
    TARJIMAI HOL


    


    Men 1941 yilning 3 iyul kuni Samarqand tumanidagi Qo‘shmachit qishlog‘ida tug‘ilganman. Boshlang‘ich ma’lumotni esa Urgutning Qo‘zichi qishlog‘idagi maktabda olganman.


    Bu jug‘rofiy nomuvofiqlikka izoh beradigan bo‘lsak, jilla bo‘lsada, o‘sha yillardagi holatni ko‘z oldimizga keltirishga to‘g‘ri keladi. Dadam haydovchi edilar va u paytlarda shoferlar juda ozchilik bo‘lishgani sabab ularni qadrlashardi. Hukumat frontdan bo‘shagan yuk avtomashinalarini ilg‘or kolxozlarga taqsimlayotgan payt edi. Urgutdagi mash’al “Qizil sharq” kolxoziga tekkan “politurka”ni boshqarishni dadamdan so‘rashgandi.


    Birinchi sinf paytimda maktab direktorining yig‘ilishda gazeta o‘qib bergani yodimda mixlanib qolgan. “Ulug‘ dohiymiz Iosif Vissarionovich Stalinning cheksiz g‘amxo‘rligi bilan “Qizil sharq” kolxoziga ham mashina berildi. Rayonimizda mashinalar soni uchtaga yetdi. Shofer Jumaev Rahmatdan hamma mamnun”.


    Muallimlar orasida frontdan yarador bo‘lib kelganlar ham anchagina edi. Oradan yillar o‘tib, ularga bag‘ishlangan turkum she’rlar bitganman.


    


    Yog‘och oyoq g‘ichirlaydi,


    G‘ichirlab xazin-


    Odamlarga bayon etar,


    Serhasrat arzin:


    “Men sadaqayrag‘och edim bir zamon


    Ona yerginamning chayir o‘g‘loni.


    Chorak asr avval kesib beomon,


    Kesilgan oyoqqa ulashdi mani.


    Chorak asr madad bo‘ldim-u, ammo,


    Oyoq bo‘lolmadim, bo‘lolmayman ham.


    Chorak asrdirki, menga muammo:


    Majruh etar nechun, odamni-odam!?”


    


    Yillar o‘tib, o‘sha paytdagi maorif ishlarini andak sifatlasam, kaminani sho‘roparastlikka ayblamassiz, deb o‘ylayman.


    Muallimlar jon-jahdlari bilan bizga bilim berish payida bo‘lishardi. Rossiyaning turli shaharlarida o‘qishni bitirib kelgan suluv va shohista kiyingan rus, tatar qizlari bilim bilan birga jadid ma’naviyat ham keltirishgandi. Aksariyatning ruhiyatida g‘alabadan keyingi surur, kelajakka ishonch, g‘oyalarga sadoqat mana-man deb turardi.


    Shu orada hukumatning qo‘riq va bo‘z yerlarni o‘zlashtirish haqida qarori chiqdi va talay tog‘li qishloqlar singari qo‘zichiliklarni ham yangi yerlarga ko‘chiradigan bo‘lishdi. Biz yangi yerlarga ko‘chmadik – qo‘shni xo‘jalikka mashina tegib qolgan ekan – dadam o‘sha yerga ishga o‘tdilar.


    Elliginchi yillarning boshida butun qishloqda biz bilan raisning uyida “Rodina-49” degan radiopriyomnik bor edi. Uchta og‘ir batareyasi bo‘lardi. Odamlar radio eshitgani kelishardi. 1953 yilning bahoriga kelib, undagi dilkash qo‘shiqlar o‘rnini biz uchun begona va mungli musiqalar egaladi. Diktor esa bot-bot g‘amzada ovozda o‘rtoq Stalinning kasalligini takrorlaydigan bo‘ldi. Shunda maktab o‘qituvchilari navbat bilan kelib, tinglaydigan bo‘lishdi. Men bu kunni, ya’ni 1953 yilning 5 mart kunini yaxshi eslab qolganman. O‘sha kuni Rossiyadan kelgan yoshgina muallima navbatda turgandi. U hungrab yig‘lab yubordi. Boshqalar ham diydalarini tiyisholmadi. Stalin o‘lgan edi!


    Qishloqda Yemiramid bobo degan solih tatar chol bor edi. 1945 yili Qrimdan zo‘rlab ko‘chirilgan va uch qizi bilan bu yerdagi tashlandik kulbada yashardi. Jumladan, shu odamning ko‘zlarida ham yosh ko‘rib, juda yomon veqea bo‘lganligini his etgandim.


    Yillar o‘tib o‘ylab qolaman: oilam bilan nogahonda yetti yot begona yurtga majburan ko‘chirib yuborgan zolim shohni kechirarmidim, u o‘lganda xafa bo‘larmidim?


    Bularni o‘ylashning o‘zi ham vahimali. Ehtimol, harqanday tarixiy jarayonni o‘sha davr nigohi bilan baholash kerakdir.


    Sakkizinchi sinfda o‘qib yurganimda gazetada “zags yoshi” degan to‘rt qator she’rim bosildi.


    


    Dilim bezovtadir har qaroshiga,


    Tasadduq bo‘lgum bor qalam qoshiga.


    Do‘stlarim netayin, uylanay desam,


    Sal yetmay turibman zags yoshiga.


    


    Va uning uchun uch so‘m qalam puli ham olganman. Bu pul bilan esa bir necha kun yashash mumkin edi.


    Men filologiya fakultetiga kirolmadim. Bir qishloqdoshim agrofakda o‘qirdi. “ Filfakni bitirsang, muallim bo‘lasan, selxozni bitirganlarning bari rais” dedi va misollar keltirdi.


    Men shoir bo‘lishdan noiloj umidimni uzib, agrofakka hujjat topshirdim.


    Agrofakning o‘zbek guruhiga tarix va falsafadan tashqari hamma fanlar rus tilida o‘tilardi. Aynan rus tilidan no‘noqlikda ayblanib, har yili o‘nlab bolalar o‘qishdan haydalardi. Birinchi kurs paytimda, kutilmaganda men ham ana shu mash’um ruyxatga tushib qolganman. Novcha bir armani jismoniy tarbiyadan dars berardi. U imtihon paytida o‘n kilometrga yugurishni talab qilib qoldi. Aytilgan muddatda yetib kelish uchun botinkamni ham yechib qo‘ydim. Ammo yo‘lning yarmiga ham bormay oyog‘imning osti qavarib chiqdi va men yugurolmay qoldim. Qarasam hamkurslarimning qariyb yarmi imtihondan o‘tisholmagan ekan.


    U paytlarda domlalar pora olishmasdi. Ammo bu naynov bolalarni o‘zi, tanish-bilishlarining hovli-joyiga eltib ishlatishni xush ko‘rarkan. Yuqori kursdagilardan shunday ma’lumotni olgach, besh hamkurs unga yuzma-yuz bo‘lib, har qanaqa yumush bo‘lsa bajarishga tayyorligimizni ma’lum qildik.


    Bir haftadan keyin u bizni bir millatdoshining hovlisiga olib bordi. Ular uyda buxanka pishirisharkan. Biz bir necha yillik ko‘mir aralashmalarini sim karavot to‘ridan o‘tkazishimiz kerak ekan. Kechgacha mehnat qildik. Issiq nonning hidi dimog‘imizni beayov qitiqlashiga qaramay, berahm novvoy bir burda non bermaganini o‘ylasam, hamon xo‘rligim keladi.


    Kishining o‘z yurtida vatansiz bo‘lgani, kamsitilgani shu emasmi axir?!


    Ertasi muallim barimizga “besh” qo‘ydi. “Yugurish buyicha jahon rekordini yozdim” deb ko‘nglimizni ko‘targan bo‘ldi.


    Bu gapni yodimizdan chiqarib yuborgan edik. Bahorda, nogahonda beshalamizni rektoratga taklif qilib qolishdi. Institut rahbari biz bilan kutilmagan darajada iliq va ashrafona muomalada bo‘ldi. “ Institutning obro‘yini ko‘taradigan, aslida sportchi, dedi, sizlardan esa umidimiz katta. Ertaga uzoqqa yugurish bo‘yicha musobaqaga borasizlar. Boshqa viloyatlardan ham chempionlar kelishgan. Nima bo‘lsa ham birinchilikni olishimiz kerak.”


    Biz ko‘mir elab baho olganimizni aytishdan cho‘chidik va musobaqada qatnashib, tabiiyki, hammadan keyingi o‘rinni egalladik. Dekanat masalaning tubiga yetdi va barimizni o‘qishdan chetlashtirish haqida farmoyish chiqardi.


    Viloyat gazetasiga institutdagi yangiliklar haqida yozib turardim. Shu orada rektor kimligim bilan qiziqib qolgan shekilli, bor haqiqatni eshitgandan keyin: “ Bu haligi muxbirmi?” deb so‘rabdi. Tasdiqdan keyin bizning o‘rnimizga muallimni chetlatib yuborishdi.


    Beshinchi kursda ham haydalishimga bir bahya qolgandi. Bu gal adabiyotga do‘stligim jonimga oro kirdi.


    Biz uchun eng vahimalisi – davlat imtihoni edi. Imtihon raisi, odatda Rossiyadan kelardi. Fanni bilishdan tashqari rus tilida burro gapirmaganlarni tutday to‘kishardi, berahmlar. Shunda bir aspirant daldakor maslahat berib qoldi. “ Agar diplom ishi yozsangiz, davlat imtihoniga kirishingiz shart bo‘lmay qoladi.” Tushuntirishiga qaraganda, u gipsli maydonlarda tok yetishtirish bo‘yicha ilmiy ish qilayotgan ekan. Agar ishiga ko‘maklashsam, uning ilmiy ishini qisqartirilgan shaklda yozib olishim va yoqlashim mumkin ekan. Taklifning tagida shaxsiy manfaat yotgani sezib, dekan o‘rinbosaridan ruxsat so‘rashni lozim deb topdim. Bu odam rus yahudiysi edi va o‘zbek, tojiklarga nisbatan nafratini yashirolmasdi. Rus tilida yaxshi gapirmasangiz, ro‘yi-rost: “Ni naviju etix uzbekov”, deyardi. Yillar o‘tib o‘ylayman: nechun bu haqorat milliy g‘ururimizga tegmasdi. Chunki biz mustaqil emasdik.


    Mayli mavzudan chekinmaylik. Xullas, bu odamning huzuriga kirishdan oldin rus tilida gapirishni rosa mashq qildim va fikrimni qiynalmay bayon etdim. U ruxsat bergan bo‘ldi va qo‘shib qo‘ydi: “U ho‘kizga mardikor kerak bo‘lib qolibdi-da...”.


    Xudoning qahriga uchragan bunaqa zaminni oldin ko‘rmagandim, keyin ham uchratmadim. Tuproqni biror qarich kavlasangiz, ketmon taqirlab, betonga o‘xshash oppoq gips qatlamiga uriladi. Misron bilan uni teshib, tok ko‘chati o‘tqazardik. Aspirantning o‘zi ham, qavmlari ham tinim bilishmasdi. Fan yo‘li bag‘oyat mashaqqatli ekanligini teran his qilgandim o‘shanda.


    Ikkinchi kuni bir jikkak chol paydo bo‘lib, bizga jonso‘zlik ila maslahat bergani yodimdan chiqmaydi.


    - Berga tak bo‘maydi. Makkayimi, bug‘dayma eksa bo‘ladi.


    Javoban aspirant unga allanimalarni rosa tushuntirdi.


    Dissertatsiya yoqlanayotganda o‘zim ham ishtirok etdim. U gipsli yerlarda tok o‘tqazish tajribasi, uning iqtisodiy samaralari, agrotexnikasi haqida obdon gapirgach, markazdan kelgan professor savol berdi.


    - Viloyatda shunaqa yerlar necha gektar?


    - Ellik gektardan kam emas, javob berdi aspirant.


    Oraga mavhum, vazmin, shubhali jimlik chukdi. So‘ng mehmon davom etdi.


    - Men o‘lkalaringni rosa tomosha qildim va afsuski, tog‘ yonbag‘irlarining yalang‘ochligidan nadomat chekdim, achindim. Bu yerlarga tok o‘tqazish buyicha ilmiy ishlar qilingan, tajribalar o‘tkazib, isbotlangan ekan. Ayrim yurtlarning tuprog‘i ekinga umuman yaramaydi: toshloq, to‘lasincha gipsli, sho‘r, botqoq... Sizlarniki oltinga teng. Lekin shunday unumli tuproqni qo‘yib, o‘sha Xudo urgan gipsli yerga ko‘chat qadaganingizning boisini tushunolmayman! Uch yildan beriya! Juda zarur bo‘lganda makkajo‘xorimi, bug‘doymi, tariqmi eksa bo‘lar, ammo har qancha urinmang, u yerdan uzum olishingizga ishonmayman. Traktor ag‘darolmaydigan, jo‘yak olinmaydigan, o‘g‘it solinmaydigan rasvo yer! Achinaman sizga. Aslida buni ilgariroq ilmiy rahbaringiz, shu mavzuni tasdiqlagan ilmiy kengashdagi lakalovlar o‘ylab ko‘rishi kerak edi. Oraga tag‘in odamni ezadigan jimlik cho‘kdi. So‘ng mehmon kuyinganicha tutaqib ketdi:


    - Padariga la’nat, padariga la’nat, barining!


    Dissertatsiya qaytarildi va tabiiyki, mening yozilajak diplom ishim ham chipakka chiqdi. Buning ustiga davlat imtihoniga ham tayyor emasdim. Aspirantning akasi kimlardandir qarz ko‘tarib, institut oshxonasida ziyofat tashkil qilgandi. Bu noxushlikdan keyin biror kishi u yerga kirmadi. Bularning bariga o‘zim aybdorday, bir necha oygacha aspirant bilan akasidan o‘zimni chekkaga olib yurdim.


    Davlat imtihoniga Moskvadan kelgan professor raislik qilardi. Har ehtimolga qarshi, xavotirona ichkari kirib, bir chekadan joy oldim. Veterinariya fakultetidan Sergey degan bitiruvchi birinchi bo‘lib chiqdi. Aslida u boshdanoq a’lo baho bilan o‘qib kelayotgani, tashkilotchi, odobli bo‘lganligi uchun hammadan oldin chiqarishgandi. Sergey savollarga tin olmay, burrolik bilan javob qaytarardi. Nihoyat rais uni mamnun kayfiyatda to‘xtatdi.


    - Dovolno! Nu molodets! Otlichno znaete i ekonomiku, i skotovodstvo, i mexanizatsiyu...Koroche, vsex predmetov... No mne interesno: kak razbiraetes literaturam i iskusstvam? Vы je, budushiy rukovoditel… Skajite, pojaluysta, kto takoy Valter Skott?


    Sergey bir zum o‘ylab turdi-yu:


    - Mы takovo skota ne izuchali,- dedi.


    O‘zimni to‘xtatolmay, baralla kulib yubordim. Hamma ajablanib menga yuzlandi.


    Ko‘pchilik orasida qattiq kulish odobdan emasligini bilaman. Ammo gohida... Va buning uchun ozmuncha dashnomlar eshitmaganman.


    Dekan o‘rinbosari o‘rnidan turib dag‘-dag‘a kilaketdi.


    - San nimaga kirding? Chiqib ket bu yerdan!


    Men Xudoga botiniy tavallo qildim: shu yahudiyning ko‘ngliga shafqat solishini so‘radim. Axir besh yillim umrim, izlanish-u iztiroblarimning xoku turob bo‘lish xavfi paydo bo‘lgandi. U bag‘ritosh, zolim hamon tik turganicha jo‘nab qolishimni kutardi. Juda ko‘nmasam, laganbardor studentlarga imlab yuboradigan vajohatda edi. O‘pkam to‘lib, eshikka yaqinlashganda, moskvalik professorning ovozi yangrab qoldi.


    - Bir daqiqa,- dedi ruschalab.


    Men shubhalar og‘ushida ortga o‘girildim.


    - Siz nega buncha qattiq kuldingiz,- so‘radi jilla qiziquvchan, emin ohangda.


    
      	- Valter Skott buyuk ingliz yozuvchisi, deyoldim ovozim qaltirab.

    


    Oraga vazmin sukunat cho‘kdi. Rais familiyamni so‘radi va jurnalni varaqlab, baholarim bilan qiziqdi. Allanimalarni qayd etgach, menga xay rixoh yuzlandi.


    - Mayli chiqib ketavering, men sizga “besh” qo‘ydim.


    Sovxozda olti oylar chamasi agronom-entomolog bo‘lib ishladim. Hukumat tepasiga Brejnev kelgan paytlar edi. U katta plenum o‘tkazdi va qishloq xo‘jalik nashrlarida bu sohani biladigan birorta mutaxassis yo‘qligini tanqid qildi. Sarkotibning bu nadomati mening taqdirimda burilish yasashini o‘ylamagan edim. Hafta o‘tmay kaminani viloyat “Lenin yo‘li” gazetasiga ishga taklif etishdi.


    Bu gazetada yetti yil ishladim. So‘ng tag‘in yetti yil “Qishloq haqiqati” gazetasining Samarqand, Buxoro viloyatlari buyicha muxbiri bo‘ldim. Keyin Toshkentga ko‘chib “O‘zbekiston adabiyoti va san’ati” gazetasi, “ Mehnat” nashriyoti, O‘zbekiston tabiatni muhofaza qilish ko‘mitasida xizmat qildim.


    Tarjimai holimning ana shu salmoqli yillari haqida to‘xtalishimning hojati yo‘q. 1987 yili nashr etilgan “Men redaktsiyadanman” kitobimda bu xususda batafsil yozganman.


    Oilam, besh farzandim, nabiralarim bor.


    “Buni hayot debdilar” romanimda hayotim, shu jumladan oilam haqida ma’lumotlar serob.


    Endi ijodim to‘g‘risida. “Agar tabiatni sevsangiz” degan ilk kitobcham 1975 yili nashr etildi. Keyin “Chanqovuz”, “Olis-olis so‘qmoqlar”, “Dasht”, “Zamondosh o‘ylari”, “ Selektsiya mu’jizasi”, “So‘qmoqlar va saboqlar” singari yigirmadan ko‘proq hikoya va ocherklardan iborat kitob va kitobchalar chiqardim.


    Ammo kaminani andak tanitgan “Men redaktsiyadanman”degan kitob bo‘ldi. U katta tirajda bosildi va qalam puliga yangi “Jiguli” avtomashinasi xarid qilganim bilan hozirgacha maqtanib yuraman. Shuningdek Abu Ali ibn Sinoning “Piro‘zinoma” deb nomlangan kichik ammo g‘ani bir asarini fors-tojik tilidan tarjima qilgandim. Uning ta’sirida yozilgan “Farzandga o‘gitlar” kitobcham sakkiz bor nashr etildi.


    Mustaqillik e’lon qilingandan keyin romanim, (“Buni hayot debdilar”) “Taqdimot” she’rlar, “Fojia” deb nomlangan hikoyalar to‘plamim, shuningdek, “Men muxbirman”, “Ya iz redaktsii”, “Eng ashaddiy kallakesar“, ”Asqad Muxtor dedilar” singari kitoblarim; gazeta, jurnal va Internet saytlarida yuzdan ortiq maqolalarim chiqdi.


    2006 yilda Mahmudxo‘ja Behbudiy hazratlariga haykal o‘rnatish tashabbusi bilan chiqqanligimni va bunga erishganimni aytsam, maqtanchoqlikka yo‘ymassiz. O‘sha yili O‘zbekistonning yetti mu’jizasini aniqlab, matbuotda e’lon qilganman.


    Jahon xalqlarining yog‘och qoshiqlarini kollektsiya qilishni xush ko‘raman.


    O‘zimning shaxsiy sayt-blogimga (nusratrahmat.blogspot.com) egaman. Yangi maqola yoki boshqa asarni yozishim bilanoq saytda e’lon qilaman. 2010 yilda unga 20 mamlakatdan salkam ikki ming o‘quvchi kirdi. O‘quvchilar soni jihatidn AQSh O‘zbekistondan keyin ikkinchi o‘rinda turadi.


    Materiallar asosan, o‘zbek va rus tillarida e’lon qilinadi. AQSh, Rossiya, Qozog‘iston, Qirg‘iziston singari mamlakatlarning rasmiy saytlari undan bir necha materiallarni ko‘chirib bosishdi.


    2004 yilda “O‘zbekistonda xizmat ko‘rsatgan jurnalist” unvonini berishdi.


    Hozir Samarqand tumanidagi Ko‘tarma qishlog‘ida yashayman.


    

  


  
    KALVAK MAXSUM NOMALARI


    


    


    NOMA № 1


    


    Bismillohi-r rahmoni-r rahim!


    Ushbu nomai bezabonni uzoq Moskov shahrinda musofirchilik sitamin tortib turg‘on Abu Naynov ibn Maxsum va dag‘i Kalvaki Samarqandiydan deb biladursizlar.


    Kaminani inchunin, Kalvak Maxsumi Mahalla deb ham ataydurlar. Boisi Samarqand ilkindagi dehamiz Mahalla atalur va xususan shaharliklar mardumlarimizni andak afandi, andi bilib, latifa to‘qumoqni xush ko‘rurlar. Boz: kaminai kamtarinni Kalvak Maxsumi P ham deyurlar. Boisi Abdullo Qodiriy hazratlari bino etgan Kalvakdan naq yuz yil sana o‘tub dunyo ko‘rganman va buzurglar har shuncha o‘tub dunyoga kelurlari bashorat etilg‘ondur.


    Allohu taologa va boz Muhammad ibn Alayhissalomga ming qatla shukronalarkim, alarning muborak panohlarida sihat-salomat ro‘zgurgonlik qilib yuribdurman. Illo, hech narsadan zoriqish yo‘qdur; yakkayu yagona muhtojlik go‘daklar va qavmlarning diydorlaridur. Zero, mashoyixlar (alarning ruhini o‘zi boqiy qilgay) inchunin demishlarkim, musofir bo‘lmasang, musulmon bo‘lmag‘aysan!


    Moskov safarindan muddao xususinda suxan bo‘lg‘onda buni yodovar qilmohim farzki, yakchand jiyanlar, qavmlar, xeshbachcha-yu hamsoyalar Urussiyaning bu shahrinda ro‘zgurzonlik qilur erdilar va alardan xabar olmoq niyati ustuvor bo‘lg‘on erdi. Va inchunin, imkon bo‘lsa yumush topib, andak aqcha ishlamoq ishtiyoqi ham mavjud bo‘lg‘onini yashirmog‘im chikora.


    Qissa ko‘toh, emdi Moskov shahrin ta’rifu tavsif etadurg‘on o‘lsam, aning bisyor serg‘alva hamda notinchligini bitmog‘im ham qarz, ham farzdur. Urussiya shaharlari arasinda qo‘handur; urusmachitlar (alar cherkov deyurlar) kunjak-kunjakdan joy olg‘on bo‘lib, savobtalab bandalar ijobat istab, zo‘r berib cho‘qinurlar, magarkim g‘ayridindurlar, bisyor xokisor, mo‘‘min; murchaga ozor yetkazmaslar.


    Shahr kesib nahr o‘tur – otini Moskov reka deyurlar, chillada ham yaxbasta emasdur: ichinda ohanin qayiqlar suzur.


    Magaram tiramoh bo‘lsa hamki, qattol savuq erdiki, man qog‘ozga bitmay, sizlar o‘qumanglar. Shabu ro‘z izg‘irin esar, qor yog‘ar, lokinda chapdast farroshlar peshma-pesh bartaraf etur erdilar. Savuqdan bandasi dilxun bo‘lib, ozor ko‘rur; tanko‘chadagi janivorlar g‘ujanak tortib ketur va O‘zbakiston aftobining qadri chunon o‘turki, hech nimarsaga barobar yo‘qdur.


    Daraxtlarini qalamga oladurg‘on bo‘lsam – eman, archa, akas, qarag‘ay; parrandalari – chumchuq, zog‘, qarg‘a, qaro kabutar.


    Ko‘chalari befayzroq, mardumlari mudom sarosar, fikr qilursanki, bore banda tijorat birla band. Ko‘cha-ko‘y, do‘konlar bandalar birla tirband. Bozorlarda sotadurg‘onlar o‘zbeklar, tojiklar, ozorilar bisyor.


    


    Shaharda odam bisyor. Xayol qilursanki, zamin yorilgan-u, bandalar yuzaga chiqqan. Tuproq taginda ham ravon yo‘llar bordurki, alarni, metro, deyurlar. Ko‘rmushning kavogiday chor tarafga laxmcha qilib kavlab ketaverganki, poyoni besarhaddur. Yaqo tutib, yo navzanbilloh, demoqdin o‘zga imkon topmagaysan.


    Lokinda mirshablari noodam. Qalpoq kiyganni ko‘rgan zahoti tutub, aqcha ta’ma qilur.


    Alqissa, xobgohim xususinda ekki og‘iz kalom. Ul shahar ilkindagi g‘aribgina musofirxona bo‘lib, misli kaftarxona, bandai mo‘‘minlr kirib-chiqib yoturlr. Kaminai kamtarinni yettinchi qavatga chiqorib, katakdek uychani lozim ko‘rdilar. «Pajalista» dedi, xizmatchi xotun kalit tutqozib. Man ham xushodoblik taomilini buzmay «spasiba» dedim: bisyor sarafroz o‘ldi. Xobgohga ekki karavot qo‘yilgan bo‘lib, (avaxtaga o‘xshab) tahoratxona-yu, hojatxona ham ushbu katakdadur. Pastga nazar solsam, odamlar bamisoli mo‘rcha – zir-zir yugururlar.


    Ertasi badaz nonushta, bismilloh, deb jiyanimiz Qo‘chqorboyga sim qoqdim. “Kim bu” savol ayladi to‘ng avoz birla. “ Man radnoy tag‘ong Kalvak Maxsumdurman”, javob qildim. “Ibi, tag‘o sihat borsizmi. Maskovdasizmi?” “Ha shundoq”


    Badazon qayondaligimni batafsil so‘radi va dame o‘tmay paydo bo‘ldi.


    Emdi bu bala xususinda suxan qiladurg‘on o‘lsam, aning gapga bisyor ustoligini, qaddu qomati ham zeboligini aytmog‘im ham qarz ham farzdur. Moskovda o‘qub, shu joyda qolg‘on erdi. Dehamizda xotun, bala-chaqasi bor. Mahallamizda bir imorat bunyod etdiki, tarifi on qadardur. Yiliga bir borib, xalqqa to‘y, ziyofat qilib beradur. Boz: Moskovni ixtiyor qilgan balalarni qanati tagiga oladur. Lokinda buncha aqchani qandoq topadur – bizga jumboq.


    Qissa ko‘toh, jiyan dame kechmay paydo o‘ldi. Biz garmu-jo‘shon pursu-pos qildik. Balalik vaqtindagi beboshliklarini yodovar etdim va biz xandon kulduk. Badazon yatog‘imni ko‘rub, dediki, “Tag‘o, bu joyga yotmog‘ingiz nojoiz, o‘yga keturmiz”.


    Pastga tushduk va aning chorcharxasi birla qibla tamon ravona bo‘lduk. Shahardan chiqib, aning ilkindagi daraxtzorlar aralab ham yo‘l bosduk. Bir mahal ro‘paramizdan misli qasri Jamshed imorat paydo o‘ldi. Hukuzdak ekki habash darbon bizni ko‘rub avvol ta’zim bajo qildi va badazon eshik ochdi. Marmar va chinnidan qurulgan o‘ylar bisyor bohasham erdi. Rohba-roh malaylar bizga ta’zim bajo etur erdilar. Mehmonxonada yakchand urus qizlar xizmat qilur erdilar va dastarxonga qo‘yulgan noz-ne’matlar behisob erdi.


    Vaqti gapzanon bildimki, bu mulk-u qasr bir bevazanga tobe erkan. “Xush, jiyan andoq bo‘lsa, san bu dargohda ne yumush qilursan? Qaravul yoinki bog‘bonga o‘xshamaysan.” “Ey tag‘o buni so‘ramang”. “Gapur, man buni bilmoq uchun keldim”, andak avoz ko‘tardim. “Jiyaningiz oru asalning erkagi”, javob ayladi u. Vodarig‘o, ayon o‘ldiki, bu balaning yalg‘uzgina yumushi o‘sha bevazan birla yotmoq ekan. Mani yamon ko‘rganim – zinokor. Har qandoq zinokor do‘zax alavida yonishi kitobda bitilg‘on. Shu bois jahlga mindim. “ Ibi, ibi, o bizning zotu zuryoddan holigisi birla pul topadurg‘on hangi chiqmagan erdi-ku!” “Tag‘o, pul topmoq uyotmi”, savol ayladi. “Mani tag‘o dema! Sandak jiyandan voz kechdim!” Shu gapni aytdim-u, etak qoqib, chiqib ketdim.


    Vaqti shom xobgohimni ixtiyor etib, bismilloh, deya ostona hatlasam, ne ko‘z bila ko‘rayki hamsoya karavotda bir mug‘ulbashara, hirstabiat, maxluqsurob odam nimluch bo‘lib yotibdur. Befahmlikni ko‘rungki, na salom bor-u na alik. E sanga odob o‘rgatganning zorini... Hamshirag‘ar! Girdidan nari o‘tdim, beri o‘tdim – misli murda sado bermaydi deng. Badazon dedimki, kel shu zang‘arni bir gapga solay – ne dardi bordur? «Kak dela?» dedim holpurslik ila. U shukrona izhor qildi, ekki kunlik yumush birla safari Moskov ixtiyor etganini ayon ayladi. Ismi-sharifi Aleksandr atalmog‘ini aytgach, Iskandar deb atamoqqa ijozat so‘radim. Betavfiq rozi o‘ldi..


    Ammo-lekin, bu alvastisurob shundoqam xurrakkash chiqdiki, to sahar mijja urgan bo‘lsam, xarna bo‘lay! Vo, hiqildog‘ing kesilgur! Vo avozing o‘chgur! Sizlarga yalg‘on, xudoga chin – zorag‘arning xurragidan xona larzaga kirar erdi. Noxush ovozi avval hirsga, bad ho‘kizga, palangga mengzar, alarga taqlid qilur erdi. Xurrakashlikni shu tariqa avj pardaga ko‘tarib, badazon to‘p otqondek, «paq-paq» qilur erdi. O‘aromining avozi bir fursat so‘nar va dilim taskinu farog‘at topar erdi. Lokinda bu shodligim ko‘pga bormas, daqiqa kechmay, ul betafqif boz sado berur erdi.


    Vaqti sahar ul barzangiga dedimki, bu qandoq hamxonalik bo‘ldiki, shabi daroz kaminaga ozor yetkazding?! Xijolat chekdi dediki: Faqirni avf et! Boz dediki, pishakdek jimgina yotur erdim, valekin buning uchun bir qultum obi zam-zam. ya’ni mayi nob zarurdir. «Javob ayladimki, “Aytganingni paydo qilurman, kaminani uyqudan benasib qilmaslikka ont ich». Haromibachcha bu suxanni eshitib, bo misli qo‘ygan kalla kuldi, badazon bisyor qasamxo‘rlik qildi.


    Ro‘zi daroz shahr kedim va vaqti shom bir hishsha may xarid qilib, xonamga qaytdim. Ani ko‘rub, g‘ayridinning ko‘zi o‘ynab ketdi. Qo‘llarimni o‘pdi, ayog‘imga yiqildi. Bir piyola to‘ldurib, aytdimki: «Buni zahru mahringga ichgin-u, o‘lukdek bo‘lib yot!» Boz qasamxo‘rlik qilib, dediki: «Sanga ozor yetkazsam, ichgonim ichimga ketsun!» Misli tashna tuya bir qultum qildi-yu, aytdiki; «San ham andak «poprobuy». Javob berdimki: «Toat-ibodatimni bir pul qilma!» «Andoq bo‘lsa, dedi, tag‘in bir misqol to‘k, man yoturman». Bajo kelturdim. Badazon zum kechmay savol berdikim: «Tы menya uvajaesh?» Bu hirsbashara, nokasni hurmat etmoq faqir uchun ho‘kizga iltifot ko‘rsatmoqqa borabardur. Valek murosai madora degonlaridek, bosh ko‘tarmay: «Izzat qilurman», dedim. «Undoq bo‘lsa, bamisli mehribon hamtabaqlar o‘pishurmiz», dedi. Aytdimki: «Ey Iskandari devona, nari ketki, jahlim tez, mushtumim bozarbadur». «Mayli, dedi, istasang man g‘aribni ur, ayoqing tagiga ol, lokinda bir piyola gulobingni darig‘ tutma». Hay, san badnafsning jig‘ildoning teshilsun. Boz bir piyola uzotdim. Fursat kechmay, o‘zi ham orom olmay va kaminaga ham halovat bermay, misli maymun qiliqlar qilib, tarxashlik ko‘rsatdi. «Vo sani holangni... dedim jahlga minib, mayus o‘turmasang, basharangga solurman san gardanshikastaning!» Badazon ul befahm sukut qildi, bechorahol bo‘lub ko‘ziga yosh oldi. Bunga ham toqati bardosh bermay, dilxun bo‘lib yig‘lamoqqa kirishdi. O‘zum ham bisyor noo‘ng‘aylik chekdim. Xudoi taolo dilimg‘a rahmu shafqat solib, savol berdimki; «Ey hamxonai g‘arib, nechun dilxunsan?» Javob berdiki: «Dardi dilim behadu behududdir!» Dedim: «Izhori dil qil – yengil tortursan». «Dediki: «Sardaftarimni ko‘zlamoq bo‘lsang, may uzot. Digar yo‘l yo‘qdur». Uzoq mulohaza qildim va sadqai sar qilib, bir piyola may uzotdim. «Lokinda, dedim, emdi kaminani sargardon qiladurg‘on o‘lsang, onaizoringni Uchqo‘rg‘ondan ko‘rsaturman!»


    Ichdi, betavfiq! Endi desanglar, bu nokasning noxush qiliqlarini birma-bir tasvir etmoqqa qalamim ham nomus qilur. Devona misol qah-qah otur, ovoz qo‘yib asho‘la aytur va zum o‘tmay ko‘z yoshi to‘kib qolur erdi. Parvo qilmadim, dedimki: «Battar bo‘l, bachchag‘ar!» Bad dediki: «Ey hamxonai saxovatpesha, bir quloch chilvirmu, arqonmu topilurmu?» Dedim: «Ushbu buyumlarga ne hojat?» Javob ayladiki: «O‘zimni osurman – toki bu dunyoi baqalamo‘nning behad azoblaridan forig‘ o‘lay!» Dedim: «Devona bo‘lma! Inshoolloh, tiriklik shukrini qil». «Yo‘q, man, tirik murdaman, nadomat chekdi, zang‘ar, bundoq nochor ro‘zgurzonlik etmoqdin ko‘ra savuq go‘rda yotmoq ustundir!» Ul desam, bul dedi, bul desam, ul. «Ixtiyor ba dasti Baxtiyor, dedi bir muddat fursat kechgandan so‘ng, magarkim arqonni darig‘ tutsang, o‘zimni tirizadan oturman!» Dilimga o‘t tushdi, fikr ayladimki, bu ... furo‘sh bir kori-xol qilsa, malomatga qolmagaymanmu?! Qavmu qarindoshi, xeshu-aqrabosi, go‘daklari bordur – qaqshab qolmasunlar. «Iskandarqul, dedim, hishshadagi manabu sabilning yuqini yutgil-u, xobi g‘aflatga ket!»


    Murdor ichdi, lokinda xomush bo‘lmadi. To sahar har na balolar dedi, qiliqlar qildi. «Ey karami olam, deyman, dard chekib o‘zumcha, bundoq azoblaring ham bor erdimi-u?!»


    Sahar chog‘i padarla’nat hushyor tortdi. Gina qilib, dedimki: «Mani dilranj aylading». Bosh egib, aytdiki: «Izvini, zemlyak!» Badazon panohi xudo qildik.

    Ekki kun hamxona bo‘lmadi. Andak yolg‘uzlik tortib, navbatda turadurg‘on xotunga dedimki: «Bir mo‘min-musulmon hamro bo‘lsa. gurung qilib yotur erdim». Dedi: «Xarasho, man koyish qilurman». Kulbai tang-u, torimga o‘turub, bedavo Iskandarni yodga olib turg‘on mahalim erdiki, eshik ochilib, boyagi xotun bir alvastisurob, yavvoyibashara odamni yetaklab keldi. Ani ko‘rub, nafasim hiqildog‘imga tiqildi. Aning soch-saqoli poki ko‘rmagan, o‘zi sarluch, kamzuli hirsning po‘stidan, chorug‘i ham, olluhu-a’lam, biror maxluqnikidur. O‘zi pakana, cho‘qqisaqol, abgor bo‘lib qolganlardan. Soli guzashta bala-chaqa birla shahar tushib, «Dersu Uzala» degan bir kinoni tamosha qilib erdik. Bu mo‘ysafid o‘sha Dersu Uzala degan cholning qo‘yib qo‘ygan nusxasi erdi.


    «Bu kishi sizga hamxona bo‘ladilar», dedi, navbatchi zaifa manga. Badazon ul alvastisifat mo‘ysafidga o‘qdurdiki, intizom bisyor qattoldur, bu joyni Moskov deyurlar, zinhor va zinhor Taygadagi to‘qay emasdur. Magarkim izdan chiqsa, bisyor noxushliklar bo‘lg‘ay. Boz kaminaga ishora aylab aytdiki: «Bu odam hamxonadur, jumboqki bordur, sanga aytar va dag‘i kafildursan». Illoh, kayfim uchdi. Ul zaifaga dedimki: «Mehmon xurrakash yo‘qdur, boz sharobga moyil emasdur?» Ul xotun avoz ko‘tarib, savol ayladi, bisyor ishoralar ko‘rsatib, sa’y-harakatlar qildi. Lokinda badbaxt chol zabonni tushunmoqdin ojiz erkanmi, chuldirab arzu dod izhor qildi. «Maniki Tayga, maniki Tayga», dedi. Zaifa bu yavvoyidan zudlik bilan qutulish payida xayru xushni ham nasiya qildi-yu, eshikni yopdi. Hamxonai nogahon hamon qaqqayib turur, undan badbo‘y hid kelur erdi. «San – Osiyo?» alqissa savol ayladi u shahodat barmog‘i birla qornimga niqtab. Ma’qul ishorasida bosh tebratdim. Badazon zabonga kirib, taxminimcha ismu sharifini, avlodu ajdodini, pushtu kamarini gapurdi. Xotiri ojizimga bir kalom ham qolmadi. «San – Dersu Uzala?» dedim hazilomuz kulib. Ul badbashara mamnun o‘ldi, kulub ma’qul ishorasini bajo keltirdi. Turfa ishoralar va chalazabonlik ila guftigu qilmoqqa kirishdik. So‘roq ayladimki, ne dard birla Moskov safarin ixtiyor etmishdur. Paydar-pay kalom hamda imo-ishora ila sardaftarini ochdi; dilxunlik, diltanglik ila suxan yuritdi. Fahmi ojizimcha, arzu dod birla podshoh zoti oliylariga kirmoq niyatinda ekan. Dunyoga kelgandan to bugungi ro‘zgacha beshazorlarda, daryolar yaqosinda umrgurzonlik qilg‘onini, shahar deb nomlanmish ajdaho komiga ilk bor ro‘baro‘ bo‘lganini arz qildi. Podsholikka ne arzi bor – harchandki takror qildi – fahmiga bormadim. G‘aribu notavonligidan nadomat tortib, shang‘i ovoz birla gap berar, tanaffus qilmasdi. Kamina andak diltang­lik-u, dilranjlik tortib: «Emdi sukut saqla, orom olur vaqti yetdi», dedim. Lokinda ul vaysoqi javrashdan dame olmasdi. Dardu hasratini to‘kadurg‘on hamxonaga mushtoq ekanmu, sho‘rlik boz baland pardalarda go‘ftigu qilar, lekin fahmiga yetmoq hamon mushkul erdi. Faqir bu dardi bedavodan andak xalos o‘lmoq ilinjida chappa yonbosh tortgan erdimki, yelkamga urub: «Ey Osiy, eshit», deb g‘alcha zabon birla nadomatlar to‘kur erdi. Bu badbaxt bachchag‘ardan ko‘zumni olmasam hamki, andin xalos bo‘lish mo‘ljalini o‘ylar erdim. Lokinda osmon – olis, zamin bo‘lsa – qattiq. «Dersu Uzala og‘a, dedim yumshoq ohangda, emdi yuvinib, uxlamoq fursati yetdi». Bad bu kaltafahmga tartib-qoidalarni bir-bir gapurdim. Ammo tiriklikning bu tarzi aning tabiatiga yot erdi. Bir mahal hojatxonaga kirdi va hayal o‘tmay chiqib, mani chorladi. Fikr qildimki, biror jumboqning fahmiga bormadi. «Ey Osiyolik dedi, unitaz ustindagi ipga ishora aylab, san bu ipni tortib tur, men quyidan su ichurman». «Ey, badbaxti befahm, dedim, qaysiyam to‘qumtabiat bu joydan su ichur?! Bu joy haromdur!» Badazon piyolaga to‘ldirub su berdim. Nachora, ul dilshikasta sho‘rlikka gunoh yo‘q. Bedavo serjog‘ boz safsata sotmoqqa kirishdi. Fahmimcha aytdiki: Ro‘zg‘orga shayton birla arvohlar aralashdilar: qut-baraka uchdi, o‘g‘il-qizlar g‘aribni tark etdilar. Daryodan laqqa birla zog‘ora tutib, ro‘zg‘or tebratar erdim, emdi baliqlar ham man badbaxtdan yuz o‘gurdilar. Ushbu noomadliklarning jami, shaytonlar birla arvohlarning qaro qilmishidur». «Ey gumroh, dedim, shaytonu arvohga balo bormu?! Emdi alar yo‘qdur!» Dediki: «Osiyo­lik – san soddasan – bilmagaysan. Alar bisyordur, valek bu kunlarda odam qiyofasinda yururlar. Bu unsurlarning aksari idoralarg‘a kirib olganlar va boz ustalshindurlar». Vo emdi gapga ko‘nsachi. «Dersu Uzala, dedim sabr kosam to‘lub, uxlamoq fursati yetdi: dam olmoq joizdur. Boz saharmardonda tururmiz. Alqissa rozi bo‘ldi. Lokinda karavotning ustiga yotmay, aning tagiga kirmoq tashvishga tushdi. «Ey sahroyi, dedim, buning ustiga yoturlar – taomil shundoqdir. Aytdiki: «San ustiga yot, men takka. Boisiki, zaminjunbush bo‘lsa, tirik qolurman. Boz: panaga kirsam, arvohi lainlar mani topolmay chekinurlar – baloi qazodan holi bo‘lurman.


    Sahar tursam, hamxonamdan nomu nishon yo‘q, hayronu lol bo‘ldim. Andin qayta darak bo‘lmadi. Duo qildimki, xudoi karim koriga kushoish bersun!


    


    


    NOMA № 3


    


    Payshanba birla juma o‘tdi. Avval xudoga shukronalar o‘qub, bundoq farog‘atdan benasib qilmagaysan, yamon hamroh, hamxona ofati jondur, andin o‘zing saqla, dedim, ammo bilursizlarkim, bandasi beqanoatdur, noshukurdir. Uch shabi ro‘z kechgan erdi ziq bo‘ldim, dilim kosasi hasratga to‘ldi. Tag‘in tangriga iltijo etdim: «Moskov shahrinda zaboni uzilgan gungga, qulog‘i qirqilgan karga aylantirib qo‘yma. G‘ariblik birla musofirlik azobi ustixondan o‘tdi. Bir so‘fitabiat hamroh yuborkim, ul mo‘min birla adolat, diyonat va oxirat haqinda suhbatlar quraylik». Inshoolloh, ohu-zorim osmonu falakka yetdi chog‘i, eshik nozikta’blik birla taqilladi. Biror zaifa keldimu, nomahramlik bo‘lmasun deb, yaktagimni yelkamga oldim. Magar zaifa bo‘lsa, qandoq muomila qilurman, deb andishalarga bordim, to hattoki shaytoni layn kaminani nojoiz yo‘llarga boshlamoq payida ham bo‘ldi, lek gunohga yuz o‘gurmaslikka qaror aylab eshik ochdim. Ostonada denglar, emdi qilichday xushqomat bir yigit turur erdi. Ehtirom saqlab: «Assalomu alaykum, ustozi muhtaram», dedi. O‘zga osmon taginda ona kalomni eshitmoq – bisyor huzurbaxsh hamda serhalovat erdi; dilim zavq olib, qarochug‘imda yosh aylandi. «Vaalaykum assalom!» dedim faqir ham qiroat birla. Nogahoniy shogird quchoq ochib, kaminani bag‘riga bosdi. Dediki: «Siz muhtaram zotni falon yildan beri bilurman va ehtiromim bisyordur. Zero, sizni ko‘rmoqlikdan sarbaland-u sarafrozdurman!» Bisyor va boz bisyor mamnunlik topdim. Ana deyman zakovat; boz tag‘i oriflik birla ma’ruflik! Aning o‘zi bisyor emin, suxanronligi shohis­ta erdi. Misoli yuz yillik qadrdondek apoq-chapoq bo‘ldik. «Mani Sharqiy deyurlar, davom berdi shogirdim, zakovatpeshalik birla, to‘lug‘ nomim – Sharqiy ibn Ota Arab Buxoriy». «Bundoq bo‘lsa, asli Buxoroi sharifdandursiz?», savol ayladim. «Bale, dedi, zukko va a’lofahm ustozlarning sadag‘asi ketsang arzir».


    Gapdan gap chiqib, shu narsalar ayon bo‘ldiki, (magar deganlari chin bo‘lsa) padari buzrukvori arab, modari muhtaramayin tojik, o‘zi bo‘lsa o‘zbek ekan. Tag‘i dediki; «Yetti tilni bilurman, uch zabonda she’r biturman». Bir mahal denglar, Qur’oni sharifdan shundoq sura’ qiroat qildiki, tuklarimga jon kirdi. Hay, hay, dedim sani tarbiya qilgonning padariga rahmat! Buxoroi sharifda ham, Toshkanu Moskovda ham uyi bor emish. O‘zi olimi bozarba, shoiri zukko (gapini she’r qilib aytadi) ekan. «Ey shogirdi kamolras, dedim, andak andesha tutib, magarkim uy uchta bo‘lsa, xotun ham...» «Ey ustozi purhavas, dedi bosh egib, bir qoshuq qonimdan keching, emdi, vaqtida shundoq gunoh qilganmiz». Fatvo berdimki, bu shariatda ravodur, xijolat tortmoq chikora?! Guftigo‘yimiz avjiga chiqdi. Ayon bo‘ldikim, kazo-kazo zotlar va peshvolar birla hamnishin-u hamroz bo‘lgan ekan. Jayxun birla Sayxun arolig‘inda ani bilmaydurg‘on kishi chiqmog‘i amri mahol emish. Sharqiy faqat o‘zini ulug‘lamay bot-bot kaminani ham sifatlar, hamdu sano o‘qurdi. Bu holdan sarafroz o‘lmoqni ham, hijolat chekmoqni ham bilmasdim. Ha, tillotabiat erdi bu odam. Chunoni bamisli Iskandar xurrak tortmas, sharobni og‘ziga olmas; Dersu Uzaladek serjog‘-u befahm emasdi. Gapini yetti o‘lchab gapirar, izzat-odobni joyiga qo‘yib qo‘yur erdi.


    Ustozu shogird to nisfishab suhbat qurdik. Bevafo umrning bebaqo tashvishlari, pul topmoq, ro‘zg‘or tebratmoq xususinda hasratu nadomatlar bo‘ldi. Shar­qiy– Sa’diy, Hofizdan baytlar, ruboiylar o‘qub, nopok amaldorlarga nafrat o‘qirdi. Ayon bo‘ldikim, haqiqatgo‘yligi bois, bisyor musibatlar chekkan ekan. Zukkolik ila millat xususinda jonso‘zliklar qilar, g‘ayridinlarga nopisandlik ko‘rsatardi. Nopok erkaklar, qallob shogirdlardan andoq nafratlandiki, haddi yo‘q.


    Ertasi badi peshin kulbamga ixtiyor etsam, shogird she’r birla peshvoz chiqdi.


    Ey ustodi mehrdor,


    Sharqiy sizga intizor!


    Dedimki: «Zukko hamda hozirjavob shogirdning sadag‘asi ketsang. Bundoq jannati odam birla hamxonayu hamsuhbat bo‘lmoq...» u suxanimni kesib, davom berdi: «... savoblarga to‘lmoq». Zud o‘tmay, ul sadoqatmand shogird choy kelturdi va kamina halovatdan iyib ketdim. «Mullo Sharqiy, dedim, sizni kaminaga xudoning o‘zi yubordi; bar’aks dilxunu dilranj bo‘lur erdim. Ekki banda hamxona bo‘ldi – man qon qaqshadim. Dedi: «Sizga ozor yetkazgan nonko‘rga xudo jazo bersun! Neki xizmatlaringiz bordur kaminai kamtarin kamarbastadur!» Javob ayladim: «Shu kalomning o‘zi kifoya va andin sarafrozman.»


    Badazon xushchaqchaqlik qildik. She’rxonlik, latifgo‘ylik bo‘ldi. Bir mahal savol ayladimki: «Ey shogirdi barkamol, xotun uchta degan erdingiz, bala-chaqachi?» «Bala -bor-u, chaqa yo‘q, chaqa bor-u aqcha yo‘q», suxanbozlik qildi u. Ey dedim, ofarin sanday zukkoga. Sharqiy bo‘lsa shakarguftorlikda davom etardi:


    Ustoz otadan ulug‘,


    Dili shafqatga to‘lug‘.


    Sharqiy shudir haq yo‘li –


    Tabarruk ustoz puli!


    Vo bachchag‘ar, dedim ichimda, bu nimaga sha’mayu ishora qildi? Yo shahri musofirda kamxarj bo‘lib, pulga zoriqib qoldimi?! Boz andak tanaffus o‘tkazib, savol ayladim: «Ey shogird, pul degani qo‘lning kiridur va ul bebaqo-yu besamardur. Magarkim, besarmoyadursan – ranj tortma!» Dedi: «A’lofahm ustozlarning qurboni bo‘lsang arzir.» Jomadonimni shartta ochdim-u, boylamadan falon so‘mni olib, qo‘liga tutqazdim. Dili ravshan tortib, kifrigiga nam oldi. Qo‘limni o‘pmoqqa xarchand azm qildi – imkon bermadim. «Ustozi buzrukvor, ushbu saxovatingiz o‘n bo‘lib qaytgay», dedi.


    Ayni shom mahali falaki bebaqoning kechmishlari borasinda guftigo‘y qilib turgan edikki, eshib ochilib, ostonada ekki jonona yuz ko‘rsatdi. Ushbu juvonlarni ta’rif etadurg‘on bo‘lsam, ularning har biri bir paripaykarga barobar ekanligini ta’riflab o‘tmoq ham qarz, ham farzdur. Ana haqiq lablar-u, ana xipcha bellar! Yanoqlarning gulgunligi, chehralarning beg‘uborligi, ko‘kraklarning barkamolligini birma-bir ta’rif etadurg‘on bo‘lsam, gunohga botishdan cho‘churman. Voy sani... Ko‘zlarning xumorligi, gilosrang lablarning tashnaligini ko‘rub, xayol qildimki, bu ham ollohning bir inoyati va biz begunoh bandalarga ko‘rsatgan karomatidur.


    Alar o‘zlarini ichkari olib, Sharqiy birla garmu jo‘shon ko‘rishdilar, holpursliklar, shakarguftorliklar qildilar. Angladimki, qo‘hna o‘ynoshlardur. Badazon ikkovlon Sharqiyni silab-siypashga, yalab-yasqashga kirishdilar. Kamina bu nojoiz holdan andak hijolat tortib, kalovlanib, bo dag‘i esankirab qolganimni gardaniga olmog‘im joizdur. Bir zamon alar mandan tariqcha ham tap tortmay, bir-birlariga andak besharm-u behayo gaplarni aytishga kirishdilarki, faqir bisyor diltanglik tortdim. Juvonlarning serishvasi shogirdimga savol aylab qoldi. «Sharqiy, bu amaki kimdur?» Illo uning so‘rog‘idan: «Nechun bu befahm chiqib ketmaydur», degan so‘roqni o‘qudim. Hamxonam xorij tilinda beparvo javob ayladi: «This is mai costrate negvo1 (Maning bichilgan malayim) Bu kalomning fahmiga yetmagan o‘lsam hamki, ani xotirga oldim. Va behayo zaifalardan biri nimluch bo‘lg‘och, tob berolmay, tashqari ravona bo‘ldim. Fikr qildimki, Iskandar birla Dersu Uzala bu betavqif shogirddan chandon ustun erdilar. Qaytib kulbamga kirmoqqa yuzim chidamadi va shabi daroz sovuq ko‘chalarda darbadar bo‘lib yurdim. Ey Karimi qudratnok shu sitaming ham bor erdimi, deb zor-zor, chun abri navbahor yig‘lab, iltijo etgonim buturur.


    Ne gunohlar qilgan erdim, ey tangrim,


    Ko‘cha-kuyda bani sarson qilding-o.


    Ustixondan o‘tdi Moskov savug‘i


    Musofirni zoru giryon qilding-o!


    Sado bergil ummatingga Muhammad,


    Man – faqirni misli xazon etding-o,


    Zor qaqsharman emdi bilsang to sahar


    Qaqshatding-u, tag‘i hayron etding-o!


    Bachchag‘ar Sharqiyning bundoq beandishaligidan nadomatlar tortdim. Bir mahal lug‘at varaqlab, haligi suxanni tarjima qilsam, shunoqa gap. Jonim xalqumimga tiqildi. Voy sen haromining hamshirangni... dedim. Sanaqa betamiz shogirdni hiqildog‘ingdan bug‘ib, tavba-tazarru qildirmasam, nomimini bashqa qo‘yurman!


    Jahlga minib, xonamga kelsam, bu noodami nokas xayr-xushni ham nasiya qilib, dumini tugib qolibdi. Voy sen ipirisqining basharangga ayog‘im! Lahatga ko‘ndalang bo‘lgur! Shaytoni lainga bergan pulim sadqai sarkuya, jomadonimdan ham talay zaruratlarni o‘maribdi, padarla’nat! Qaydin ham topurman emdi – bu jo‘gibachchani?!


    Ha mayli, bosh yorilsa, qalpoq tagida derlar. Tani-jon sog‘dur-buning o‘zi davlatdur! Bu hol saboq bo‘lur va badazon xushyorlik qilurman.

    Juma peshin tahorat olib, Alloh farzini ijro etmoq ilinji birla, qaydasan Moskovning masjidi jomesi, deb yo‘lg‘a otlondim. Yaxshilar yo‘l ishora qildilar va alarning sharofati ila bag‘oyat bohasham, bosalobat masjidlarini topdim.


    Xudojo‘y namozxonlar bisyor bo‘lub, totorlar, Kafkaz ahli bag‘oyat bosipo va bog‘urur erdilar, yakchand qalpoq kiyganlar ko‘zga ko‘rinur, valek alarning liboslari urungan, yupun, saqollari poku ko‘rmagan erdi va Xudoi taoloning yerdagi uyi, aniqrog‘i aning salobati oldinda o‘zlarini xoru xasdan beqadr, ozurda, hurkak tutur erdilar. Bir farg‘onalik noskadusini chiqarg‘on erdi, yonidagi chechen nopisand niqtab, devordagi “Nos tuflanmasun” xatiga ishora qildi.


    Totor imom-xatib minbar minib takbir va tahlillar qildi. Amri ma’rufinda olami islom uchun duolar aytdi. Ahli majlisni insof, adolat va ibodatga, ulamo qavmiga ehtiromga da’vat qildi. Mehrob sari yuz burub saf tortduk. Badaz namoz bisyor yengil tortdim va bu dunyoi bebaqoda yalg‘uz emasligimga shukr aytdim.


    Darvoza tashinda biror tanish-bilish musofirni ko‘rurman deb ko‘zum javdirab turgon mahal erdikim, Do‘sbek duxtur paydo o‘ldi. “Ibi, ibi, dedim, o sani manga xudo yetkurdi.” Biz bag‘r ochib ko‘rushduk. Badaz holpurslik u qahvaxonaga kirib gapzanon qilishni afzal bildi, man ham tarxashlik qilmay ko‘ndum.


    Emdi bu balaga ta’rif beradurg‘on o‘lsam, aning bag‘oyat xudojo‘y, imoni butunligini aytib o‘tmog‘im ham qarz, ham farzdur. Magaramki, mardum ani duxtur deb atasa ham, aslida molduxturdur. Besh yil o‘qub, yaxshi ta’lim oldi. Ammo ishga kirishi mushkul kechdi. Shu bois, chorvosi bor odamlarning o‘yiga borib, qo‘y-echki-yu, qaromollariga davo berib yurdi. Ishi andak avj olg‘ach, o‘yiga duxturxona ochdi. Odamlar sigirlari va hatto kuchuklarini ham yetaklab keladurg‘on, jonivorlarig‘a shifo topadurg‘on bo‘ldilar. Bir kun, ayni peshin borsam, eshik aldinda bir urus kampir pishagini achosh qilib shashqator yosh to‘kub o‘lturur erdi. “ Ha, babushka, dedim nima bo‘ldi?”. “ Pishagimni ichi qotib qoldi” dedi. Do‘sbekka olib kirdim, deng u dori ichdirdi va dame o‘tmay janivor tuzoldi.


    Ammo-lekin dilsiyahlar va ta’magirlar paydo bo‘ldilar. Hamsoyasi nobop erdi, ustidan yozdi. Soliq katta jarima yukladi. So‘g‘un bor-ey, deb Moskov ravona bo‘ldi.


    Man so‘ramayoq Do‘sbek tiriklik tarzi, qiladurg‘on yumushi xususinda suxan ochdi.


    - Bir boyning maymunini boqurman. Ani cho‘miltirurman, avqot berurman, libos kiygizurman va boz dag‘i yangi hunarlar o‘rgaturman. Boy oyig‘a falon rubl berur, ani O‘zbakiston puliga chaqadurg‘on o‘lsak, milliondan oshur.


    Bundoq chamalab ko‘rsam, yaxshi pul. Bizning dehada muallimning maoshi ekki yuz ming. Aning yarmini plastikaga solurlar, qolg‘onini obuna puli, gaz puli, svet puli, taftishchiga non puli, balnisaga qon puli deb qaytarurlar. O‘ttiz nafar balaga ham donish, ham odob o‘rgataturg‘on muallimga shimildiriq ham tegmaydur. Duxtur bo‘lsa birgina maymunni boqib shuncha haq olur. Bu qandoq bedodlik?


    Badazon duxtur dehamizdagi qavmlarini birma-bir yo‘qladi va man alarning sihatligini gapurdim.


    - Emdi, dedi bizning kulbaga borursiz va bir piyola choy no‘sh qilursiz. Va jonu holimga qo‘ymay, chorcharxasiga mindurdi. Qibla tamon yakchand chaqirim yo‘l bosgach, jamshedona qasr paydo bo‘ldi. Biz pastakrok o‘yga kirduk va nogahon ichkari o‘yda turg‘on maymunni kurub, andak xavotirim oshdi. Janivorga jinsidan kalta ishton, boz yelkasi tasmali yaktak kiygizilgan erdi va liboslari zebo erdi.


    - Buning nomi Jekson,- izohladi duxtur. Har kun libosini yangilayman. Xo‘jayin uni bisyor do‘st tutur, har begoh ani yo‘qlaydur, gapga soladur, bag‘riga bosadur.


    – Nu, Jekson,- duxtur uruschalab, maymunga so‘z qotdi,- mehmonga ta’zim qil.


    Janivor deng ekki qat bo‘lub, manga ta’zim bajo kelturdi.


    - Emdi,- dedi alarning kafshlarini tozalab qo‘y. Davay, davay!


    Magaram kafshim toza bo‘lsa ham maxluq, latta olib uni artdi va man andak hijolat tortdim. Badazon deng, duxtur maymunning oldiga xontaxtacha qo‘yub, ustiga banan, pishgan lo‘biyo, non, sharbat va dag‘i allanimalarni tortdi va: “ Qani, dastarxonga marhamat”, dedi. Bad o‘zimizga ham dastarxon yozib, shunoqa ne’matlardan qo‘ydi. Badaz taom maymun allanima deb hiqilladi. “Yaxshi, yaxshi, seychas, dedi hamrohim va izohladi - Jeksonni peshoblari tang qildi.” So‘ng janivorni hojatxonga olib kirdi. “Emdi qo‘lingizni yuving, dedi unga, hayal o‘tub chiqqach. Maymun bo‘yso‘ndi. Hamma jo-bajo bo‘ldi va boz janivorga suxan qildi. “Emdi mehmonga bulbul bo‘lub xonish qiling.” ”Janivor bo‘lsa boshini sarak-sarak qilib, inkor ishorasini qildi. “Mayli, mayli, undoq bo‘lsa, ot bo‘lub kishnang.” Janivor deng, otning xuddi o‘zi bo‘lub kishnadi va man behad sarafroz o‘ldum.. Do‘sbek kaminaga qarab davom qildi. “Boz qarg‘a, qaramol, jiblajibon, Jeksonga ham taqlid qilur. Emdilikda narda o‘ynamoqni o‘rgaturman. Badi bir-ekki sana xo‘jayin birla narda suradurg‘on bo‘ladur.”


    Shu tariqa ta’rif-u, rosa tafsin qildi ul badbasharani.


    -Urus – yaxshi xalq,-davom berdi u,- ammo bachchag‘arlar ko‘p ichurlar. Ayol-u erkak, bachcha-yu, boboy tap tortmay, xudoday qo‘rqmay, mayno‘shlik birla bandurlar. O‘tgan yakshanba deng, Xudo bir rahm qildi. Kazo-kazolar mehmon bo‘lib kelg‘on erdilar va bazmi Jamshed qildilar.. Xo‘jayinni kayfi avj olib: “Jeksonni olib kiringlar,” deb farmoyish qildi. Xavotir va andesha aralash janivorni yetaklab bordim. Xo‘jayin sarafroz o‘lub: “Jekson, qani mehmoni mo‘htaramlarga bir ta’zim bajo qil” dedi. Bu rad qilmay, zaifu mardga birma-bir bosh xam qilib chiqdi. Mehmonlar badmastlik ila shodon xanda qildilar. “Emdi xonimlarning qo‘lini muchchi qil” farmoyish berdi. Qaysiyamki zaifa injiqlik va noz-firoq qilmay qo‘l uzotdi, janivor bo‘sa qildi. Behisob xanda qildilar, sarafroz o‘ldilar. “Emdi, dedi xo‘jayin Jekson bo‘lursan, o‘yin tushursan”


    Ani sahnaga chiqorib, musiqani valanglatib qo‘ydular. Bu janivor bo‘lsa, o‘zum o‘rgatganday, musiqaga hamohang vujudini larzaga solar, Jeksondak shaxdam va boz hayratzeb qiliqlar qilar, avoz ko‘tarurdi. Zaifu mard jo‘r bo‘lub, echkidak dikirlab, o‘yin tushur erdilar. Shavqun-suron erdi.


    Badaz tanaffus deng, ko‘ziga aynak olg‘on, deputat mehmon avoz ko‘tardi: “Emdi anga araq ichirurmiz.” “Taqsir, dedim, qo‘rqub, bu - maymun, zinhon va zinhor odam emasdurki, sharob ichsa.” “Bas qil, durak, dedi, san bilmaydursan, maymun - mana bizlarmiz. Bu ajdodimiz. Ichadur! Zastavit qilurmiz! Maymun ham no‘sh qiladi, san ham, dedi hamshirag‘ar. Bu qandoq xunuk ko‘rgulikki, hamma no‘sh etsa-yu, bu bedavo ichmasa. Yo bizni odam o‘rnida ko‘rmaydurmi? Nima namoqulchilik?”


    Rosti gapki, o‘ttuz yillik toat-ibodatim xoku turob bo‘lishidan vahm qilib, qo‘rqub ketdim. Yakchand zang‘ar badmastlar janivorni tutib turdilar, aynak olg‘on berahm uning og‘ziga hishsha suqdi. Janivor bisyor azob tortdi.


    Mashoyixlar demishlarkim, devona gurez, mast omad, mast gurez, zarmast omad. Bu bandalar zarmast va har baloliqqa moyil erdilar va qochmoqliq hunar hisoblanur erdi.


    “Marhamat, Jeksonga gazak,” dedi mehmon bir bananni uzotib. Ammo beandesha maymun gazakdan yuz o‘gurub, deputatning betiga bir laxt tuf deb yubordi. Ul bachchag‘ar qahrga mindi, g‘azab birla: “tapponchamni beringlar, bu maxluqni oturman” dedi. Ahli bazm sarosima hamda xavotir ila sukutga cho‘mdi.


    “Qoch,” dedim maymunga, balandni imo qilib. U bir halloz ila ekinchi qavatga chiqdi-yu, ko‘zdan pana o‘ldi.. G‘ala-g‘avur bo‘lub, badbaxt deputatni alqashga, jahldan tushurishga jazm qildilar. Zaifasi, qaysikim, aning yelkasi va taxtapushti yalang‘och, etagi yirtilg‘on erdi va bu nimluchligi har qandoq erkakni hirsu-xayolini buzur erdi, ul badmast va jaholatmand erini quchog‘iga qo‘chub, Xudoning zorini qildi.


    Man pishakdak ohista chiqib, nadomat ila kulbamga yo‘l oldim. Qarasam, bu janivor kaminaga muntazir bo‘lib turg‘on ekan. Dedimki: Hay-hay beodoblik qilding.”


    


    Hijriy 1431, melodiy 2010, zulhijja, begohi chahorshanba sanasinda bitdim. Musofirxona. Boz davomini yozurman, deb qo‘l qo‘ydum. Kalvak ibn Maxsum va dag‘i as Samarqandiy.

    Begohi yakshanba deng, xobgohimda garduni dunning nogahoniy ko‘rguliklari xususinda xayol surib o‘tirib erdim, berun tarafda shavqun suron qo‘pdi. Yelkamga yaktak tashlab, andak xavotir ila chiqsam, kulbamdan to‘rt-besh eshik rostda avj g‘ala-g‘avur. Bir nimarsa fahmlamay, nazdikrok bordim. Qarasam, sersaqol bir urus mard birla zaifa Odam Ato birla Momo Havo libosida, ya’ne qip luch erdilar. Erkak ekki qo‘li birla avrotini yoshurub turur, zaifaning har biri yaltirbosh hokimimizning kallasidak keladurg‘on appoq siynalari avezon erdi. Alar vahm va hijolatdan dag‘-dag‘ larzon erdilarki, hech bir hisobi yoinki taqqosi yo‘qdur. Bir zaifa rahm qilib, ayolning ustiga choyshab pana qildi, digari erkakka yaktak tutqozdi. Lokinda shu muddat bir shaddod vaysoqi va beandesha zaifa alarning ustidan choyshab birla yaktakni yulib otdi, bir nimalarsalar deb avoz ko‘tardi, janjol qildi.


    Shu fursat deng, bir erkak shitob birla alarning xonasiga kirdi va dame o‘tmay uzunligi, Allohu a’lam, ekki quloch, g‘afsligi ham odam poyidek keladurg‘on gazandani ko‘tarib chiqdi. Mardum vahm qilib chekindi, g‘ayridinlar cho‘qunub oldilar. Bad ul mardak zarra qo‘rqmay, vahshatli yilonni to‘rbaga tiqdi va bozud jo‘nadi. Badazon mirshablar paydo o‘ldilar va kaminai g‘arib xatga tushushdan xavotir olib, o‘zumni kulbamga urdim.


    Urus boboy shinos erdi. Ul xudojo‘y har yakshanba zaifasi birla shu kulbaga kelib yotur erdi. Qaybiram urusmachitning ( alar cherkov deyurlar) imom-xatibi ( alar pop yoki pastor deyurlar) bo‘lg‘oni sabab g‘ayridinlar bisyor izzat ko‘rsatur erdilar. Ayrim zaifalar, domonlari, qo‘llarini o‘pur erdi. Ro‘zi shanbe “Ertaga hazrat zavjalari birla kelurlar” deb taraddud ko‘rur erdilar, bo in jumla xonalarini sidqidil tozalar erdilar.Ammo nechun bundoq noxushlik, dilsiyohlik yuz kursatdi, fahmi ojizim noqis erdi.


    Yakchand soat o‘tub, xonamga farrosh zaifa kirdi va uni asta gapga kirutdim.


    - Yuzi ko‘ysun alarning: ul mochaxar zaifa xotunchasi bo‘lmay o‘ynoshi erkan,- gap boshladi u.


    G‘iybat borasinda urus ayollar ham o‘zumiznikidan qolishmaydur. Emdiki javradi, bu laqqi hisobi yo‘q. Ul serjog‘ning bayonidan shu narsa ayon o‘ldiki, o‘ynosh zaifa ham tarki dunyo qilib, monastir deb ataladurg‘on joyda ro‘zgurzonlik qilur ekan. Shundoq tabarruk joyda turub, sersaqol pop birla don olishib qolibdur. Va alar har yakshanbe kelib, bu yerga shahvat va zino qilur erkanlar. Holigi, alarni duoi bad qilib, janjol qo‘pturgan zaifa popning nikohdagi xotuni ermish va alarning bu harom-harish qadamlaridan voqif bo‘lub, g‘azab otiga minibdur. Badazon tanish morbozni tutub debdiki: “Alar ko‘rpaga kirgan mahal, san yiloningni tirizadan kirgizib yuborursan. Man sanga falon rubl berurman.” Morboz rozi o‘lub, yilonni xonaga ravona qilibdur va dame o‘tmay, oshiq-ma’shuqlar qo‘rqub, tashqari otilmishdurlar.


    Vo, makri ming tuyaga yuk bo‘ladurg‘on xotunlar! Magaram asho‘lalarda alarni xushfe’l, mehrubon deb alqasalar hamki, baraks bisyor qasoskor, makkor hamda berahmdurlar alar!


    Ey erkak zoti, magaram o‘ynoshga boradurg‘on o‘lsang, zinhor va zinhor bu namoqulchilikni isini chiqorma. Baraks popdak sharmandai sharmisor bo‘lursan!


    Bore gap shu. Badazon o‘yqum kelmadi. Nachora, ulamolar arosinda ham chapga ketadurg‘onlari bo‘lur ekanda. Biz bandai ojizlar nima ham derduk. Odam Ato birla Momo Havo shu bema’nilikni qilg‘och digarlardan ne umed?


    Machitimizning ham bir imom-xatibi bo‘lur erdi. Odob xususinda vaz aytsa, tukingga jon kirurdi. O‘zi ham payg‘ambar yoshidan oshgon bo‘lub, mardum bisyor hurmat ko‘rsatur erdilar. Shundoq odam islavotxonaga borib, bir fohishning ustida bandachilikni bajo kelturdi. Fohishaga aqchalar berib dedilarkim, tilingni tishla. Ammo gap chiqib ketdi. Hay, hay, hay... Shunoqa gaplar.


    Popning ham aytgonini qil, qilganini qilma,- desa ravo bo‘lur, fikr qildim va ustimg‘a ko‘rpa tortdim.


    


    


    NOMA № 6


    


    Eshitdimki, shahar ilkindagi dehqon bozorda yakchand barodarlar tijorat birla band erkanlar. Ro‘zi chahorshanbe, bismilloh deb ul tarafga ravona o‘ldim. Taksi tutg‘on erdim, sohibi xo‘ja ahrorlik tojik bala chiqdi. Gapzanon qilib bordik. Yakchand sana bul shaharda shu yumush birla bandlig‘ini boz aning sharofatinda ro‘zg‘or tebratib turg‘onini izhor qildi va kaminani dame o‘tmay bozor eshigiga ro‘para etdi.


    Yo, navzanbilloh! Bu Maskov bozorimi yo Urgutning Jumabozori?! Bore odamlar, ya’ne dalloldan - hammolgacha, qaravuldan - farroshgacha o‘zimizning musulmonlar bo‘lub, alar o‘zbeki yoki tojiki gapururlar erdi. Yakka-yakka qaltiroq urus kampirlar, inchunin kafkozliklar va digan g‘ayridinlar ham voqe erdilar.


    Rasta aralab boradurg‘on mahalim, nogoh G‘iyosboytoyni ko‘rub qoldim va bisyor sarafroz o‘ldum. Ul musofir ham bag‘r ochib keldi.


    Bu qiyomati barodarimning asli nomi G‘iyosboy, ammo qaysi kun mo‘ylab qo‘ydi, mardum G‘iyosboytoy deb ataydurg‘on o‘ldi. Boz bir laqabi , Jo‘rajondur. Kim bilanki, gapzanon qildi, kattami kichik Jo‘rajon deb gapirur. Kalxoz mahali amaldor edi. Kalxoz barham topti va ul savdo idorasiga o‘tdi. Ammo bu idora ham barham bo‘ldi. Badazon G‘iyosboytoy noiloj Moskov yo‘lini oldi.


    Badaz garmu-jo‘shon voxo‘rlik shu nimarsalar ayon o‘ldiki, bu odam alafchafuro‘shlik ( uruslar zelen, deyurlar) birla band bo‘lub, savdogarlar O‘zbakistondan ko‘kat kelturur va bular ani bog‘cha qilib sotur erkanlar. Ekki quloch keladurg‘on peshtaxtani bir ozorboyjondan qimmat-qiron ijora olg‘onini gapurdi. Ul joyda zaifa savdo qilur erdi, jufti haloli bo‘lsa lozim. Peshtaxtada ko‘kpiyozdan tortib shibitgacha, rayhondan - otquloqqacha har ne giyohlar voqe bo‘lub, savdo ham chapdast erdi. Bu g‘ayridinlar alafni bamisli echki xush ko‘rishlaridan garang o‘lub, yaqongni tutasan.


    – Jo‘rajon, bultur shu hisobdan bir “Neksiya” oldim. Bizning moshin Toshkand-u Samarqanddan Moskovda ekki baravar arzon. Bo in sabab Moskovdan xarid qildim. Ammo sarhaddan o‘tishda bisyor aqcha oldilar, jo‘rajon. Ikki o‘n besh - bir o‘ttuz bo‘ldi.


    Shu fursat deng, so‘xtasi savuq bir mirshab ro‘paramga to‘xtab, na salom va na alik : “Yuz rubl ber”, dedi o‘zbekilab. Boz tojikilab ham qo‘shib qo‘ydi. “ Sad rubl deh”. Ibi, dedi o‘zumcha onangni haqqi bor erdimi manga, xotintaloq! Ammo G‘iyosboytoy chaqqonlik ila kissasidan pul chiqorib, holigi muttahamga uzotdi.


    
      	– O, nimaga man uchun aqcha berdingiz,-so‘radim.

    


    – Ey, jo‘rajon, qalpoqni kissaga solib qo‘yung. Bu zang‘arlar qalpoq kiygandan mazaxo‘rak bo‘lib qolg‘onlar. Bore milisasi bisyor badfe’ldur va dag‘i har baloga giriftor qilurlar. Shu pul sadqai sar,- javob berdi ul.


    Boz shuni fahmladimki, bizning mardumlar mirshablar birla kavkozliklardan qo‘rqubroq ro‘zgurzonlik qilur erkanlar. Alar birla hisob-kitob qilmag‘onlarning boshiga bisyor kulfatlar yog‘ilur ermish.


    - Qavushmog‘imiz oqsoq. Bo‘lmasa urus mamlakatida bozorchilar, binosozlar, boz moshin haydaydig‘onlarning bori – bizning mardumlar. Alar bo‘lmasa, bu dayuslarning jami yumushlari to‘xtab qolg‘on bo‘lur erdi, jo‘rajon. Boisi: o‘zlari mayno‘shlik birla bandlar.


    Bir mahal deng, nogoh nosfurushlar rastasiga g‘avg‘o qo‘pdi. Ekki chapani odam ( lahjasi xorazmi) saqol qo‘ygan, bisyor xushfe’l ko‘rinadurg‘on, xudojo‘y musulmon mo‘ysafedni giribonidan tutub, haq talab qilur erdilar. “ Yo navzanbilloh, deyurdi otaxon, man appoq saqolim bilan shundoq qiladurmanmi? Musulmonlar, bu qandoq bedodlik?”


    Odamlar araga tushdilar va ekki xorazmi nadomat tortib ketdi. Taajjub birla G‘iyosboytoyga qaradim.


    
      	– Bu hojini Asrori kaft, deyurlar. Nos savdosi birla banddur. O‘zbakistonu, Tojikistondan nosni qopi birla kelturub, maydalab sottirur. Urgut-u, Samarqand-u, Moskovda ham o‘y-joy soldirg‘on. Xotun ham A’llo-hu a’lam, uchtadur, jo‘rajon. Uch bor haj qildi. Ammo bir bedavo kasali borki, zinhor va zinhon andak voz kechmas. Ya’ne nosni ko‘tara xarid qilib, pul sanab beradurg‘on mahal kafaki qilur. Mazmuni bundoqdur: pulni xaridorg‘a ko‘rsatib, havvor sanaydur va uzatodurg‘on mahal, morbozlik qilib, ming rubldan kami ikki yuzini kaftiga qisib qolur. Ko‘zbaylog‘uch ham buning oldida ojizdur. Magaramki, xaridor olg‘on pulini boz sanaydurg‘on va kamomadni fahmlaydurg‘on o‘lsa, “ E, shundoq bo‘libdurmi, gumrohlik kaminadan o‘tibdur” deb pulni qo‘lga olur, kissasidan namoyish qilib ikki yuz chiqorib qo‘shur va uzotadurg‘on mahal dag‘i kafaki qilur, xaridorni qaqshatur.

    


    Jo‘rajon birla gapzanon qilduk. Yetti kishi – zanu mard kavakdak xonada yotur erkanlar.


    – Topishim yaxshi, jo‘rajon, ammo balalar Samarqandda, alarni ko‘rganimga yil o‘ldi,- hasrat qildi boyaqish.


    Ketar mahali aravacha tortib boradurg‘on odamg‘a ishora qildi. Aravasiga qavun, kadu, to‘rba ortilg‘on edi, yonidag‘i urus kampir jerkib yo‘l ishora qilurdi.


    – Bo‘lmaydurg‘oni ekki dunyoda ham shuldur. Bu xunosa kuni birla pishqirib arava tortur, aqcha topur, bad borig‘a mayno‘shlik qilur yo fohishaga borur. Samarqandda bala-chaqam bor, deb xayol qilmas, jo‘rajon.


    Pesh az panohi xudo qilmoq G‘iyosboyni tilifonini yozib oldim va biz xayr-xush qildik.


    Tushimda sho‘rlik G‘iyosboytoy kuchuk azobinda aravacha tortib borur erdi. Rahm qilib lab juftladim: “Jo‘rajon, yurtga qaytmoq joizdur. Emdi zinhor va zinhor yigitcha emasdursiz. Vatanni sevmoq iymondandur”. Debdiki: “Boyad, vatan ham biz g‘ariblarni sevsun” Badazon urus kampir avoz ko‘tarib, bizni sahroyi, teginxur, deb haqorat qilibdur. Shu fursat deng, aravacha “Neksiya”ga aylanibdur va G‘iyosboytoy birla kampir anga minib, ravona bo‘libdurlar.


    Harchandki zo‘r berdim, tush ta’birini fikr qilolmadim.

    Ko‘cha kezar erdim, bir mahal ko‘rdumki, alamon yakchand qizil bayroqlarni bardor-bardor qilib saf tortib yurur va alarning keti ko‘rinmaydur. Yo navzanbilloh, tushummi, o‘ngum: safning pesh qatorindag‘ilar dohiy Lenin, Stalin suratlarini ko‘tarib olg‘on erdilar. Yozuvlarni o‘qudum: “ Yashasun kommunizm!” “Dunyo proletarlari birlashinglar” va digar. Lop qilib, yodimg‘a balaligim tushdi.


    Iyd kunlari Registondan parad o‘tur erdi, ahli shahr xuddi shundoq yalavlar va shiorlar tutur erdilar. Alar ham Lenin, Stalin birla ekki sersaqol boboyni suratini olib o‘tur erdilar. Va roh-baroh “Yashasun! Yashasun!!!” deb avoz berur erdilar.


    Hayron qoldimki, Moskovda hozir ham shundoq yo‘l tutur erkanlar. Hayratim hamda zavqim chandon avj olib, alar birla yonma-yon yo‘l bosdim.


    Alamon bir maydonga kelib, to‘xtadi. Badazon avozi bisyor dag‘al bir mardak minbar minib, gap boshladi. Ko‘p suxanini chaqmoqqa fahmim ojizlik qildi, ammo o‘tgan zamon bisyor yaxshi bo‘lg‘onlig‘ini ta’rif qildi. Non falon, sariyog‘ falon pul erdi, ya’ni bisyor arzonchilik zamoni erdi, dedi. Yuragi otning kallasidak chog‘i, bu hukumat borini rasvo-yu raddi qildi, dedi bachchag‘ar zarra cho‘chumay. Bad g‘ala-g‘avur qo‘bdi, minbar ahli ehtirom ko‘rsatib, roh berdilar va minbarga...yo navzanbilloh, o‘ngummu, tushum dohiy Stalin chiqdilar.


    Dilim fahmlab turubdi, siz bovar qilmayabsiz, bu avsar Kalvakning ko‘ziga insu-jins ko‘rungan, yo sho‘rluk devona bo‘lgan, degan xayoldasiz. Bisyor bad ko‘rganim qasamxo‘rlik, ammo yalg‘on gapursam, mayli shu xobgohim chappa bo‘lsin-u, man takka qolay.


    Emdi dohiy Stalinni salobatlarini bilursiz. Mo‘ylablarini asta tob berib, og‘ur qadam qo‘yub chiqdilar.


    Bir zamonlar kalxozimiz ham, maktabimiz ham shu zotning nomlarida bo‘lub, ekki joyda haykallari muhayyo erdi. Idora ro‘paro‘sidagi haykal, shu shapkalari, shu liboslari birla qo‘l uzotib turur erdi. Ammo taajjub etardikki, dohiy ne bois qiblaga ishora qilmay, Abulqosimi to‘qumni o‘yini ko‘rsatur. Maktabimizdagi haykallarida beldan pastlari ham, qo‘llari ham yo‘q erdi va mardumi noxonda bundan taajjub etardi.


    Qissa ko‘toh, dohiy Stalin minbar minishlari bilan alamon jimidi. Shivir-shivir qildilar. U kishi xatman dona-dona qilib, zeru-zabarni joyiga qo‘yub gap boshladilar. “ Insholloh, biz sho‘rolar davlati va boz hukumatini qaytadan bunyod eturmiz. Sarhadlarimiz bo tag‘in buyag‘i Afg‘ongacha, buyag‘i Ovrupo kindigigacha boradur! Shundoq boqudrat mamlakatni barbod etganlar qonun oldida javob berurlar! Biz boz maktablar, duxturxonalarni bepul qilurmiz! Yashasun ishchi-dehqon firqasi!”


    Odamlar “Yashasun! Yashasun!!!” deb avoz ko‘tardilar.


    Dohiy Stalindan kuzumni uzmaymang, deng. U ishi o‘turdilar. Bashqasi chiqdi. Bu yuzung qurg‘ur betamiz sasidi. “ O‘zi nima gap? Moskov Osiyodan kelg‘on yapong‘i yasong‘i sahroyilar bilan to‘lub ketdi. Qandoq nochor, nobaror hukumatki, bu chirkinaklarni chiqorib pesh qilmaydur?! Daloy, daloy!”


    Vo zang‘ar, iflos. Hiqildog‘ing kesilgur! Mashoyixlar demishlarkim: egri mo‘ridan to‘g‘ri tutun chiqmaydur! O san haromi o‘ylab ko‘r – bozorlaringni alar farovon qilsalar, o‘y qurib bersalar, moshin haydasalar...shu bo‘ldimi yaxshilikka yamonlik. O‘zung mayno‘shlik ila band o‘lsang. Hamshirai zoringni ko‘ray sani...Fikr qildimki, bobomiz Stalin shu dam aning og‘ziga ururlar. Ammo ul zoti oliy o‘sha vazminliklari birla o‘turdilar.


    Bir mahal deng, Stalin joylaridan turub, panaga o‘tdilar. Tikilib turdim. Voajab, u kishi uyaq-buyaqqa o‘g‘runcha qaradilar-u mo‘ylablarini uzib oldilar. Badazon sochlarini ham bir havuch qilib oldilar, liboslarini yangiladilar. Qarasam binnisi qizorgan bir urus. Voy, xunosa, voy sani betingga ayog‘im, dedim. Shundoq ham aldaydurmi odamni. K...furushni andoq nafratladimki, haddi yo‘q


    Xonamga kayfiyati tirriq bo‘lub qaytdim.

    Aniq esimda turubdur, o‘tgan chahorshanba rasta kezib yurur erdim, beti habashdek qap-qaro, lokinda sochlari appoq bir jo‘gi zaifa (alar sigan deyurlar) bandaga ro‘baro‘ bo‘lib, dediki: qo‘lungni bersang, kaftingga ko‘rub, omadu noomadingni aytib berur erdim.


    Bularning mo‘ltoni folbinlari ham o‘zimizniki misol xira pashshadur. Dedimki, manga orom ber va yo‘lumdan ket, folga zinhor va zinhor bovar qilmasdurman. “Ishonmasang ham ixtiyor ba dasti Baxtiyor, dedi ul xotuncha, ammo suxanimga quloq tutsang bas.” “Gapur.” “San O‘zbakistondan kelgan.” “To‘g‘ri,” iqrorimni izhor qildim. “Bu joydagi jo‘ra-yu, qavmlardan xabar olmoqni maqsad-muddao qilgansan.” “Ibi, topding,” dedim andak hayronlik ila. “Andoq o‘lsa, emdi qo‘lungni ber, qolg‘on qiziqlarini gapururman.” Rozi o‘lub qo‘l uzotdim. U kaftimga boqib fol boshladi. “Vay-bay, dedi, sanda gap ko‘p va qaybirini, qandoq bayon qilmoq manga jumboqdur.” “Gapur, gapur”, bir rubl berurman,” dedim xohishim oshub. “Badaz naq bir hafta hayotingda bisyor qizik voqea bo‘lur. Boz ekki rubl uzot, shunda gapirurman,” dedi shayton. Man aytgonini uzotdim. Zaifa davom berdi. “Hafta o‘tmay bisyor boaql, nozanin juvon birla tanishursan va ani sevib qolursan..” “Qoch-e, dedim qo‘lumni tortib, emdi elikka kirib miyam ayniydurmi? Man jinnimi? O o‘ttuz yillik toat-ibodatim ko‘yurmu, Samarqandda xotun, bala-chaqa, degandak”.


    Boz yo‘lda davom berdim. Ammo fikru-zikrim xunosa jo‘gining foli birla band o‘ldi. Lappi rost chiqmasun, deb xavotir ham oldim. Shu-shu kun sanaydurg‘on, xushyor turadurg‘on o‘ldum. Hafta o‘tdi va folbinni xayolimdan qariybki faromush qildim. Chahorshanba, panjshanba, juma o‘tub, shanba begohi o‘turub edim, nogoh bir zaifa choy ko‘tarib kirdi.


    Bu juvonni avvol ko‘rgan erdim, navbatchilik qilur erdi va magaram xotiram pand bermasa, haftada bir-ekki kelur erdi.


    Anga ta’rif berudurg‘on o‘lsam qirq yoshlarning nari-berisida, sochlarinin sariqligi asl urusligidan dalolat, appoqqina, na ariq va na semiz, valek bisyor-bisyor xushfe’l, xushsuxan erdi. Dilim nimagadur “jiz” qildi va folbin zaifani esladim.“ Taqsir, dedi, badaz salom-alek, man sizga choy kelturdum. Siz - osiyolik mo‘minlar ko‘k choyni bisyor xush ko‘rursizlar.” “Buni qayondan bilursiz”, savol ayladim, andak tabassum va xohishmandlik ila. “O, man ham O‘zbakistonlik – Ohangaronda tug‘ulganman. Toshkanda o‘qugan erdim. Bir muddat muallimlik qildim, badazon gazitda ishladim. O‘zbekka tekkan erdim, bechorani o‘ldurib ketdilar. Kun ko‘rmoq dushvor o‘ldi va man ko‘dagimni ko‘tarib Maskovga keldim.”


    Diqqat qilsam, gaplari dildan. Shu alpoz gapzanon qilduk. Ana aqlu idrok, ana didu farosot, deyman o‘zumcha, aning gaplarini tarozuga tortub. Juvonning lablari andak bo‘yoq, qoshlari salgina surma ko‘rgani bois xushro‘ bo‘lib ko‘rinur erdi. Bizni ayollar bir umr mol-hol, bala-chaqa deb pardoz qilmaslar va bu xatodur, fikr qildim o‘zumcha. Ismi sharifi Mariya ekonlig‘ini, ammo rahmatli eri Maryam deb atag‘onini ham yoshurmadi.


    Bundagi yumushlari, tiriklik tarzini savol ayladim. Ul shukri xudo qildi. Yalg‘uz qizi birla ro‘zgurzonlik qilmog‘ini, ekki joyda ishlamog‘ini gapurdi. “Bir ko‘rushda sizga mehrim tushdi, rahmatli erimga bisyor va bisyor monand erkansiz”. Bu suxan kaminaga yog‘dak yoqdi. “Man ham ul hafta sizni ko‘rub, farishtasifatligingizga bovar qilgan erdim, ekki bor tushumga ham kirdingiz”, o‘zi kechirgan bo‘lsin-u, jilla yalg‘onni qo‘shdum.


    Digar gap bo‘lmadi. Ammo shabi daroz o‘yqum kelmay, ani fikr qildim. Bay-bay, liboslari qandoq zebo, baq-baqalari appoq, xushbo‘y islarini man gapurmay, siz eshitmang..Ey Xudo, o‘zung kechirgil.


    Tun o‘tub, zaifa boz keldi va andak o‘zumni yuqotmoqdan beri bo‘ldum. “Man choynakni olg‘oni keldim,- dedi, o‘sha shirin takalluf ila. Emdi badaz hafta kelurman. Sog‘ bo‘lung va ketib qolmang”.


    Aning ijozati birla tilifonini yozib oldim.


    “Bandasining o‘ng yelkasiga Rahmon, chap yelkasiga shayton turur, degan erdi, o‘sha - fohishaning bag‘alida bandalikni bajo keltirib qo‘yg‘on imom-xatibimiz, Rahmon sani to‘g‘ri yo‘lga solur, shayton aksini qilur”.


    Fikr qildimki, man andak shayton vas-vasasiga tobe bo‘ldum va emdi hushumni yig‘mog‘im joyizdur. Boz fikr qildimki, nechun Qur’oni Karimda to‘rt xotunga ijozat voqe. Ne-ne buyuk zotlar o‘ndan ziyod xotun, kanizak olg‘onlar. Zero Kalvak ham alarning avlodi-ku! Biror shinos mo‘min-musulmon xabar topmaydurg‘on, begona shaharda andak ko‘ngilxushikka yo‘l bersak, osmon uzulub yerga tushurmu?!. Buning zavqu- shukuhi bahad-ku! Bobur hazratlari yozadilarki: “Ayb etma, ey rafiq”. Ul zoti bobarakotning ham xotunchalari yakka-yalg‘uz bo‘lmagandur.


    O‘yga sim qoqib, xotunga shirinsuxanlik qildim, sihatligimni dedim va bisyor zarur yumushlar ko‘payg‘oni bois boz bir muddat qolmog‘imni gapurdim. Soddadil zaifam ishondi.


    Tushumda bisyor baland tog‘ ermish. Maryamxon aning yuqorisinda turur, g‘aribni chorlar, man ul paripaykar sari ishtiyoq ila intilib turg‘on ekanman. Maryamxon noz, ishva birla besabr da’vat etar erkan. Bir mahal hov quyiga nazar tashlasam, xotunim balani ko‘tarib, manga ishoralar qilur erdi. “O dadasi, derkan, siz devona bo‘ldingizmu? Nima bu? Qarilikka yo‘rg‘alikmu?”


    Badazon o‘yg‘onib ketdim.


    Rahmonga quloq berurmanmi, shaytonga va tog‘ning naq belida qancha sana tururman, o‘zumga ham ayon yo‘q. Buni Yaratgan bilur va biz peshonada borini ko‘rurmiz.

    G‘ayridinlar teatrusini ham bir ko‘rib qo‘ymoq ilinji va niyatinda vaqti begoh markaz tamon yo‘l ixtiyor etdim. Ko‘rdumki, alarda teatruga ishtiyoq chandon baland. Tamoshobin tirband erdi va man chiptani bir savdogardan falon pulga xarid qilmoqlikdan digar chora topmadim.


    Teatru ibratxonadur, deydular hazrat Behbudiy. Bu gap rostdur – alar juft-juft bo‘lub, zebo liboslarini kiyib kelg‘on erdilar, bu salobatli imoratg‘a. Bir-birlarig‘a tavoze, ehtirom izhor etur erdilarki, tengi yo‘qdur va ta’rif-u, tasannoga loyiq.


    Sahnada Otello otlig‘ qaro arab paydo o‘ldi. Bisyor bog‘urur, serzarda, badfe’l va badrashklig‘i mana-man deb turur erdi aning. Nimarsa savdolar kechdi-yu, ismu-sharifi Dezdemona bo‘lg‘on zavjasidan nohaq gumon paydo qildi. Qissa ko‘toh, anga dediki, falon ro‘molchamni topib ber. Boisi, ul ro‘molchani digar bir noxush mardak qo‘lida ko‘rgon erdi. Ayol harchandki qildi, sabil qolgur ro‘molchani paydo qilolmadi. Badazon bu badrashk mardak xotunini bug‘ub, o‘ldurub tashladi.


    Odamlar bisyor va bisyor nadomatlar tortdilar.


    O‘zum ham anduh chekdim va nogoh Maryamxon xayolimg‘a ro‘yo o‘ldi. Boisi, Dezdemona degonlari ham Maryamxondan sariq soch, bo‘yun va yelkalari appoq, nozuk bir hilqat erdiki, taqqosi yo‘qdur. Hay bachchag‘ar Otello, dedim fikran, bir ro‘molcha deb shundoq nozaninni qurbon qiladursanmi?! Hay-hay-hay...O achosh qilib yot, yelkalaridan muchchi ol, nojins. U yaqqa yumalat, holigi ishni qil, bu yaqqa yumalat, holigi ishni qil...


    Fikri ojizimcha, bizning zamonga kelib, badrashklik xiyla kamaydi. Buning boisi bandaga qarong‘u.


    Hamsoya dehada bir galvarsning xotuni arab yurtiga pul topmoq ilinji birla ravona bo‘lg‘on erdi. Badaz yakchand sana zaifa tarafdan dollar oqib keladurg‘on o‘ldi. Nobaror er deng, o‘zidan ketib, baland imoratlar soldi, moshinlarni qator qildi. Bunisiga toqat qilsa bo‘lur erdi, ammo badmast bo‘lub, choru-nochorlarg‘a nopisandlig‘ namoyon qilib, alarni haqorat qiladurg‘on nobop qiliqlar paydo qildi.


    Bir xoksor muallimimizning ixtiyoriga xorij jaridasi tushub qolg‘on ekan. Bundoq varaq ochsa, anda arab boyning to‘rt xotuni birla tushgan suvrati muhayyo. “Ibi, o mana bunisi bizning yanga-ku,” debdi, zaifalardan biriga barmoq niqtab. Andoq demog‘ining boisi, kundoshlar arasindan boyagi galvarsning xotunchasini tanib qolg‘oni ekan, deng...


    Elning og‘ziga elak tutub bo‘lmas. Suxan tarqaldi. Galvars debdiki, man o‘sha ayoqyalang muallimni yo‘q qilmasam, nomimni digar qo‘yurman. Badazon bechorani qamatmoq fikri birla ko‘p pul to‘kdi, ammo muallim ham andi emas erdi va tukiga ozor yetmadi. Adolat nusrat ko‘rsatdi.


    Dag‘i bir gap. Hikkasi baland bir amaldorni bilur erdim. Bir kuni Toshkan uchaman, deb chiqibdur, ammo tayyora tayyor bo‘lmagani bois niyat amalga oshmabdur. Iloj topmay, xonasiga qaytsa, xotunchasi shofiri birla...


    Amaldor jahl otiga minib: “Bu qandoq namoqulchilik,- debdi, boz xotuniga avoz ko‘tarib: Magaram joriy yil ayollar sanasi atalmaganda, tarsaki birla basharangga tushurur erdim.”


    Ammo shofirini jazoladi: naq ekki oylik moyanadan mahrum qildi, sho‘rlikni..


    Shunoqa gaplar. Har zamonga – bir zamon, deydilar mashoyixlar. Dag‘e alar deydularki: har kimda bir fe’lu xo‘y.


    O‘zi insof ato etsun: mardga ham, zaifaga ham.

    Tilvizor tamosho qilib o‘turib edim, bir mahal tog‘lar, daryolarni namoyon qildilar. Dilim andak jiz qildi – boisi alar zohiran shinos erdilar. Daryo ilkindagi chashmalar namoyon o‘ldi va dedilarki, Zarafshon shu manzildan yo‘l olur. Badaz yakchand muddat daryoning Tojikistondan o‘tub, O‘zbakistonga ravona bo‘lmog‘ini tamosho qildim va qadrdonliqdan sarafroz o‘ldum..


    Lokinda tog‘-u, daryolarni madh qilgan cho‘qqisaqol, uning yaqosindagi mardumlarni bisyor qashshoq va nochor, dedi. Istiqlol bo‘lg‘onidan ilgari tuzuk erdi: har ekki jumhurda yoqilg‘i, ro‘shnoilik, ta’lim va shifo tekin erdi, emdi undoq yo‘q. Moyanalar uchma-uchdur, ish yo‘qdur.


    Qishloqlarni namoyon etdi: o‘ylar pastak, balalarning liboslari yirtiq-yamoq. Boz ikki jumhur shu kunlarda it-mushuk bo‘lg‘onini, bunga katta amal sohiblari sabab ekonlig‘iga urg‘u berdi. Qissa ko‘toh, ko‘p illatlarni namoyon etdi, yamonladi, bachchag‘ar.


    


    Badazon Moskov atrofindagi dehalarni ko‘rduk. Bizdan afzal emas erdi. Gaz yo‘q, suvni quduqdan tortur erdilar. Deyurlarkim, avvol o‘zingga boq, bad nog‘ora qoq. “Farq shundaki, dedi cho‘qqisaqol, biz rostidan tonmaymiz, alarning gazitlari bo‘lsa, tiriklik og‘irlashgani barobarinda, hukumatga hamdu sano aytmoqlikni avj oldirurlar”.


    Bashqa kanalga o‘tdum. Zino qilgan bir mardni sud qilur erdilar. O‘yda ham qozixona janjollarini zavqu shavq birla, bisyor tamosho qilar erdim va har safar adolat nusratidan mamnunliq topar erdim.


    Shu fursat eshikni ohista qoqdilar. Navbatchi xotun tashqari chiqishimni, tilvizorchilar tashrif buyurgonini xabar qildi.


    Bizning qabatda ro‘zgurzonlik qiladurg‘onlardan chamasi yigirma chog‘li banda jam bo‘lg‘on erdi. Bir jikkak zaifa avvol diqqat talab qildi va bad so‘roq ayladi. “Tilvizorda bot-bot gunohkorlarni sud qilurlar. Ani tamosho qiladurg‘onlar qo‘l ko‘tarsun.” Yakchand zaifu mard birla kamina ham qo‘l baland qildim. “Bir buzurg odam aytg‘onki, davom berdi xotuncha, hayot sahnadur va biz borimiz anda taqlid etmoq birla bandmiz”. Bilib qo‘yung: siz tamosho qiladurg‘on o‘sha jinoyatchi, shikoyatchi, guvoh, oqlovchi, qaralavchilar soxtadurlar, ya’ni siz monandlar ijro eturlar. Magaram aynan shundoq voqe sodir bo‘lg‘onmi yo‘q – xudo bilur”.


    Ibi, hayron-u lol qoldim. Kalvak Maxsum, dedim o‘zumga o‘zum, chandon yil anga ishonib, andi bo‘lg‘on ekansiz-da. O, mardumni laqqilatmoq chikora, morbozlar? “Bugun yangi qismini rasmga olurmiz, kim xohish bildirsa kelsun, aqcha ham berurmiz”. “Biz nima yumush qilmog‘imiz kerak, savol ayladi bir totor”. Guvoh bo‘lg‘onsilar: ul adolat majlisinda o‘n besh-yigirma chamasi odam hech nimarsa qilmay o‘lturur. Sizlar o‘sha tamoshobinga taqlid etursizlar. Xohish bildirg‘onlar yursun, qolg‘on savdo idorada.”


    Alarning idorasinda mardum bisyor edi va banda tilvizirda avval ko‘rgonim - qozi, oqlovchi, qaralavchilarni tirik shamoyilda ko‘rub zavq oldim. Bad yangi kelg‘onlarning ism-sharifi, ne yumush qilishi va inchunin tilifonini xatga tushurdilar.


    Jilla savob-javoblar o‘ldi va bizdan diqqat talab etib, go‘yoki bo‘lub o‘tg‘on noxush voqeani o‘qub berdilar.


    Anga ko‘ra bir dehada ekki hamsoya ro‘zgurzonliq qilur erkanlar. Necha sana o‘tub, mehribon, ahl bo‘libdurlar. Ammo-lokin bu hamjihatliqqa ko‘z tegibdur. Ismu sharifi Avdeev ( asli Abdiev bo‘lsa ajab yo‘q) bo‘lg‘onning bo‘ribosar kuchugi voqe bo‘lub, hamsoyai qadrdon Babaev ( bu ham Boboyufdur)ning yakchand tavug‘ini yeb qo‘yubdur. Bu noxushlik takror o‘lg‘ach, ul shikoyat aylab debdiki, “Jondan aziz hamsoya, kuchukni bog‘lab qo‘ymoq joiz”. Abdiev bu zaruratni qilg‘onmi-yo‘qmi, bizga qarong‘u, ammo bo‘ribosar boz parrandalarga qiron keltiribdur. Boboyuf degonlarining toqati toq o‘lub, kuchuk oftobda yotqat mahali, zolimlik ila janivorg‘a karasin to‘kub, alav beribdur. Ittifoqo Boboyufning bosturmasi bor ekan: xas-u xoshok, cho‘p-u, charx deganlaridak. Alav olg‘an kuchuk avvol o‘zini bostirma tagiga uribdur va yong‘in sodir bo‘libdur. Badaz shavqun-suron janivor u joydan qochib, sohibining havlisiga kiradur va jon talvasasi birla, bir davra aylanib chiqib qochadur. Voqeand, sohibi kuchuk, ya’ni Abdiyuf, yakchand daqiqa pesh, janjol birla xotunini bir shapaloq urgan ekan. Yong‘an itni ko‘rub, “Oh, ayolim o‘ziga alav berdi”, fikri birla, aning ortidan chopadur.


    Qissa ko‘toh, ushbu mashvaratda kuchukning sohibi Abdiev go‘yo davogar, Boboev javobgar bo‘lub taqlid qilmoqlari joiz erdi.


    Boz bisyor fikr-u maslahatlar bayon etildi va dedilarki: emdi mashq qilurmiz. Bore odamlar joy-joylarini band qildilar. Liboslarig‘a zeb berib, diqqatni oshurdilar. Nozuk bir ayolgina avoz ko‘tardi: “Turunglar, sud kelayabdi.” Boya aramizda bo‘lg‘on amaki bashqa libos kiyib, viqor birla kirib keldi va jahl birla bolg‘a o‘rdi. Va yakchand daqiqa o‘tub, qaralavchi go‘yo sodir bo‘lg‘on noxushlikni gapirib, Boboevga o‘xshaganlarni jazolamoq zarurligini izhor ayladi. Badazon Boboyufga suxan berdilar. U ezmalik birla takror qilur mahali, jikkak zaifa: “Stop, stop”, deb farmoyish qildi.” Biz sukut qilduk. Vo-perviy, dedi ayol, ezmalik chikora? Suxan oz-u soz bo‘lsun. Ekkinchidan, kuchukni yonib ketadurg‘onni ko‘rgan guvoh zarur”.


    Kazo-kazolar zaifani ma’qulladilar. Badazon ul ayol manga yuz burdi: “Kalvak Maxsumovich, bu yumushni siz bajarursiz. Iltimos, inkor etmang. Bayon qiladursizki, yo‘l yurub borur erdim, yonib keladurg‘oni nimarsani ko‘rdum. Bad arqadan mana bu mardak paydo bo‘lub: “Hov, yangangni tut”, dedilar. Xayol qildimki, zaifalari o‘ziga alav bergan: “O‘zingni suvga ot, o‘zingni suvga ot”, dedim ko‘lga ishora qilib. U yonimdan shiddat birla o‘tub ketdi”, deysiz. Ladnami?”


    “ Xay ana, ladna,” dedim. “Emdi chiqib turung, zarur mahal chorlaymiz”, dedilar. Itoat qildim. Bir mahal karnaydan: “Guvoh Kalvak Maxsumovich taklif etilsunlar”, degan sado chiqdi. Kirib, odob ila salom berdim. Tartib-qoidani fahmlatdilar va man bomisli to‘ti, o‘sha suxanlarni takror ayladim. Bir mahal prakuror ” Siz O‘zbakistonlik o‘lsangiz, ne bois bu joylarda yurib edingiz”, deya savol ayladi. Man sukut qildim, boisi qog‘ozga binoan bundoq demasliklari lozim erdi. Shu mahl deng, oqlovchi jonimga oro kirdi: “ Bundoq savol bermoq qonunga ziddur. Bu - aning shaxsiy yumushi. Ehtimolki, o‘ynoshinikiga kelgandur”. Kaminani muhofaza qildi o‘zicha. “ Ha rost o‘ynoshinikiga bot-bot keladur”, luqma qildi, mani yamon ko‘rib qolgan tavuqni egasi.


    Bu suxanlarni boricha tasmaga tushurdilar. Badazon qozilar maslahatga ketdilar va dame o‘tmay hukm ham o‘quldi. Unga ko‘ra, kuchukka alav bergan berahm Boboevga falon rubl jarima solindi.


    Bor gap shu. Ammo xobgohga qaytib, nadomatlar tortdim. Erta bu tamoshoni namoyon qilsa, tanishlar, xeshu aqrabolar ko‘rub malomat qilmasmu?! Shu yoshda Maskavda o‘ynosh ziyod qilibdur, desalar qandoq qilurman? Mahallada xotun, Moskovda Maryamxon boxabar bo‘lsalarchi...Hay. xomkalla, xomkalla...


    Emdi na chora? Fikr qildimki, kaminani laqqi qildilar. Yo mahallalik bo‘lg‘onimdan boxabar ekanmu, bu hamshirag‘arlar?


    Dehamizni Mahalla atamoqlarini va shaharliklar mardumlarimiz xususinda latifa to‘qumoqqa moyil bo‘lg‘onlarini yodovar qilg‘an erdim. Alar biror andi bandani afandi qiladurg‘on o‘lsalar suxanni: “Bir mahallalik...”deb boshlaydurlar.


    Tan olmoq darkor, mardumlarimiz ham andak lakalav va xanda xarishga tobe.


    Faqat bizning dehada gaz jumragini ochib qo‘yub, bad go‘gurt axtargani ketarlar.


    Faqat bizning dehada havlilariga devol tiklashdan muqaddam darvoza qururlar va necha sana kechasi anga tanba qo‘yub yoturlar..


    Xay endi nima qildim, manam bu gaplarni fosh qilib. O‘zumning ham qavun tushurub turgan joyimku.


    O, kamina ham mahallalikda.


    


    


    NOMA № 11


    


    Ro‘zi shanbe do‘konlar aralab borur erdim, devolda Klichkoning suratiga ko‘zum tushdi. Kamina bu ajimjussa polvonni Qilichbek ataydurman va o‘zumga bisyor do‘st-u rafiq bilurman.


    Aning ro‘baro‘sinda ho‘kuzdak bir habashning ham aksi muhayyo erdi. Xatni o‘qudum. Yakshanba Moskovda alarning jangi bo‘lmog‘ini bitgan erdilar.


    Necha sanaki, tilvizordan Qilichbek jangini ko‘rub kelurman. Bu azamat har safar jangga chiqsa, dilim zavq-u shavqqa to‘lur va Yaratgandan anga fath-u zafarlar tilar erdim. Solba sol orzu qilardimki, aning o‘zuni ham ko‘rsam, iloj bo‘lsa ko‘rushsam, deb.


    Bo in bois zudlik birla tamoshogohga ravona o‘ldim. Ammo dedilarki, chipta tamom bo‘ldi, bugun otliqqa ham yo‘qdur. Olib-sotarlarni darak qildim. Valek...


    Emdi qandoq qildim? Vaqti shom xobgohga qaytib, tanishlardan najot axtarmoqni fikr qildim. Avvol maymunboz Do‘sbekka sim qoqdim. Ul dediki: “ Mazkur mushkulotni Moskovda faqat bir hamyurtimiz yechmoqqa qodir. Shahrda ani truten, ya’ni oru asalning erkagi, deb atarlar. O‘ynoshi bisyor boy bir bevazandur”. “Balani oti Qo‘chqorboymi?” shoshib savol ayladim. “Shundoq”. “O‘sha - holigisi birla pul topadurg‘on hangimi? Bo‘ldi, bas u mani jiyanim. Radnoy. O‘zum ko‘tarib katta qilg‘onman ul k...xo‘rni. Ammo nopok qadami bois lat bergan erdim”. “Chakki qilg‘onsiz. Ul bala samarqandlik deganning pushti- panohi. Boshimizga ne tashvish tushdi, anga aytarmiz va muammoni bo zud hal qilur. Moskov meri birlan ham jo‘radur”.


    No‘mur terdim - javob bo‘ldi. “Qo‘chqorjon, o‘zungmi, asal, shakarguftorlik qildim”. “Kim bu,” savol ayladi, andak nopisand. “ O, man Kalvak tag‘ong bo‘laman, sani ko‘tarib yurur erdim...” “Ibi, tag‘o salomat borsizmu?” “Tuzuk, tuzuk, to‘qmoqchadak. Manga qara, arzimga quloq ber”, dedim va muddaoga o‘tdum. “Xup, xayr, javob qildi u, erta tamoshogohda turing, man xonim birla borurman va belat tutqazurman.


    Emdi shodligim behad. Barvaqtroq borib, alarning yo‘liga ko‘z tikdim. Bir mahal to‘rt tansoqchi muhofazasinda jiyan birla bevazan paydo o‘ldilar. Ikavlon viqor birla qadam tashlar erdilar, xaloyiq sarbasar yo‘l bo‘shatur erdi. Zaifaning liboslari zebo, zebu ziynatlari bisyor bo‘lsa ham, o‘zi qoqsuyak, boz binnisi katta erdi va fikr qildimki, Maryamxon bu zaifadan chandon xushro‘dur. Jiyan u yon-bu yon alanglamog‘i bilan, o‘zumni namoyon qildim. Bala paqir salom yo‘q, alek yo‘q, qo‘lumga chiptani qistirib, o‘tub ketdi. Bisyor sarafroz o‘ldum.


    Ammo bandasi noshukrdur. Bo nima sabab, man birla ko‘rushmadi, pursi pos qilmadi ul jinqarcha, deb o‘zumcha gina ham qildim. Belatni ham gadoyga pul uzotg‘ondek qilib qisdirdi. Ha, mayli. Uruslar aytadurlarki: “Eto ne glavniy”.


    Ichkari kirduk. Odam tirband. Qiy-chuv. Teatruda mardum jim ulturur erdi. Bo joyda baraks, shavqun-suron avj erdi.


    Bir mahal deng, o‘n besh chamasi oq-u qaro odam habashni o‘rtaga olib kirdilar. Gardanlari buqanikidak g‘afs erdi, qaddi atrofdagilardan xiyla chiqib turardi. Anga mikrafon tutdilar: “ Klichkoning vaqti emdi o‘tdi, dedi kallavaram, o‘yun yarmiga ham bormaydur. Uni zanbarga solib chiqsalar ne ajab...”


    Vo, zang‘ar! Nonni katta tishlasang ham, gapni katta gapurma”, degan hikmatdan bexabarmu deyman bu qaramashoq. Zoringni sani... Ko‘rurmiz.


    Dame o‘tmay Qilichbek ham yuz ko‘rsatdi. Mardum turub, anga olqish bildirdilar. Mani ham ko‘zumga yosh keldi. Aning qadrdon, xushfe’l chehrasi inchunin tog‘dak qomatidan dilim iftixorga to‘ldi.


    Qilichbekka ham suxan berdilar: ”Peshonada borini ko‘rurmiz, tamoshobinlar shod bo‘lsalar bas”, dedi u. “Ha, bu bashqa gap”, dedim o‘zumcha.


    Har ekki mushtzanni xaloyiqqa shinos qildilar. Falon bor jang qilgan, falon bor urub yiqitgan va digar. O‘rtadagi hakam: “Boss!” dedi va alar jangga kirdilar. Ilkinda qiziq bo‘lmadi. Dushman qo‘rg‘onning amonat joyini axtaradur, degonlaridak, raqiblar bir-birlarini o‘rgandilar. Badaz tanaffus bo‘lsa jang avj topti. Nogoh zangi Qilichbekning yuziga musht solg‘on erdi, mardum vahmga tushdilar va Qilichbekka dalda bermoqqa kirishdilar: “Biqiniga sol, yaramasni!” “Ur, yiqit!” “Biz san bilan!”


    Uchunchi tanaffus o‘tub, shavqun boz avj oldi. Bildimki, aksar bu yerga dod solg‘oni, dardi dilini to‘kkoni kelg‘on ekan. Yonimda o‘turg‘on tojik bala milisalarni so‘kur erdi: “Milisaya zanasha... Zan kafon k...furusha!” Dame kechmay, kaminaning ham dilimdagi tilimga ko‘chdi: “ Maryamxon, qaylardasan? Nechun pahlo‘yimda yo‘qsan? San jiyanimning o‘ynoshidan chandan xushro‘san!”...


    O‘rtalarga borib, jang avjiga chiqdi. Qilichbek chap qo‘li birla vujudini muhofaza qilar, rost qo‘li o‘qlangan dumiladak shay turur erdi. Bir mahal deng, habash uni arqonga qisib bordi. Shu mahal Qilichbek rost qo‘lini ishga tushurub, raqibning jog‘i, qanshariga musht tushurdi. Habash yiqildi. Joyimizdan turub ketdik va dod solduk. Ammo zangi boz turdi va dag‘i mushlashmoq bo‘ldi. Ammo lekin emdi u avvolgidak ilgarilamas, cho‘chub mushtzanlik qilur erdi. Fikri ojizimcha, Qilichbek bu galvarsni shu dame urib yiqitmoqqa qodir erdi, ammo lekin rahm qildimu yo tamoshobinlar zavq olsunlar dedimu, boz davom berdi. Uruslar yak avoz birla baqirur va takror etar erdilar: ” Klichko, bey! Vitya, zakanchivay! Xvatit!”


    Qilichbek shundoq qildi. Bozarba ekki musht tushurub, zangini yiqitdi. Hazoron mardum nigohi oldinda habash yakchand daqiqa cho‘zulib yotdi va shavqun-u olqish bisyor avjiga chiqdi. Badazon unga ko‘mak berdilar va shu birlan jang barham topdi.


    Ha, qiztaloq habash, deyman o‘zumcha. Holing shuncha ekan, namoqul qilasanmi bizni qadrdonga ro‘baru bo‘lub, boz katta gapurganing ziyod. He, sani tarbiyalaganni zorini ko‘ray!


    Qilichbekni ko‘rmoq, zora qo‘lini qismoq niyatinda xarne urunushlar qildim, imkon-u iloj bo‘lmadi. Lokinda yurtga qaytsam, “Aning qo‘lini qisdim, bohamro gapzanon qilduk”, demog‘im muqarrar.

    Holpurplik qilmoq ya’ne sihatini so‘ramoq xohishi birla Do‘sbek maymunbozga sim qoqqon erdim, badaz salom-alek, dediki: “Duxturxonadaman”. “Ha, dedim, nima gap, baxayrmi”? “G‘iyosboytoyni urub, mayib qilibdurlar, padarla’natlar. Behush yotibdur”. “Kim u? Nima bois?” Do‘sbek izhor ayladi, lokinda fahmim qosirlik qildi va shu sabab yetib bormoqni ixtiyor ayladim.


    Bu joyga yigirma chog‘lik samarqandlik o‘zbek, tojik musofirlar jam bo‘lg‘on erdilar. Bayon qildilarki, shahri Moskovda sochi poku bilan qirtish qilingon yakchand xudobezorlar ( alar skinxed deyurlar) musulmonlarni va digar musofirlarni tutib urmoqlik, to hatto o‘ldurmoqlikni kasbi qasos qilibdur. Bu bor bo‘ribachchalar gala bo‘lub, dehqon bozor kiribdurlar va ro‘baro‘ bo‘lg‘onni urub, mayib qilibdurlar. Bir ozorboyjon balani o‘ldurubdurlar ham. Bechora G‘iyosboytoyni rost qo‘li birla qavurg‘asini sindirubdurlar.


    Ana sanga namoqulchilik! O, hukumat qayonga qaraydur? Ne bois tartibga solmaydur, bu gazanda, haromilarni?! O‘zbakistonda shundoq qilsun, milisamiz onayi zorini Uchqo‘rg‘ondan ko‘rsatib qo‘ymog‘i tayin - bunoqa sakfel, sakbachchalarni. He, sani tarbiya qilganni hamshirayi zorini ko‘ray! Qo‘ling sinsun! Og‘uz-binningdan qon kelsun!


    Do‘sbek dediki: “G‘iyosboytoy shu holinda Samarqandga jo‘natmoqni iltijo birla so‘raydur. Boisi Moskovda duxturlar katta pul olurlar. Boz o‘lib qolmoqdin xavotir tortur. Jumboqni qandoq hal qilmoqni fikr qiladurmiz”.


    Shu fursat: “Keldi, keldi” bo‘ldi va roh bo‘shatdilar. Davraga Qo‘chqorboy, ya’ne hov o‘sha badavlat bevazan birla dilxushlik qiladurg‘on, oru asalning erkagi deb nom olg‘on jiyanimiz paydo bo‘ldi. Badaz salomalek va andak savolu javob, jiyan birla bohamro ichkari kirduk. Bechora G‘iyosboytoy doka birla pechon qiling‘on erdi. Hamvatanlarni ko‘rub, ashki shashqator o‘ldi. “ Otajon, zorlandi jiyanga qarab, man g‘aribni yurtga jo‘nat. O‘lugum o‘zga tuproqqa qolmasun”.


    Dame kechmay Qo‘chqorboy katta duxtur xonasiga kirdi va hayal o‘tmay chiqib dediki: “Amak, shu joyda yotursiz, davo topursiz, nimaki xarajot bor – man to‘laydurman. Vatanga avvolgidak sog‘lom bo‘lib borursiz. Sarduxtur birla shundoq shart tuzduk”.


    Badaz bu gap G‘iyosboytoy avoz qo‘yib yig‘ladi. Biz uni avutdik, shirinzabonliklar qilduk, musofir shaharda yalg‘uz qoldirmay, xabar olib turmoqqa paymon ayladuk.


    Jiyan chorcharxasiga minmoq arafasinda manga betlandi. “ Tag‘o, Maskovda ko‘p turursizmi”? Javobe qilmoqni bilmadim. “ Kamxarjlik tortsangiz, sim qoqing, hijolat bo‘ladurg‘on joyi yo‘qdur. O, man radnoy jiyaningiz bo‘ladurman. Magaram yumush qilmoqqa ixtiyoringiz o‘lsa, ayting”.


    Balaning bu suxanidan chandon sarafroz o‘ldumki, haddi yo‘qdur. Va bore gunohlarini, ya’ni begona zaifa birla zino qilg‘onini zohiran avf etdim. “ Manbop ne yumush bor?”savol ayladim. U xele sukut qildi va dedi: “Moskovda tijorat birla band bo‘lg‘on hamvatanlarni ro‘yxat qilib chiqmoq kerak. Yaxshi maosh beradurmiz”. Man sukut qildim. Sukut alomati rizodur.


    Xobgohga kelsam, Maryamxon joyida sanamdek bo‘lub o‘lturubdur. Ul nozanin, sohibjamolni ko‘rub, dilimdagi g‘ussalar chekindilar va qandoq suxanlar ila aning ko‘nglini topmoqni reja qildim. Kaminaning hisobiga ko‘ra, ul paripaykar erta kelmog‘i lozim erdi. Bir kun barvaqt kelibdur, demakkki, mani sog‘ungan. Behudaga “ Rahmatli erimga bisyor o‘xshashdursiz”, demagan erdi-ku.


    Tabassum ila anga ro‘baro‘ o‘ldum. “ Maryamxon, dedim, badaz salom-alik sizni bisyor va bisyor qumsadim. Qachon kelursiz, deb barmoq sanadim, uch bor tushumga kirdingiz. ( Yalg‘onni xudo kechirsun – aslan bir bor erdi). Xonamga tashrif qiling, borini aytib berurman”.


    Bozud xonamga kirib, ani sarishta qildim, ohori liboslarimni kiydim, saqolimni taroshladim, atr sepdim. Avvolgidak choy ko‘tarib kelur deb, xontaxtaga shirinliklar qo‘ydum. Xudoning nogoh man musofirga in’om qilgan ushbu jonon ne’mati dilini topmoq ilinji birla, uruslar iborasi birla aytg‘onda - padxod qilmoqqa reja tuzur erdim. Agar undoq suxan qilsa, bundoq deb javob aylamoqni fikr qilur erdim. Zero deydilarki, agarni magarga kuyav qilsalar, bir o‘g‘ul tug‘ilgay oti koshki. Koshki emdi tezroq kelsa-yu, rejalar jomai amal kiysa, deb tang bo‘lur erdim. Ammo lahzalar, fursatlar o‘tur, valek ul huriliqo yuz ko‘rsatmas erdi. Dilim betoqat bo‘lub, chiqib nazar tashlar erdim, hamon joyidan qimirlamasdi. Boz bir muddat sabru qanoat qilurman va besabr chiqib qaraydurman. Voqeand, hazrat Navoiy bitgonlaridek:


    Lahza-lahza chiqdim-u boqdim yo‘lig‘a intizor.


    Keldi jon og‘zimayu ul fe’li badxo‘ kelmadi.


    Bad fikr qildim – ne bois kelmoqdin bosh tortdi, valek javob yo‘q erdi, jumboq erdi. Tojiklar ayturlarki: “Yo asp peshi bor, yo bor peshi asp”. Ya’neki, otni yukning oldig‘a kelmog‘i dushvor ekan, yukni aning oldig‘a eltmoq joiz. Magaramki, Maryamxon kelishga tarxashlik qilur erkanlar, o‘zum ul zoti oliyaning istiqbollarig‘a borurman.


    Ul parivash kimlargadur kalit tutqozar, bir nimarsalarni uqdurar erdi va man g‘aribga e’tibor qilmasdi. Dag‘e holpursliklar qildim va imkor ruy ko‘rsatgach, o‘sha ko‘rgan tushumni gapurdim. “Siz tog‘ning ustida, xotunim pastida, man o‘rtada turubman. Xotunim jog‘ urar erdi. O‘zi behad serjog‘...”


    Shu mahal bir zaifa kelib, muloqotning beliga tepdi, Maryamxon birla savol-javob ayladi.


    “Ohangaronda dunyoga kelgan o‘lsangiz, darkorki, o‘zbekini obdon bilursiz, savol ayladim”, zaifa ketgach. “Tuzuk bilurman, javob ayladi ul, Toshkanda o‘qub, ul shaharda rusi gazitda ishladim. Ko‘p gaplarni o‘zbekidan urusiga og‘darar erdim”, “Andoq o‘lsa, ijozatingiz birla o‘zbeki she’r o‘quydurman, dedim. Xonim sukut saqladi. Sukut esa alomati rizo, deyurlar mashoyixlar. Kamina hazrat Lutfiydan qiroat boshladim:


    Mani shaydo qiladurg‘on bu kanguldur bu kangul,


    Xoru rasvo qiladurg‘on bu kanguldur, bu kangul”...


    “Akoi Kalvak, nogoh qiroatimni kesdi ul zaifa, begona xotunga ro‘baro‘ bo‘lg‘onda, o‘z zaifasini yamonlaydurg‘on yoxud she’rxonlik qiladurg‘on mardaklarga qoyil qolmasman va ishonmasman! Illo, alarning fikri zikri andak buzuq bo‘lur. Mandan maslahat: siz tog‘ning beliga turmang, bo zud xotuningiz istiqboliga tushung. Chorak asr siz birla ro‘zgurzonlik qilg‘on ekan, demakki, u durri bebaho. Bundoq zaifaning qadriga bormaslik uvoldur, gunohdur! Hozir bisyor xotunlar yil o‘tmay ajralurlar”.


    Man nafas yutdim. Mariya, ya’ne Maryamxon ustimga bir satil savuq suv sepgondak bo‘ldi. Hijolatdan andoq xomush tortdim, haddi yo‘qdur.


    Badi tanaffus ul davom berdi. “Samarqandi azimda bir hamkasb dugonam bo‘lur erdi. Kalla zo‘r erdi: o‘zbeki, rusi, tojiki qalam yurg‘izardi. Bisyor xushro‘, boodob va savodnok zaifa erdi o‘ziyam. Ul dugonam “Bir mahallalik”... deb otlang‘an kitobcha bitdi. Risoladan manga ayon o‘ldiki, Samarqand ilkinda Mahalla otliq deha zohir o‘lub, aning fuqarolari jilla afandinamo va hardamxayol erkanlar. Ayol shular xususinda bore rost-u to‘qimalarni jamlag‘on erdi. Shul fursat andagi bir latifa yodovar o‘ldi. Bir mahallalik duxturga ro‘baro‘ bo‘lg‘on zahoti, ul shifokor debdu: “Sizni ekki kasalingiz bor: biri – parishonxotirlik ( alar skleroz deyurlar) digari qand kasal”. “Illo, rost, hayron-u lol qolibdur mahallalik, ammo buni qandoq bildingiz?” Shimni kiyibsiz-u – tummani qadamabsiz, Demakki, xotiri hofizangiz oqsoq. Bu – bir. Ul ochiq joyga to‘da pashshalar kirib chiqurlar. Demak, peshobingizda qand moddasi bisyor,” javob beribdur duxtur.


    Hijolatdan zamin yorilmadiki, kirib yoshurunsam. Naxot, mahallalik bo‘lg‘onimni fahmladi, bu shayton zaifa? Ammo qandoq qilib...


    Shu birla suhbat savudi va umedlar barbod o‘lub, bori oxiriga yetdi. Xotiringiz pand bermasa, azamat Qilichbek, ya’ne Klichko urub, dabdala qilg‘on barzangi habash xususinda suxan qilg‘on edim. Ayni sanadagi holatim o‘sha habashnikidan ustun emas erdi.


    Xonaga qaytib, fikr-u zikrim, quvvai hofizamni safarbar etardimki, boyad jumboqni ochsam, Maryam ne bois bu latifani gapurganini anglasam deb.


    Libosimni yangilash fursati ko‘rsam, sarosima birla shimning tugmasini qadamoqni faromush qilgan ekanman va ichkarigi noxush holat namoyon bo‘lub turur erdi. “Hay kallavaram Kalvak, dedim o‘zumga o‘zum, shu qadar ham lakalav bo‘lasanmu?! Mahalalik qildin, go‘sala! Shundoq garanglik ila dilxushlik qilmoqqa balo bormu?! Sichqon sig‘mas iniga..deyurlar. Ko‘rpangga qarab poy daroz qilsang, o‘lasanmu, huvori, badbaxt chukcha... Mahallani ham pazor qilding, lapux!”


    Nachora, mashoyixlar demishlarki, (alarga jannat eshigi ochilg‘on o‘lsin) ba’zi kunlarning qurboni bo‘lsang, ayrim kunlarni quvolab ursang.


    Bugun chap tamonim birla turg‘on, ya’ne quvolab uradurg‘on ro‘z bo‘lg‘onini tan olmog‘im joyizdur.


    


    


    NOMA № 13


    


    Oinai jahonda bezori yaltirboshlar ( alar skinxed deyurlar) xususinda tamosho boshlandi va bu yavvoyilar haqinda tasavvur paydo qilmoq ilinji birla diqqat jamlab, boshdan-ayoq ko‘rdum.


    Avvol mardumlar va moshinlar bisyor bo‘lg‘on bir bekatni namoyon qildilar. Bore odam o‘z zindaligi, tashvishi birla band erdi. Bir mahal va nogoh, sochi poku bilan qirtish qilib olingan yigirma chog‘li o‘smir bala paydo o‘ldi. Alar kaltak, pichoq tutgan va xunxo‘r ko‘zlari alaq-jalaq erdi. Fursat o‘tmay, ha yo‘q, be yo‘q, bezori bachchalar xaloyiqqa tashlandilar. Ro‘baro‘ bo‘lg‘onni berahmlik, beshavqatlik ila urur erdilarki, aytg‘ulik yo‘qdur. Nochor qolg‘an mardum baqirar, madadga chorlar yo chor tarafga gurezon erdi. Dame o‘tmay, qonga tashna bu olchoqlar ba misli tuman tarqaldilar, ya’ne qochib qoldilar. Bad “tez yordam” va inchunin, yakchand mirshab keldi...


    Xay, bu bir noxush manzarani ko‘rdum. Ul poyoniga yetmay, oinai jahonda yetimxonani namoyon qildilar. Majlisgohga shumtakalarni to‘pladilar va alarni olimi bozarba, shoiri zukko, xonandai xushavoz birla shinos qildilar. Bu zoti oliylar balalar birla uchrashmoq, alarni xushnud etmoq umedida tashrif qilg‘onlarini aytdilar.


    Ilkinda olimi yaktoga suxan berdilar. Ul ta’lim-tarbiya xususinda so‘z ochib, buzurglar undoq, bundoq deganlarini ta’kid-u takbir qildi. Va inson boodob o‘lsa, o‘qusa talay nimarsalarga erishmog‘i muqarrarligini isbot etib, yakchand misollar bayon etdi. Aning suxanlari, illo rost va zarur erdi.


    Xuddi shu mahal bir padarla’nat yetimbachcha notiqning naq peshonasiga tuxum birla tushurub qoldi. G‘ala-g‘avur bo‘ldi, olim qahr qilib, bashqa gapurmadi.


    Badazon shoir minbar mindi. Bir she’r qiroat qilg‘on erdi, yetimchalar diqqat qildilar, chapak urdilar. Shoir mamnun o‘lub, boz o‘quyunmi, mazmunida savol aylagan erdi, balalarning atamani: “Bas qil, durak”, dedi. Shoir bisyor hijolat tortdi.


    So‘g‘un xonanda qo‘shuq boshladi, shumtakalar chaqqon turub o‘yunga tushdilar. Hofiz asho‘laga yakun qilib, digarini boshlamoq bo‘lg‘on erdi, qahr birla baqirdilarki, boz o‘shani takror qilsun. Dag‘e poda o‘lub, o‘yunga tushdilar. Bir asho‘lani to‘rt karra takror qildi va dediki, emdi bas, bashqasini ayturman. Balalar anga tayog‘u tosh otdilar...


    Bad az bu namoyishlar oinai jahonda so‘hbati chor boshlandi. Olim, pop, yetimxona rohbari, mirshablar sardori muloqot qilib, mazkur voqealarga sharh bermoqqa, xulosa chiqarmoqqa kirishdilar.


    “Ana shu yetimlar kelguvsida yaltirbosh bezoriga aylanurlar, gap boshladi olim. Bir bo‘lagi, albatta. Qolg‘oni yemi turma bo‘lur. Alardan tuzuk odam yetishmog‘i dushvorki, haddi yo‘q. Ne bois shundoq? Bariga jamiyat, ya’ni siz-u biz sababmiz. Alarni tarbiya etmoqqa e’tiborni oshirmoq zarurdur. Har qandoq bandani tarbiyaga tortmoq mumkindur. Sizlar guvoh – itga, maymunga, yavvoyi hayvonga tarbiya ato etmoqdalar”...


    Olim donolik ila yakchand misollar kelturdi. Badazon suxanga erishgan popga ham tan berdim.


    “Bu sag‘irlarning padar-modari ham, o‘zlari ham Xudoni tanimagani bois shundoq baxtiqaro bo‘ldilar. Dilida Iso Maseh joy olg‘an bandadan zinhor va zinhor bezori chiqmas, gunahkor chiqmas. Boisi, muqaddas kitoblarda insonga ozor yetkazmoqlik bisyor uvoli azimligi qayd etilgandur. Urussiyada qadim zamonda balalarini yetimxonaga bermas erdilar va baraks alarning dastidan tutub, cherkovga olib borur va diliga nuri munavvar solur erdilar. Zarurki, bugun yetimxonalarga pop va pastorlarni taklif qilib, yetimchalarni Xudo yo‘liga da’vat qilsak. Digar yo‘l yo‘qdur. Badazon skinxed deganlari o‘z-o‘zidan barham topur”...dedi.


    Mirshablar sardori ham dildan ochuq gapurdi.


    “Skinxedlar bisyor xavfli unsur. Alar shunchaki bezori yo‘q. Bu to‘dada g‘ayriinsoniy g‘oya bordur. Ya’ni Urussiyani digar millatlardan, az in jumla g‘ayridinlardan toza etmoq rejasidadurlar. Yaltirboshlar, yangi fashistlardurlar. Bir zamonlar Gitler gazandalari o‘zlarini oliy irq, ya’ni oriylar deb e’lon qilg‘oni va mag‘rur-u masrur o‘lg‘oni ne oqibatlarg‘a keltirg‘onini insoniyat yaxshi bilur. Biz yaltirboshlarning yakchandini qo‘lg‘a olg‘on erdik. Ammo yuqoridan ishoratlar bo‘ldiki, bozud ozod etayluk. Demakki, balandda alarni qo‘llaydurg‘onlar, az in jumla aqcha beradurg‘onlar ham ancha”...


    Yakunga yetimxona boshlug‘iga suxan berdular.


    “ Aziz birodarlar, so‘z boshladi u, muhtaram olimimiz bisyor rost aytdilar, balalarning anchasi bizdan chiqib, yaltirbosh bezoriga aylanmoqda yoki turmaga tushmoqda. Boisi, jamiyatda alarni qo‘llaydurg‘onlar, mehribonlik ko‘rsatadurg‘onlar yo‘q hisobi. Bundan yamon kuchlar istifoda etib, o‘z saflariga qo‘shurlar. Olimimiz tarbiyaga zo‘r bermoq darkor dedilar. Ko‘rdinglar, shu umedda olim, shoir, qo‘shuqchini olib borgon erdik. Ana oqibati.. . Muhtaram pop hazratlarining ham aytg‘onlarig‘a qo‘shilurman. Soli guzashta bir ulamo birla shart qildikki, haftada ekki bor kelib, balakaylar birla din yo‘lida suhbatlar qursun, alarning diliga iymon-u e’tiqod solsun. Hafta o‘tmay deng, yetimchalar aning muqaddas kitoblar solib yuradurg‘on papkasiga yilonni qamabdurlar. O‘yiga borib, papkasiga qo‘l suqsa...Qo‘rqub, bandachilikni bajo kelturdi, sho‘rlik. Bashqa popni aytduk – anga ham maosh tayinladuk. Balalar boboyning chakmoni arqasiga luchchak zaifani suratini yopishtirib qo‘yibdurlar. Ul zot bu beboshlikdan bexabar, shahar kezibdur. Shu tariqa yetimxonaga gashta qadam qo‘ymadi. Deng, boz nima qilayluk”.


    Bahsu-munozara davom berdi. Bad qo‘lga tushgan yakchand ko‘zi benur yaltirboshlarni namoyon qildilar. Va savol-javob ayladilar. Qiziq-ki, alardan biri badavlat ro‘zg‘orda voya topgon ekan.


    “Urussiya unsur illatlardan toza bo‘lmog‘i kerak, gap boshladi, nokas. Biz digar millat bo‘lsa hamki, zaifalar, balalar, qarilar, chechenlar, yahudiylarga qo‘l ko‘tarmaymiz. Shundoq qasamyod qilgonmiz”.


    Padarla’natga savol berdilar: “Xup, ana zaifa, bala va boz mo‘ysafedga shafqat qilursizlar deyluk, chechen birla juhudni ne deb ayaysanlar?” “Bunga javob qilmoqni istamaydurman”, dedi haromi po‘nglik ila. Mirshablar sardori luqma qildi: “Buni biz bilurmiz. Alar chechendan o‘lgudak qo‘rqurlar, dohiylari arasinda yahudiylar bor sabab, ular birla murosa eturlar”.


    Bashqa bir yaltirboshga savol berdilar: “ San pushaymondursan? Qamoqdan kelsang ne yumush birla band bo‘lursan!” “Kurashni davom berurman – vatanni toza qiladurman!”


    Muloqot va gufti-go‘ylar shu tariqa yakchand daqiqa davom etdi. Badazon tilvizorni uchurdim va xayolg‘a g‘arq o‘ldum. Hazoron-hazoron shukrki, bizning O‘zbakistonda bundoq xunga tashna unsurlar yo‘qdur.


    Bag‘oyat zarurki, biz kelguvsida ham alarning ro‘yobga chiqishiga yo‘l bermayluk.

    Nogoh Samarqanddan, boz aniqroq gapursam, Mahalladan, zavjai sadoqatmand-u saodatmandimiz Jamila bonudan noma oldim. Mehrubon zaifamiz badaz salom-alek, ro‘zg‘ordagi sihatlik, xotirjamlik, farovonlik, dehadagi digargunliklar borasinda qalam tebratibdurlar. Bo in jumla, Fotima kampir birla chollari bir kunda bandalikni bajo kelturgonlarini bayon qilibdurki, bu noxush xabardin, bisyor xomush o‘ldum.


    Emdi Fotima kampir xususinda suxan yuritadurg‘on o‘lsak, ul rahmatlining bisyor xushfe’l, dili va qo‘li ochuq, saxovatpesha bo‘lg‘onini aytib o‘tmoq ham qarz, ham farzdur. Apa sho‘rolar zamonida do‘m erdilar. Shabu ro‘z mardum tashvishini chekar erdilar. Chollari ( Xudo rahmat qilgan bo‘lsun) ro‘zg‘or yumushlari birla band o‘lub, ayollari raiyat tashvishidan qaytgunga qadar, avqot pishirib, dastarxon qilib qo‘yur erdilar. Lokinda shundoq xushfe’l, dono, xokisor eru xotunni Xudo farzanddan qisgan erdi. “ Mani balalarim o‘n uch ming deyurdilar”, Fotima apa. Boisi, dumlik hududida shu miqdorda bala bor erdi. Apa jameki xonadonga kirur erdilar, madad va mehribonlik ko‘rsatur erdilar.


    Qarangki, alar bir vaqt ichinda bandachilikni bajo keltiribdurlar, valek mahalla bundan bexabar qolibdur. “Ahli ulus bisyor jam bo‘ldi, mardum ko‘yundi, to hattoki, murdasho‘ ham alarni yig‘lab-yig‘lab yuvdi”, deb bitg‘on erdi balalarimizning onasi bu xususda. “Emdi bas, Moskovdan qayting, o‘luk birla tirikka yo‘qdursiz va bu nadomatdur. Balalarga libos xarid etmoqni faromush qilmang. Boz mahallalik qilib, Azim polvonga ko‘ylak ishton olmoqdan saqlaning”...


    Xotunning bundoq ishoralari haqdur. Soli guzashta xorij borg‘on, ya’neki Chin yurtini tamosho qilg‘on erdim. Kichkina o‘g‘ulga jun matodan to‘qulgan ko‘ylak birla ishton xarid qilib erdim. Xotun ko‘rub, sarafroz o‘lg‘on va degon erdiki: “Suvga kirsa tor bo‘lmog‘idan cho‘churman.” Ammo buni ko‘ro‘ngki, baraks hafta kechmay katta o‘ldi. Akasiga berduk – muddat o‘tmay boz shundoq hol. Xay, andoq bo‘lsa, o‘zum kiyurman, dedim. Avvol yopishib turg‘on libos, dame o‘tmay shalviradi. Ko‘p fikr qilduk. Xotun ani isrof qilmay, ichiga piyoz soldi va darvozaxonaga avezon qildi. Vaqt o‘tub, bu holdan o‘yga keladurg‘onlur cho‘chuydigon o‘ldilar. “ Kalvak ayvonigaga bir bahaybat bandani osib qo‘yibdur, degan”, hazil-u rost suxan zohir o‘ldi.


    Dehamizda Azim polvon otlig‘ azimjussa ro‘zgurzonlik qilardi. Xudo gavda birla quvvatdan bergan, lokinda aqlu farosotdan andak qisg‘on erdi. Ul dediki: “Akai Kalvak shu libosni manga tuhfa qiling”. Dedimki: “Kirib ol”.


    Shundoq qilib, o‘zum zavjai muhtaramaynimizga noma bitmoqqa o‘turdum. Avvalo jame mehru muhabbatimni izhor etmoqni qaror qildim. Bundoq fikr qilsam, bu dunyoi bebaqoda andin mehribon va mahram kishim yo‘qdur.


    O‘smirlik chog‘im non sotadurg‘on shaharlik tojik qizga mehrim tushg‘on erdi. Xudo ato etgan kun ul do‘sro‘dan non xarid qilur erdim. Xesh-u aqrabolarga ham bot-bot po‘loti non olib boradurg‘on o‘ldumki, andin ajablanur erdilar. Bir kun ul sohibjamoli yaktoga xavotir aralash dedimki, “Sansiz dunyo manga qarong‘udur, magaram rad qilsang, uvolimga qolursan. Man o‘zumni osurman!“ Ul paripaykar jahlga mindi va dediki: ”Bozud gum bo‘ling, jinni bo‘lganim yo‘q-ki, qishloqiga tegsam”. “Bizni qishloq ham shahar tegrasinda”, zorlandim. “Mahallami? Andiyon. Sal bundog‘rog‘ odamlar a? Kani, yakta daf shaved”!


    Yil kechdi, dardi dilim jilla faromush o‘lub, nogoh, dashtdan kelg‘on talaba qiz dilimni “jig‘” qildi. Yakchand bor roh poyladim, xushomadlar qildim. Arqasidan bordim. Bir kun dangal qilib dediki: “Man jinni bo‘lganim yo‘qki, shaharlikka tegsam”. Javob qildimki: “Man shaharlik yo‘qman. Dehamizni Mahalla deyurlar”. U xandon kuldi. “O‘sha hardamxayol, devonalar dehasimi? Afandilar arasiga balo bormi manga? Voy, o‘lay, chukchaxonaga kelin bo‘lurmanmi?! Yelkamni chuquri ko‘rsun”...


    Bunisiga ham, baxtli bo‘lung, demoqdin o‘zga choram yo‘q erdi.


    Ammo yillar o‘tub, alar bobaxt bo‘lmadilar. Shaharlik navvoy qiz sanduqsozga tegdi. Ul badbaxt er ichadurg‘on va xotunni do‘pposlaydurg‘on badqiliq chiqdi.


    Dashtlik qizni bir betavqif amaldor buzdi ya’ne badnom qildi, so‘g‘un uni er olmadi. Hasrat, nadomatlar va boz bisyor pushaymonliklar ila olamdan barvaqt ko‘z yumdi.


    Dashtlik qizdan ham rad javobini olib, g‘am-hasrat ichinda ko‘yunub yurg‘on kunlarim padari buzrukvor mehmonxonaga chorlab, dedilarki, falonchi namozxonni Jamila otliq qizi bor. Bundoq ibratbaxsh ro‘zg‘ordan yamon ojiza chiqmaydur. Bir tarafi xesh-u aqrabo ham. Illo, qiz balani yaxshi bilurmiz. Inshoolo, boimon, boodobdur. Biyingiz birla ko‘p maslahat qilduk va ani kelin qilmoqni lozim bilduk. Siz shunga nima deyursiz?” Odob yuzasindan yakchand daqiqa sukut qildim va bad: “Nima desalaring – rozidurman”, dedim.


    Jamila bisyor mehnatkash, mehrubon va esh chiqdi. Xususan, rahmatli biyijonimiz andin behad xursand o‘lub, shukri Xudo qilur erdilar. Yil o‘tmay, volidai muhtaramaynimiz bandachilikni bajo keltirib qo‘ydilar. Bechora zavjamiz shundog‘am jig‘ibiyron bo‘lub ko‘ydiki, haddi yo‘qdur. Batamom bedorxob bo‘lib, sal uyqusi kelsa, yig‘lab o‘yg‘onar va volidamizni yo‘qlab faryod chekur erdi. Nafasi o‘tkur mullolarga duo o‘qutturdimki, zora bu dardu g‘ussalardin bo zud xalos o‘lsa.


    Yilar kechdi. Besh farzand ko‘rduk. Bir qizimizni Xudo ziyoda ko‘rdi. Olib bormagan duxtur-u azoyimxonimiz qolmadi. Dardni xeshlik oqibatiga vobasta dedilar. Oxir-oqibat, er-xotun chun abri navbahor yig‘lab-sixtab, norasidani tuproqqa topshurduk.


    Bora-bora shundoq fikr qildimki, muhabbat birla Layli Majnun bo‘lub, badazon er-xotun bo‘lg‘ondan, nikoh o‘qutub, bad to oxir muhabbat qo‘ymoq ustuvor va zebodur. Va boz bu borada ato birla anoning royishiga quloq tutmoq zarur, dag‘e joiz erkan.


    “Jamila, san mani lakalav-u landahur deb fikr qilma, hazil birla bitdim, az in jumla, anga bitadurg‘on nomamda, o‘zungni shimga dasmol bosgoning yodimdan faromush bo‘lg‘oni yo‘q”.


    Gap bundaki, kelin bo‘lib kelgan fasli libosimga dasmol bos, deb erdim. Badaz yakchand daqiqa yaktagimni kelturdi. Ko‘rsam, yarimi sillig‘-u, qolg‘oniga issiq tegmagan. Dedimki: “O, buni nima chalakorlik?” Dediki: “Buyag‘iga uttugning simi kaltalik qildi”. Mana sanga mahallalik...


    Maktubning yakunida yozdimki: “Nasib o‘lsa, tez kunlarda borurman. Sanga soch, lab bo‘yaydurg‘on ranglar, atrlar olurman. Emdi balalar voyadadurlar, pardoz-andoz qilib, xushro‘ bo‘lub yuradurg‘on zamoning keldi. Mandan xavotir qilma, shaytonga hay berib, yamon o‘ylarga yo‘l qo‘yma. Etagimga namoz o‘qusa bo‘lurligini faromush qilma.Bu dunyoi bebaqoda sandanda vafodor, sadoqatmand va xushro‘ zaifa bo‘lmas va bo‘lg‘onda ham anga qaramoq kaminai kamtarin uchun gunohi azimdur.


    Balalarni o‘pub qo‘y.


    Panohi Xudo!”

    Ro‘zi yakshanba rasta kezib, xotunga va’da etg‘onim atir upolar, bo in jumla zebu ziynatlarning narxi balandlaridan yakchandini xarid qildim. Inchunin, balalarga ham bisyor nozukta’blik ila saylab-saylab liboslar oldim.


    Chiqib ravona bo‘lar mahalim, nogoh o‘sha sochlari appoq, lokinda basharasi habashga qiyos bo‘ladurg‘on folbin zaifani ko‘rdum. U kaminani tanimadi, lokinda dag‘e kelib savol qildiki: “San o‘zbek yoki tojik?” Dedimki: “Folbin bo‘lsang, o‘zung top”. Dedi: “Gap bunda yo‘q. Alarni ajratmoq bisyor mushkul kechur. Magaram, qo‘l bersang, baxtu taxtingdan fol ochur erdim”. Javob qildim: “Bir karra ochub erding, rost chiqmadi”. Andak qahrga minib dedi: “San to‘hmat qiladursan, mani aytg‘onim zinhor va zinhor duro‘g‘ chiqmas”. Bad bo‘lg‘on hangomani gapurib berdim, ya’ne, ul aytg‘on zaifa illo tashrif etg‘onini, lokinda kaminaga mehr bermay, boz uzlatga cheking‘onini bayoni arz qildim. “Ayb o‘zungda, zabon kerak erdiki, ul nozaninni qo‘lga kiritsang. Sabr qil”. Folbin xaltasini bir muddat tit-patit qilib, xat chiqordi. Dediki: “ Man Xudoning irodasi birla issiq-savuq ham qiladurman. Bul qag‘ozni aning kissasiga sol yoinki, biror buyumi arasiga qo‘y”. “Manga kerak yo‘q, inkor qildim. Yigirma besh yil o‘tdi, zavjai mehrubonimga xiyonat etmadim, inshoolo bundan so‘ng ham zinoga yo‘l berib, gunahkor o‘lmasman”. “Quloq ber va yodda saqla: agar darhaqiqat shuncha sana o‘yungga borganda, eshikni faqat bir zaifa ochmog‘iga toqat etgon o‘lsang, nastoyaщiy chukcha ekonsan. Buni bilib qo‘y: bu dunyoi bebaqoda faqat laylak birla chukcha umri daroz bir xotunga qanoat qilur. Digar biror axmoq mardak yo‘qki, bir avqotni yeb, bir gulni iskab, dunyodan o‘tsa. Chap-u rostga boq: bu xushro‘ zanakchalarni bo‘luq ko‘kraklari, appoq ayoqlariga qara va alardan bebahra o‘tushdan behad va behad pushaymonliqlar qil! Xudo ato etgan ushbu ne’matlarning yalang‘och yelkalari, bo‘yunlarindan muchchi olmoq, savobi behaddur... Zarur mahali alarga xushomad et, digar vaqt bog‘urur, nopisand bo‘l! Bu zamonning qichimalariga andoq raftor bisyor va bisyor xush kelur. Mayli, osiyolik, san aqcha berma, lokinda bu xatni ol”.


    Jo‘gi zanak qag‘ozni kissamga tiqdi. Haq bermay, yo‘lda davom etgan chog‘im boz ishora etdi. “Hov osiyolik, tin ol”. Turaychi nima deydu, bul jodugar, fikr qildim. Dediki: “Bir so‘lkavoy cho‘zsang, shundoq ham zarur gap ayturman-ki, qaysikim sanga bisyor va bisyor darkor o‘lur”. Bir muddat fikr qildim va aning qap-qaro qo‘liga bir so‘lkavoy qo‘ydum. Xotun davom berdi. “Zinhor va zinhor faromush qilma: begona zaifa birla tanishmoqdan ham undan ajralmoq dushvor kechar. Buni yodda tut va man g‘aribning folimga minbad gumon bildirma”.


    E’tibore qilmay, Samarqandga uchadurg‘on tayyoraning muddatini bilmoq, chipta xarid qilmoq tashvishida bo‘ldum. Anda dedilarki: bu kunlarda chipta tanqisdur, badaz yigirma kun bo‘lur.


    Aradan kun o‘tub, peshin namozidan qaytadurg‘on mahalim, Maryamxonning o‘rnig‘a o‘turg‘on navbatchi zanak zorlanib qoldi. “Akai Kalvak ( bu joyda ishlaydurg‘onlar bilan tanish bo‘lib qolg‘on edim) sekunduchku bu joyga o‘turub turung, man shundoq do‘konga kirib chiqurman”, dedi. Xay, dedim, qolib ketadurg‘on zarur yumushim bormi mani. Bir mahal o‘turub, folbin bergan xat xotiramga keldi. G‘aladonni ochsam, qalam, qag‘oz, undan pastida kalitlar. Uchunchisiga latta-putta. Titib ko‘rgon erdim, yo tavbayo, zaifaning siynabandi ko‘rundi. Maryamxonnikimi desam, chamamda, hajman maydaroqdak erdi. Chap-u rostga o‘g‘runcha boqdim-u, xay tavakkal deb va boz sinab ko‘rmoq ilinji birla qag‘ozni anga o‘rab, joyiga qo‘ydum. Navbatda turadurg‘on zaifa kelib, bisyor mamnunlik izhor etdi. Savol berdimki, “Maryamxon qachon kelur”? Dediki: “Badaz uch kun. Bugun va pagoh dars berur”.


    Bore sarguzashtlarni faromush qilib yurg‘on erdim, aradan naq uch kun o‘tub, sahar chog‘i kissa tilifonim avoz berdi. Ko‘tarsam, bir zaifa xushtakalluflik ila salom-alik qildi. Badaz bir muddat tanidimki, bu - Maryamxon. Ammo o‘zumni anqavlikka solub turdum. “Akoi Kalvak, tanimadingizmu? Shul erdimu sizdan umed?” “Tanidim” dedim to‘ngroq avoz birla. “Undoq bo‘lsa, ne bois buncha tundsiz”. “Ha, emdi”. “Quloq bering, man bugun borurman – bilmoq istadimki, shu yerdamisiz yo yo‘q?” “Bul joydaman” dedim beparvo va noxush.


    Taqriban ekki soat o‘tub, eshik nazokat ila “tiq-tiq” qildi. Bildimki, malikai Xubon tashrif qildi.


    Bu sira raftori digargun edi aning. Batamom yangi va zebo liboslar kiygan o‘lub, qomatiga chippa yopushgan va yarashur erdi. Ko‘krak yarim ochuq bo‘lub, har qandoq mardak fikrini buzadurg‘on darajag‘a yetgon erdi. Liboslari, bo in jumla vujudidan bandani mast qiladurg‘on miqdorda muattar hid kelur erdiki, ta’rifi yo‘qdur.


    Nozanin ko‘k choy va boz shirinliklar kelturg‘on erdi. Andoq ham shakarguftorlik qilur erdiki, taqqosi yo‘qdur va man zo‘r berib fikr qilur erdimki, bachchag‘ar folbinning nafasi o‘tkurmu ekan, deb.


    ” O‘yga borib sizni yod qildim. Boisi yuzingiz, qomatingiz, so‘zungiz marhum erimga bisyor ham monand erdi. Mani majnun sifat yaxshi ko‘rur erdi, rahmatli, dedi. Boz pushaymonliqlar ham izhor qildi. Mani befahmni kechurung, guzashta gal badgaplik qilib, sizga ozor yetkazdim”.


    So‘g‘un joyiga borib, vazifa ijro qildi.. Badaz peshin digar zaifa keldi va Maryam dediki: “Akai Kalvak mani kuzatib qo‘yishga xohish qilmaydursizmi?” Biz bohamro yo‘lga otlanduk. Roh-baro o‘zi xususinda gap qildi. Bir kun tojik balalarni, boz bir kun o‘zbek balalarni o‘qutar, alarga rusi zabonni o‘rgatur ekan. Fahm qildimki, bu shahri azimga kelg‘on musofirlar o‘g‘ul qizlarini zabon o‘rgatmoq ilinji birla anga berur erkanlar. “Alar tuzuk aqcha to‘laydurlarmi”, savol ayladim. “Nasibaga yarasha”, muxtasar etdi hamrohim. “O‘zbakistonni bisyor sog‘inurman, dedi zaifa zorlik va intiqlik birla. Bot-bot Toshkandu Samarkand tushumga kirur. Moskovda yalg‘uzlik sezurman. Qizim voyaga yetur va andinda xavotirim oshur, boisi bisyor qaysardur. Tong birla o‘yg‘onib, ro‘zgurzonlikni fikr qilurman, borib navbatda tururman, tupoy balalarga til o‘rgaturman”.


    Yetib kelduk. U kaminai kamtarinni o‘yiga taklif qildi. Ko‘nmay turg‘on erdim, andak xira tortdi. Bir piyola choy no‘sh qildim va arqaga qaytdim.


    “ Akai Kalvak, dedi u mehribon ohang birla, osh damlab, sizni taklif etmoq niyatim bor. Mehmonim bo‘lursiz”. “Magaram yurtg‘a ketib qolmasam”, javob ayladim. “Mani yalg‘uz tashlab-a, dedi bisyor nozlanib. Holi suhbatlar qurmadik, dardi-dillarni izhor qilmadik. Sizga aytadurg‘on hasratlarim esa bisyordur”.


    Xonamga qaytdim, lokinda fikri-zikrim Maryamda bo‘ldi. Nechun bu qadar nazdik va esh tutdi o‘zini. Muddaosi ne bo‘ldi bu ishvagarning?


    Vo darig‘o, shul daqiqadan e’tiboran, ul nozanin birla suhbati jonon qurmoq niyati kaminaning tinchini oladurg‘on o‘ldi. Kalvak Maxsum, der erdim o‘zumga o‘zum, buzuq fikrlardan kech, bu mashmashalarni bozud faromush et, mahallalik qilma. Ammo dame o‘tmay, ul mohpari nigohim oldinda shirin tabassum ila nozlanib turg‘on o‘lur erdi.


    Maryamxon ro‘zi shanba begohi tilifon qildi: “Akai Kalvak, biz g‘ariblarni tashlab, Samarqand ketmadingizmu. Hay, hay, hay... Gap bundoq: so‘z berib erdimki, palavxonto‘ra damlayman deb. Erta o‘yda yalg‘uzman va sizga intizor bo‘lurman. Ladnami?” “Ladna”, javob qildim.


    Rost gapki, shabi daroz o‘yqum kelmadi. Bad anga bag‘ishlab she’r yozmoqqa ahd boyladim va qag‘ozga yakchand ash’orlar tushurdum. Ilk to‘rtlik bundog‘ chiqdi:


    San sayr qilsang, ayo Kalvak tog‘ o‘lsun,


    Lifchiginga uzulmas bir bog‘ o‘lsun,


    Ko‘kragingni qisibgina quchoqlab,


    Bu baxtidin bisyor-bisyor chog‘ o‘lsun.


    Shu sifat ash’orlardan yakchandini bitgach, folbin zanak ko‘z oldimda namoyon o‘ldi va uning suxanlarini xotiramga kelturdum. “Mardak zoti begona ayol nazdinda bog‘urur va nopisand bo‘lmog‘i kerak”, degan erdi ul afsungar. Bitganlarim esa baraks jilla past ketmoqlik, xushomadgo‘ylikka mengzardi. Shu bois alarni yirtib otdim.


    O‘rnumga cho‘zulub, mo‘ltoni folbinning: “Begona zaifa birla tanishmoqdan ham andin judo bo‘lmoq dushvor kechur”, degan suxanini xotirga olib, xayolga botdim, yakchand muddat ekkilandim.


    Sahar bedor o‘lub, boz Maryamxonning zebo, o‘zuga yarashgan raftorlari namoyon o‘ldilar. Yo‘lga otlanmoqdin avvol, obdon cho‘mulub, saqol taroshlab, ohori diboslar kiydim, o‘zumga xushbo‘yliklar sepdim. So‘g‘un, xotunimga deb qimmatga xarid qilgan zebu ziynatlarni ul sohibjamolga olib borsammi yo bu xato bo‘lurmu, deb bisyor fikr qildim, ammo chap yelkamda turg‘on shayton jonu holimga orom bermay, eltmoqqa da’vat qilur erdi va man alarni oldim. Dag‘e do‘kondan yemaklar xarid qildim.


    Maryamxon bugun digar liboslar va karashmalarda erdi. Illo, ani ko‘rub har qandoq mardak zoti: “Voy sani appoq baq-baqalaring, yanoqlaring-u dudoqlaringa akang qarag‘ay qurbon o‘lsun” deb avoz ko‘tarishga ilhaq bo‘lur erdi.


    Savg‘olarni ko‘rub, ul nozanini ishvagar bisyor sarafroz o‘ldi. Didu fahmimga tasannolar aytdi, faranglarni bundoq atrini olmoqqa hamma ham fahm etmasligini takror gapurdi.


    Dastarxon bofayz va farovon erdi. Mamnunliq va dilxushliqdan ekkavimiz ham har suxan sabab qah-qah qilib kular erdik-ki, bu sarxushliklarning cheki yo‘q erdi.


    “Akai Kalvak may ichursizmi”? savol ayladi u ishva birla. “Umrim bino bo‘lub, og‘zimga olmadim”! “Yalg‘on”! Vaqtida olg‘onsiz”, rad qildi nozanin bojarang avozda kulub. “Ha, emdi yigitlik damlari”, gardanga oldum. “Siz man uchun hozir ham yigitsiz, bundan so‘ng ham shundoq bo‘lub qolursiz”, dilimni ravshan qildi ul. Va davom berdi: “Bul - Samarqand musallasi. O‘n yillik. Boz, musallas, sha’riydur – ne-ne buyuk zotlar, arkonlar andin no‘sh qilishgan”.


    Xudoning o‘zi kechirgan bo‘lsun, deb piyolalarni urushtirduk. Vodarig‘o, ta’siri tez ayon o‘ldi: kanglumda behad g‘urur, sarafrozlik his qildim. Fikr qilur va tasallo topur erdimki, bu Moskov-ku, gunohlarimdan kim ham xabar topur.


    Pesh az osh boz bir piyoladan bo‘shatduk. Bad chaq-chaqlashduk, rosu kulduk. Eh! Bisyor va bisyor shirin, sarafroz erdi bu davron.


    Bir mahal Maryamxon yuvinib chiqdi. Aning dilkash vujudidan bug‘ chiqur erdi. Hammomdan chiqurda kiyadurg‘on g‘afsgina yaktagi panasinda appoq ko‘kragi namoyon bo‘lub, bu tamosho kishining xayolini olurdi.


    Tilvizorga digar tasma qo‘ydi va oinai jahonnamoda hofiz beixtiyor“Qurbon o‘lam”ni xonish qildi.


    Kelgil-ey, mohi liqo, husninga qurbon o‘lam,


    Halqai zulfi parishoningga qurbon o‘lam....


    Man mast erdim. Umar Xayyom deydilarki:


    Man mayni dilxushlik sabab ichardim,


    Bugun yonimdasan, zinhor ichmasman...


    Ma’noga qarang: ya’ni, san hurliqoning husning birla mastman, mayning darkori yo‘q.


    O, manchi? Ham mahbubaning husni, boz may va dag‘i dilkash ohang omuxtaligidan, se karra mast erdim. Shaytoni lain betinim, jo‘gi zanakning: “Faqat chukcha birla laylak bir xotunga qanoat qilur”, degon zardasini takror qilurdi. Madomiki, Fuzuliy va Xayyomdak buyuk zotlar, oshuqi zorga bosh xam qilg‘on ekanlar, man alarning nazdida kimman? Ayo Kalvak, muhabbat ixtiyor et, degim kelur erdi.


    Maryamxon ham batamom maning sarmast holatimda erdi, behad sarxushlikdan ko‘zlari mastona termulardi.


    Bir mahal hofiz avoz ko‘tarib:


    Barq urub oinadek, siynai sofing ko‘rinur...


    demog‘i barobari, banda o‘zumni idora qilolmay, paripaykarni achosh qilib oldum. Mahliqo ham bo‘shashdi, yelkamga bosh qo‘ydi. Shu yo‘sin ohangga hamohang sarmast o‘lub, yakchan muddat huzur va halovatdan sarak-sarak bosh tebratub turduk.


    “Buni chech”, dedim, bisyor nazdik to hatto takyagoh kishining farmon ohangi birla, siynabandiga ishora qilib. Ul mahliqo ko‘zumga bemajol zorlanib boqdi va “ O‘zunguz”...dedi.


    Bay-bay-bay!!! Dag‘e bir karra, bay!


    Man bundoq appoq, bo‘luq, sehrgar mu’jizani umrim bino bo‘lub ko‘rmagan erdim!


    Ato etgan ne’matingga hazoron va hazoron shukur!

    Murodbaxsh panjshanbe, choshgoh mahali kissa tilifonim avoz berdi. Ko‘tarsam, jiyanimiz – Qo‘chqorboy, ya’ni beva boyxotunning o‘ynoshi. “ Tag‘o, dedi, badi salom-alek, iltimos, bir ko‘rushayluk”. “Nima gap?” “Tilifonda aytilmaydurg‘onidan. Astankino minorasini biladursizmi? Shuning ro‘paro‘sidagi majlisgohda muntazir bo‘lurman. Bisyor zarur gap bor”. “Ibi, deyman xayolan, bu oru asalning erkagi manga nima deyur ekan”? Xavotir qildimki, Maryam bilan nazdikligimizdan xabar toptimu bu bala. Bir zamonlar koyigan erdim, emdi yuzimga soladurmi bu hangi.


    Borsam, majlisgoh atrofinda behad xaloyiq jam bo‘lgan. Har xel millatdan bor va dag‘e, alar andak qahrga mingan. Chakkaroq turgan erdim, jiyan paydo bo‘ldi. Garmu jo‘shon ko‘rushduk. “ Tag‘o, dedi gap bundoq: shahr hokimi digar o‘ldi. Avvolgisi bisyor xub erdi. Bunisi kelib, bozorlar-u, do‘konlarni bozud kelgindilardan tozalanglar, deb farmoyish berdi. Bizning musulmonlarga bisyor mushkul bo‘lur. Shu bois, savdoda ishlaydurg‘onlarni ro‘yxat qilmoqni tezlashtirmoq kerak. O‘zbakiston fuqarolarini ismu sharifi, turadurg‘on joyi va tilifonini olmog‘imiz lozim. Inshooloh, biz alarga atrof kentlardan yumush topurmiz”.


    Man javob qilmay, sukut saqladim, fikrladim. Jiyan davom berdi: “Digarlar ham ko‘makka kelur. O, bu bisyor savob yumush-ku! Hozir anjumanda ham shu masala ko‘rilur”.


    Shu fursat alamonni majlisgohga taklif qildilar. Nogoh, bizning dehada Jirinqulov deb nom olg‘on badgap, badbaxtni ham hay’atda ko‘rub qoldim. Man bu juhudni tilvizorda yakchand bor ko‘rgon erdim va nopisandligi, bizni millatni qo‘yga barobar etg‘oni bois, dayusdan dilim jilla ranj topg‘on erdi. Aning yonida ham kazo-kazolar joy olg‘on erdilar. Anjumanga raislik qiladurg‘on barvasta mardak avvoli gapni ana shu Jirinqulovga berdi.


    “Hokim tuzuk farmoyish berdi, deb boshladi bu manglayi qaro gapini. Avvol qilmoq kerak edi bu zaruratni. Lozimki, har bandai mo‘min o‘z shahri ko‘chasini supursun. Moskovga pishirib qo‘yubdimi? Mamlakatlaring podsholari zarurki, tillo to‘plamay, o‘z fuqarolariga yumush topsun. Urussiya tokaygacha sizlarni boqur”?


    Qahru g‘azabim junbush bo‘ldi betamizning gapiga. Fikr qildimki, badazon chiqib po‘stagini qoqurman, bu zang‘arni deb. Ul varsoqi bo‘lsa to hol bizga mag‘zoba to‘kur, sasir erdi: “Osiyo mamlakatlariga yagona yo‘l bor: ya’ni boz qayta Urussiyaga qo‘shilmoq. Digar imkon yo‘qdur! Baraks, boring barbod bo‘lursan! Yo Chin bosib olur, yo tolibon. Alar mavh qilmasa, o‘zlaringdan chiqadurg‘on badfe’l bandalar g‘alayonlar qilib, yurtni xonavayron qilurlar hamda mardum ochlik, vatangadolikdan o‘lub ketur”.


    Hu, hamshirag‘ar, og‘zingga qarab gapur, demoqdan o‘zumni bazo‘r tutur erdim. Ul shaytoni lain davom berardi. “Bu kunlarda ul joylarda tiriklik bisyor vazmin. Tojikiston, O‘zbakiston qishloqlariga na gaz bor va na svet”.


    Badburush ko‘zini lo‘q qilib shundoq to‘hmatlar qildi va muxtasar qilib, beandeshalik birla Stalin, bo in jumla Gorbachevga tosh otdi.


    Bu befahmlikdan mardum xele badqahr o‘ldilar.


    Ibi, og‘zim bor deb gapuraverasanmi, nodon. huvori. Shu daraja ham ko‘rnamak bo‘lurmi kishi. He, farosatingga ayog‘im, sani!


    Badazon minbarga bashqasi mindi. Bunisiga toqat qilsa bo‘lur erdi. Dediki, “Urussiya adolatpeshadur. Digar yurt mardumlarini batamom pesh qilish niyatinda yo‘qdurmiz. Illo, atrof shaharlarga borib pul topsunlar, deyilur. Boz ta’kid etmoq kerakki, digar yurtga borib, mehnat qilmoq uyot yo‘q, baraks tabiiydur. Qaybir yurtda ayollar ko‘p bala ko‘rsa, odam bisyor bo‘lur va alar yumush axtarib o‘zga yurtga borurlar. Turkiya, Eron kibi yurtlar boy, ammo mardumlari Girmon, Amriqo borib non topadurlar. Bizning ham fuqarolarimiz Ovrupoga borurlar. Emdi Tojikiston, O‘zbakiston mardumlari bizga begona yo‘q, borimiz bir yurt odami erdik. Alar bugun ham mushkulimizni oson qiladurlar”, dedi.


    Badazon qiziq o‘ldi. Bir qirg‘iz bala chopib chiqdi. “Dediki: o‘zbek birodarlar, bizni kechirunglar! Boz kechirunglar! Qirg‘iz desalar, Toxtagulni, Chingiz Hayitmatovni namoyon qilinglar! Biz yamon xalq yo‘q!” Shundoq dedi-yu, yig‘ladi bechora. Boz dediki, “Agar podsholar bir-biri birla soz o‘lsa, millatlar ham mehribon bo‘lur erdi. Durustki, sarhadlar ochilsa, bordi keldi qilsak.. Bu qandoq gap”.. .


    Tojikistondan xushro‘gina juvon yuz ko‘rsatdi: “Tojiklar ming yil muqaddam Somoniylar davlatini tashkil qildilar. Alar tarixga Rudakiy, ibn Sinoni berdilar”....


    Shu mahal hay’at raisi uni to‘xtatdi. “Xonim, tin oling, bu tarixni bizga, darkori yo‘q va alar bugungi anjumanga vobasta emasdur. Gap bundoqqi, Moskov Tojikiston birla O‘zbakistonlik g‘ayriqonuniy daydularga to‘lgan. Alarni chiqarmoq kerak. Shu xususda gupuring. Baraks o‘turung!”


    Suxanni Gurjiston vakiliga berdilar. Kelishgan, o‘rtabuy kishi shoshmay chiqdi, minbar minib ham andak sukut qildi, toki mardum anga quloq bersun.


    “Insoniyatga vahm qiladurg‘onlar katta, qudrati yurtlardr. Bular Amriqo, Urussiya va digar. Katta baliqlar maydalarini yeb ro‘zgurzonlik qilg‘oni kibi, katta mamlakatlar mayda yurtlarga hujum qilurlar. Osiyo va Kavkozdagi kichik yurtlarni xarob qilgan Urussiyadur va bu kun ham ul apasnidur”...


    Fikr qildimki, bu balada yurak otning kalasidak kelar ekan.


    Shu joyga yetib, hay’at ahli qahrga mindi. Rais irg‘ib turdi va dediki: “Urussiya bu yurtlarga ma’rifat eltdi. Yo‘llar, maktablar bino qildi. Bu nima nonko‘rlik, noshukurlik”.


    Gurji andak sabr qildi. Bad davom berdi. “ Nelzya bыt i palachom i vrachom. Agar Stalin bo‘lmasa, Gitler hamma juhudlarni yo‘q qilur erdi. Shundoq dedi-yu, Jirinqulovga serma’no nazar soldi. Agar Stalin xohish qilmasa, Tojikiston, O‘zbakiston, Qirg‘iziston kibi mamlakatlar ham bo‘lmas erdi. Alar Stalin imzosi birla bunyod bo‘ldilar...Buni unutmoq nodurustdur, nomardlikdur”...


    Bu gapi ko‘nglumga o‘turushmadi. Bu gurji bala bilmaydurki, Amir Temur buyuk davlat barpo etgon, ba in jumla Gurji bilan Urussiyani ham tobe qilg‘on erdi. Avvalambor Jirinqulovga, bad gurjiga zarba bermoq, po‘stagini qoqmoq ilinji birla qo‘l ko‘tardim. Ammo shu dame yonimda o‘tirg‘on jiyan etagimdan tortdi. “Qo‘yung, darkor yo‘q”! dedi. “Alar O‘zbakistonga tosh oturlar-u, biz...” “O‘turung, zero mevali daraxtga tosh oturlar”, dedi. Fikr qildimki,, bizdan ham minbarga zo‘r notiq chiqur, deb. Nadomat bo‘lg‘aykim, andoq bo‘lmadi.


    Badaz anjuman jiyanni koyimoq niyatinda turg‘on erdim, u qo‘lumga bir dasta pul tutqozib, muddaoga o‘tdi. “Ro‘yxat olmoqni tezlashtirmoq kerak !”


    Aqchani yarmini avvol xotunga jo‘natib, bad tilifon qildim. Avozimni eshitib, bisyor sarafroz o‘ldi, bechora. Badaz durma daroz xolpurslik, dedimki: “Xotunjon, man vazifador o‘ldum va moyanamni sanga yubordim. Nasib o‘lsa, emdi har oy shu miqdor aqcha olursan. Ro‘zg‘orga sarf qil, ziyodini saqla – o‘g‘ulga kelin keltirurmiz. Yaxshi sarpo ko‘rsang, xarid qil. Man emdi Navro‘zga borurman”.


    U yig‘ladi. Bir nimarsalar dedi, ammo lokin tushunmadim. “O‘yga svet, gaz bormi”, savol ayladim. “Yo‘q, gaz ham, svet ham. Havo savuq”. “Ibi o, qandoq?”... “Pechga o‘tun qalaydurmiz, chiroq yoqadurmiz”. “Cho‘ja nima bo‘ldi”? “O‘ldi”.


    Kayfim uchib ketdi. .


    Ekkiyuzta tuxum sig‘adurg‘on inkubator xarid qilg‘on erdim. Tuxumni jo-bajo qilib, svetga ulasam, naq yigirma bir kunda alar cho‘jaga aylanur erdilar. Bu janivorning narxi tuxumdan besh barobar qimmat bo‘lur erdi. Avvol cho‘jalarni bozor chiqorar erdim. Muddat o‘tub, savdogarlar olib ketadurg‘on o‘ldilar. Shuning arqasidan imorat soldim, kattasiga kelin kelturdik. Mahallada mani Kalvak Maxsumi cho‘ja, deydirg‘on bo‘ldilar. Moskov safaridan avvol o‘g‘ullarga dedimki, bunga yaxshi qarasang, bizni boqadur.


    Shu bois tang o‘ldum. Dehada inkubator xarid qilg‘on yakchand bandalarning rizq-nasibalari qirqilg‘oni g‘ussali erdi, albat.


    Muxtasar aytsam, ushbu kasbu-korimning tarixi darozdur. Avollari Samarqandda molduxturlar o‘quydurg‘on maktab bo‘lur erdi. Sakkizni tamomlab, shu joyga kirganman. So‘g‘un parranda fabrikasiga ishga yubordilar. Kaminani cho‘ja chiqoradurg‘on inkubatorga ishga qo‘yishdi. Vazifam: haroratni kuzatib turmoq, tuxumlar ochilib chiqsa, saralab, bashqa joyga olmoq, xullas katta nima desa, ijro etmoq erdi. Boz choy puli ham bor erdi. Ya’ne, bashqalar qatori, Xudo bergan kuni nasibaga yarasha o‘n besh-yigirmata tuxum olib chiqar edim. Mustaqillik bo‘lub, fabrika barham topdi. Ish oxtarib yurgan kunlarim Siyob bozorda quruq meva sotadurg‘on namozxon barodarim dediki: “Bozorga sanaqa molduxtur darkor. Qo‘shimcha daromadi ham bordur. Ammo-lokin ishga kirmoq uchun shapkasini berursan”.


    Ishga oldilar. Vazifam: qassoblar so‘ygan mol, dehqon olib kelgan qavun-tarbuzdan namuna olmoq va labaratoriyaga uzatmoq erdi.


    Ekki yil ishladim, Shu araga hokim digar o‘ldi va bachchag‘ar kattamizning joyiga xeshini keltirib qo‘ydi. Bu ipirisqi maylis chorlab dediki: man o‘zumni kamandamni tuzurman, sizlarga javob. Betingga ayog‘im, deb ariza bitdim.


    Bir-ekki joyga ishga kirdim, ammo cho‘t bermadi: maoshi yo‘l kiroga yetmaydurg‘on yoki xo‘jayini qo‘rs, noodam chiqdi. So‘g‘un mol-holni pullab, inkubator xarid qildim. Badaz yakchand sana mani ham fabrikaga, ham bozarga ishga chorladilar, ammo bormadim. Boisi, cho‘jadan topadurg‘on daromadim tuzuk erdi. Shunoqa gaplar.


    Ish oxtarib yurgan yoinki moyanasi yeguligiga yetmaydurg‘on kambag‘allarni ko‘rsam, inkubator degan matodan xarid qilishga da’vat qiladurg‘on, so‘rasa qarz beradurg‘on o‘ldim. Yakchand mo‘min-musurmonning o‘yiga borib, bu yumushni hafsala birla o‘rgatdim ham.


    “Bisyor dilxun bo‘lma, aylanay xotunjon, dedim, bosh yorilsa, qalpoq tagigadur. Buyag‘iga Xudo – poshsho. Ochlikdan o‘lmasmiz. Xudo rizqimizni qayonga sochgan bo‘lsa, o‘sha joydan terib yeyadurmiz. San ro‘zg‘ordan boxabar bo‘l!”


    Badaz bu gap bechoraning o‘pkasi to‘lub, yig‘lab yubordi va: “O‘zunguzni saqlang, o‘zunguzga ehtiyot bo‘lung”, deb takror qildi.

    Moskov shahrinda musofir bo‘lg‘on hamvatanlarni ro‘yxatga olmoq ilinji birla yakchand masofa yo‘l o‘tub, madorim andak qochdi va Maryamxonning tavallosi birla kechani aning o‘yida o‘tkazdim. Tong otib, vaqti nonushta ul mahvashi mehribonim dedi: “Akoi Kalvak, tokay bundoq o‘g‘runcha kirib-chiqib yurursiz? Xohish izhor qilsangiz, to‘rt-besh nazdik barodarlarni chorlab, er-xotunligimizni oshkor etib qo‘ysak. Bilurman: vaqtu-soati kelib, mandan voz kechib ketursiz. Shu bois, nikoh ro‘yxatidan o‘tmoq zarur yo‘q, lokinda machitdan mullo chorlab, qubba o‘qitmoq joizdur. Boz: kulbai kamtarinimga ko‘chib kelursiz va xobgohga aqcha bermoq tashvishdan batamom xoli bo‘lursiz. Ladnami”? “Ladna, dedim, sarkashlik etmay, yakchand sana fikr yurutub olg‘och, ammo bilmoq istaymanki, kimlarni chorlaydurmiz?” “Ro‘baro‘da turadurg‘on hamsoyamiz - boboy birla kampirni, boz xizmat joyimdan bir-ekki zaifani, dag‘i o‘zum o‘qitadurg‘on yakchand balaning volidasini, qissa ko‘toh, o‘n boshga yetar-etmas. Xohishingiz bor o‘lsa, bir-yarim nazdik barodarlaringizni aytursiz?” “Zinhor, rad qildim, bu gap Mahallaga yetib borsa, sharmandai-sharmisor bo‘lurman”. “Ixtiyor – ba dasti Baxtiyor, davom berdi ul, agar malol topmasangiz, bugun bozor va do‘kon tushib, lozim ne’matlarni keltirursiz. Mana bu - aqchasi.” “Darkori yo‘q, rad qildim, mablag‘ o‘zumda bor”.


    Vaqti shom hammadan pesh, rostimizda turadurg‘on mo‘ysafed birla aning kampiri yuz ko‘rsatdilar.


    Maryamxon bu banda xususinda gapurib erdi. Bir zamonlar Brejnev janoblari bul tulforini Litva degan yurtga imoratsozliq bo‘yuncha vazir qilib yuborg‘on ekan. Ul joyda, anga ehtirom izhor etib, qaysikim hokimiyat sho‘rolarg‘a tobe bo‘lg‘an kunlar xorijga qochib qolgon boyning o‘y-joyini in’om etibdurlar.


    Emdi, bu odam ham Moskov yo‘rig‘i birla borgon vazir bo‘lg‘oni sabab, ul mulkdagi eski imoratlarni buzub, o‘ziga duqavata o‘y bitibdur, obod etibdur. Sho‘rolar zamoni barham topmog‘i birla holigi bedavo boy paydo bo‘lubdur va o‘y-joyni bozud bo‘shatmoqqa farmon etibdur. “San qurgan imoratdan bir g‘isht ham qolmadi, man uni buzdum...” “Buzganing bois jarima to‘laydursan”, debdi ul xorij tilinda. Bahsu munozara qilibdurlar. Ammo, taassufki, qonun boy tarafda bo‘lib chiqibdur. “Nachora, debdi bu mo‘ysafed ham, ammo san o‘zum qurgan shu koshonadan yagona xonani in’om qil, toki kampirim birla to umri oxir ro‘zgurzonlik etay”. “Man bosqinchi birla hamsoya yashamoqni istamaydurman”, javob aylabdi ul badfe’l. Badazon alar Moskov kelib, bir gurjiga tobe bo‘lg‘on mazkur xonani ijorag‘a olg‘on va nochorgina tiriklik qilur ekanlar.


    Alar bizga muboraklar izhor aylab, joy olg‘ach, ekki tojikistonliq xotun savg‘o-salom birla tashrif qildilar. Bu zaifalar na o‘zbekini va na rusi zabonni bilmaydurg‘on, jilla sahroyiroq erdilar. So‘g‘un manga shinos va noshinos to‘rt-besh nafar zaifu mard tashrif qildilar. Taajjubki, Maryamxonning qizi paydo o‘lmadi. Mehmonlar jo-bajo bo‘lub, Maryamxon ekkimizni kelin kuyav hisobladilar va turdan joy olmog‘imizni qistadilar. Biz alarga bo‘yso‘nduk. Badazon tojik xotunlardan bashqa bandalar mayno‘shlikni boshladilar. Yaratganning o‘zi kechirgan bo‘lsun-u, alarning qistavi birla Maryamxon ekkimiz ham qonni sal-pal qizitduk. Gapzanonlar, chaq-chaqlar, ekkimizga hamdu-sanolar avjiga mindi Tojik zanaklar bo‘lsa, o‘z zabonlarida kaminani g‘iybat qilur erdilar. “Bu betuturuq boz namozxon emish”. “Kishvarida bacha-chaqasi bo‘lsa lozim, gardanshikastaning...”


    Bu noxonda xotunlar bilmaydurki, biz - asl samarqandliklar duzabonadurmiz. Boshpurtimizg‘a “o‘zbek” deb yozdirurmiz, valek tojikcha gaplashadurmiz. Umar Xayyom hazratlari: “Na chin musurmonmiz, na kofir tamom”, deb bitgonlaridek, tojiklar davrasiga tushsak, shu tamonga og‘adurmiz, va o‘zbeklar arasinda – baraks. Ya’ni, jilla duro‘yalik ham qiladurmiz.


    Yakchand muddat o‘tub, ahli davra gala bo‘lub “Gorka, gorka” deb avoz berdilar. Biz tobelik birla, labimizni labga bosduk.


    Bir mahal nigohim tushsa, boboy yig‘lab turibdur. “ Ul joyga qancha o‘ylar, maktablar qurdum, lokinda oxir-oqibat bosqinchi nomini berdilar. Bir kulbani ham lozim ko‘rmadilar, padarla’nat, nonko‘rlar! Svolochi, svolochi!!!” deb takror etur erdi.


    Alarni haqorat qilgani kaminaga yoqmadi. “Battar bo‘l, go‘sala”, dedim o‘zumcha, pishirib qo‘ygon erdimi sanga u joylarda.


    Buni ko‘z yosh to‘kkonini ko‘rub, nogoh qudomiz yodga tushdi. Ul ham ko‘ngli nozuk bo‘lub, sal nimarsaga diydalari shashqator bo‘lur erdi. Bozorda bodom, pista, mayiz kibi ne’matlarni sotadurg‘on bu barodari aziz birla machitda tanishg‘on erdik. Imom-xatib magar amri ma’ruf boshlasa ham o‘pkasi to‘lub ketar erdi bechoraning.


    Bora-bora, kasbi korida, ya’ni savdosida ham yakchand muammolar yuz ko‘rsatdi. Shahar, viloyat kattalari xorijiy mehmonlarni bozorga bot-bot ergashtirib keladurg‘on va quruq meva rastasiga kiritub, olib-sotarlar hisobidan saxovat ko‘rsatadurg‘on, ya’ni mehmonlarga pista, bodom ulashadurg‘on noxush odat paydo qildilar. Aqchasini cho‘zish bo‘lsa, yodlaridan faromush bo‘lur erdi.


    Amriqoga Klinton janoblari podsho bo‘lg‘on zamonlarda shahrimiz hokimi qudomizga bir bor nihon tariqasida aqcha uzatg‘onini xotir qilmoqdin tin olmaydur. “Bozorga podsho hazratlarining zavjalari keladur, deb vaqti sahar rastalarni to‘sdilar. Lokinda mehmonlar peshin mahali paydo bo‘ldilar. Yakchand mard va zanak habashlar ham alarga hamroh erdi. Gala o‘rtasinda nozanin bir zaifani ko‘rdum. Gap o‘ldiki, bul zanakcha Klinton hazratlarining jufti haloli bo‘lmay, balki o‘ynoshidur. Ibi, dedim, o shundoq arboblar ham o‘ynosh orttirurlar ekanmi? Alar rastani tamosho qildilar. Bir mahal hokim alarga: “O‘zbakiston ne’matlaridan marhamat qilinglar”, dedi. Padarla’natlar havuchlab oldilar. Mashoyixlar: “Bosh yorilsa, qalpoq tagiga”, deyurlar. Nima bo‘lsa ham ko‘ygan kalladak, tishimni oqini namoyon qilib turdum. Lokinda hokim mardlik qildi: oshkor etmay, bir dasta aqcha berdi. Badazon qancha sana o‘tdi, ne-ne hokimlar kelib ketdi, lokinda boinsofi paydo bo‘lmadi”.


    Bir kuni shu qudomiz birla choy ichib, gurung yasab turg‘on erdik. Tilvizorga “ Temur xotun”ni namoyon qilur erdilr. Bir mahal Alomatxon Qo‘chqorboyga: “Yig‘lang, yig‘lang, ko‘nglingiz bo‘shaydur, oxi bu ne ko‘rgulik, ne bedodlik”, deb da’vat etg‘on erdi, ani tinglab turg‘on qudomiz, tob berolmay, hiqillamoqni boshladi.


    Shu holni xotirga oldim-u, o‘zumning ham o‘pkam to‘lub ketdi. Boz: mayning ta’siri va bashqa bir sabab ham kuch ko‘rsatg‘on erdi.


    “Chto za mujchin” dedi urus zanaklardan biri, norozi bo‘lub.


    “Battar shav, go‘sala” dedi tojik zaifa.


    Aslini olg‘onda, in daraja ko‘ngli nozuk banda emasdurman. Bugun bozor aralab, ro‘yxat tuzar mahalim ro‘y bergan gap ham xotirimga tushib, toqat etolmadim.


    Mayiz sotadurg‘on andijonlik musofirni xatga tushurub, “Muammolar yuz ko‘rsatsa, madad berurmiz,” deb erdim, da’fatan iltijo qilmoqqa kirishdi. “Bir jiyanimini urub o‘ldurdilar. Hafta o‘tdi – temir tobutni O‘zbakistonga jo‘natolmay xunobman.” “Balani qaysi jallod, ne sabab nobud qildi” savol ayladim. “ Bir xudobexabar, haromi bog‘ havlisiga olti oy ishlatib, sariq chaqani ham ravo ko‘rmabdur. Haq so‘ragan mahali, kaltaklab, qorga tashlab ketibdurlar, lahatga ko‘ndalang bo‘lgurlar. Darak topgan sanamizda zinda erdi: “Onamga ayon qilmanglar, qurqmasun, inshoolloh tuzolib keturman,” dedi. Lokinda...”


    Man balani ismu sharifini qayd qilib, o‘sha joydan jiyanga sim qoqdim, muddaoni fahmlatdim. “Xarasho, man ko‘shish qilurman, shul hafta ketur”, dedi. “Boz hafta kutarmu,” norozi o‘ldum. “Tag‘o, tushunmoq darkor, o‘lukni jo‘natmoq tirikka nisbat yakchand barobar qimmat va boz mushkul. Navbat kutgan tobutlar bisyor.”


    Bu noxushlik va musibatlar boronidan yig‘lamay bo‘lmas erdi.


    Bad Maryamxonim yaqinlik va mehribonliklar izhor qilib, bet-qo‘lumni yuvdi, ust liboslarimni chechib, joyimga yotmoqqa ko‘mak ko‘rsatdi.


    “Minbad ichmang, sizga xush kelmaydur ekan”, dedi ertasi vaqti sahar andesha birla.


    “Emdi og‘zimga olsam, betimga tuf de”, javob ayladim.

    Vaqti nonushta Maryamxon iltijo ohangi birla dediki: “ Akoi Kalvak, xohish qilur erdimki, bugun kulbamizda bo‘lsangiz: man do‘kon chiqadurman va maktabxon balalar keladur, alarni andarmon qilib turursiz. Ladnami?” “Ladna”, javob ayladim.


    Badaz yakchand soat, avvol uch va daqiqalar kechmay dag‘i ekki o‘zbek bala tashrif qildi. Ishni alar birla tanishmoqdan boshladim. Balakaylar Xorazm, Qashqadaryo va Samarqand viloyatidan erdilar. Xorazmli ekki bala onasi sabab Moskov kelgonini va volidasi farroshlik birla bandligini gapurdi. Otasi xususida savol bermoqqa andesha qildim. Ekkovi ham o‘ndan oshgan bo‘lub, maktab bormas ekanlar. Bu joyga urus zabonida o‘qimoq va yozmoq ilinji va umedi birla qatnar erkanlar.


    Qolgon balalar dadalari birla bohamro Moskov kelg‘onlarini va padari buzrukvorlari yakchand yumushlar birla band bo‘lg‘onlig‘ini gapurishdi. Maryamxon ta’kid etgonidek, alardan vazifa so‘radim. Daftarlarig‘a yakchand rusi suxanlarni bitg‘an bo‘lub, mazkur kalimalarning mazmunini holba-qudrat hikoya qildilar va bundin sarfaroz o‘ldum. Yoshi jilla kattaroqlari urus tilinda ro‘zgurzonliklari xususinda chala-chulpa gaplar bitgan erdilar. Hayajon, hasrat va imloviy xatolarg‘a serob ushbu bayonlarni o‘qub, alarning tiriklik tarzi xususida xulosalar yasamoq mumkin erdi. “Bir xonachada sakkiz kishi yotadurmiz. Vaqti sahar tururmiz va kechasi ishda bo‘lg‘onlar bu joyga kelib yotur,” deb qog‘oz qarolag‘an erdi balalardan biri. Dag‘i bashqasi skinxedlardan qo‘rqub, kuni birla xonadan chiqmaslig‘ini oshkor etg‘ondi.


    Man alarni o‘qub, nadomatlarg‘a to‘lub turgan mahalim Maryamxon paydo o‘ldi va bu yumushni o‘z ixtiyoriga oldi.


    Bir piyola choy ichadurg‘on fursat o‘tar-o‘tmas qung‘iroq avoz berdi va xonamizga kelishgan, sertakalluf bir mardak kirib keldi. Qiyofasi yo o‘zbek yoki tojikligidan dalolat berur erdi. Badaz salom-alek ayon o‘ldiki, bu banda xo‘jandlik tojik o‘lub, akoi Safar der ekanlar. Va bizning asl samarqandliklar misol o‘zbeki, tojikini ravon gapirur ekan. Ul necha yillar davomi Moskovda ro‘zgurzonlik qilg‘onini, yakchand muddat pesh ani Kastroma otlig‘ shaharga tojikistonliq musofirlar sardori etib tayinlag‘onlarini gapurdi. To in sana farzandig‘a Maryamxon savod o‘rgatur ekan, ketar mahali ayolimiz (ta’bir joyizdur) birla hisob-kitob va xayr-u xush qilmoqni niyat qilib, eshik qoqibdur.


    Suhbat asnosida shu nimarsa ayon o‘ldiki, tojikistonlik musofirlarning (uruslar gasterbayter deyurlar) har bir shahr va viloyatda o‘z uyushmalari mavjud o‘lub, alar hamvatanlarini muhofaza qilmoq birla band erkanlar. Biror banda tojik balalarga ziddi qonun farmoyishlar bersa, haqini urub qolsa, zolimlikka yo‘l qo‘ysa, bular aralashur ekanlar. Alarning kasaba uyushmalari mavjud o‘lub, yordam, nafaqa masalalarini gardaniga olg‘on ekan.


    “Bizning jumhurlikliklar nechun andoq tadbir qilmag‘an”, savol ayladim.”Inshoolloh, emdi qilurlar, digar yo‘l yo‘qdur”, javob qildi u.


    Akoi Safar degonimiz bisyor ravshanfikr, alalxusus, siyosat va dunyobinlik bobida serandesha, dono mardak chiqdi. Allamahal aning purma’no gaplariga quloq tutub o‘turdim.


    “O‘zbakiston birla Tojikiston bozud do‘st bo‘lmog‘i, birlashmog‘i zarurdur. Ovrupodan ibrat olmoq vaqti keldi. E’tibor qiling: podsholarimiz bir-birlari birla bag‘r ochub, o‘pushub ko‘rushadurlar, yakchand qog‘ozlarga tantana birla imzo chekadurlar, lokinda sarhadlar darvozalari zanjirbanddur, to‘y-azaga borish imkoni yo‘qdur. Tariximiz, daryolarimiz, yo‘llarimiz birdur, to nazdik bir mamlakat fuqarolari erdik. Ammo shaytonga quloq tutduk, bir-birimizg‘a alo ko‘z tashlaydurg‘on noxush hol paydo qilduk. Rudakiy, Alisher Navoiy kibi fozil-u komil bobolarning dono o‘gitlarig‘a nopisand bo‘lub, behurmatlig‘ yo‘lig‘a o‘tduk, hasad birla avvol sarhadlarni, badazon daryolarni, yo‘llarni berkutduk. Raqiblarimiz bundan xushhol o‘lub, gij-gij qilmoqqa zo‘r berdilar va biz soddadillar alarga bovar qilduk. Xususan O‘zbakiston tamon”...


    “Avf eting, taqsir, yurtparvarlig‘im tutdi mani ham, ayb bizda yo‘q. Sizlar tamon tarix talosh qildi va mardumlarini oliy irq deb bildi. Vaholan Mashrab aytadurlarki: “Sayidsan, xo‘jasan - zinhon mag‘ruri nasab o‘lma, Agar aslingni bilsang, qatrayi obi haromdursan. Bu – bir. Ekkinchidan: O‘zbakiston bisyor boy jumhur. Ja’miki yo‘llar bizning hududdan o‘tur, boz gazga sohibmiz. Darkorki, izzat-hurmat shunga yarasha bo‘lsa. Hukumatimiz rahnamolig‘i sharofati birla iqtisodiy buhron ham bizni chetladi va bunga jahon tan berdi”.


    “Akai Kalvak, siz haq, davom berdi yangi shinosim. Ammo, barodarlik – barobarlik, deyurlar. Gaz oxir bo‘lur, biz bashqa yurt arqali yangi yo‘l barpo qiladurmiz. Rogunni ham quradurmiz. Xush, barodarlik-chi. Yodda tutung: qo‘lida bir havuch tillosi bor yalg‘uz bandadan, yakchand barodari bo‘lg‘on kishi baxti chopg‘on hisoblanur. Emdi siz ta’rif etg‘on bo‘hron xususida. Bizning va sizning kishvarga iqtisodiy buhron ta’sir etmagaydur. Boisi: ekki jumhur to hanuz bozor iqtisodiga batamom o‘tmadi. Sizlarda qandoq anglamaydurman, ammo bizda paxta, chorvoni, tohattoki obuna qilmoqlikning ham ploni bor. Sho‘rolar zamonida bir latifa bor erdi. Ekki viloyat sardori ro‘-baro‘ bo‘lub qolibdur. Biri debdurki: “Bizda jun ploni ijro bo‘lmay qoldi va zanu-mard badanimizdagi tuklarni taroshlab topshurishga majbur o‘lduk.” Unisi xomush tortib debdu: “Sizlarga oson kechibdur, bizga tuxum ploni to‘lmay turubdur”. Dehqon-u, chorvodorning ahvoli nochor erdi va bugun ham tuzuk o‘lmadi. Falon foiz xalq paxsa o‘yda yashaydur. Eng yamoni: Urussiya va digar yurtlarda nobud bo‘layotgan balalar soni sho‘rolar zamonidagi Afg‘on urushiga nisbat ko‘pdur”.


    Man dag‘i ani inkor qildim. Bizning jumhurda tiriklik chandon tuzukligini gapurdim. Shu tariqa uzoq mubohasa - so‘hbat qurduk va oxir-oqibat, tilifonlarimizni xatga tushurub, xayr-xush qilduk.


    Soat o‘tmay boz eshik qung‘irog‘i avoz berdi. Ochsam, balasini qo‘lidan tutgan bir habash turubdur. Alar shu qadar qaro erdilarki, bandasi seskanib ketur erdi. Mehmon Maryamni darakladi va kamina ehtirom ko‘rsatib, alarni ichkari kiritdim.


    Ayon o‘ldiki, bu zangi o‘g‘liga urus tilidan saboq beradurg‘on muallim daraklab yurg‘on mahali qaybir mo‘min bizning eshikka ishora qilibdur. Gapzanon asnosida ayon o‘ldiki, habashbachcha o‘z ona zaboni birla anglisini bilur ekan. Va alar yakchand sol muqaddam qalam, daftardan voz kechib, nautbuk otlig‘ mo‘‘jiza vositasi birla bilim olmoqni taomil qilibdurlar.


    “Hukumat maktabg‘a boradurg‘on har bir xonandag‘a nautbuk savg‘o etadur. Anda jamiki daftar ham, kitob ham muhayyo”, dedi mehmon va borimiz bu gapdan hayratga tushduk. “Nadomat bo‘lg‘aykim, man bu asbob birla saboq berolmasman” gardaniga oldi zavjam.


    Zangi bu gapdin zarra ranj topmadi va xayr-xushni quyuq qilib, eshik yopdi.

    Nogoh kissamdagi tilifon soz choldi. “Tag‘o, dedi shinos avoz, sihatmisiz? Jiyaningizman, Qo‘chqorman”. Biz pursi-pos qilduk. “Bir ko‘rushayluk, gap bor”, taklif qildi u. “Tuzuk bo‘lur erdi”, javob ayladim. “Yotoqdasizmi?” “Yo‘q, bashqa joyda?” “ Qayonda?” “Xitoy goradok tamonda”, javob qildim va xavotirim chandon oshdi. Bu tamonlarda nima yumush birla yurganimni so‘rasa, qandoq javob eturman”, deb xayol qildim. Xususan, Maryamning o‘yida, ul zaifa birla bohamro ro‘zgurzonlik qilishimni fahmlab qolishidan bisyor qo‘rqar erdim. Shukurki, jiyan savol bermadi. “Siz metro yaqinida turung, man yetib borurman”, dedi u.


    Borg‘onimda, jiyan tashrif etib, kaminag‘a intizor bo‘lub turg‘on ekan. Aning chorcharxasidan joy oldim va tog‘o-jiyan shiddat birla qibla tamon ravona bo‘lduk.


    “Viloyatga chiqurmiz, muddaoga o‘tdi Qo‘chqorboy, u joyda ro‘zgurzonliq qiladurg‘on hamyurtlarni ko‘radurmiz. Siz alarni ro‘yxatga olursiz”. “ Bu nimaga lozim,” savol ayladim. “Faqat shaharmas, dehada ham ishlaydurg‘on kishilarimizni bilmog‘imiz joizdur”.


    Ravon ko‘chaning ekki tamoni sarhad bilmas beshazor. Xayol qilursanki, tikka qad bergan daraxtlar boshiddat arqaga chekinurlar. Bir mahal katta qurilish qoshida to‘xtaduk. Bu joyda batamom bizning mardumlar mehnat qilur erdilar. Alarning sardori jiyan birla qo‘hna shinosga o‘xshaydur, chaqqon kelib, salom-alek qildi, ehtiromlar namoyon etdi. Bo in jumla, kamina birlan ham muqaddam shinosdek, pursu-pos qildi. Alarning gapzanonidan shu nimarsa ayon o‘ldiki, bu joyga bir boy uchun duqavata o‘y qurur erkanlar.


    Jiyanimiz shartnoma qog‘ozlari darak qildi va dame o‘tmay ani muhayyo etdilar. Qo‘chqorboy ahdnomani varaqlab, nuqson topmadi xayolim, bir suxan demadi. Shu fursat ichinda man bu joydagi fuqarolarni bozud qog‘ozga tushurdum. Alar yigirmadan ziyod o‘lub, Qashqadaryo, Surxandaryo, Andijon viloyatindan kelg‘on musofirlar bo‘lub chiqdi. “ Ixtiyoringizga Moskovdan dag‘e yigirma kishi yuborurman, dedi jiyanimiz sardorg‘a, alarg‘a ish o‘rgatursiz”. “Ko‘pluk qilmasmu”, andeshag‘a bordi ustoboshi. “ Inchunin, sizdan o‘n besh ustoni olib, Litvaga jo‘naturmiz. U joyda maktab qurmoq lozim. Uruslarga nisbat ekki baravar ko‘p haq to‘laydurlar. Alar bisyor boinsof, bodiyonat mardum.”


    Sardor va aning aqrabolari masalaga oid yakchand so‘roqlar berdilar va javobdan qanoat hosil qildilar. Dame fursat kechmay, biz xayru-xush qilduk va dag‘e yo‘lda davom berduk. Yo‘l yurduk, yo‘l yursak ham mo‘l yurduk va nihoya, eski bir saroy ro‘baro‘sida tin olduk. Bu joy avvol kalxozga tobe bo‘lg‘on chamasi, eski, buzuq moshin-u, trakturlar parishon sochilib yotur, nari tamon ravon dala bo‘lub, zamin shundoqqina plenka birla yopilg‘on erdi. Bu joyning sardori ham Qo‘chqor birla shinos chiqdi. Aning o‘zi ham va jami odamlari Buxoro atrofidan bo‘lub, bir gektorcha joyga alafcha, ya’ne ko‘kat ekar ekanlar. Samarqandlik, Urgutlik olib-sotarlar ko‘tara xarid qilurlarini ayon qildilar.


    Man ro‘yxat qilmoqqa tushdum. Zaifu mard o‘ttuzdan ko‘p erdilar. Har oy o‘yga falon dollardan yuborurmiz, dedilar. “Qandoq muammolar bor” savol ayladi jiyanimiz. “Boz yarim gektor zamin bo‘lsa, odam olar erdim.” “Man hal qilurman”, va’da berdi jiyan. Ammo-lokin besh-olti mardakni yuborurman, alarga ish o‘rgatursiz. Digar shaharlar tegrasida ham zelen yetishtirmoqni joriy eturmiz”.


    Buxorolik banda rozilik bilduri.


    Qaytar mahali, roh-baroh Qo‘chqorni jog‘i ochildi. “Urussiyadagi jami fuqarolarimizni ro‘yxat qilib chiqadurmiz va alar bizning muhofazada bo‘lurlar. Har bir viloyatda sardorimiz, kasaba uyushmamiz, markazda “Yurtdosh” deb nomlanadurg‘on gazitimiz bo‘lur.”


    “Manga qara, san ne bois vatanga qaytish, yurtni obod qilmoq xususinda gapurmaysan, harakatlar qilmaydursan. Bizga ham o‘ylar, maktablar quradurg‘on, ko‘kat yetishtiradurg‘on hunarmandlar zarur-ku”, dedim nihoyat. “Ul joylarda odam bisyor, tug‘ulush ko‘proq. Shukurki, shundoq. Madomiki, ahvol shu tariqadur, bir qism fuqaro non topmoq ilinji birla chetga chiqur. Urussiyaga nafaqat O‘zbakiston yo Tojikistondan, inchunin Chin, Ukrain, Moldov, Arabdan ham kelib ishlaydurlar. Qayondaki inson ozod bo‘lsa, pul va imkon topsa, o‘sha maskan aning vatanidur”, javob berdi jiyan. “Ammo bizning vatan, O‘zbakistondur,” aning aqidasi dilimga o‘turmadi. “Tag‘o,O‘zbakiston - bizning davlatimiz, vatanimiz – Mahalla, dedi u. Siz holi-hamon sho‘rolar mafkurasi og‘ushidasiz”. “Nodurust, qo‘shilmaydurman!” andak avoz ko‘tarib, aning suxanini kesdim. Jilla jahl otig‘a minganimni fahmlab, til tishladi.


    Shaharga kech kirduk. Xayri-xush qilur mahali kissamga pul soldi. Tarxashlik qilmadim. Tushub sanasam, ming dollar tegrasinda. Zudlik birla


    naq yarmini Mahallaga – xotunning nomiga jo‘natdim, qolgonini


    vaqti shom iltifot ila Maryamga berdim.


    Bul zaifamiz ham bisyor sarafroz o‘ldi.

    Muqaddam bitgan nomalarimdan qayham biridadur Maryamxonning balog‘at yoshindag‘i qizi borlig‘i xususida yodovar qilg‘on erdim. Bu qizning nomi Tamara o‘lub, mirshablar idorasida kotibalik birla banddur. Fe’li andak injiq va inchunin beandeshadur. Jame noxushlik andaki, xonadonga yako‘min bor tashrif etgon sanadan e’tiboran kaminaga nopisand qaraydurg‘on, alo ko‘z birla nigoh soladurg‘on o‘lub qolg‘on edi.


    Birinchi hafta Maryam birla ro‘yi-rost dilsiyahlik qildi. Dediki: “Bu o‘yga begona mardakni kiritmoq chikora va buni mutlaqo istamaydurman”. Javoban Maryamxon ham avoz ko‘tardi, ta’kid qildiki, ushbu xonadonda farmoyish berishga aning tariqcha haqqi ham, haddi ham yo‘qdur. Badaz yakchand soat Maryam mandan uzrpurslik qildi, dediki: “Kechiring, javonlik qildi va minba’d takrorlamaydur”. Dedimki: “Ani ham fahmlamoq joyiz”.


    Dag‘e bir kuni namoz o‘qub turgan mahalim yakchand o‘smir balalar, qizlar birla kirib keldi. Va bu xudobexabarlar ustimdan ro‘yi-rost xandon otib kulmoqni boshladilar. “Ne bois boshini bot-bot polga urib oladur, bu nodon,” deb savol ayladilar va har safar sajdaga bosh qo‘ygan mahalim qah-qah qilib kuldilar. Man qahrimni bosdim va bir nimarsa demadim. Valek bu qiliq kamdak Tamara volidasiga avoz ko‘tardi. “Bu joyga namoz o‘qusa, yo mirshablarga tutub berurman va yo dargohdan batamom keturman”. So‘g‘un Maryam manga zorlanib dediki, “Emdi noilojman, namozni machitga borib o‘qusangiz, tuzuk bo‘lur erdi. Siz ani dilini topmoq, mehr ko‘rsatmoq fikrida bo‘lung.”


    Uchunchi bor andak oshub tushdi. Maryam dediki: “Tamara bir yigitcha birla shinos o‘lgan. Ertaga ani o‘yga taklif etadur. To‘rt-besh do‘stlari birla, albat. Bizdan lozimki, alarni ehtirom ila mehmon qilayluk, izzat-hurmat ko‘rsatayluk. Mayda-chuyda noz-ne’matlar zarur. Mana bu ro‘yxat, aqchasi...” “Zaruri yo‘q, aning suxanini bo‘ldim, o‘zumda bor.” Va dame o‘tmay do‘kon, bozor aralab, zaruratlarni muhayyo etdim. Ammo-lekin, kun o‘tub, vaqti nonushta boz dilsiyalik sodir o‘ldi. “Ziyofat mahali bu mardakni biz birla bo‘lmog‘ini istamaydurman”, dedi Tamara kamina tamon imlab. Bisyor ranj topdim hamda ro‘yxat olmoq bahonasi va tashvishi birla chiqib ketdim.


    Guzashta hafta Maryam dediki: kuyav bo‘ladurg‘on bala Kastromalig‘ erkan. Bozud bul shaharga borursiz, holigi akai Safar otlig‘ barodaringizni topursiz. Taftish etib bilmoq kerakki, kuyav bala qandoq odam? Xotun-bala chaqasi yo‘qmi, padari va volidasi tuzuk bandalarmi va digar xabarlarni bilursiz. Balaning manzili ayon.


    Ertasi sahar turub, qaydasan Kastroma shahri deb yo‘lg‘a tushdum. Navro‘z eshik qoqib turg‘on mahal bo‘lsa hamki, havo savuq va chor taraf qor erdi. O‘rmon deganning sarhadi ko‘runmasdi.


    Moskovga kelg‘onimga olti oy o‘tgan o‘lsada, oftobni ko‘rmadim. Bundoq payt O‘zbakiston oftobini behad va behisob qumsaydur kishi.


    Shaharga borib tushushim barobari kissamdagi tilifon avoz berdi. Ko‘tarsam, Maryam. “ Akoi Kalvak, izingizga qayting, alar nikohdan o‘tubdilar, emdi ma’nosi ham farqi ham yo‘qdur. Bu qiz oxir-oqibat mani sil qilib o‘lduradur.”


    Ro‘zi shanba erdi. Maryam birla qizi andak ochiq chehra birla mani nonushtaga taklif qildilar. Badaz bir piyola choy no‘sh qilg‘och, Maryam dediki,” To‘yni boshlamoq fursati yetdi. Alar shuni istaydurlar. Ammo aqcha chatoq, bisyor kamxarjmiz. Xarajotlar ko‘p bo‘lur. Yangi liboslar, ziyofatlar... Kuyav bala bizning kulbada ro‘zgurzonliq qilmoqni ixtiyor etibdur va bir xonani jihozlamog‘imiz joyizdur. Bundoq xarajotlar uchun kamida o‘n ming dollar zarur bo‘lur. Qandoq qiladurmiz?”


    Biz sukut tutduk. Zaifamiz davom berdi: “Akoi Kalvak, umed sizdan, boisi, ro‘zg‘or sardorisiz. Taklif qilur erdimki, boybachcha jiyaningizdan qarz ko‘tarsangiz. Bad yakdil bo‘lub to‘laydurmiz.”


    Man o‘yga cho‘mdum va badaz yakchand daqiqa dedim: “Buning iloji yo‘qdur: umrum bino o‘lub, bir bandadan qarz ko‘tarmadim. Boz buning ustiga xotun olg‘onim, bu o‘yda ruzgurzonlik qilmog‘imni alar anglashlarini zinhon va zinhor istamaydurman...”


    Shu mahal Tamara avoz ko‘tarib Maryamga dashnom bermoqni boshladi. “Man sanga aytgan erdimki,bu mardakka bovar qilma deb. San quloq tutmading! Ko‘rdungmu, ko‘rdungmu...” “Ha, man ham bundoq bo‘lmog‘ini umed qilmag‘an erdim,” dedi Maryam. Va biz qo‘zg‘alduk.


    Ro‘zg‘orda noxushlik, qahr va araz qilmoq boshlandi.


    “To erta masala kushod bo‘lmasa, gap digargun bo‘lur”, badfellik birla avoz ko‘tardi Maryam.


    Xotun birla, birinchi bor digar-digar to‘shakda yotduk. Lokinda o‘yqum kelmadi. Bundoq dilgir suxanlardan bisyor ranj topg‘on erdim. Moskov kelganimga olti, bu xonadonga tashrif etganimg‘a uch oy o‘tub, bundog‘ o‘kunmagan erdim. Shu uch oy arasinda qanchalik aqcha topsam, naq yarmini Maryamga tutqazdim, yakchand sarf-u, xarajotlarni gardanimg‘a oldim. Buni unutdilar, hisobga olmadilar, andesha qilmadilar. Emdi alarning kaminani qarz ko‘tarmoqqa da’vat etmoqlari badnafslik va noinsoflikdan digar nimarsa emasdi. Bisyor alamim va qahrim keldi. Ehtimol, uruslar yurtindag‘i nasibam oxir bo‘lg‘ondur, Samarqand qaytib, balalarga saru bar bo‘lmog‘im zarurdur, kibi xayollarg‘a bordim.


    Sahar turub, boz ro‘yxat olmoqqa ravona bo‘ldum. Ro‘zi daroz piyoda yurub bisyor horidim. Dilim xufton erdi. Boisi, faqat o‘ydagi dilsiyalik bo‘lmasdan, har qadamda o‘zbek va tojikning xudoning bandasi hisob etmay, alarni kamsitmoqlari, ezmoqlariga guvoh bo‘lmoq erdi. Moskovda behisob habashlar, arablar, afg‘onlar, chin va digar yurt fuqarolarini ko‘rdum. Ammo alarning hech biri o‘zbek va tojikdek beqadr va xo‘rlangan emas erdi. Bir kavkazlik bala o‘zbakistonlik yoki tojikistonlik o‘nlab tengdoshini qo‘ydak har holatga solmog‘i va boz chuv tushirib ketmog‘i mumkin. Bunisiga toqat qilsa bo‘lar, gohida o‘z fuqarolarimiz bir-birlariga nosamimiy bo‘lmoqlari, qalloblik qilmoqlari alam qiladurg‘on holdur.


    Bundoq noxushliklarni ko‘rub, faryod solgisi keladi har qandoq bandaning. Ana shundoq zabun holning sabablari xususinda bisyor va bisyor fikr qildim, ammo-lekin javob topmoqqa ojiz erdim. Xudojo‘y barodarlar aqida etur erdilarki: “Xudoni faromush qilduk, ani yoddan chiqorduk va bu qismatlar gunohlarimizga javobdur.” Muallimlar fikr etur edilarki: “Bu ko‘rguliklar ma’rifatdan uzoq tushgonimiz, jaholatg‘a esh bo‘lgonimiz oqibatidur.” Siyosatdonlar bor aybni hukumatga to‘nkamoqdan charchamaydurlar.


    Xonaga qaytsam, xotunim birla qizi muntazir turg‘on ekan. Salom yo‘q, alek yo‘q, Maryam so‘roq boshladi: “Xo‘sh, qandoq bo‘ldi?” “Nimani so‘raydursan?” so‘rog‘iga so‘roq ayladim. “Pul masalasi”. “Ha, qarz ololmayman, deb aytib erdimku. Buncha zug‘um etmasang bo‘lur erdi.”


    “Mama, ko‘rdungmu, avoz ko‘tardi Tamara, bu darmaedni xonadan gum qil, deb chan bor aytg‘on erdim. Qilmading!” “Man darmaed yo‘q”, e’tiroz qildim. “Yo‘qol, bu joydan! dedi u javobiga, ketingga boplab bir tepurman, O‘zbakistoningga borib tushursan! Von, otsyuda!” Javob bermay va umedvorlik ila, Maryamga nigoh soldim. “Jo‘na!” dedi u ham eshik tamon imlab, badqahr.


    Bundan battar dilsiyahlik yuz ko‘rsatmasun, degan qo‘rquv birla tezu tund liboslarimni jamladim hamda xayr-xushni nasiya qilib, eshik yopdim.


    Xavotirona berun chiqib, ozod nafas rost qildim. “Ey Kalvak, dedim so‘g‘un, o‘zumga o‘zum, san go‘salaga bu ham kam! Xususan, shu uch oy arasi bisyor gunohlar qilding-ki, san befahmga harqandoq jazo ozdur. Bevazanga ichkuyav bo‘lub, zinoga yo‘l berding. Bu birla ko‘z ochib ko‘rganing, sadoqatli xotuning Jamilaga benomuslik ila xiyonat qilding, ani aldading. Dag‘e, mayno‘shlikka yo‘l berib, o‘ttuz yillik toat-ibodatingni bir pul qilding. Boz, namoz o‘qumoqni kanda qilding. Xudo sanga jazo berdi. Holi ham kech yo‘q, ko‘zungni och, nodon!”


    Diltanglik va jadallik ila bordim-u, Moskovdan Samarqanga uchadurg‘on tayyoraga chipta xarid qildim.

    Yaratgan egamga hazoron va hazoron shukrlarkim, Vatandaman va inchunin, o‘z go‘shang qadri-u qiymati musofirlik sitamin tortib, sog‘inchi oshgon bandaga zohiran bisyor va bisyon ayondur. Mashoyixlarning: o‘z o‘yim – o‘lan to‘shagim, demish iboralarini dildan takror va takror idrok etursan. “Vatandan o‘zga yor o‘lmas”, degan qo‘shuqni xirgoyi qilmoqni xush ko‘radursan.


    Ekki haftadurki, nabiram bag‘rimda, farzandlar pahluyimda, Jamila bonum atrofimda. Xesh-aqrabolar, hamsoyalar bot-bot holpurslik qilurlar va bu holdin behad sarafroz o‘lurman.


    Avvalo, o‘yimdagi digargunlikdar xususinda suxan yurutay. Aradan o‘tg‘on olti oy mobaynida Moskovdan ro‘zg‘or xarji niyatinda uch ming dollar yuborg‘on ekanman va Jamila bir tangasini ham xarj qilmay saqlabdur. Ana sanga zaifai dono! “Az savdogari Hinduston, sarfagari sari oshton xub ast” ya’ne kim, Hindiston savdogaridan, o‘choq boshida isrofga yo‘l qo‘ymaydurg‘on zaifa balanddur, deydilar mashoyixlar va alarning sadaqasi ketsang arzir.


    “Dedimki: o, ro‘zg‘orni qandaq boqding, jonidan?” Ayon o‘ldiki, havlining bir yag‘iga ko‘kat ekibdur, digariga sarimsoq piyoz qadabdur. Ahli tijorat kelib, shu joyda xarid qilur erkanlar. Mani kallavaram bore mablag‘imni aning ixtiyoriga yuborsam, nopok yo‘lg‘a ayoq qo‘ymasam, behad tuzuk va adolatpeshaliq bo‘lur erdi. Emdi qilmishimdan, xususan, aning oshkor o‘lmog‘idan on qadar xavotir ila nadomatlar chekurmanki, haddi-hisobi yo‘qdur.


    Boz: sho‘rolar zamoni bir “Jiguli” olg‘on erdim, lokinda to‘kulib qolg‘on holatga tushgondi. Katta o‘g‘ul - Nayimbek ani ta’mir qilib, kiro ishlamoqqa chiqibdur va ro‘zona nasibasini paydo qilur ekan.


    Bu joyda Nayimbek xususinda andak suxan qilay. Ani Mahallamizda Naynav ham deyurlar, boisiki, bisyor qaddarozdur. Bala dunyoga kelgan zamon Nayimqul deb nom qo‘yg‘on erdik. Sababiki, Xudo rahmat etgur, bobokalonimiz shundoq atalur erdilar. Na bo‘ldi-yu, dehamizda ro‘zgurzonlik qiladurg‘on Aliqul laqqi otlig‘ bala targ‘ibot idorasiga xizmatga kirdi, xaloyiqni jam qilib, vaz aytadurg‘on, hukumatni maqtaydurg‘on, aning mardumlarg‘a behad rahmu shafqati va bore xubliklarini sanaydurhon o‘ldi. Inchunin, nomini Alibek deb isloh qildi va shu taxlit boshpurt oldi. Gazetda Aliqulning suratini chop etib, yozdilarki, mahallaliklar sho‘rolar zamonida qul erdilar va emdi mustaqillik bois bek bo‘ldilar. Badazon mahallalik bashqa avsar-u, lakalavlar ham belang olub, shundoq yo‘l tutdilar. Qulmuhammad – Bekmuhammad, Qahhorqul – Qahhorbek o‘ldilar. O‘g‘limiz xohish qildiki, ani minbad Nayimbek deb atasunlar. Lokinda Mahallada Nayimbeklar bisyor bo‘lg‘oni sabab, Naynav ataydurg‘on o‘ldilar.


    O‘qushga tobi yo‘q erdi va moshin haydaydurg‘on o‘ldi.


    Moskovda Qo‘chqorboyning yumushiga ko‘mak bergonim, aning farmoyishini ijro etg‘onim va shu tariqa maosh olg‘onimni o‘g‘ulga ayon etg‘on erdim, “Dada, dedi, joyingizga man borurman, shalaq chorcharxa mani xun qildi.”


    “O‘g‘lum, dedim, sanga ekki ming dollar berurman, “Jiguli”ni sot, joyiga “Matis” xarid qil. Ammo zinhon va zinhor uruslar shahrini orzu etmaginki, musofirchilikda xor-u - zor o‘lursan”.


    Bu gapga u rozi o‘ldi va inchunin sarafrozlig‘ini namoyon etdi.


    Xotiringiz pand etmasa, muqaddam, molduxturlar maktabini tamomlab, bir muddat parranda fabrikasida, cho‘ja chiqoradurg‘on sho‘bada xizmat etgonim va inkubatorni azxud qilgonimni aytg‘on erdim. Ul korxona barham bo‘lg‘ach, ekkiyuzta tuxum sig‘adurg‘on inkubator xarid qilg‘onim hamda anga bosturgan tuxum naq yigirma bir kunda cho‘jaga aylanib, narxi besh barobar qimmat bo‘lurini yodovar qilg‘onman. Avvol cho‘jalarni bozor chiqorar erdim. Muddat o‘tub, savdogarlar olib ketadurg‘on o‘ldilar. Shuning arqasidan imorat solib, kattasiga kelin kelturg‘on erdim.


    Lokinda kamina Moskov ketgach, elektr chiroq bisyor kanda bo‘lg‘oni bois o‘g‘ul andan voz kechgon erdi.


    Safardan so‘g‘un , kaminaga maslahat berdilarki, hamsoya dehadan simcho‘p tortsam, boz tok beradurg‘on mator xarid qilsam, ishni dag‘e yuritmoq mumkin.


    Shul maslahatlarga amal qildim va qolgan aqchani mazkur yumushlarga xarj ladim. Ya’neki, manto‘rni topib, kissasiga so‘lkavoy tiqdim. Mato‘r ham paydo qildim va hafta ichi inkubatorga tuxum bosturduk.


    Ammo-lokin, taassuf birla tan olmoq kerakki, bu sana ichi, ya’ne aradan kechgan olti oy arosinda guzarda digargunlik yoki biror islohot ko‘rmadim. Yo‘llar chuqur-chaqir, gazdan nishon yo‘q, Allohu a’lam elektr chiroq ham bisyor o‘chub yonadur.


    O‘tgan chaharshanba choyxonamizda bir anjuman bo‘ldi va bisyor bahsu munozaralarga voqif o‘ldim.. Mahallamiz raisi ( ani fuqaro Ilhombek milisa ataydur) hisobot qildi.


    Ilhombek milisa xub odam. Yakchand yil mirshabxonada xizmat qilib, nafaqaga chiqdi va ani guzarga oqsaqol e’lon qilduk. Har yil shu mahal anjuman yig‘ib, hisob beradur va bizni ziyofat ham qiladur. Boz, ariza bitib, shul serg‘alva yumushdan ozod etishimizni so‘ragan bo‘lur. Lokinda xaloyiq bot-bot anga avoz beradur.


    Bu bor majlisimizga hokimning o‘ng qo‘li, ya’ne o‘runbosari, gaz , elektr idorasi va digar joylardan ham kazo-kazo kallajumon amaldorlar tashrif etg‘on erdilar. Az in jumla, mijg‘av mirshabimiz ham paydo bo‘lg‘on erdi. Taomilga ozor bermay, Ilhom milisa alarni hay’atga chorladi. Va suxanini hukumatning xalqqa i’nom etib turg‘an behad g‘amxo‘rliklaridan boshladi. Bu farovon va osoyishta sanalarning qadriga bormagan banda nonko‘r bo‘ladur, dedi. Badazon deha obod bo‘lg‘oni, har xonadonda chorcharxa paydo bo‘lg‘oni, marakalar digargunlik kasb etg‘oni, qoidabuzarliklar falon foiz kamaygonligini shang‘i, noforam avoz birla sanadi. “Ammo nuqsonlarimiz ham muhayyoligindan ko‘z yummaymiz, davom berdi ul, istar erdikki, ko‘chalarimiz ravon o‘lsa, o‘g‘ullarimiz Urussiyaga bormay shu joyda yumush qilsalar va yurtni obod etsalar, gaz, elektr ta’minoti tartibga tushsa va digar”.


    Badazon Joniqul jonsarak panja baland qilib, minbar mindi.


    Bu qoqbosh, o‘pkaboy sho‘rolar zamoni birgad erdi, badaz istiqlol boyaqishni fermer ataydurg‘on o‘ldilar. Ammo, xar hamun, pordum digar, deganlariday, islohotni yoki behbudlikni fahmlamadik, yakchand holatlar baraks bo‘ldi. Kalxoz davri mardumlarimiz deha atrofindagi tokzorlarda mehnat qilur va bir so‘m, yarim so‘m choychaqa olur erdilar. Emdi bo‘lsa, bechoralarg‘a shimildiriq ham tegmaydur. Boz: bachchag‘ar birgadning fe’li xo‘yi ham digargun o‘ldi. Avollari jonsaraklik ila yugurar, xizmat qilur erdi. Emdi beg‘am, vazminlik birla ish yuritur. Yiliga ekki-uch kishiga imorat uchun zamin pullab, yaxshi daromad qiladur.


    Jonsarak ham avvol hukumatga, badazon viloyat, tuman hokimlariga birma-bir va bisyor hamdu sanolar o‘qudi.


    Rostini gupursam, bundoq raftor dilimga zinhor va zinhor o‘turushmaydur, zohiran siqiladurman. Va xotirimga har safar shoiri zukko G‘afur G‘ulomning “Hasan Kayfiy” deb nom olg‘an hikoyatlari tushadur.


    Mazmuni bundoq: qadim vaqt Toshkantning Chorsu bozorida yamoqchilik qiladurg‘on Hasan Kayfiy bechoraning kulbasiga, nogoh ulamo libosini kiyib, aning qiyofasiga kirgan podsho tashrif buyurib qoladur va o‘zini Xo‘jai Xizir deb tanishtiradur. Ha emdi, Kayfiy ham takalluf namoyon qilib dastarxon yozadur, borini anga qo‘yadur. Gap-gashtak qilurlar. Mehmoni muhtaramaynning “Siz nima yumush qiladursiz” so‘rog‘iga Hasan Kayfiy: “Ha emdi, aql birla mehnat bor bo‘lsun”, deb gap boshlaydur va yamoqchilik qilmog‘ini, har kun bir tanga topmog‘ini aytadur. Guftigu vaqti o‘sha kalomni boz takror qilg‘on mahal mehmon taassuf va ta’kid birla: “Siz bot-bot aql birla mehnat deyursiz, na xudo va na podshoni eslamaydursiz?”deb zarda qiladur. “Ey taqsir, javob beradur Kayfiy, shu maydagina ro‘zg‘orimga alarni aralashtirib nima qildim? Xudoga zakot, podshoga o‘lpon to‘lamasang bo‘lmaydur. “Mabodo podshohingiz: maning mulkimda yamoqchilik bekor, deb farmoyish chiqorsa, qandoq qiladursiz?” badaz sukut, zaharxandalik birla savol beradur nogahoniy qo‘noq. “Shu mahal ham aql birla mehnat bor o‘lsa iloj topilur”, javob qaytaradur Kayfiy.


    Kun o‘tib, ertasi podshoning: “Mamlakatda yamoqchilik bekor, kimki bu yumushga qo‘l ursa, boshi dorga” , degan mazmunda farmoyishi chiqadur. Kayfi uchgan Hasan yamoqchi noiloj ota meros bir arrani qo‘ltuqqa, boltani yelkaga olib, o‘tun bozorga ravona bo‘ladur. O‘tun yoradur, hezumkashlik qiladur, gapning indallosi, avvolgidak bir tangani paydo qilib, kulbayi vayronasiga qaytadur.


    Daf’atan eshik taqillaydur va Kayfiy taomilga ozor bermay: “Bu eshikning qulfu zanjiri yo‘q, kiravering”, deydi. Dag‘e o‘shal banda yuz ko‘rsatadur. Mehmon – atoi xudo. Kayfiy boz dastarxon yozadur, iltifot namoyon qiladur. “Xush Hasan Kayfiy, emdi tiriklik qay tariqa kechur, savol beradur podsho,” bir piyola choy no‘sh etib. “ So‘ramang taqsir. Zang‘ar podsho yamoqchilikni bekor qildi, emdi o‘tunfurushlik qiladurman”, javob beradur mezbon. “Xush, magaram podsho o‘tunfuro‘shlikni ham bekor desa, qandoq yo‘l tutadursiz?” “Taqsir, nafasni issiq qiling, javob qaytaradur Kayfiy, o‘shanda ham aql birla mehnat bor o‘lsa, iloji topilur”. Buni ko‘rungki, mamlakatda o‘tunfurushlik ham man qilinadur. Hasan Kayfiy beiloj suv sotmoqni kasb qiladur. Boz deng, o‘sha hol...


    Qissa ko‘toh, shahanshohning pinhoniy farmoyishi birla Hasan Kayfiyni saroyga xos navkar qilib oladurlar. Anga ot, savut, qilich, navkar libosini in’om etadurlar va deydilarki, muhtaram zoti oliyning muhofaza qiladursan, maosh falon tanga, ani oyni oxirida olursan.


    Hafta o‘tub, eshik takror sado beradur va shinos mehmon paydo bo‘ladur. Kayfiy boz hurmat ehtirom namoyon qiladur, gap-gashtak boshlaydurlar. “Xush, Hasanboy, bu zamonlar ne yumush birla bandsiz” qitmirona savol aylaydur mehmon. “Podshoga xos navkarman: ul betamiz, zolimni qo‘ruqlaydurman.” “Xa, shundoqmi? Ro‘zgurzonlik qandoq”?


    “Taqsir so‘ramang, Sizga nima gapniki aytdim, boshimga balo yog‘ilur”. ”Mayli emdi ayting, sir tutmakka so‘z beradurman,” javob qaytaradur mehmon. “Mana bu Isfaxon qilichini pichoqsozga eltib dedimki, aning tig‘ini soturman. Po‘loti toza. Savdo qilduk va falon aqchaga kelushduk. Joyiga cho‘pdan tig‘ yasab, g‘ilofga joyladim.”


    “Hasan Kayfiy, boz noxush so‘rog‘ini takror etadur mehmon. “Ul panohgohi olam: “Falonchining boshini ol”, desa, bu taxta qilich birla qandoq yo‘l tutursiz?” “Hay-hay, taqsir, avozingiz bundoq savuq. Xudo ko‘rsatmasin-u, ammo shundoq bo‘lganda ham aql birla mehnat bor o‘lsa, qoqulmasman”, javob qaytaradur Kayfiy.


    Voqeand, kun kechmay, podsho vaziriga dag‘dag‘a qiladur: ” Ne bois Alabaytal dehasiga ustama soliq solmading?” Vazir deydurki:” Taqsiri olam, bir qoshuq qonimdan o‘tung, alarni ro‘zg‘ori bisyor zabun, yemoqqa nonlari, kiymoqqa liboslari yo‘qdur.” “Hasan! chorlaydur podsho, bisyor badqahrlik ila, bozud buni boshini tanasidan judo qil!” “Taqsir deydi Hasan Kayfiy, bir lahza garang bo‘lub, nohaq qon to‘kmoqlik gunohdur, man xudoga nola qilib vazir haq yo nohaqligiga vahi so‘rasam maylimu? Shundoq deb qo‘lni duoga ochibdur va ko‘kka boqib, zorlanmoqqa tushubdur. “Ey parvardigori o‘n sakkiz ming olam! Magaram vazirimiz haq o‘lsa, qilichimni teg‘ini cho‘pga aylantur”. Bu iltijoni aytib, qilichini qindan chiqorsa... Ahli saroy hayrat qilibdur. Podsho ham noilojlik ila vazirning gunohidan o‘tub, Kayfiyga o‘zini shinos qilibdur.


    Qissadan hissa bulkim, Ilhombek milisa birla Joniqul Jonsarak aql birla mehnatni tan olmay, bismillolarini hukumat-u, katta kichik amaldorlar sharofati, madadi, xosiyatidan boshlaydurlar, alarga hamdu sano yog‘durmoqdin charchamaydurlar.


    Ehtimolki, bul bandalarg‘a ayb taqamog‘im nojoyizdur. Siz radio yo tilvizorni qo‘yung, luboy amaldor chiqsa, shu tariqa yo‘l tutadur. Boyadki, tartib-taomil shu tariqadur. Mani gumroh Ilhom milisa birla Jonsarakka nohaq ayb qo‘yub, gunohi azim qilgan o‘lsam, o‘zi kechirsun.


    Sho‘rolar zamoni bir xushro‘, lokinda serzarda va andak aldam-qaldam bir xotun sarkotibimiz erdi. Zaifu mard ani “Oytimullo” deb ehtirom ko‘rsatar va bisyor bandalar zohiran qo‘rqur erdilar. Takror ayturman, gap-u tavozeni kiftini keltirur, porani ... Tan olmoq kerak, ancha obodonlik yumushlarini ham uddaladi, az in jumla Xo‘jayi Ahror hazratlari xobgohlarini obod qildi, tumanni ko‘chalari dutarafa bo‘ldi , yangi bozor barpo etdi va digar, lokin zug‘umi va hayla-nayrangi haddan oshur erdi.


    Kamina ham bir bor ul ayol birla ro‘baro‘ bo‘lg‘onman va magaram mavrudi taqozo qilsa va faromush etmasam, aytib berurman.


    Boshqa mayda amaldorlarga monand Ilhombek milisa birla Jonsarak ham o‘sha apani ko‘rsalar, sabuk larzaga kirur, qad xam qilib, ta’zim bajo etur erdilar. Boisi: ayol bundoq raftorni bisyor xush ko‘rur edi. Ul xotun amaldan ketdi-yu, sho‘rpeshona zaifani qaralamoq, g‘iybat qilmoqqa o‘tdilar. “Bisyor zolim erdi, poraxo‘r erdi, yoshligida undoq bo‘lgan, bundoq bo‘lgan...” va digar. Nachora, amaldorchilik – duro‘yachilik, deyurlar.


    Man gunahkorni avf eting. Mahallaligimga borib, bashqa tamonga o‘tlab ketibman. Xotiri ojizimcha, Jonsarak minbar minib, nutq irod qilg‘onini aytib turg‘on joyim erdim.


    “Lozimki, har birimiz joyimizda bo‘layluk va vazifamizni bajonu dil ijro etayluk, davom berdi ul. Tan oladurman, soli guzashta anjumanda va’da berib erdimki, ko‘chamizga shag‘al to‘kdurub, tekis qilmoq man tan, deb. Ammo vinzavod ekki yildan beri aqchamizni bermoqdan bosh tortadur. Alarning gunohi bois, shu sana ichi tokzorga ishlaydurg‘onlarga haq berolmadik. Lokinda mollari uchun begona alaf deysizmi, o‘tun deysizmi, marhamat dedik. Hokimiyatdan kelgan akaxonimizga tavallo qilur erdikki, aqchamizni o‘ndirishga madad ko‘rsatsalar...”


    Shu mahal ul amaldor kissasidan daftar, qalam chiqordi va Jonsarakni so‘roqqa tutdi. “Zavod ne deb haqingizni bermaydur?” “Vinoni sotolmay xunobmiz, deydi. Xorijga chiqarmoqqa hukumat yo‘l bermaydur, deb vaj qilur”. “Sudga bering!”


    Jonsarak bu suxanni digargun fahmladi. Nofahmlik ila hay’atga qaradi. “Hay, hay, hukumatnimi?” dedi xavotirlik birla. Bu so‘roq sohibi amalni jahl otig‘a mindirdi. “Anqav-u lakalav chiqdingiz-ku! Mahallaligingizga bordingiz. Man hukumatni aytmadim, vinzavodni katta kuchugini dedim.”


    Ahli majlis kuldi. “Hamsoya fermerlar shundoq ham yo‘l tutib ko‘rdilar, ammo naf bo‘lmadi chog‘i, xavotir aralash javob qildi Jonsarak va suxanni bashqa tamonga burdi: Shu Urussiya birla Qazoqqa borib ishlaydurg‘onlar masalasi. Barodarlar, bu bisyor xatodur. Alar to‘y marakada yo‘qlar, hamsoya dehadan bir balaning o‘lugi ham keldi. Man va’da beraman, alar yurtga qaytsalar, kamina boriga daladan ish topib beradurman...”


    Badazon gaz masalasi qo‘zg‘oldi. “Bu qandoq gapki, dedi Murod muallim deganimiz, O‘zbakistonda ro‘zgurzonlik qilsag-u, balalarimiz qishda savuq qotsa. Maktabga, bog‘chaga, balnisaga ham gaz bermaydurlar. Ammo xorijga soturlar. Sho‘rolar davrida ta’minot tuzuk erdi-ku!”


    Odamlar g‘ala-g‘avur qildilar. Ilhom milisa birla mirshabimiz xavotir aralash tartib talab etdi.


    Badazon gaz idorasining kattakoni minbar mindi. “ Aziz birodarlar, dedi u ayrim kishilar nodonlik ila gapirurlar va bu bisyor xatodur. “Sho‘rolar zamonida ta’minot tuzuk erdi, emdi yamon” dedi muallim. Bu siyosiy xatodur, ko‘rnamaklikdur. Shu savodi birla bu odam balalarga saboq beradurmi?! Bilib qo‘yung, Mahallaga minbad ham gaz bermaydurmiz, boisi, idoramizdan falon million qarzdordursizlar. O, pulni bering! Mana man qarzdor bo‘lg‘on bandalarning ro‘yxatni qiroat qiladurman...”


    U shundoq dedi va hijjalab o‘qumoqqa kirishdi. Bir mahal “Maxsumov Kalvak ekki yuz ming qarzdor,” demog‘i birla, toqat qilmay qo‘l ko‘tardum. “Yoz mahali to‘rt oy gaz bo‘ldi, aqchasini to‘lab kaptonsasini olg‘anman. Bu qandoq bo‘ldi?” ”Tartib qoida bor, davom berdi amaldor, gaz tamom bo‘lg‘on zahoti arza yozib bormog‘ingiz va bizning odam kelib ko‘rmog‘i, quburingizni kesmog‘i joiz erdi. Buni qilmagansiz va qarzingiz ziyod o‘lgan. “Nima, bu yemagan sambusaga pulmi?” avoz ko‘tardim.


    Shu fursat mirshabimiz boz xavotir aralash qo‘zg‘olib, kaminaga po‘pisa qildi. “Akoi Kalvak ne deb tartib intizomni buzursiz?! O‘turung!”


    Bu zanchalish, davdirning fe’li shunoqa. Guzarimiz zaifalari ani kinoya birla “qaynota” deyurlar. Boisi, har bir yumushga kordor. Emdilikka kelib, mardumning to‘planmog‘iga zid chiqadurg‘on xunuk odat paydo qildi. To‘rt-besh banda bir joyga jam bo‘lsa, “Tarqalinglar!” deb avoz ko‘tarur va yuqoridan shundoq farmoyish bo‘lg‘onini vaj qilur erdi. Zaifalarning arabi kitob o‘quganlarini fahmlasa, rosa po‘pisa qilmog‘i tayin erdi.


    Man o‘turdim, ammo ahli majlis kaminani qo‘llab, yakdil g‘avg‘o qildilar. Ayon o‘ldiki, bashqalardan ham yemagan sambo‘saga pul o‘ndirmoq poyida bo‘lg‘on ekan bu nokas-u nojinslar. Anjuman ahlidan biror inson ham na badqahr mirshabga va na Ilhom milisaga quloq tutmay, insof-u diyonat talab qildilar. Badazon hokimiyatdan kelgan kattakon joyidan turdi, zarda birla intizom saqlamoqni talab qildi. Gaz idorasi kattasini nopisand turg‘uzub dediki: “ Minbad odamingiz avvol kelib ko‘rsun, magaram gaz o‘lmasa, akt tuzsun va mardumlardan tiyin ham talab qilmasun. Bugundan e’tiboran ziyoti qarzlarni uchurung! Toki kirdikoringiz fosh o‘lmasun! Gap tamom!”


    Badazon machitimizning imom-xatibi suxan oldi. Bu zot magaram javondur, lokinda bisyor dono, kamtarin va xushfel. Toshkantdagi mullobachchalar maktabiga tahsil topib kelg‘onlardan. To‘kulub qolg‘on bir masjidimiz bor erdi, xaloyiqni hasharga chorlab, ani ta’mir qildi. O‘zum ham besh mahal farzi xudoni shu joyga borib ado etadurg‘on o‘ldim. Imom-xatibimizning qiroati va amri ma’rufi bisyor foram erdi. Ammo-lokin yil o‘tmay, machitni yopdilar. Farmoyish berdilarki: machiti jome hamsoya dehada, ya’ni Oqmachitdadur va ul joyga borib, namoz o‘qunglar. Avvol machitimizga o‘g‘runcha kirib-chiqib turdik, ammo nokas mirshabimiz kelib, avoz ko‘taradurg‘on, g‘avg‘o qiladurg‘on o‘ldi.


    “ Dehamizda falon miqdor aholi bor, suxan qiroat qildi mullomiz, alardan shuncha miqdori namozxon. Qoidaga binoan machitimizni jome atamoq joyizdur, lokinda arzu dodimizga quloq tutmaydurlar...” “Rost aytadurlar, rost aytadurlar!” avoz berdik biz. Hokimning odami badqavoqlik birla boz tik turdi. Zarda qilib dediki: “Bu gapni aytib yurmanglar, hal bo‘lmaydur. Oqmachitga borib kelsalaring, bir balo urmaydur, naabarot badantarbiya bo‘ladur. Gap tamom!”


    Elektr masalasida ham jilla g‘ala-g‘avur bo‘ldi. Ul idoradan kelgan ming‘ir amaldor simcho‘plar-u, simlar barpo bo‘lg‘oniga qirq yil o‘tg‘oni bois ishdan chiqib qolg‘onini, alarni yangilamoq uchun mablag‘ tanqislig‘in izhori dil qildi. Az in jumla, svetni o‘g‘urlaydurg‘onlar, haq to‘lamaydurg‘on beinsoflar bisyorligidan arzu-dod qildi. Ammo ahli majlisdagi biror banda e’tiroz qilmadi. O‘zum ham nafas yutub turdum. Boisi, inkubator o‘g‘urlik hisobiga amal qilur erdi.


    Ilhom milisa anjumanni poyoniga yetkazmoq mahali, har yilgi misol, ani vazifadan ozod etmog‘imizni so‘radi. Ammo ishlamoqqa ilinji borlig‘i manaman deb turur erdi. Boisi, bundoq izzat-hurmat, ehtiromdan voz kechmoq dushvoz yumush, boz dag‘e, har qog‘ozga muhr bosgoni bois, mardum falon so‘mdan aqcha berur erdi.


    Vaqti ziyofat mehmon-u, mezbon, zaif-u mard sarafroz bo‘lub, xushchaqchalik ila o‘turduk. Mirshabimiz manga hazil-rost qilib, “Akoi Kalvak Moskov borib, buzulub kelibdurlar! Avvollari bundoq betgachoparlik qilmas erdilar...” dedi. Bu gap Ilhom milisaga ham ma’qul tushdi. “Akoi Kalvak Moskov borib, bir-yarim jononni topgan o‘lsalar, o‘sha aynitib yuborgan bo‘lmog‘i ehtimol.”


    Davraga hangoma zarur erdi va shu bois xandon otib kuldilar.


    Beliga dardi borning ayog‘i titraydu, deyurlar. Kamina Moskovdagi noxush qilmishlarim fosh bo‘lmog‘idan bisyor xavotir tortub, kallamni xam qildim. Shukrlar bo‘lg‘aykim, gap digar tamonga buruldi.


    


    


    NOMA № 3


    


    Bugun – Navro‘z. Melodiy 2011 yil 21-mart, hijriy 1342 yil hamal oyi.


    Bir haftadurki, tilvizorda sumalak-u, ko‘pkarilarni va ko‘klam xurramliklarini namoyon qiladurlar. Bisyor ham nozanin suxandonlar Sho‘rolar zamonida bu iyd man qiling‘onini takror etmoqdin charchamaydurlar.


    Lokinda, bu – yalg‘on gap. Bizning bobo-yu, momolarimiz Nekalay zamonida ham, Stalin podsholigida ham, inshoollo, bayram qilganlar. Xrushchev, Brejnev, Gorbachev hukmdor bo‘lg‘onlarini eslaydurman. Choyxona chiqib, to sahar sumalak pishirur, dilxushlik qilur erdik.


    Faqat istiqloldan ekki yil avvol bir musulmon zanakcha tilvizorga chiqib, urusilab dediki: “Emdi Navro‘z bayram – bekor. Bu bizning bayram yo‘q. Navro‘z, forsiylarning ididur. Atalmog‘idan ayon. Ani Turkiyada ham nishon qilmaydurlar.”


    Eshitdimki, bu zanakcha arbobdur, emdi janozani ham ta’qiqlaydur.


    Ana – betamizlik! Fikr qildimki, uzoqqa bormaydur. O‘sha bahor, noiloj Panjakent borub bayram qilduk. Ul shahrdagi qavmlar dedilarki: “Urussiyaning Yangi yili, 8-Martini nishon qiladursizlar-ku, emdi Navro‘z begonami? Oxi, biz bir xalq-ku! Bore taomilu, bayramlarimiz maniki yo saniki bo‘lmagan. Ne bois isyon qilmaydursizlar?”


    Yil o‘tub, O‘zbakiston taxtiga muhtaram ...ov o‘turdilar va hazoron shukrki, Navro‘zni katta bayram deb e’lon qildilar.


    Yo‘q. Ul zoti bobarakning ilk farmoyishlari mardumlarga tomorqa-er ajratmoq borasida erdi. Lokinda bu xususda o‘tlab ketsam va siz dag‘e diltang-u dilg‘ash bo‘lursiz deb andesha eturman. Baqiyasini fursat topib ayturman.


    Zero suxan Navro‘z xususida erdi.


    O‘yimizda taraddudni bir hafta pesh boshlagan erdik. Avvol o‘zimiz va kelinning o‘yidagi temir pechlarni chiqorduk. Mana, to‘rt yilki, bu matolar jonimizga oro kirur.


    Alarni havliga chiqoradurg‘on mahalimiz mavlono Muqimiyning “Ta’rifi pech” otlig‘ ash’orlarini xotiramda tikladim va bog‘chada tarbiyatchi bo‘lub ishlaydurg‘on kelinimga savol berdim. “Siz Muqimiyni biladursizmi?” “Eshitganman, lokinda...” O‘g‘lum, bo in jumla, to‘qquzinchida o‘quydurg‘on qizimiz Suxayloga bergan so‘rog‘imga ham xuddi shu tariqa tumtoq javob oldim. “Agar istaklaring o‘lsa, ul zotning she’rlarini qiroat qilib berur erdim” dedim. “Davay, davay”, dedi Nayimbek.


    


    


    Savuq qahr qilsa, oromijon pech,


    Degaylar ba’zi nodonlar: yamon pech.


    


    Eshikdan qaltirab kirsang isitgay,


    Ki mushfiq volidangdek mehribon pech.


    


    Zimiston faslida qursang o‘yungga,


    Huzuri dil, chun bog‘-u bo‘ston pech


    


    Chu tortib kelsa lashkar qoru boron,


    O‘zi tanho qochurg‘ay, qahramon pech.


    


    Kelur na sandali to‘g‘ri, na gulxan,


    Chiqarg‘onin Muqim, etsun amon pech.


    


    Badazon volidayi muhtaramaynni xotirladim. Ul mehribonim arabi harfni ravon o‘qur edilar. Jamshed nomlig‘ podshoning Navro‘zi ajamda qilg‘on bazmi jamshedlari, haftalab davom bergan shodu xurramliklarini o‘qub berur erdilar. Bularni bayon etdim va jigarlarim odob saqlab go‘sh qildilar. Bul raftorimdan o‘zum ham sarafroz o‘ldum.


    Navro‘zdan hafta avvol dedilarki, ro‘zg‘or boshi yigirma ming so‘mdan yig‘urmiz, halisa pishirurmiz, artislar kelur, zanu mardga ziyofat berurmiz! Bad bu gap bekor o‘ldi. Xabar berdilarki, Moskovdan Qo‘chqorboy kelib, ja’mi xarajotni gardanga olibdur, boz yakchand detdom balalarni qo‘lini halol qilur ekan.


    Bul xushxabardan xurramlik topduk.


    Mani gumroh badaz bul xabar, o‘yiga borib, ani ko‘rmog‘im, muborakbod etmog‘im zarur erdi. Ammo Moskovdan xayri xushni nasiya qilib qochgonim, bir zamonlar ani iddao birla “hangi” deb urushgonim va fursat kechib, ul joydagi zino ishlarim bois dilimdagi zohiriy xavotirlikdan andesha qildim. Deydilarki, belida dardi borning ayog‘i qaltiraydur.


    Avvoli shab hammomga alav yoqduk, mayda-yu katta tozalanduk. Sahar turub, saqol oldim va bomdod namozi savobini ko‘zumga yosh birla padari buzrukvor, modari muhtaramayn xotiralariga baxshida qildim. Badazon Jamilaga dedimki: “Jonidan, fason bo‘l, surmani surt, labingni rang qilsang ham tuzuk bo‘lur erdi.” Shundoq farmoyish berdim-u, nazarimga Moskovdagi Maryamxon namoyon o‘ldi. Boyaqish xushro‘ va xub zanak erdi, kaminani do‘st tutur erdi. Xay, emdi, xudoning o‘zi kechirsun...


    Shul mahal choyxona tarafdan karnay-surnay avozi keldi. “Hammalaring chiqinglar, ketduk”, farmoyish berdim.


    Darbozani berkitar mahalimiz hamsoyamiz Mo‘minjon ham kelin birla paydo bo‘ldi.


    Emdi Mo‘minjon xususinda aytadurg‘on o‘lsam bisyor mo‘min-musulmonlig‘ini ta’kid etmog‘im zarur. Yakchan solki, shahrdagi “Labig‘or” oshxonasida (Sadriddin Ayniy o‘ylari biqini) lag‘mon pishiradur. Ammo-lokin lag‘monni kiftini keltiradur. To hattoki, digar daha-yu, kentlardan ham bu joyga lag‘monxo‘rlikka keladurlar. Lokinda hazoron taassuflar bo‘lg‘aykim, xudo bu ro‘zg‘orni quloqdan, boz aniqroq deydurg‘on o‘lsam, tirnoqdan qisgan. Duxtur-u, azoyimxonlarga bisyor pul to‘kdilar - naf bo‘lmadi. Bot-bot o‘zum ham alarga farzand ato et, debon xudoga zorlanurman.


    Navro‘zgohimiz odamga to‘lib ketgan erdi. Sariq sochlari shabbodada parishon bo‘lgan, xushqomat, xushro‘ zaifa qo‘shuq aytar erdi:


    


    Oh etarman, oh etarman, ohlarim tutsun sani,


    Ko‘z yoshim daryo bo‘lub, baliqlari yutsun sani...


    


    Xotiramga lop qilib, boz Maryamxon tushdi. Fikr qildimki, ul parivash maning hajrimda faryod chekadur. Dorbozlar ham taklif etilgan chog‘i, dor tiklabdurlar. Ammo alar tamoshoni to hanuz boshlamagan erdilar.


    Bir mahal, qarasam Ilhombek milisa birla Qo‘chqorbek gapzanon qilib turibdurlar. Kaminani ko‘rub, jiyanbachchamiz bag‘r ochib keldi. Man ham achosh qildim va diydamga yosh keldi. “Dadang bobarakat inson erdi”, dedim yig‘lab.


    Gap bundaki, Qo‘chqorboyni jiyan atasak ham, asli jiyanbachchadur. Rahmatlik katta apamizni katta qizini farzandi. Dadasi jarrohlik mahali, shundog‘ teg‘ tagida bandalikni bajo kelturdi. Bala u vaqt Moskovda o‘qurdi. O‘lukni morgdan o‘zum keltirib, o‘zum tuproqqa qo‘ydum. To ungacha Qo‘chqor yetib kelarmu deb bir kun mehmon ham qilduk. Ammo chamasi, noilojlik bo‘ldi.


    “Tag‘o, o ne bois qochib keldingiz Moskovdan”, so‘roq ayladi kulib “Shul erdimu sizdan umed?” “Ha emdi, shundoq bo‘ldi”, dudmal javob qildim. “To hattoki, oxirgi moyanangizdan ham voz kechib, qochibsiz. Kassir manga berib yubordi.” U shundoq dedi-yu, kissasidan bir dasta pul chiqordi. Ko‘k pulni ko‘rub ko‘zum o‘ynab ketdi. Odamlar ko‘rmasun, degan andesha birla bozud qo‘ltuq kissamga tiqdim. Boisiki, bu bandalarning aksari dollarni ko‘rmagan va ani tamosho qilmoq ishtiyoqini paydo qilsa, noxushlik bo‘lur deb fikr qildim.


    Bizni ustalga taklif qildilar. Avvol mardu zaifalar alohida ulturur erdilar. Emdilikda har kishi ro‘zg‘ori birla o‘turmog‘i taomilga kirgoni bois borimiz sahnaga nazdik joydan o‘run olduk. Dastarxonga noz-ne’matlar tortilg‘on erdi, boz kelturdilar. Asho‘lachi zaifa joyiga bir mardak chiqdi va raqqosaga imladi.


    Atrof g‘ala-g‘avur va xanda, lokinda kallamga bir nimarsa kirmas, xayolim bisyor parishon erdi. Boisi, kissamdagi Amriqo aqchasi alav bo‘lub dilimni ko‘ydirur, pishak bo‘lub tirnar erdi, boz tushub qolmasun, kimsa bilmasun, deb xavotirim ortur erdi. Xususan aning miqdorini aniqlamoq hirsi orom bermas, bu jumboqni bozud bilgim kelur erdi. Ko‘zum raqqosada xiromida bo‘lsa hamki, qo‘lum kissamga erdi va pulning salmog‘ini bot-bot taxmin qilur erdim.


    Inson pulni kashf etgandan buyag‘iga unga zoriqib yashaydur, deydilar. Bepullik, mo‘htojlikdan o‘zi saqlasun! Bundoq noxushlik bamisli chilvir kekirdagingni qisur, g‘ussangni chandon oshirur.


    Kissamdagi mablag‘ bamisli orzu niyatlarim, havaslarim, saodatim sarobi erdi va kaminani alavlantirar erdi. “O‘turub turinglar, bir o‘yga borib ko‘ray, inkubatorni yopdimmi-yo‘qmi, deb gumon qiladurman” bahona qildim. Va darvozadan kirgan mahali lelalarim larzon bo‘lub pulni sanadim. Naq ming dollar chiqdi. “Qo‘llaringi o‘purman, Qo‘chqorjon, deyur erdim g‘oyibona, san uchun bu choychaqa misoldur, lokinda O‘zbakistonda bisyor qulflarni ochadurg‘on kalitdur.”


    Qaytib borsam, Ilhom milisa hazilu rost aralash tahdid birla bashorat barmog‘ini tebratib dedi: “Akai Kalvak, sekretingizni biladurman. Ko‘kini yoshurun joyga qo‘yub keldingiz. Ha, pul o‘lsun!” “Zar pinhon, zan pinhon”, javob berdim Boz bir sekretingizni biladurman, ammo...” Dilimga alav tushdi, bu bachchag‘ar Moskovdagi raftorlarimdan xabardor o‘lmagan bo‘lsun, deb xavotirim ziyod o‘ldi.


    Shul mahal dorbozlar sardori xalqqa murojaat qildi.


    “Muhtaram musulmonlar! Iltijo qiladurman, qo‘llaringni duoga ochinglar. Hozir mana shu go‘dagim sim ustiga chiqadur va hunar ko‘rsatadur. Iloho Ollohim ani o‘z panohiga olgan o‘lsin! Omin! Ollohu Akbar!


    Shu dam bir bala qo‘lida langarcho‘p deng, g‘izillar sim ustiga chiqib ketdi. Xaloyiq hayratdan yaqo tutdi. Bad bala chunonam hunarlar namoyon qildiki, tasannolar dedim. Az in jumda ko‘zini bog‘ladilar va ul boz nopisand, sim ustida surnay birla nog‘ora ohangiga hamohang raqs qildi.


    Badazon sahnaga bir urus zaifa to‘rt o‘g‘ul balani olib chiqdi. Alar to‘rt-besh yoshlarda bo‘lub, ranglari andak siniqqan, xomushroq erdilar va begonalardan xavotir tortur erdilar. Bundan fahmladikki, bu begunohlar detdomning yetimchalari va bugun qo‘lini halol qilurlar. Umringdan baraka topgur Qo‘chqorboy balakaylarga birma-bir zarrin chapon kiygizdi, shoyi belbog‘ bog‘ladi, toqi kiygizdi va bag‘riga olib bo‘sa qildi. Surnay andoq nola qilur erdiki, zaifu mard diydasiga yosh oldi.


    Avollari kambag‘alroq mardumlarning o‘g‘ullarini to‘y qilur erdilar, ammo emdilikda undoq kishilar or qiladurg‘on o‘ldilar va har navro‘z to‘y qilmoq uchun detdomdan bala keltirurlar.


    Shu muddat bisyor qiziq, hayajonbaxsh voqea sodir o‘ldi. Hamsoyamiz Mo‘minjon sahnaga chaqqon chiqib, bir balani achosh qilib ko‘tardi va mardumlarga, Qo‘chqorga zorlanib tavallo qildi: “Barodarlar, Qo‘chqorjon, bu balani manga olib beringlar! Ahvolimni bilursizlar! Anga tarbiya berurman, bobaxt qilurman! Charog‘imni yoqadurg‘on bo‘ladur.”


    Bunisi poyon topmay, gurkobimiz Raufbek ham chopib chiqdi. “Birodari azizlar, dedi, man o‘lsam, go‘rlaringni kim qaziydur. Bunisini manga olib beringlar”...


    Gap bundoqki, Raufbekning ayoli to‘rt qiz tug‘di, ammo o‘g‘ul paydo qilmadi. “Man bu balani tarbiya qiladurman, gurkoblikni o‘rgaturman” davom berur erdi bechora, nolish va tavallo birla.


    Sahnaga boz uch-to‘rt odam sarosima chiqib, balalarga sohiblik qildi. Bir mahal birav libosimdan tortib qoldi. Qarasam, Jamila, ashki shashqator: “ Dadajonisi, tez chiqing, bittasiga ega bo‘lung! O‘zum cho‘miltururman, bag‘alimga olib yoturman. Alarning ko‘ziga boqing. Shavqatingiz bormu? Bo‘lung, baraks bizga yetmay qoladur.” “ Shukr, uch o‘g‘limiz bor-ku, jonidan” “Obbo,emdi o‘zim chiqurman”, deb taraddud ko‘rgan mahal, Ilhomdek milisa mardumni tartibga chorladi: “Qani, hamma o‘tursun, tez-tez deb turubman”, andak avoz ko‘tardi. Xaloyiq o‘turdi va diqqat qildi. “ Quloq beringlar, bu balalar qo‘y yoki echkimiki, taqsimlab beradur. Davlatning tartib-qoidasi bor. Balani olmoq uchun hujjat lozim, ruxsat talab qilinadur. Mana, detdomdan kelgan apamiz hozir bu xususda batafsil fikr beradurlar.


    Urus zanak o‘z zabonida tushuntirmoqqa kirishdi. “ Vo-pervыy, man bu yetimchalarni olib keldim va eltib topshirmoqqa majburman. Vo-vtoroy, mana bunisini onasi bor, Arabistonga erga tekkan. Yilga bir kelib, xabar oladur. Bunisini ham egasi bor. Dadasi tirik, ammo ko‘p ichadur, alkashdur. Shul bois bala bizda yashaydur. Ekkitasini odami yo‘q, lokinda alarni qo‘lga kiritmoq uchun hay’at ruxsati va albat, sardorimiz ijozati kerakdur.


    Shu mahal Qo‘chqorbek boshiddat sahnaga chiqdi, zanak birlan guftigu qildi va taxmin detdomning sardoriga sim qoqdi. Ko‘hna shinoslar ekan chog‘i, quyuq salom-alek qildilar. “ Kelmadingizku? Ha shundoqmi? Bilursiz to‘rt o‘g‘lingiz bizda, alarni sunnat to‘y qilib turibmiz. Lokinda ekkitasini olib qoladurmiz. Ha,ha, ilojini toping. Bisyor ibratbaxsh ro‘zg‘orlar. Aytgan qag‘ozingizni Ilhombek aka yetkazadurlar. Biz xizmatingizga bormiz. Man garantiya beradurman. Bo‘ldimi? Emdi bu gapni ayolga o‘qdurung.”


    U shundoq deb tilifonini urus zanakka berdi. “Ladna, ladna” dedi badaz guftigo‘ bu ham noiloj.


    “Mo‘minjon aka, Rauf aka, chorladi alarni Qo‘chqorbek, olinglar bu balalar emdi sizning farzand!”


    Mo‘minjon birla aka Rauf ko‘zda ashk birla ekki o‘g‘ulni bag‘rga bosib shodon ketar mahali Ilhobek milisa ogoh qildi. “O, to‘xtanglar, qo‘lini halol qilayluk.” “O‘zumiz sunnat qiladurmiz, xalqqa to‘y beradurmiz” dedilar alar baravar avoz birla.


    O‘yga badaz peshin qaytduk. Avvol puldan xabar oldim – turubdur. Xotirjamlik topib, inkubatorni ochsam, yakchand cho‘jalar paydo bo‘libdurlar.


    Oh, alarning tuxumdan chiqmog‘ini tamosho qilsangiz, behad sarafroz o‘lursiz, zavqingiz chandon oshur. Cho‘ja sariq tumshuqchasi birla tuxumni teshur va besabrlik ila avoz berib, o‘ziga yo‘l ochur. Bir mashaqqat birla berun chiqib, onasini axtarur. Va nimaiki jonzod yoxud bejon harakat qilsa, anga ergashur.


    Sayisxonadan bedonani eski qafasini topib, to‘rttasini anga joyladim. Badazon Mo‘minjonning eshigini qoqdum. “ Mo‘minjon, dedim u paydo bo‘lmog‘i barobar, o‘g‘lingga cho‘ja keldurdum.” Shod o‘ldi, boyaqish. “Naufal, kel amak sanga cho‘ja keltiribdurlar,” avoz berdi. Bala andak begona ko‘rub, nazdik keldi. Nomini aytmoqqa zabonim kelmagani bois savol ayladim: “Sani Nayimbek atasam maylimu?” “Istamayman, qavoq ochmay javob berdi ul, nomim – Naufal.” “Xup, mayli, javob qildim, Naufaljon, bu cho‘jalarni sanga kelturdum. Parvarish qil, otajon,”


    Bala nim tabassum birla alarni oldi.


    O‘zum ham sarafroz o‘ldum.

    Murodbaxsh chahorshanba, badi nonushta ayolim birla o‘g‘lumni chorlab, dedimki: “Xudo kaminaga, ol, qulim deb, g‘oyibdan falon dollar berib turibdur. Ko‘kidan. Mashvarat etayluk: bul sarmoyani ne muddaolar uchun xarj eturmiz? Bisyor va bisyor zarur bo‘lg‘on xarajotlarni gapurunglar.” Alar taomilni buzmay, odob ila, andak sukut qildilar. Badazon zaifamiz toqati tob bermadi. “Qiz o‘lgur bo‘y yetib turibdur, bir bisot olmaduk. Emdilikda qimmatbaho mebel elturlar, tillo halqa, zebigardon talab qilurlar. Mani vahima bosur va bisyor diltang bo‘lurman, gohida o‘yqum qochur...” “Tuzuk, tuzuk”, aning suxanini kesmoqdan digar ilojim yo‘q erdi. Boisi: jog‘i bir ochilsa, berkitmoq bisyor mushkul kechishi kaminaga ayondur.”Magaram holi barvaqt bo‘lsa ham, san uchun bir havuch ko‘kcha ajraturman. Qolganiga semon, g‘isht olurmiz. Nayimbekka imoratni boshlaydurmiz”.


    “Darkor yo‘q, inkor qildi naynavimiz boz, man Yangiariqqa bormasman. Qachan bo‘lmasun, Sho‘ro boboning bog‘idan zamin olurman.”


    Biz sukut tutdik.


    Emdi Yangiariq birla Sho‘ro boboning bog‘i xususida andak suxan yuritmasak, bisyor gaplar fahmingizga yetib bormaydur.


    Avvol xotirrason qilg‘on edimki, davlatimiz sarvari taxtga o‘turgan zamon: har bir ro‘zg‘orga yigirma besh so‘tug‘ tomarqa berilsun deb, farmoni oliy bergon erdilar. Raiyatga berilg‘on bu sabuklikdan, jamiki dehqonlar yanglig‘ biz ham behad sarafroz o‘lg‘on erdik. Va xurramlik ila Murod muallim, kamina, Mo‘minjon va digarlar gazetni olib, raisga borduk. Rais ham xonasida bu farmoni oliyni o‘qub, ensa qashlab turur erdi. “Keldik, dedik badaz salom-alek, emdi bizlarga yer berursiz! Mana, farmoni oliy bor, ko‘rung, kim imzo tortgan va ani buzmoqqa hech bir sohibi amalning haddi yo‘qdur.” “Qayondan berurman, to‘nglik qildi ul bedavo, yakchand daqiqa xomushlik ila sukut tutub, gardanimda plon bor. Plonni olsun yoki kalxozga barham bersun, bad berurman.” “Bizga o‘n so‘tuxdan bo‘lsa ham kifoya”, jim o‘turmadim man ham. “Hal etmasangiz, biz yuqoriroqqa boradurmiz”, tahdid etdi Murod muallim, badaz tanaffus. Ha, emdi sizning “yozuvchi” ekanligingizni olam biladur”, dedi ul. So‘ng amaldor sukutini zarra buzmadi va biz iloj topmay, chiqib ketduk.


    Ekki kun o‘tub, hokima oytiga kiradurg‘on o‘ldik. Andak xavotir va umed aralash aning idorasi tamon ravona bo‘lduk.. Zinadan chiqqan mahalimiz, darbon mirshab yo‘l to‘sub, maqsad muddaomizni bilmoq istadi. Arzu dodimizni jilla bayon qilmog‘imiz barobari ismu sharifimiz, turarjoyimiz, muddaomizni qog‘ozga tushurdi. Bir yigitcha paydo bo‘ldi, qaysiki, bo‘yinbog‘ bog‘lag‘on, alalxusus sertakalluf erdi, mirshab bir nimarsalar deb qog‘ozni anga tutqazdi. Boz yakchand daqiqa o‘tub, kirmog‘imizga ijozat berildi. Ekkinchi qabatga chiqib ham kutdik. Ammo dilimizda nogahoniy qo‘rquv zohir o‘lg‘on erdi. Bir mahal: “Mahallaliklar kirsun”, degan sado yangradi va bizni chorladilar.


    Katta va uzun xona peshkahida o‘turgan bu xushro‘ zaifani tilvizorda yakchand bor ko‘rganim bois tez tanidim. Eshikdan kirarimiz mahal ul xonima joyidan chaqqon qo‘zg‘oldi, kelib tabassum va takalluf ila har birimizga qo‘l uzotdi va shirinzabonlik ila o‘turmoqqa taklif qildi. “Eshikda turgan yigitchaga farmoyish berdi: “Bozud choy keltur, Mahalladan barodarlar tashrif etibdurlar”. Va shu barobarinda so‘roq ayladiki, Mahallada tinchlikmu, xonadonlar, farzandlar, nevaralar sihatmu, shodmu? Ehtirom tutub, har birimizga choy uzotdi va bisyor sarafroz o‘lduk, xavotir dilimizni tark qildi. Bo in jumla rais va Ilhom milisani yo‘qladi, alardan mardumning rozi yoxud noroziliklari birla qiziqdi. Taomilni buzmay, Mo‘minjon alarni sifatlab qo‘ydi. Apamullo bu javobdan mamnunliq topib, xar xel xandavor sarguzashtlarni gapurdi va biz ochilib xanda qilduk. “ Siz Labig‘orda lag‘monpazlik qilursiz. Rostmi?”, so‘roq ayladi bir mahal Mo‘minjondan va aning tasdig‘idan mamnun o‘lib, davom berdi: Sizni bu joyga keltirurman. Yaxshi lag‘monpaz o‘zumuzga zarur. Oshxonaga sarkor qilib qo‘yurman, toki xo‘randalar shahardan bu joyga kelsunlar.”


    Badazon manga qaradi: “Siz akoi Kalvakmi? Nima yumush qiladursiz?” “Inkubatorim bor, cho‘ja chiqorurman.” Badaz bu javobim, e’tiborni boz ziyoda qilib, yakchand so‘roqlar berdi. Jumladan, qancha tuxum joylaydurman, qancha mahal kutarman va digar.


    Ana, deyman kamina o‘zumga o‘zum katta arboblar ham buncha xokisor, xushmuomala bo‘lurmi ekan. Boz joyidan qo‘zg‘olib, choy quydi, Biz hijolat bo‘lur edik va hokimamizning har hazilidan qah-qah otib kulur erdik. “ Anekdot aytaymu”, savol berdi Oytimullo bir mahal. “Davay, davay,” deduk bisyor xurramlik ila. “Mahallaga deputat boribdur. Mardumni to‘plab, vaz aytibdur va : “Bizga ne talablar bor”, deb so‘roq tashlabdur. Bir mahallalik gaz masalasi bisyor chatoq bo‘lg‘onlig‘i mazmunida suxan qilg‘on ekan, deputat kissasidan papirosini chiqorib, aning qutisiga “ Gaz keltirmoq zarur”, deb bitibdur. Boz bir mahallalik: “Ko‘chalarimizni asfalt qilmoq kerak, avtobus yurmog‘i joyiz”, demog‘i birla. “Asfalt va avtobus bo‘lmog‘i zarur” deb yozibdur. Uchinchi mahallalik turub: “Qishlog‘imizga tayyoragoh qurmoq darkor. Biz digar yurtlarga pista, bodom eltadurmiz,” debdu. Deputat boz savol aylabdur: “Tayyoraning qanoqa xelidan bo‘lsun? YaK-40 bo‘lsa maylimu?” “Bo‘ladur” javob aylabdur mahallalik. Mehmon ani ham xatga tushiribdur va xayri xush qilib ketibdur. Vaqti begohi balalar ko‘chadan holigi papiros qutisini paydo qilibdurlar. Anda ja’mi talablar ustiga xat tortib, pastiga: “Ey xudo, alarga fahmu farosot bermoq zarur” deb bitgon ekan”.


    Borimiz avoz qo‘yub kulduk. “Boz aytaymu, savol ayladi ul hokima. “ Davay, davay”, qistadik dag‘i. Bul safargisi avvolgidan ham qiziq erdi. Badazonki, uchunchi safar qah-qaha kulduk, oytimullo dedi: “Barodarlar, shakarning ozi xubdur” Emdi xayri-xush qiladurmiz. Kaminaga ayni chog‘ Toshkandan tilfon qilmoqlari lozim. Rostdan ham tilifon avoz berdi va ul xushfel ayol dastakni olib, xushzabonlik ila javob qaytardi, inchunin appoq qo‘lini ko‘ksiga bosib, bizga xayri xush ishorasini ijro etdi. Chiqib ketmoqdin digan choramiz yo‘q erdi.


    To allamahal bu xotunning xushraftorligi, suxandonligi, mehribonligi, boe’tiborligiga tasannolar aytduk.


    “O, asosiy gapni aytmadik-ku”, xotirladi bir mahal Murod muallim. Borimiz so‘roq alomati birla bir-birimizga qaraduk. Muallim andak jahlga ham mindi. “Nima, anekdot eshitgani keldukmi? Bizni laqqi qildi bu zanak. Davay, qaytib kiradurmiz” “Kirsak, mahallalik, deb kulmaydurlarmi, so‘roq qildim. Baraks, kirmasak kularlar. “Emdi bizni u joyga qo‘ymaslar ham” fikr qildim va ayog‘im tormay turg‘onligini bayon etdim. “O‘zim borurman”, dediku”, dam turmadi Mo‘minjon. U borimizni kalaka-yu masxara qildi va zinhor bormaydur”, dedi muallim.


    Borimiz noilojlik ila o‘yga ravona bo‘lduk.


    Aradan hafta kechmay, viloyat hokimiga bormoqqa ahd qilduk. Rohba-roh maslahat etduk, magaram bu amaldor ham latifa aytadurg‘on o‘lsa, tish oqini ko‘rsatmay tururmiz, bag‘oyat jiddiy bo‘lurmiz deb.


    Bu dargohda ham bizga mirshab peshvoz chiqdi va avvol to‘da bo‘lub yurgonimiz vajidan koyidi, bad bino arqasidagi pastak o‘ychaga ravona etdi. Bu joyda arzu dod birla kelganlar bisyor edilar va panjara narisida turgan zaifa: “Shikoyatlaringi qag‘ozga tushurub, manga qolduringlar”deb avoz berur erdi. Arizamiz avvoldan bitilg‘oni bois anga uzotdik. “Emdi boringlar, hal etadurmiz” dedi noxush.


    Hafta o‘tmay darvoza qoqildi. Eshik ochsam, Ilhom milisa, do‘m, boz ekki begona mardak turur erdilar. “Akoi Kalvak siz jinoyat, kechirasiz, shikoyat etg‘on erdingizmu, savol berdi do‘m badqavoqli ila.” “ Ha shu tomarqa masalasida” “Hozir havlingizni o‘lchaydurmiz, dedi ul va gala bo‘lub kirdilar, gazlamoqqa kirishdilar. Oxir-oqibat, imorat joyi birla o‘n to‘rt sotix chiqdi. “Akoi Kalvak, sizga o‘n sotix polojenie bo‘lg‘on, ammo g‘ayriqonuniy to‘rt sotixni qo‘shib olg‘onsiz va falon sanadan buyon anga nalog to‘lamay, qonunshikastalig‘ qilg‘onsiz. Zero, qarzni raschyot etursiz va badazon arzu dodingizga quloq tuturmiz”, dedi hamshirag‘ar begona mardak.


    Bisyor ranj topdum. Ammo hamsoyamiz Mo‘minjonga chandon battar zarba berib, bisyor xomush etdilar, bedavo bachchag‘arlar. “Sizni balangiz yo‘q akan, nima qiladursiz, qo‘shumcha zaminni” deb, ta’nayu dashnomlar berdilarki, bisyor qahrga minduk va pushaymonliqlar tortduk. Badazon Murod muallimnikiga ravona bo‘ldilar.


    “Emdi, dedi Murod muallim hafta o‘tub, Toshkanga, o‘zlariga yozadurmiz.” “Bilganingni qil, lokinda bizni tinch qo‘y, zorlandik Mo‘minjon birla kamina, biz imzo chekmaydurmiz.” Aradan o‘n kunlar chamasi o‘tub, dehada noxush gaplar araladi. Hokima apa katta anjumanga rais, Ilhom milisa va do‘mni turg‘ozib debdiki: “Mahalladan afandi chiqqan erdi, laqma chiqqan erdi, savdogar chiqqan erdi, lokinda “yozuvchi” paydo bo‘lmag‘an erdi. Sanlar qayonga qaraydursanlar? Ko‘rmi sanlar? Har qandoq “yozuvchi”ning reshasini qurutarman! Man birla o‘ynashmasun.” Taxmin qildilarki, emdi sho‘rpeshona muallimni ishdan pesh qilurlar va qamaturlar. Lokinda buning chappasi sodir o‘ldi. Bir kuni borimizni idoraga chorladilar. Dedilarki: “Sizlarga qo‘shimcha tomorqa beradurmiz. Yuqoridan shundoq farmoyish bor. Inchunin arza tashlagan bashqa bandalar ham olurlar. Ammo-lokin, Yangiariq tamondan zamin olursizlar. Boisi: bu joylar banddur.


    Magaramki, Yangiariq degan maskan yakchand chaqirim nari bo‘lsa hamki, tarxashlik qilmadik. Ro‘zi chahorshanbe olti sotixdan yer o‘lchab berdilar va alarning uzrpursliklari birla o‘n besh sotixdan olg‘onimiz xususindagi xatga qo‘l qo‘ydurdilar. Bu javobni Toshkantga yubormoqlari zarurligini izhor etgach, tarxashlik qilmadik.


    Hamal oyi yangi tomorqaga nihol ekduk. Alma, shaftolu, gelos deganlaridak. Lokinda suv kelmagani bois saraton mahal qurub ketdi. Bad o‘zumiz ariqlarni ravon qilduk va dag‘i ko‘chat kelturdim. Aksiga olib, haydav mahali chorvo xarob qildi. Badazon atrofiga devol ko‘tardim. Ul zamonlar Naimbek bala edi, lokinda man birla kelib, ko‘chatlarni sug‘orur, alarning tagini chopmoqqa ko‘mak burur erdi. Solba-sol cho‘l obodlik topdi, yakchand barodarlar bu joyga imorat rostlab ko‘chub keldilar. Lokinda Nayimbek bosh tortdi. Sho‘ro boboning bog‘laridan yer olurman, deb ahd qildi.


    Urushdan avvol Sho‘ro bobo otlig‘ mardak ( asli buxorolik) bu joyga do‘m bo‘lganlar. Obro‘lari baland bo‘lg‘on, albat. “Mahallaning o‘ng tamonidan o‘n gektorlik bog‘ tashkil qiladurmiz. Aniq qildim: Amir Temurning “Bog‘i Dilkusho”lari xuddi shu joyda bo‘lg‘on ekan” deydilar. Ammo ba suxanni siyosiy xato hisoblaydilar va shu bois ishdan pesh qiladilar. Sho‘ro bobo dalaga chiqib, hamma qatori ketman uradilar va badaz chand sana o‘sha aytgan joylarini tekislab, nihol qadashga kirishadilar. Shu tariqa har yili yigirma so‘tix chamasi joyni ketman birla taxt etib, ko‘chat qadaydurlar. Ahli fahmga ayonki, niholni qadash birla ish bitmaydur. Uni bo obi-tob sug‘ormoq, navdasini chilpimoq, o‘g‘utlamoq darkor. Sho‘ro bobo bu yumushlarni bag‘oyat diqqat, e’tibor ila bajaradilar. Bog‘ni bir qatorga shotut, digariga yang‘oq yoki anjir qadab, arasiga ekin ekmoqni kanda qilmaydurlar. Albat, mardum ham qo‘l qavushturmay, ko‘mak ko‘rsaturlar. Yil o‘tub, bog‘ning miyon qismiga shiypan bino eturlar. Bu arada Girmon urush e’lon qiladur. Ahli Mahalla bog‘ ne’matlaridan bahramandlik topib, janggohdagi o‘g‘ullarga ham botmonlab quruq meva savg‘o qiladurlar.


    Badaz zaftu zafar, ya’nekim Girmon mahv bo‘lg‘och, Sho‘ro bobo dehama-deha piyoda yurub, bag‘oyat kam qolgan, meva navlarni topadilar va payvand kelturub, alar miqdorini bisyor qiladilar. Bo in jumla, asho‘la bo‘lg‘on Namangan almasini darak qilib, O‘shdagi bog‘dan paydo qiladilar. Bir zamonlar nomdor bo‘lgan qirmizak alma ham nishonsiz qolg‘on ekan, ani Urgutdan, bir musulmonning havlisidan topadilar. Sho‘ro bobo bog‘larida noyob oq olu, dilafro‘z otlig‘ nok ham bor erdi va bisyor xushxo‘r erdi. Shu tariq bog‘ hajmi yakchand farsang oshadi.


    Ammo nogoh, falokat yuz ko‘rsatadur. Rais Lenin birla Stalin rasmlarini keltirib, e’tiqod ila bog‘dagi shiypan devoliga to‘rt tamonidan mexlaydi. Bir mahal shamol turub, dohiylarning suratlarini bezavta qiladi. Sho‘ro bobo, iloj topmay har ekki rasmning ham o‘rtasiga mex uradilar. Bechoraga: “Dohiylar yuragi ustidan mex urgan” deb ayb qo‘yadilar va olib ketadilar.


    Sho‘rlik Sho‘ro bobo qamoqxona turub, sartarosh bo‘lib ishlaydurg‘on kuyaviga ( u kishining o‘g‘li yo‘q erdi) bo in jumla, raisga bot-bot nomalar bitib, bog‘ni saqlamoq, sug‘ormoq, chopmoqni iltijo qilib so‘raydur. Va aradan naq o‘n yil o‘tub qaytib keladur. Boz g‘ayrat birla daraxtzorni obod qilmoq tashvishiga tushadur.


    Bu xokisor mo‘ysafed istiqlol e’lon qilinmog‘idan yakchand sol pesh dorulbaqoga ravona bo‘ldilar. Raisimiz daraxtzorlarni tuzuk nazorat qilib turdi. Ammo badaz yak chand sana “Bog‘ sotilar emish” degan savuq gap paydo o‘ldi. Ibi, deduk, o Sho‘ro boboning bog‘i qo‘y yoki echki erdimiki sotulsa. Hamalga chiqib, rostdan ham yakchand chapdast chaqqonlar paydo bo‘lub, daraxtlarga arra solmoq, yerni taxlab, qum, shag‘al keltirmoqni boshladilar. “Bu joy amaldorlarga dacha bo‘larkan”, degan avoza tarqaldi.


    Aniq qilmoq umedi birla boz raisga ro‘baro‘ o‘ldik. U dediki: “Kalxoz barham topdi, emdi bog‘ni xo‘jayini man yo‘q.” “Magaram shundoq o‘lsa, kim xo‘jayin,” savol tashladuk. Rais chap-u rostga xavotir birla nazar tashlab, shahodat barmog‘ini yuqori ko‘tardi va bashqa bir gap demadi. Badazon Murod muallimning qistavi birla dacha quradurg‘onlarg‘a ro‘baro‘ bo‘lduk. Alar iddao birla varaq-varaq qog‘ozlarni binnimiz tagiga tiqib, anga falon falon arboblar qo‘l qo‘yg‘onini zarda qildilar.


    Ravshan o‘ldiki, bu joyga Toshkanda ishlaydurg‘on bonk xo‘jayini, prokuror, magazinchi va digarlar imorat qurmog‘ni boshlagan erkanlar. Ammo Murod muallim qaytmadi. Toshkanga yozmoq tashvishiga tushdi.


    Bir kuni deng, dachaga borib, sohibi bonk imoratini qadamlab tursa, darundan bir mardak chiqib, xushtakalluflik ila salom beribdur va badaz pursu pos Murod muallimga izhori dil qilibdur: “Imoratga bir mo‘min-musurmon qaravul axtarurman. Bu joyga kelib yotmog‘i kerak. Oyiga falon miqdor maosh berurman. Mahallalik bo‘lsangiz, shundoq bandani topmoqqa ko‘mak etursizmu. ” Murod muallim bu odam piching-u pisxand qilmoqda, degan noxush fikr birla sukut qilibdur. Lokinda ko‘rsaki, ul mardak dildan zorlanib suxan etmoqda. Boz ustiga, tilga olgan aqchasi muallimning maoshidan uch barobar ortuq. Muallim sir oshkor etmay va masalani dudmal qilib, kulbasiga qaytibdur. Sodir o‘lg‘on voqeotni, ittifoqo zaifasiga gapurgan ekan, ayol tutoqib debduki: “Sabilgina qolsun o‘sha maktab! Tashlang, bu joyga qaravul bo‘lung. Ko‘rmaydursizmi, dehada hammadan qashshog‘-u nochori bizlar. Maoshingiz yegulikka ham yetmaydur. Bozud qaytib boring, toki bashqa ega chiqmasun yoki ul mardak suxanidan qaytmasun.”


    Murod muallim boz sukut birla fikr qilibdur. “Agar rad qilsangiz, o‘zum borib qaravulligini oladurman, o‘sha joyga borib yotadurman,” avoz ko‘taribdur ayoli.

    Badazon Murod muallim boz izga qaytib, qaravullikni oldi. Lokinda bandani maktabdan ham javob bermadilar. “Siz maktabda yagona mardaksiz, debdi mudira, kunduz balalarni o‘qutub, shabona u joyga borib yoting.”


    Saratonga kelib, Sho‘ro boboning bog‘laridan yakchand amaldorlar, serpullar birla jiyanbachchamiz Qo‘chqorbek, Jonsarak birgad ham joy oldilar.


    Ammo qay tariqa sohibi zamin bo‘ldilar, qaybir nafsi o‘pqon amaldorning og‘ziga ne miqdorda pul birla urdilar – pinhon o‘lub qoldi.


    Lokinda shunisi ayonki, “dacha” deb ataladurg‘on bu qo‘rg‘onga alohida gaz, suv quburi tortdilar, ko‘chalarini ravon qildilar.


    Xay emdi nasib etg‘on o‘lsa, Naynavimizga ham bu joydan biror parcha tomarqa tegib qolar, degan umedda duoyi jonini qilib yuribmiz.


    


    


    NOMA № 5


    


    Illo, bir haftadurki, xonadonda id-u bayram. O‘g‘limiz Nayimbek “Matiz” xarid qildi. Muborakbod etmoqqa hamsoyalar ham kiradurlar va “yuvmoqqa” sha’ma qiladurlar. Sarafrozlik ila alarni hol-baqudrat ziyofat qiladurmiz.


    “Dada, dedi o‘g‘limiz, yurung emdi shahr kezadurmiz, Samarqand safsem digargun o‘lgan. Hayratga tushursiz. Yo‘l-yo‘lak kiro ham qiladurman.”


    Dame o‘tmay, ekkimiz Samarqand tamon ravona o‘ldik. Vah, digargunlikni ko‘rung! Kamina Moskovda bo‘lgan mahal bul joyda bisyor imoratsozliklar bo‘lubdur. Shahr kindigidagi bore ko‘chalarni dutarafa qilibdurlar va ekki tamonda yangi imoratlar qad rostlabdur. Markaz joyda ko‘shkka monand bonklar, ko‘pqavata hashamdor do‘konlar qad rostlabdur. Shundoq kalta muddatda shahr batamom ochilibdurki, tarifi oncha bordur va hamdu sano aytmoqqa zabon ojiz. Yakchand do‘konlarga kirduk. Moskov do‘konlaridan kami yo‘qdur. Har nimarsaki istaydursiz, muhayyodur. Ko‘cha-yu, tangko‘chalarda chorcharxalar shundoq bisyorki, xoli joy topib bo‘lmas.


    Bir amak qo‘l baland qildi. To‘xtaduk. “Behbudiy haykaliga eltadursizmi? “savol ayladi eshik ochib. Nayimbek ul manzildan bexabarligiga iqror o‘ldi. “O‘zum yo‘l ko‘rsaturman” javob berdi mardak, iltifot-u iltijo aralash va avvol gul xarid qilmoq zarurligini ayon qildi. Bozordan bir quchoq keladurg‘on guldasta olib, ehtiyotkorlik ila kaminaga uzotdi. Moshinimiz ichi iforga to‘ldi. Boz yo‘lga tushduk. Xushfe’l odam ko‘rundi va shul bois hozirgi hayratimni anga ayon etmoqqa kirishdim. “Durust aytursiz, qo‘shuldi ul, ....miz dono ish yurutibdur. Xorijda erdim va shahrimizni ko‘rub, hayratim oshdi.”


    Amak yakchand bor yo‘l ishora qildi va xele sukutdan keyin dedi: “Ammo-lokin kamina dunyoning yakchand shahrlarida bo‘lub, taqqos qiladurman va bular ishning boshlanmog‘idur. Bundoq qadimiy shahrlarga ellik-yuz qabatli binolar yarashadur. Albat, yangi shahr tamonga. Arab-u Ajam shahrlarida bo‘ldum, alar ekki yuz uch yuz qabatga chiqdilar. Fikr qilib ko‘rung. Ulug‘bek podsholig‘i davridan madrasa, rasadxona va digan obidalar bu kungacha qoldi. Chorizm otlig‘ zamondin yakchand cherkovlar, istirohat bog‘i, gubernator o‘yi, qabulgohi va boz chand imoratlar saqlanur. Hattoki Sho‘rolar zamonidan teatru, chuqurdagi tamoshogoh, o‘n oshiyonlik mehmonxona-yu, idoralar qoldi. Emdi alarning baridan o‘zmoq fursati yetdi.


    Bul mardakning suxanidan bir xulosa qilmadim va til tishladim. Ko‘p yurmay, biz panohi xudo qildik.


    Bu sira moshinimizdan er-xotun joy oldi. Alarni aytgon manzillariga etgunimizcha, xotun erini bozud Quriyaga borib ishlamog‘iga da’vat etdi. Alarning guftigo‘yidan shul narsa ayon o‘ldiki, mardak ul yurtda yakchand sol ishlab, aqcha yuborgon va og‘ir yumush jonidan o‘tub kelgon ekan. Zanak bore mablag‘ni xarj qilibdur va tegirmonda tug‘ulgan sichqon saxiy bo‘ladur, deganlari misol, bu taomil-u, sarf-xarajotga moyil bo‘lib qolibdur. Emdi kamxarjlikka zarra toqati yo‘qligi manaman deb turur erdi. “Ul begona yurtdagi og‘ir yumushni bu joyda bajarsam ham kam mablag‘ topmasman: bisyor ozor topdim”, nolish qildi mardak. Xotun ani rad etib, qaytib bormoqqa da’vat etmoqdan tin olmas, hijolat tortmas, rahm qilmas erdi. Manzilga yetguncha alarga bir suxan demadim, ammo mardakka bisyor shafqatim keldi.


    Birni ko‘rub fikr qil, birni ko‘rub shukr qil, deydilar mashoyixlar. Bizning zaifamiz, ya’neki Jamilabonu buning nazdida tilloga barobar. Urussiyada bo‘lg‘on mahalim, boz-boz sihatimdan xavotir olur va zudlik birla qaytib kelmog‘imga da’vat etur erdi.


    Badazon yakchand bandalarni manzilga eltduk. Alar birla gapzanon qilmaduk. Boisi, boyagi holdan jilla xomushliq tortgon erdim va so‘hbat uchun ehtiyoj-u xohish ham topmadim.


    Tushluk o‘tub yoshi ulug‘roq bir amak mindi. Radiomiz “Muqaddassan, muqaddas ayol”, deb ashula aytur erdi. “Buni o‘churung”, dedi zarda birla, O‘g‘lumiz aning farmoyishini ijro qildi. Ne sabab bundoq yo‘l tutdi, deb xayol surib turgon mahalim, hasratini yoshirmadi. “ Biladursizmi, emdilikda er-xotunning ajralmog‘iga aksari hol zaifalarimiz sabab bo‘lmoqdalar. Alar musulmonlik taomillarini faromush qilib, ro‘z-baro‘z injiq, nozuk, erka bo‘lub bormoqdalarki, anga toqat qilmoq bisyor dushvordur. Ovrupodan ibrat olib, ro‘zg‘or uchun, ani saqlab qolmoq uchun kurashmaydurg‘on bo‘ldilar. O, bizning volidalar qandoq edi. Alar ne mushkulliklarga tob bermadilar.” Aning suxanini ma’qul bilib, tasdiq etdim.


    Moshinimiz balandda qad rostlag‘an maishatgoh yonidan o‘tar mahali, ul joyga kirib-chiqib turg‘on zaifalar tamon ishora qildi. “Ko‘rub turubsizmi: bori o‘zimizning o‘zbek, tojik zaifalar. Alarning erkaklari Quriya, Urussiyada mardikorlik qilib, aqcha yuborurlar, bu betayinlar ani maishatga xarj qilurlar. Bundin g‘azabim bot-bot jo‘sh urur! Insof qani?!”


    Bir mahal chorraha kesar mahalimiz alo-bulo xalacho‘t tutgan mirshab, yo‘lga chiqdi, chakkaga ishora qilib, tahdid birla to‘xtamog‘imizni buyurdi. O‘g‘lumni kayfi uchdi. Bozud tushub, xavotirlik ila ul badfel birla ko‘rushdi. Ko‘chaning badqavoq mirshabi Nayimbek uzotg‘an qog‘ozlarni ko‘rub: “Kiro ishlamoqqa ruxsatnoma bo‘lmog‘i kerak erdi”, dedi. “Man kiro qilmadim, bu kishi dadam, radnoy...”, iltijo qildi Nayimbek. “Undoq bo‘lsa, bu nima,” zug‘um birla so‘roq ayladi ul, chorcharxamiz tepasidagi shatranjmonand charoqqa imlab.


    O‘zum tushdum: “O‘g‘lum, moshinni xarid qilg‘onimizga bir hafta o‘ldi, xudoning zorini qilmoqqa boshladim, ijozat olmoqqa holi uspet qilmadik.” Badfe’l yumshadi. Dediki: “Yako‘m bor kechirurman, ammo yumush bor: xizmat qilursiz.” Badazon mirshab choyxonada o‘turgan bir amakni chorladi. “Ustoz, keling, bular sizni aytgan joyga elturlar.”


    “Ustoz” , illo payg‘ambar yoshidan o‘tgan bo‘lub, avvol amaldor bo‘lg‘onligi manaman deb turur erdi. Lokinda xushtakalluf, xushsuxan chiqdi. Salom-alek qildik va guftigo‘ga kirishib ketdik. “Bu qoqboshlarning bori o‘zumni shogirdlarim, dedi boyagi mirshab tamon ishora qilib, aksarini ishga olib, tarbiyat bergonman. O‘ttuz yil alarga sarkorlik qildim.” Shu tariqa o‘zi, qilg‘an kori savoblari xususida so‘z yuritdi. Andak maqtangan joylari ham o‘ldi, ammo, illo oshurib yubormadi. Shu bois, bu mardak dilimga yoqdi.


    O‘n oshyonalik imoratg‘a yetgan mahal o‘g‘lumdan to‘xtamoqni so‘radi va tez chiqmoqqa so‘z berib, ul joyga kirib ketdi. “Tuzuk odamga o‘xshaydur,” tergamoq ilinji birla dedim Nayimbekka. “Alarning bari chekist, boxabar bo‘lung, siyosat xususida gap ochsa, til tishlang.” “Ustoz” badaz bisyor hayallik paydo o‘ldi va moshin minib uzrporlik qildi. Yo‘lga davom berduk.


    “Sizlar qaydan?” savol aylab qoldi bir mahal andak xushfe’llik birla. Man yakchand soniya andesha qildik. Mahallalik bo‘lg‘onimizdan voqif o‘lsa, kulmaydurmi, latifa aytmaydurmi, deb fikr qildim. Lokinda tan olmoqdin digar chora yo‘q erdi. “E, shundoqmi, andak ochilib davom berdi ul mardak. Mahallalik barodarlarimiz serob. Qo‘chqorboy degan bor, bisyor obro‘mand. Qachanki Moskov borsam, moshin, joy paydo qilib beradur.” “Qo‘chqorboy jiyanimiz bo‘ladur”, dedim andak iftixor birla. “E, shundoqmi? Chita shahri mirshablarining sarkori ham mahallalik. Boz Urussiya, Ovrupo bozorlarida pistafurushlik qiladurg‘onlar ham...Shu chitalik hamkasbimizga qo‘noq bo‘lg‘on erdik, ekki latifa aytg‘on erdi. Aytsam maylimu?” “Davay, davay”, dalda qildi Nayimbek. “Bir mahallalik, hamqishlog‘lari ayog‘i yetmagan manzilni darak qilib, Sibir tamon ravona bo‘lubdur. Yurub-yurub, hayvonot bog‘i ro‘parasida paydo o‘lubdur va devolda: “Ishga oladurmiz” degan xatni ko‘rubdu. Kel, debdi shu joyga ishlab, pichi aqcha topay. Sarkorga kirsa, ul uqdiribdi: “Sizga maymunni po‘stini kiygizurmiz va qafasga tashlaydurmiz. Shu janivorga monand qiliqlar qilib o‘tirursiz. Maosh – falon rubl.” Rozi o‘libdi. Bir azobda maymunni libosini kiyguzub, qafasga solibdurlur. Bir mahal, mahallalik ko‘rsaki, sher ham o‘sha joyda. Hoynahoy, bu kofirlar xato qildi, degan fikru xayol xavotiri va qo‘rquvi ila kunjakka borib tursa, sher asta-sekin bu tamon kelibdu va aning qulog‘iga shivirlabdu: “Zemlak, qo‘rqmang, biz ham mahallalik...”


    Uchchavimiz ham xandon otib kulduk. Muni ko‘rub,”ustoz” davom berdi: “Amriqoliklar oyga qo‘nsalar, qalpoq kiygan uch-to‘rt banda to‘rba yelkalab yurg‘on ekan.” “Sizlar kim?”savol aylabdi amriqolik. “Biz - Mahalladan, pista-bodam keltirg‘on erdik, xaridor ko‘rinmaydur...” debdi alar.


    Biz boz xanda kilduk. “Dag‘e aytaymu”, so‘roq ayladi “ustoz”. “Davay, davay”, javob qildi Nayimbek. “Sho‘rolar zamoni bir mahallalik o‘ttuz tenlik latareyasiga “Jiguli” yutibdu. Amborga borib, manga moshinni qizil rangidan beringlar”debdu. “Moshinni qizili yo‘q, mana ko‘ki, sarig‘i bor” debdilar noiloj. “Darkori yo‘q, undoq bo‘lsa, o‘ttuz tenimni qaytaringlar,” dag‘-dag‘a qilibdur mahallalik.


    Shahar ilkindagi bir havli ro‘paro‘sida to‘xtaduk. “Shu joy - mani o‘yim, dedi “ustoz” va panohi xudo qilmoqdin avval, o‘g‘limizga o‘qdurdi. “Sani bironta mirshab tutsa, manga sim qoq.” Boz manga dediki: “Kirib turung, jiyaningiz Qo‘chqorboy bizga bisyor xubliklar qilg‘on”,


    “Ustoz” tilifonini yozib ham berdi. Ota-o‘g‘ul sarafroz o‘lduk.


    Vaqti shom bo‘y yetgan bir qiz bala qo‘l baland qildi. Tojikilab rasadxonaga eltmog‘imizni so‘radi. Yo‘lda dedimki: “ Ona-qizim, xavotir qilmaysanmu - vaqti bevaqt yalg‘uz yurmoq, begona moshinga minmoqqa?” U taajjub qildi va bir nimarsa demadi. Manzilga yetib tushdi, badazon Nayimbek man tamon bosh burdi: “Dada, o nimadan qo‘rqsun? Shukr, shahr tinch. Mardum xotirjam. Moshin o‘g‘riyam batamom gum bo‘ldi. Hukumat unoqa betayin, tulforlarni onaizorini Uchqo‘rg‘ondan ko‘rsatib qo‘yadur!”

    “Xohish etsalaring, ertaga toqqa sayrga boradurmiz”, dedi Nayimbek. Tarxashlik etmadik va avvoli shab noz-ne’mat taraddudini ko‘rduk. Saharmardon oftob sho‘‘la ko‘rsatmay, bore ro‘zg‘or jamuljam o‘lub, “Matis”imizga o‘turduk va qayondasan, Taxti Qarocha davoni, deb yo‘lga tushduk.


    Qirlarning yonboshi fasohat-u, jozibasi birla kishiga dilxushlik baxsh etur erdi. Ko‘cha lab-labi daryo o‘rlagani bois tamoshodan ko‘zung va diling behad halovat topur, zavqing chandon oshur erdi.


    Yakchand kent-u, dehalar arqaga qoldi va chorcharxamiz tog‘ yo‘lidan zo‘r berib, balandga chiqmoqni boshladi. Yonbag‘irlarda shumtol, archa, eman daraxtlari zich erdilar va alar xushro‘y va xushqomatligi birla dilga xurramlik ato etur erdilar.


    Beg‘arzi oshxonalar bandalarning havli joylarga ham kartlar qo‘yulgan bo‘lub, mehmonlarga xizmat ko‘rsatmoq va shu tariqa andak choychaqa ishlamoq tashvishida erdilar. Tavakkal qilib, bir chorbog‘ yonida to‘xtaduk. O‘smir bala paydo o‘ldi, ehtirom izhor qilib, joy ishora etdi. Magaram, tog‘lar qomatdor, daraxt-u o‘t-o‘lanlar bisyor edi.


    Pakana bir mardak tashrif qildi va badaz salom –alek balalariga gilem, ko‘rpacha keltirmoqqa farmoyish berdi. Biz kelturgan ne’matlarni tushurdik. Balalar choy kelturdilar, qazon, o‘choq paydo qildilar. Zanaklar qazon tashvishi birla band o‘ldilar va biz mardaklar gap-gaptak qilmoqqa kirishduk.


    Pakana mardak savol bermog‘idan avvol noxush malomatdan xavotir tortub, peshgirlik ila mahallalik bo‘lg‘onimizni bayon etduk. Bu odam serfarosat, dono mardak chiqdi.


    “ Mardum bir umr pul birla hangomaga tashna bo‘lub yashaydur. Bu joyda ham bir deha bor, Kalangaron deyurmiz. Xalq alar xususida anekdot tuqumoqni xush ko‘radur. Ul joyda ham o‘zumizning turk qavmimiz, ya’ne barloslar yashaydur. Pastda ro‘zgurzonlik qiladurg‘on “jo‘qchi”lar alarni masxara qilmoqni xush ko‘radurlar. Ammo-lokin bularning bori beg‘araz hazillardur. Kalangarondan yakchand olimlar, shoirlar, amaldorlar paydo bo‘ldilar va hurmatlari chandon baland. Raisimiz ham faqat alardan bo‘lur erdi. Fikr qilardimki, alar aynan boaql va zukko bo‘lg‘onliklari bois, ko‘rolmaslik va andak g‘araz ila bandalar latifa to‘quydilar. Misol keltirurman: ne bois yahudiylar xususinda anekdot ayturlar. Boisi, alar dono. Sizning Mahalla ham shundoq bo‘lsa ajab yo‘q.”


    Ushbu shinosimning nogahoniy e’tirofidan xurramlik va mamnunliq topdim, tohattoki, mahallalik bo‘lg‘onim sabab dilimda jilla iftixor paydo o‘ldi.


    Yangi shinosim bu joydagi besarhad beshazor-u daraxtzorlar xususida ham suxan yurutdi. Ayon o‘ldiki, bundan taxmin yuz yil pesh sanada, bu joyga yako‘min o‘rmon idorasi voqe bo‘lg‘on va anga bir nemis sarkorliq etgon ekan. Taxti Qarochalik aksar bandalarga ham maosh tayinlabdur va nihol o‘tqazmoqni boshlabdur. Do‘lona, bodom, akas, archa, shumtol, qissa ko‘toh, nimaiki paydo qilibdurlar, tog‘larga qadabdurlar. Shu tariqa yalang‘och yonboshlar libos kiyibdur. Badazon jang boshlanibdur ya’ne Girmon hujum qilibdur va qaroxatlar paydo bo‘lmog‘i barobari bu joydagi johil bandalar nemis brigadga nafrat namoyon qilibdurlar. Badazon sarkor noilojdan kechasi g‘oyib bo‘libdur. Mardum gap qilibdurlarki, ul padarla’nat Gitlerning xeshi bo‘lg‘on ekan va ul xomxayol jallod Moskovni qo‘lga kiritsa, Samarqand hokimligini anga bermoqqa va’da qilg‘on ekan.


    Vaqti jang va badaz zaftu-zafar bu beshazorlar mardumg‘a rizq-nasiba ato etibdur. Shul boisdandur, fursat kechub, ahli fuqaro bechora nemis brigadni andak sifatlaydurg‘on, qumsaydurg‘on bo‘libdurlar. Pursu-pos qilib bilsalar, ul mardi boidrok bo ziddi g‘anim jangga qirib, nemis tankasi tagiga qolg‘on, rost ayog‘idan ajralg‘on va Xo‘jandda zindagonlik qilur erkan. Badazon dehaning kazo-kazolari ani paydo qilibdurlar, ramzi minnatdorlik bois chorlab obi ziyofat qilibdurlar, chapon kiygizibdurlar.


    Badaz bu axbor fikr qildim. Bandasining qismati bisyor rango-rangdur va ani millati bois kamsitmoq uvoli azimdur, jaholatdur. Millatchi – dushmani xudo, deyurlar. Illo, rostdur.


    So‘g‘un balandga chiqadurg‘on o‘lduk va mezbon biz birla qadam-baqadam yurdi. Ayon o‘ldiki, bu kishi sho‘rolar zamoni qaybiram ilmiy dargohda xizmat qilg‘on va ul idora barham topg‘ach bekor qolg‘on ekan. Tiriklik tarzi hamma Taxti Qarocha ahli misol mol boqmoq, tog‘dan revoch, dori giyohlar yig‘ib sotmoq birla kechur, ya’neki, alarni tog‘ boqur ekan.


    Nayimbek: “Revoch-pevoch, lola-pola keltirurman” deb, ildam toqqa ravona o‘ldi va biz mezbon bilan xarsang ustida o‘turub, hazil-mutoyiba qilmoqqa kirishduk. “O‘g‘lingiz revoch-pevoch, lola-pola keltirurman, dedi va ushbu suxanni eshitib, bir latifa xotirimga keldi”, gap boshladi hamrohim. Kalangaronga Toshkandan katta amaldor tashrif etib, mardumning tiriklik tarzi birla qiziqibdur. Rais ul muhtaram mehmonni dalaga olib chiqibdur. Mehmon bir dehqonga ro‘baru bo‘lub, ro‘zgurzonlik tarzini so‘roq aylabdi. “Dehqonchilik qiladurman, kartoshka-partoshka soturman”, javob aylabdi ul. Bashqasidan shu tariqa so‘rabdur. “Mol-pol boqurman”, debdi bunisi. Uchinchisi “Savdo-pavdo birla bandman”debdi. Amaldor taajjub aylab, raisga savol tashlabdur: “ Ne bois alar kartoshka-partoshka, mol-pol, savdo-pavdo deb gapuradurlar? “E, qo‘yung, javob aylabdur rais, bularning bori andi-pandi, kalla-pallasi ishlamaydur”.


    Latifa latifaga payvand bo‘ldi. Badi qah-qaha kamina davom berdim: “Bizning Mahalladan bitta avsar duxturga ro‘baru bo‘lib, “Duxdur, mazam yo‘q” debdi. “Man aytgan shullukqurt foyda bermadimi”, savol aylabdur duxtur. “Bir o‘rniga to‘rttasini yedim, tariqcha naf ko‘rmadim” dermish ul avsar”.


    Mahallamizga hamsoya Gojlar deb ataladurg‘on deha bor. Bu joydan ham kazo-kazo donishmand-u, zukkolar paydo o‘lg‘onlar. Lokinda mardum alarni mazax qilmoq, ya’ne gojona loflar to‘qumoqqa bisyor moyildur. Kamina alar xususinda yodimg‘a tushgan yakchand loflarni gapurdim va hamrohim mamnunliq topdi.


    Badaz yakchand soat dasta-dasta revoch-u, lola birla, Nayimbek paydo o‘ldi. Borimiz shodon va bohamro pastga tushduk. Dastarxon tegrasida ham xushchaqchaqlik ila hazil-mutoyibalar qilduk. Toza havo, bulbullar xonishidan dilimiz shodlikka to‘lg‘on erdi.


    Taxti Qarocha davonidan sabuklik tortib va ko‘nglumiz behad sarafroz o‘lub, vaqti shom Mahallaga qaytduk. Xudo bandasini faqat tiriklikning sermashaqqat aravasini tortmoq va shu tariqa dorulbaqoga ravona bo‘lmog‘i uchun olamga kelturmagan. Har bir ummat sayr-sayohat etmog‘i, dam olmog‘i ham lozimdur, degan to‘xtamga kelgon erdim o‘zum ham.

    Vaqti nonushta hamsoyamiz Mo‘minjon havlisidan borimiz balaning dilxun bo‘lib yig‘lamog‘ini eshitduk va andak tinchimiz ketdi. Er-xotun harchand zo‘r berib avutsalar ham, bala biryon bo‘lub yig‘lamoqdan tin olmas erdi. Tamog‘imdan bir nimarsa o‘tmadi, andesha birla alarning darvozasini qoqdum. Naufalning diydalari shashqator erdi, dadasi birla biyisining zorlanmoqlariga quloq bermas erdi. “Cho‘jalari o‘lub qoldi va shu bois dilxunlik qilur”, dedi Mo‘minjon. “Ey Naufaljon, dedim, sadqayi ko‘z yoshing ketsun bu cho‘jalar, yur, man sanga yuztasini in’om etadurman.” Balani bag‘rimga bosib, o‘yga kelturdum va cho‘jaxonaga kelturub, dedimki, bular bari sanga tegish. Ol, otajonginam. Lokinda yig‘lab, dadang birla biyingni xun qilma. Mana bu dondan olib, alarga sep.” Bala tin oldi va don sepdi. Janivorlarning talosh birla don yemoqlarini ko‘rub, nimtabassum qildi. Biz ham mamnun o‘lduk. Mashoyixlar demishlarkim, “Bala kulsa, olam kulur”. Darhaqiqat, rostdur. Badazon Mo‘minjonning xotuniga dedimki: “Kelin, balani bu joyga bot-bot kelturing, don sepmoq, suv bermoqni o‘rgansun. Janivorlarni yaxshi ko‘rgan bandadan zinhon va zinhor badgumonlik chiqmas.” Zanak sarafroz o‘ldi.


    Mo‘minjon ham mamnunliq topdi va badaz yakchand tanaffus dediki: “Akoi Kalvak, bugun zarur yumushingiz o‘lmasa, man birla bohamro yurung. Sadriddin Ayniy boboning tug‘ulgan kunlari. Ul kishining 133 yillik to‘ylarini nishonlaydurmiz. Kamina bugun ul joyda osh pishirurman. Shoir-u, olimlar jam bo‘lurlar.” Andak fikr qilg‘on erdim, ul dalda bermoqdan tin olmadi,” Andeshaga bormang, mamnun bo‘lub qaytarsiz. Yurung, manga sherik bo‘lursiz!”


    Rozi bo‘lmoqdan digar ilojim yo‘q erdi.


    Havli qadima memoriy uslubda bo‘lub, daruna va beruna erdi. Bu joyga mudirlik qiladurg‘on kishi bag‘oyat seriltifot, sertavoze bo‘lub, kaminaga adib ijod qilg‘on xonalar, alarning kitoblari va ashyolarini namoyish qildi. Shuncha sana hamsoya ro‘zgurzonlik qilib, ba aziz joyni ziyorat etmagonimdan nadomatlar tortdim. Yakchand daqiqa Mo‘minjonga madad ko‘rsatmoq taraddudida erdim va muddat kechmay anchayin sipo va bashang bandalar tashrif buyurmoqni boshladilar. Kaminani ham alar safiga taklif qildilar. Boz: shivir-shivir bo‘ldiki, “odam” bor va zinhor-zinhor ziyoti gap bo‘lmasun. Bildimki, Naimbek tilga olg‘on chekistlar paydo o‘lg‘anlar va gap poylaydurlar. Badaz yakchand rasmiyatchiliklar mashvarat boshlandi.


    Sadriddin Ayniy Buxoroda tavallud topib, Samarqandda umrgurzonlik qilg‘oni, bu shahrda yakchand kitoblar bitib, Dushanbe shahrinda vafot etg‘onligini bilmas erdim. “U o‘z hayoti birla ekki millatni yakqalam qildi”dedi bir notiq. Bu joyda jam bo‘lg‘on olim-u fozil, shoir-u, munaqqidlar ham goh o‘zbeki goh tojiki zabonda suxan yuritur erdilarki, havas qilur erding. Suxandonlarning aksari, xususan, bul kunlarda ekki millatga yagonalik ato etadurg‘on bundoq zotlar bisyor va bisyor zarurlig‘ini ta’kid etdilar.


    Ma’rifatni targ‘ib qilgani bois Buxoroning zolim amiri Olimxon Ayniyni 75 darra urmoq va bandi zindon qilmoqqa farmon berg‘onini gapurdilar. O‘lumdan qochib, ul zot Samarqand kelg‘on, Behbudiy va digar jadidlar peshvoz chiqib, iltifotlar namoyon qilg‘on erkanlar. Sho‘rolar zamoni uni “xalq dushmani” deb qamamoq, yemi turma qilmoq tashvishiga tushubdurlar. Lokinda Maksim Gorkiy nomlig‘ zot ara kirib, Ayniy hazratlari jonig‘a oro kirg‘on dedilar.


    Bir vazxon mustaqillik zamoni ham bu zotga yengil bo‘lmag‘oniga sha’ma qildi. “Avvollari Ayniy tavallud topgan kun Tojikistondan xeshu aqrabolari tashrif etur erdilar, emdilikda sarhadlar zanjirbanddur. Boz soli guzashta (2010) Samarqand shahr va viloyatning kazo-kazolari bu havlini buzmoqqa farmoyish berdilar. Yakchand fidoyi odamlarning say- harakatlari, jonbozliklari boisgina bu joylar amon qoldi.”


    Shu nuqtaga kelganda, mashvaratga raislik qiladurg‘on kishi notiqni xavotirona to‘xtatdi. “Mayli, o‘tgan ishga salavot. Emdilikda bu gaplarga hojat yo‘q.”


    Bu sira minbar mingan va’zxon yodda qoladurg‘on gap aytdi. Sadriddin Ayniy birinchi bo‘lub, “ Tojikiston Qahramoni” unvonig‘a sohib bo‘lg‘on ekan. Shu unvon ta’sis etulgan anjumanda, bir laganbardor suxan olib, “Unvon yako‘min bo‘lub Janobi oliyga berilmog‘i joyiz” debdur. Ammo davlat sarvari debdiki: “Unvonni avvol Sadriddin Ayniyga berurmiz. Ul zoti oliyning xalq uchun xizmatlari beqiyosdur”.


    Bir shoir suxan olib, avvol o‘zbeki, bad tojiki so‘z yurutdi. “Bizning kitoblar 2000-3000 nusxada chop etiladur. Bu zotning “Esdaliklar”i urus tilida 100 ming dona chiqdi va Stalin mukofotiga sazovor o‘ldi. U zamonlar Stalin mukofotining mavqei Nobel mukofotiga nisbat chandon ustun erdi. “Qullar”, “Sudxurning o‘limi” “Buxoro jallodlari” yanglig‘ kitoblar urus, o‘zbek, tojik tillarida yakchand bor chiqdi va alarning umumiy hisobi milliondan oshur. Nadomatlar bo‘lg‘aykim, hozir amaldorlar kitob o‘qumaydurlar va bilmaydurlarkim Sadriddin Ayniy kim. Shul bois aning o‘yini buzmoq tashvishida bo‘lurlar. Bugungi amaldor ahli teatruga ham bormaydur, Internetga kirmaydur, shu bois johildur”


    Raislik qiladurg‘on bu notiqqa ham tanbeh berdi. Dediki, bugun bayramdur va vaqdi iyd faqat xush suxanlar yarashur.


    Boz bir olimi zukko minbar mindi va qiroat ila suxan boshladi. “ Adabiyotning burchi fosh qilmoq va kurashmoqdan iborat. Ayniy janoblari faqat amir zamonini fosh qilmay, bag‘oyat ustolik birla bolshavoylarni ham qarolaydur. Qori Ishkamba umr bo‘yi mumsiklik ila yemay-ichmay to‘plagan va hukumat bonkiga qo‘ygan aqchalarini bolshavoylar tortib oladurlar. Bu birla adib bolshavoylarning zo‘ravonligini, shul xasis bandadan ham past turmoqlarini namoyon qiladur. Yoinki “Qullar” asarini ko‘rung. Bu kitobdagi voqeot g‘ulomlik zamonidan boshlanib, to kalxoz payti davom etadur. Kitobning “Qullar” deb atalmog‘i mardumning boz qo‘l bo‘lib qolg‘oniga ishoradur va hakozo. Mana bu joyda Ayniy hazratlarining marmardan haykallari mavjud. Har nechuk qor, yomg‘ur yog‘sun, marmarga kor qilmas. Har xel zamonlarda ul zotga nopisandlik qilmoqlari mumkin. Lokinda Ayniy buzurg bo‘lub qolur. Har nimarsa vaqtdan qo‘rqadur, deydilar. Ammo-lokin vaqt ham buzurglardan andesha qilur.”


    Badazon maktabbachchalar she’rxonlik qildilar, qo‘shuq aytdilar. Vaqti oshxo‘rlik ham hazil-mutoyiba va qiroatlar davom berdi.


    Mahallaga sarxush kayfiyat ila qaytdim.

    Badaz namozi asr, nogahon xotirimga Murod muallim namoyon o‘ldi va yakchand sana o‘tub, ul xokisor, haqgo‘y banda birla ro‘baro‘ bo‘lmag‘onimdan nadomat tortdim. Boisi, ul mardak kunduz maktab qatnab va badazon qaravullik qilgani bois dehaga kam kelur erdi. Kel-ey, Kalvak, shu insonni bir ziyorat et, ko‘ngluni ko‘tar, degan ahd birla emdilikda “dacha” deb ataladurg‘on Sho‘ro boboning bog‘i tamon ravona o‘ldum.


    Bu foniy dunyoning ishlari g‘alat. Murod muallim adolat, haqiqat va kori savob niyatinda amaldorlar eshigiga sarg‘ayadur, yuqoriga shikoyatlar yozadur. Qissa ko‘toh, shu mardum, shu yurt, deb jon so‘zon qiladur. Ammo bechorani “yozuvchi” deb malomat qilurlar. Taajjubki, nopok bandalar ham, amaldorlar ham anga nafrat nigohi birla qaraydurlar. Tohattoki johil, qaloq bandalar ham buning mohiyatiga yetmay, muallimni g‘iybat qiladurlar.


    Bog‘ning etak tamonidan kirdim. Bu manzillar chala qurulgan imoratlar birla band bo‘lub, tegrasinda g‘isht, shag‘al bisyor erdi.


    Boz andak yurub, bir mahalllar tegirmon turgan maskanni tanidim. Bu joyni gum deyurdik va xandon otib cho‘milur erdik, toshlar tagidan qo‘l birla baliq tutur erdik. Emdilikda ariqdan nom-nishon yo‘q, chuqurga andova uchun qaro qum to‘kulgan erdi. Boz davom berdim. Yakchand yangi havlilarning darbozasiga bo‘ribashara kuchukning rasmi aks etgan o‘lub, alarning qopag‘onligi va ogoh bo‘lmoq zarurlig‘i bitilg‘on erdi. Badazon ro‘paro‘mdan bir imorat chiqdi va kamina “Yo, tavba” deb yaqo tutdum. Taxmin yigirma sotix zamin devol qilingan o‘lub, chor burchida xuddi qamoqxona yanglig‘, soqchi turadurg‘on xonacha bunyod etilg‘on erdi. Imoratning peshtoqi Bibi Xonim maschit madrasasi tarxiga taqqos etilg‘on, ya’nekim darvoza usti yarim doira shaklida bo‘lub, darun tamonda ekki gumbaz ko‘zga namoyon bo‘lurdi. Rost tarafda chorqabata imorat bo‘lub, ul ham bashqa binolar misol koshin birla zeb qilingan. Ushbu bohasham imorat o‘ymi, machitmi, madrasami, tamoshogohmi - farqini anglamoq dushvor kechur erdi. Temir darvozaga qulf solingan, aning o‘ng tamoniga qaybiram bebosh ko‘mur parchasi birla bosh chanoq hamda tirsak ustixonlari rasmini chizgan, tagiga: “Mana oqibat, mana oqibat!” deb bitg‘on erdi.


    Murod muallim qaravullik qiladurg‘on duqavata va dudarvoza imoratni topmoq mushkul kechmadi. Muallim kaminani ko‘rub, bisyor mamnunlig‘ tobdi va ichkari kirmoqqa da’vat qildi. Havli taxmin o‘n besh so‘tuxlar chamasi bo‘lub, pesh qismi gulzor qilingan, undan narisiga jo‘yak olinib, kartoshka, bodring va digan ziroatlar ekilgandi. Aralikdagi nihollar ham mevaga kirganligi ayon erdi. Bular bari muallimning mehnati boisi bo‘lg‘onlig‘ini taxmin qildim.


    “Muallim savol ayladim, badaz guftigo‘y, ul chorqabata imorat nimadur, kimga tegishdur fahm qilmadim.” “Ey, ul badnafs viloyatga hokim erdi, qamoqqa oldilar, sho‘rlukka bu qasr nasib qilmadi.” Bundan taxmin to‘rt-besh yil muqaddam “Darakchi” otlig‘ gazitda viloyat hokimi qo‘lga tushganini o‘quganim xotirimga tushdi. Aning jami kirdikorlarini batafsil bitgan erdilar. Nadomat chekib, viloyat sarvari shu qadar nopok o‘lsa, digar mayda kalamushlardan ne umed, deb dilim xufton bo‘lg‘ondi.


    Badazon qaravulxonaga kirduk. Bu joyda ekki kishi o‘ltirur erdi. Biri azimjussa, polvonsifat bo‘lub, digari aning aksi - nimjongina mardak bo‘lg‘onlig‘ini aytmog‘im lozim. Alar hamsoyalar o‘lub, ravshanfikr bandalarga monand erdilar.


    Murod muallim kaminani alarga shinos qildi. Dame o‘tmay dag‘i ekki banda tashrif qildi alardan biri jikkak, sinchkav, hozirjavob bo‘lub? Jamil der ekanlar. Qaybiram oliygohga saboq bermog‘i ayon o‘ldi. Ekkinchisi kamgap va andak ehtiyotkor bo‘lub, alar bari ko‘hna ulfat bo‘lg‘onini fahmlash dushvor emas erdi. Dastarxonga noz-ne’mat qo‘ydilar.


    Gapzanon nechundur, beixtiyor qimmatchilikdan, pulning ro‘z-baro‘z beqadr bo‘lib bormog‘idan boshlandi. Bultur shu kunga nisbat go‘sht, non, yog‘, doru darmon narxi chandon oshgonligini isbot qilmoqqa zo‘r berdilar. Chamalab ko‘rsam, darhaqiqat rost. Bilinar-bilinmas, narxlarni baland qilibdurlar va bu holdan bexabar qolibdurman.


    “To‘g‘ri, narxlar andoq qimmat, ammo shukr qilmoq kerak, yurt tinch, xunrezlik yoxud qahatchilikdan xolimiz”, fikr bildirdim g‘iybat ko‘paymog‘idan xavotir tortub. “Illo, rost, hamfikr bo‘ldi Murod muallim arab yurtlarini, afg‘onni ko‘runglar. Bir janjol qo‘pdimi, bad tinchitmoq bisyor mushkul kechur. Begunoh bandalar xonumonlaridan judo bo‘lurlar. Bore toat-ibodatlarimiz bandasining bir chakka qoniga arzimaydur” Bashqalar ham ma’qul qildilar va to hattoki, bu iltifot, xushbaxtlik uchun hukumatga hamdu-sano o‘qudilar. O‘zum ham sarafroz o‘ldumki, arzu-dodlarga roh bermay, bu bandalarni shukronalikka da’vat qildim.


    Badazon ahli davra mardaklarga xos fel birla o‘zlarini andak sifatlamoq va hattoki maqtamoq ko‘yiga esh o‘ldilar. Holigi azimjussa, kalxoz zamoni polvon bo‘lg‘onligini, kurash tushub, falon-falonlarni mag‘lub etgonini gapurdi. Rais anga maosh tayin qilib, yakchand balalarni, az in jumla ekki o‘g‘lini ham anga shogird qo‘yg‘onini aytdi. “Ul zamonlar xub erdi, yakun qildi polvon, mo‘htoj bo‘lub qolgan bechoraga rais don, aqcha berur, yumush birla ta’min etur erdi. Fermer nima bu? Xesh-aqrabosini ishga olib, digarlarni pesh qildi. O‘n yilki, bizning dehada na gaz bor va na elekt lampa. Bore ahli deha mol boqib, ro‘zgurzonlik qiladur”. Suxanidan boz shu narsa ayon o‘ldiki, ekki yil sana beri hamsoya havliga qaravullik qilur erkan. Sohibi havli bisyor xushfe’l mardak o‘lub, dorufuro‘shlik birla band bo‘lg‘onini gapurdi.


    Gapdan-gap chiqib, ahli davra andak tashvishtalab bir masala xususinda ham suxanronlik qildilarki, to in mahal bu borada fikr etmaganimdan nadomat tortdim.


    “Bugun shahr va dehalarda qizlarning yoshi o‘tib bormoqda”, dedi, holigi Jamil deganimiz. Boisi, o‘g‘ul balalar bashqa yurtlarg‘a non-u nasiba oxtarib keturlar. Gohida o‘sha joydan xotun olurlar. Yoxud badaz chand sol kelurlar va imkon qadar yoshroq qizga o‘ylanurlar. Emdilikda guldak qizlarga er yo‘qligi bisyor noxushdur. Kamina birla oliygohga tahsil topgan yakchand bofarosat, husndor qizlar to hozir ersizdurlar. Bizni guzardan yakchand kuyavbachchalar qo‘llariga grant kiritub, Amrikoga ravona o‘ldilar, emdi qaytgilari kelmaydur. Bu joyda xotun va bala-chaqa alarga zor bo‘lib yashaydurlar. Shavhari Urussiyaga ketgan bir kelinchakni bilur erdim, toqat qilmay talaba bala birla qochib ketdi.”


    Bu odamning salohiyati g‘ani, suxanlari tagdor, el tashvishini tortmog‘i ayon, lokinda nechundur amaldorlarni nafratlamoqni xush ko‘rur, bore ko‘rguluklarga alarni aybdor, deb bilur va taxminimcha, buni oshirib yuborur erdi.


    Shu mahal dag‘i bir mardak paydo o‘ldi. Buning liboslari ham raftori ham digargun erdi. Ayog‘ida etik, boshida katta samon shlyapa, gaplari qat’iy, liboslari zebo, ko‘runishidan goh xushchaqchaq, gox serzarda, dangal, lokinda basharm gaplarga andak moyil erdi. “Salom xalqu xaloyiq”, avoz berdi mehmon.


    Ayon o‘ldiki, nomi Samandar o‘lub, Murod muallim birla oliygohda ta’lim olg‘on, emdilikda yo‘l va ko‘pruk qurilmog‘iga muhandislik qilur erkan. Badaz salom-alek mehmon kissasidan “Argumentы i faktы” otlig‘ gazit chiqordi va andak g‘urur ila ogoh etdi. “Buni o‘qunglar: Urussiya bu yil bizdan ekki hissa mo‘l moshin xarid qilmoqchi. Putin moshinlarimizga tan berg‘onini bitganlar.” Mehmonning hayajon ila aytg‘on gapiga nechundur tuzuk e’tibor etmadilar. Bo in sabab suxanni bashqa tamon ravona qildi. “Biz o‘qush mahali Murod muallim birla Gulsanam otlig‘ bir qizni yaxshi ko‘rub qolg‘on erdik. Ekkimizga ham tegmadi. Murodni pessimist, mani optimist, ya’ne havoyi deb ayb qo‘ydi. To holi anga er yo‘q, ...ga zor bo‘lub yashaydur”. U suxaniga yakun yasab, xandon otib kuldi. Bashqalar ham anga jo‘r o‘ldilar.


    Bu odamning tashrifi bois davraga digargunlik, ya’ni andak xurramlik, ehtiyotkorlik sodir o‘ldi. Badaz yakchand hazil-mutoyibalar, boz beixtiyor noroziliklar, arzu dodlarga moyil o‘ldilar. Ul mardak jiddiylik ixtiyor etib davom berdi. “Insonga beva nolishlar emas, katta maqsadlar darkor, erta ne yumush birla band bo‘lmog‘ini bilmagan banda omadsizdur. Har bir inson o‘zi o‘tqazgan daraxt mevasini ko‘rub quvonmog‘i, tiklagan imoratidan rohat tompog‘i shart. Baraks tiriklikning mazmuni qolmaydur. Gohida man qurgan ko‘chadan zebo libos kiygan navqiron kuyavcha yoniga nozanin kelinchagini mindirib, o‘z “Nexia”sida shamoldek uchub o‘tmog‘ini ko‘rsam dilim hipqirib ketur, bisyor shodlikka to‘ladur. Alar birdaniga olti qator moshin yuradurg‘on bu ko‘pruk va ko‘chani man bunyod qilganimdan bexabarlar, albat. Lokinda, mayli, deyman. Gohida xayolan alarga murojaat eturman. “Hoy yigitcha, sal narida hordiq oladurg‘on joy ham qurganman. Shu joyga to‘xta, kelinchagingga yaxdak ichimlik olib ber, bad labidan bo‘sa ol va yo‘lda davom et! Biz bundoq ko‘chalar, ko‘pruklar, saylgohlarni sanga o‘xshaganlar uchun bunyod qildik. San merosxo‘rimizsan va bu vatanni sanga topshirib keturmiz!”


    Samandar otlig‘ kishi yurakdan ko‘yub-yonib gapursa va aning suxanida zarra maqtanchoqlik, havobalandlik bo‘lmasa hamki, ahli davra bee’tibor o‘lub, o‘z yumushi, xayoli birla band erdi. “Biz qurgan bu ko‘chalar, davom etur erdi ul, O‘zbakiston taraqqiyoti yo‘lida xizmat qilur. Taxmin o‘n, o‘n besh yil sana o‘tub, inshooloh, yurtimiz judo ham boyib ketur. Bore ko‘chalarimiz shu kibi ravon, serbar o‘ladur. Biladursizlarmi: Orolning suvi qochgan maskanlaridan paydo qiling‘on gaz, neft konlarining hisobi yo‘q. O, o‘sha kunlarni ko‘rsam erdim...”


    “Imkon bo‘lsa, monologingni to‘xtatib tur!”, aning suxanini kesdi Murod muallim. O‘tur, sabzini to‘g‘ra. Bu xushfel, dili nekliklar va orzularga limmo-lim odamning qaynoq hayajonlariga Murod muallimning bir satil savuq suv sepib yuborishi manga o‘turishmadi. “Mehmonni tinch qo‘yung, sabzini man to‘g‘rayman” dedim.. “Mayli, bu yumush ehtimolki, aning qo‘lidan kelmas, davom berdi muallim, kecha-kundun tinim bilmay ko‘cha, ko‘pruk qurushni udda qilur, lokinda sabzi to‘g‘ramoqdan bexabardur”.


    Ahli davra osh pishirmoq tashvishiga birla band o‘ldilar. Soqi piyolalarga araq quydi. “Ichmoq ixtiyoriy, suxan boshladi ul, ammo aytinglar, birinchi piyolani nima uchun ko‘tarurmiz?” “Man taklif, qilay,” qo‘l ko‘tardi Samandar. “Siyosatni aralash qilmasang, amaldorlarga hamdu-sano o‘qumasang, mayli”, dedi Murod. “Bul qadahni Mixail Sergeevich Gorbachev uchun ko‘tarmoqni taklif qiladurman” dedi u. Davra kutulmagan bu gapdan qah-qah qilib kuldi. “Biladursizlarmi: agar Gorbachev bo‘lmasa mustaqil bo‘lmog‘imiz bisyor dushvor erdi. O‘zlaring mandiqni madadga chorlab ko‘runglar.Ul mardak oshkoralik jumraklarini ochib yubordi va magaram o‘zi istamasa hamki biz va digarlarga istiqlol nasib o‘ldi.”


    Alar ichdilar va mardaklarga xos ezmalik ila xotunlarni g‘iybat qildilar. Alarning ayoqlari, ko‘kraklariga nisbat berdilar. Badazon obidalarga ta’rif berdilar. Shu fursat Jamil domlo O‘zbakistonning yetti mu’jizasini boshumor qildi va alarni qog‘ozga tushurib oldum.. Birinchi o‘runga o‘zumizning Registon, bad Buxorodagi Somoniy maqbarasi, Shohi Zinda yodgorligi, Buxorodagi Minori Kalon, Bibixonim masjidi, Xivadagi Ichan Qal’a majmuasi hamda oxirgi joyga Toshkandagi opera balet teatrusi binosi sazovor o‘lg‘on ekan. Bu xususda bahs etdilar. Samandar ushbu ro‘yxatga Buxoro arki, Toshkan teleminorasi va digarlar bo‘lmog‘i joyizligini gapurdi.


    Magaramki, bu banda batamom digargun fikr qiladurg‘on va goh serjog‘ bo‘lsa hamki, dilimga o‘turushdi. Aning borliqqa, yurtga, tiriklikka mehr nigohi birla boqishi kaminada havas paydo qilg‘on erdi.


    “Bu o‘runda katta do‘lona bor erdi, dedi bir mahal Murod muallim, tiramoh fasli gala bo‘lub ustiga chiqar erdik.” “Manga qara, aning suxanini ildi Samandar, shul do‘lona va bog‘ xusussinda ko‘p suxan yurutding, obi diyda qilding. Do‘lonaning joyi - ana tog‘. Uni o‘sha joyga o‘stirmoq lozim. Emdi Sho‘ro boboning bog‘i xususinda aytay. Rost, o‘n gektor keladurg‘on bog‘ gum bo‘ldi. Ammo san Yangiariq tamon chiq. Har yil ellik gektor bog‘ bunyod qilmoqdalar. Biz qurgan ko‘chaning ekki tamoni shundoq daraxtzor. Mevasi shig‘il-shig‘il. Hozir hosilni yaxdonga saqlab, qish fasli halqqa berurlar.Ne bois buni ko‘rmaysan? Oxir ushbu bunyodkorlik, digargunliklar mustaqillik sharofati yo‘qmi?


    Fikr qilsam, Samandar haq. Yangiariq tamon borgan mahalim bu bog‘larni ko‘rub, hayratim chandon oshgan erdi. Alma, nok, qarolu, anor... bisyor erdi. Ul joyda zavod tashkil topgan o‘lub, meva sharbatini olmoq birla ham band erdilar.


    Gap Moskov tamon ko‘chdi. Davra ahli Moskovdagi fuqarolarimiz ahvolidan shikoya qildilar va bu hol kaminaga begona emas erdi. “Nodurust aytarsizlar, e’tiroz qildi Samandar va buni isbot qilmoqqa ko‘shish qilgan mahal aning suxanini kesdim. “Man ul joyda olti oy zindagonlik qildim. Ko‘cha supuradurg‘on, qor kuraydurg‘onlar aksar bizning fuqarolardur”. ”Siz ham mana bu odamlar yanglig‘, oynaga boqib, avvol andagi dog‘ni ko‘rur ekansiz, kamina tamon buruldi Samandar. Moskovdagi “O‘rikzor”, “Samarqand”, “Buxoro” yanglig‘ restoranlar, “Sharq” “Registon” savdo majmualari salobatini biladursizmi va alar bizning hamyurtlarga tegish ekanligidan xabardorsizmu. Moskovdagi eng boy odam bizni zemlyak. Ul zotning falon miqdor aqchasi bor va bu miqdor o‘rtacha mamlakatning yillik daromadidan bisyordur. Londonning “Arsenal”ini xarid qildi-ya, shavvoz. Taassufki, buning mohiyatini hamma ham chaqib ko‘rolmaydur. Boisi: iqtisod va biznes olamidan bexabarmiz. Mahalladan chiqqan Qo‘chqorboy misol boybachalarning ul joyda hisobi yo‘q. Bizning o‘zbeklar bisyor hushyor, ishbilarmon. Urussiyada korxona ochgan o‘ndan ziyod barodarlarim bor.”


    Aslida. Samandar sanagan bohasham binolarning bir-yarimini ko‘rgan va bizning bandalarga tobe ekanligini eshitgan erdim, inchunin yakchand ishbilarmon o‘zbeklar ila shinos erdim. Alarni nechundir faromush etganimdan nadomat tortdim. Bo in sabab sukut qildim.


    Samandar deganlari Jamil domlo birla ham bahs qildi. “Bir umr qoniqmagan, jamiyat va hukumatdan nolish qilib ro‘zgurzonlik etadurg‘onlarga rahm eturman. Bul toyifadagi meshchan faylasuflar navqiron yoshlarni zaharlaydurlar. Bundoq muhit va kayfiyatga tushgan banda taraqqiyotdan, farovonlikdan zavq topolmaydur, ani his qilmaydur, tan olmaydur, Oxir-oqibat qo‘li ishga bormay, borliqdan savub qoladur, yurti, ro‘zg‘ori uchun kurashmaydur, umedsizlikka tushadur. Misol kelturay: u polvon tamon ishora qildi, mana shu polvonni chan bor ishga taklif qildim, ekki baravar ziyod maosh va’da berdim. Ko‘nmadi. Boisi, sanlarning bag‘oyat tushkun, sernolish va bozarar dunyobinliklaring bu odamni ham zaharlagan. Oqibatda yurt ravnaqini xayoliga kelturmay, boyning mulkiga qaravullik qiladur. “Maqsad na edi jahona kelding, Kayfiyatingni bayon etib ket,” deydu Nodirabegim. Aksarlaring yanglig‘ bu polvonda ham maqsad yo‘q. Bizda Chin yurtining yakchand rohsozlari ishlaydurlar. Ishoninglar, vaqtdan qizg‘onib, tik turub nonushta qiladurlar. Man mardikor bozordan yakchand dashtlik lakalavlarni ishga keldurdum. Maosh tayinladim, yotoq berdim. G‘alatki, bu go‘salalardan birontasini qaynisimi, bojasimi to‘y qilsa, uch kunlab ishga kelmaydur. Hay avsar, deyman, kallang bormu? Sandan yaxshiliklar, imoratlar, ko‘chalar, ko‘pruklar, daraxtlar qolmasa yashashdan ne muddao. Yashamoq, yaratmoq sarosimasida bo‘l! “Umr chun bodi bahor meguzarad, Bo kor bosh-ki bakor meguzarad, deydi shoir. Agar bu suxanlarim qizil yoinki shaldiroq varsoqilik bo‘lsa isbot etinglar!”


    “Man bunga qo‘shilmaydurman va isbot qiladurman, dedi Jamil domlo, aslan tiriklikni harakatga keltiradurg‘onlar o‘sha qoniqmay yashaydurg‘on, arzu-dodga moyil fidoiylardur. Alar bosh ko‘tarib, adolat va haqiqatni talab eturlar, mizg‘ib yashaydurg‘on bandlarni bedor eturlar, nopok amaldorlar va to hatto hukumatni ham hushyorlikka, to‘g‘ri yo‘lga chorlaydurlar. Millatga mamnunboylar emas, qoniqmagan bandalar ko‘proq naf keltirurlar. O‘sha siz ay tgan Nodirabegim ham, Behbudiy hazratlari, Muqimiy, Fayzullo Xo‘jayuf, Qodiriy, Cho‘lpon va digaron qoniqmagan odamlar erdilar. Man emdi Umar Xayyom, Jaloliddin Manguberdi, Koopernik, Pugachov va digarlarni tilga olmay qo‘yay.”


    Chog‘imda olimona va boasos javob aylagan erdi Jamil deganimiz. Samandar andak sukut qildi va dedi: “Xush, bugun nimadan nolish-u, noshukurchilik qilurlar? Emdilikda chorcharxasiz ro‘zg‘or qolmadi, bir xellarda ekkitadan moshin bor. To‘ylarni ko‘runglar, qandoq to‘kun, farovon. Imoratlar duqabata. Hoy gumrohlar, aytinglar bu nimani sharofati?” “ Bashqa yurtlar ham badaz mustaqillik qashshoq bo‘lib qolmadi, boz fikr bildirdi Jamil, Urussiyani, Qazoqni oling, to hattoki Tojikistonda ham to‘y, imoratlar dabdabanok. Ha emdi shuncha miqdor tillo, uran, paxta beradurg‘on yurt boy bo‘lmog‘i kerakda”. Samandar boz suxanini davom berib, yakchand misollar va raqamlarni sanoq qildi, hukumatga chin dildan tasanno aytdi. “Barodarlar oshdan avvol bir qultdan olayluk, boz Samandarning suxanini noo‘rin bo‘ldi Murod muallim, shu alpozda bahs qilsak, bu fidoyi jo‘ramiz madhiyani o‘qushni taklif etadurg‘onga o‘xshaydur. Biz matnni yod olmaganmiz.” Nogahoniy bu kinoyadan alar xandon otib kuldilar. Bu hol dilimga o‘turishmadi, fikrimcha Samandar ham andak ranj topdi. Murod muallim muddaoga o‘tdi: “Xush, nima uchun ichadurmiz?


    Samandar yengil jahl birla kinoya qildi: “Vatan madhiyasini bilmaydurg‘on, lokinda qadah tutub varsoqilik qiladurg‘on gumrohlar uchun!” Fikri ojizimcha, u mo‘ljalni aniq olg‘on erdi va jangovar ohang birla davom berdi: bilib qo‘yunlar, mohiyatiga yetunglar: bizning ona yurtimiz bor. Ne-ne insonlar aning bir havuch tuprog‘iga zor”... “ Vatan madhiyasi, demoq g‘alat, ani to‘xtatdi Jamil domlo, rasman Davlat madhiyasi deb atalur. Bu iboralar g‘ayri-g‘ayri tushunchalardur.” “Mani vatanim ham davlatim ham bitta – O‘zbakiston,” dedi u andak avoz ko‘tarib. “Mayli, bu qadahni vatan uchun va qoniqmay yashaydurg‘on fidoyilar uchun oladurmiz,” hammabop suxanni topib gapurdi Murod muallim.


    Oshni kelturdilar. Samandar deganimiz bir-ekki qoshuq oldi-yu, yonbosh tortgan kuyi uyquga ketdi. “Mayli dam olsun, dedi Murod muallim yumushi bisyordur, sho‘rluk tinim bilmaydur. Olam ichra bunoqa yurtparvarni topmoq mushkul. O‘zbakiston uchun joningni ber, desalar, dorning tagiga mardona boradur. Goho bu fidoyi insonga o‘zumning ham havasim kelib, ibrat olmoq istagida bo‘lurman, valokin o‘sha meshchan qaysarligim roh bermaydur. O‘g‘lum shu jo‘marddek bo‘lmog‘ini orzu qiladurman.” “Man baraks, o‘g‘lum bundoq bo‘lmog‘ini istamaydurman”, dedi nechundir Jamil domlo.


    Shu mahal Samandar o‘yqusirab gapurdi: “Vatanni sevmoq - iymondan...” “O, boyadki, vatan ham bizni sevsunda, jonidan” dedi Murod muallim javoban past va erka avoz birla ginaomuz. Samandar boz o‘yquga cho‘mgan erdi. Murod muallim avoz chiqormay, ohista qo‘zg‘oldi, devoldagi mexga avezon qilingan eski chaponni olib, avaylab aning ustiga yopdi. Biz ham shavqun qilmay, dastarxonga fotiha qilduk va beozor qo‘zg‘alduk. “Ne bois viloyatga shundoq yurtparvarlarni hokim qilib qo‘ymaydurlar-u, o‘ziga qasr qurub, qamoqqa borib yotadurg‘onlarga imkon beradurlar,” fikr qilur erdim o‘zumcha. Xotiringizda o‘lsa, bir vaqt nomini “Alibek” deb digargun qilgan Aliqul laqma xususida yozg‘on erdim. Ul g‘alcha targ‘ibot idorasida xizmat qiladur, bot-bot mardumni jam qilib vaz aytadur, ya’nekim boshdan ayoq hukumatga hamdu sano o‘quydur va gazitdagi chuchmal ta’rif-tavsiflarni takror qilg‘ani bois ziq bo‘lub ketursan. Boisi onki, ul varsoqining vazifasi shuldur. Ammo Samandar degonlarining har bir iborasida haqiqat, samimiylik, zamin bor. Bu fidokor yurtga mehrini mehnati birla isbot ham qiladur va xususan, javonlarga ibrat bo‘ladur. Yurtga mehr bul mardakning qoniga singigan bo‘lub, ani e’tiqodidan zinhor va zinhor qaytarib bo‘lmas!


    Man Sho‘ro boboning bog‘laridan bevaqt qaytdim. Rostiki, Samandarga dilimda botiniy va zohiriy mehr paydo o‘ldi. Shu sharif inson tashrif etadurg‘on kunlar boz kelishni, kelajakda o‘g‘ullarimdan birini anga shogird qilmoqni dilga tugdim.

    Dachaga dubora borganimda Murod muallim taklif etdi: “Bu joyda bir prakurorning chala imorati bor. Totor bala qaravul erdi, Urussiyaga ketdi. Batamom. Prakurorning zaifasi mandan qaravul daraklamoqni so‘ragan. O‘zungizmi, o‘g‘lungizmi bu yumush sohibi bo‘lsalaring tuzuk bo‘lur erdi. Maoshi kamroq, lokinda yumushi ham haminqadar...”


    O‘yga borib, Nayimbekka maslahat solg‘on erdim: “Tuzuk, bir hafta man qaravullik qiladurman, digariga siz”, dedi. Badazon ekkavlashib borduk va Murod muallim ul joyni namoyon qildi.


    Sakkiz so‘tux keladurg‘on havli bo‘lub, imorat devoli rost qiling‘on, lokinda tomi yopilmagan, faqat qaravulxona ebga kelturulgan, to hattoki rang qilingan erdi. Nihollarning peshi hosilga kirgan, ammo zamin parvarishga, mehnatga muhtoj bo‘lub, qablan bul dargohda o‘g‘ri ilib ketadurg‘on bir nimarsa ko‘runmasdi. Lokinda dachada har bir kishining qaravul, inchunin bog‘bon tayinlamog‘ taomil boz aniqroq deydurg‘on o‘lsak zarurat bo‘lg‘ondi.


    Muning boisi xususida jilla batafsil suxan yuratidurg‘on o‘lsak, bundan ekki chaqirim narida, ya’nekim o‘sha Samandar gapurgan ko‘chaning qibla tamonida bir deha mavjud o‘lub, ani Arabqishloq deyurlar. Mardumlari arabbashara, lokinda batamom o‘zbeklashgandurlar. Ehtimolki, ming yillar pesh Qusam ibn Abbos birla kelgandurlar, to hattoki boboylari ham arabini bilmaydur. O‘n yil avval Sho‘ro bobo bog‘ida imoratsozlik boshlanmog‘i birla, Arabqishloqning chapdast balalari kelturilgan g‘isht, taxta, to hattoki, daraxt nihollarini ham o‘marmoqni avj oldurdilar. Gaz ballonlari, qazonlar, tavuqlar ham gum bo‘ladurg‘on o‘ldi. Milisa qo‘ydular, naf bo‘lmadi. Badazon hamma qaravul tayinlamoqni odat qildi. Hozir ham birovning suv tortadurg‘on matori, tomidagi antennasi gum bo‘lib turur va davogarlar muni arablardan ko‘rurlar.


    Murod muallim man birla o‘g‘lumni mikrorayonga, ya’nekim prakuror yashaydurg‘on domga eltib, shinos etmoq lozim deb bildi va roh-baroh uqdurdi. “Xo‘jayinni mardum prokuror deyur, ammo u kishi aslida jonishin, ya’nekim o‘rinbosardurlar. Ism-u shariflari Fidel Arabovich Arabov. Detdomda tarbiya topganlar. Bisyor halol odam. Sho‘rolar zamoni Kuba podshosi Fidel Kastro Moskovga kelgan mahal bu kishi dunyo ko‘rganlar va buning sharofati bois aning nomini olganlar. Sag‘irxonaga u kishini bir arabbashara banda topshirgan, deyurlar va shu sabab Arabov atalganlar. Lokinda kalla zo‘r. O‘z quvvatlari birla o‘qub, shu darajaga sohib bo‘lg‘onlar. Zavjalari urus, asli nemis, ammo uruslashgan. Lokinda tillo zaifa. Mariya apa deyurmiz. Asl ism-shariflari Mariya Zigers. Bisyor xushfe’l xotun. Alar oliygohda bohamro tahsil topganlar”.


    Mariya apa deganlarining raftori bizga ham manzur o‘ldi. O‘yiga taklif qilib, dastarxon yoydi. “Imoratning ustini to in vaqt yopgan bo‘lur erdik, ammo ellikdan ziyod bololimizni arablar o‘g‘urlar ketdilar. Fidel milisa yubordi, ammo nishoni chiqmadi”, dedi ayol urusilab. Bo in jumla, istagan miqdor ekin ekib olmoqqa ham ixtiyor berdi. “Avvolgi qaravul balaning moshini bor erdi, ul-bul yumushimizni ham bajarur erdi”, dedi. “Biz xam xizmatdan qochmasmiz”, javob ayladi Nayimbek va aning bu hozirjavob suxanidan mamnunliq topdim.


    Shul tariqa vaqt-u imkonga qarab, bir hafta kamina va digar fursat Nayimbek ul dargohni qo‘ruqlaydurg‘on o‘lduk. Bu arada yerni og‘darib, tiramoyi kartoshka qadadik, toklarni beayav xomtok navda urduk, bori nihollarni shaklu-surobini tuzotduk.


    Zindalik shu tariq davom berur va shukri Xudo qilib yurur erdik, lokinda saraton ayoqlab qolgan kunlar ro‘zg‘orda bir dilsiyohlik yuz berdiki, bu xususda til tishlasam, insofdan o‘lmas. Aslida bandasining tiriklik tarzi shunoqa: qismat deb atalgan ko‘rguluk bot-bot bigizini suqib olmoqni xush ko‘radur va bunga bardosh bermoqdan digar ilojing yo‘q.


    Aniq xotiramda turubdur, ro‘zi chahorshanba erdi, vaqti xufton Murod muallim sim qoqdi. “ O, sizlar qanaqa qaravul: uch kundan beri qarolaring ko‘rinmaydur,” dedi nadomat birla. “Nayimbekning navbati erdi, ul joyda yo‘qmi?” so‘roq ayladim. “Bir ko‘rinish beradir-u, qochib qoladur”, javob ayladi ul. Aniqlik kiritmoqqa va’da berdim, lokinda xavotirim chandon oshib, o‘g‘lumning o‘ziga tilfon qildim. “Nayimbek. Yaxshisanmu, asal? Qayondasan?” “Dachada”!


    Yalg‘on gapurdi, muttaham. Lokinda bir nimarsa demadim, ya’nekim jilla sir bermadim. “Bala chapga ketgan, ya’nekim o‘ynosh ziyod qilgan bo‘lmasun,” degan bisyor noxush fikr keldi kallamga va bundin xavotirim chandon ziyod o‘ldi.


    Saharmardon Murod muallimni ko‘rub, batafsil so‘roq ayladim va ani tinglab, gumonimni izhor qildim. “Mumkin, dedi ul, yosh odam...” “Bir xizmat qiling, muallim sar xam qildim iltijo birla. Balaning arqasidan poylab, qaysi eshikka bosh suqmog‘ini aniqlamoqqa ko‘mak ko‘rsating.” Ul qaysar beandeshalik va dag‘allik ila javob qaytardi. “ Ayg‘oqchilik qo‘lumdan kelmaydur!” Bu javobdan bisyor ranj topdim, boisiki, boshingga tashvish tushgan mahal barodaring madad qo‘lini uzotmasa, bu - dard ustiga chipqondur. Badaz namozi begohi hamsoyamiz Mo‘minjonning eshigini qoqdum. Balasini qo‘lidan tutub chiqdi va kaminani ko‘rub sarafroz o‘ldi. Naufal kaminaga salom berdi va istiqbolimga chopdi. Bu holdan ekkimiz ham bisyor xushnudlik topdik. “Faqat sizdan begonasiramaydur, dedi Mo‘minjon, bashqalardan qochadur. Yavvoyi.” Darhaqiqat rost. Balakay havlimga borib, cho‘jalarga don bermoqqa ko‘nukkan. Laqabi jet atalgan laycha kuchugimizni ham do‘st tutadur. “Bu balalar shundoq yalg‘uz sharoitda voyaga yetgan, dedim ikkimiz qolg‘ach, odamlarg‘a esh bo‘lmog‘i dushvor kechur. Siz anga yaxshi kuchukbachcha, kanareyka, tavushqon savg‘o qiling. Janivorlarni do‘st tutsa, bad odamlarga ham ko‘nikur, mehr namoyon qilur”. Fikrim anga ma’qul tushdi.


    Badaz bir piyola choy muddaoga o‘tdum. Dedimki: shundoq tashvish paydo qilduk. Emdi madad ko‘rsatsangiz, ya’nekim, vaqti shom moshiningiz birla ani arqasidan yurub poylasak, qay dargohga kirmog‘ini aniq qilsak. Murod muallimdan ozor topdim, ul qaysar rad qildi.” “Birinchidan, muallimdan ranjimoq nodurust, javob qaytardi Mo‘minjon, illo, ul oxir-oqibat o‘g‘lingiz birla xafalashib qolmoqdan xavf tortadur. Ekkinchidan, Nayimjonni arqasidan poylamoqqa hojat yo‘q, qaysi o‘yga kirmog‘ini biladurman”. “Ibi, dedim o, barvaqtroq bizga ayon etmaydursizmi? “ “O‘g‘lungizni moshini gohi shabi daroz oshxona poyonidagi dom ro‘parasida turadur. Lokinda Nayimjon ne muddao birla qaybir eshikka kiradur – kaminaga qarong‘u”. “Mo‘minjon, iloho umringizga baraka ato etsun! Qolg‘onini o‘zum hal qilurman,”dedim. “Lokinda bu gapni sizga man aytmadim...” dedi hamsoyam.


    Ertasi vaqti shom Mo‘minjon ishora qilg‘on joyga borib, panalab o‘turdim. Taxmin ekki soatlar o‘tub, “Matiz”imiz paydo o‘ldi. Nayim sarosima birla tushub, moshinga qulf urdi va sarafrozlik, xushbaxtlik ila birinchi qavatga kirib, to‘g‘ridagi eshik tugmasini bosdi. Eshikni ayol ochdi va nokas o‘g‘limiz kirib ketdi. Bisyor qo‘rquv va xavotir birla vujudimga larza kirdi. Fikru o‘yimni sarishta qilolmay, garang bo‘lub qolg‘on erdim. Badaz yakchand daqiqa o‘zumni qo‘lga olib, boz tilifon qildim. “Nayim, tuzukmisan? Qayondasan?” “Dada, dachadaman”, dedi munofiqlik ila. Bir nimarsa demay o‘yga qaytdim.


    Jamila kaminani ko‘rub qo‘rqub ketdi. “Dadasi, sizga nima bo‘ldi, rangingiz uchgan, xotiringiz bisyor parishon” “So‘rama, jonidan,” mayus javob ayladim. Xotun xavotir birla arqamdan kirdi. Bore ko‘rgulikni izhor etmoqdan digar choram yo‘q erdi.


    Zaifamiz ham qahr-u g‘azabga mindi. Dediki: “Hozir boradurmiz, sharmanda qiladurmiz.” “Shoshma, bu yumushni ertaga qoldursak, tuzuk bo‘lmasmu?” javob ayladim xavotir birla. “Zinhor bo‘lmaydur, hozir boradurmiz, sabru toqatim halqumimga kelur! Zotu zuryodimizdan bunoqa buzuqi hayvon chiqmagan erdi,” javob ayladi g‘azab birla. Dame kechmay libosini kiyib chiqdi. Nadomatlar bo‘lg‘aykim, bu hodisotdan kelinimiz ham nogoh xabardor o‘ldi. Andin pinhon tutmoqqa harchand ko‘shish qilg‘on erdim, ammo qay tariqa boxabar bo‘ldi – kaminaga torik. Bul sharmandalik katta qazonda qaynamog‘idan va alalxusus, alarning ro‘zg‘origa savuqlik tushishidan xavotirim bisyor ziyoda bo‘ldi.


    Qissa ko‘toh, uchchavlon qayondasan Labig‘or oshxonasi, deb yo‘lga tushduk. Taksi dame o‘tmay bizni ul joyga eltdi. Roh-ba roh bir og‘uz so‘z qotmadik, barimiz Nayimning nopok qadamidan bisyor ranj topg‘on, g‘ussa tortgon erdik..


    “Matiz”imizni ul manzilda ko‘rub, zaifalarning qahru g‘azabi boz jo‘sh urdi. Larzon panjalarim birla eshik tugmasini bosdim. “Kim u?” xotun kishi shohista avoz berdi. “Mahalladan, musur masalasida kelduk,” fikrlab qo‘yg‘on yalg‘onimni ishga soldum. Eshik ochilmog‘i barobar, shavqun solib, ichkari suqulduk va anda Nayimbekning poyafzalini ko‘rub, qahrimiz chandon oshdi. “Qani u svolich, hangi? avoz ko‘tardim, boshini sapchadak uzub tashlaydurman, iflosni”. Xotunim birla kelinim ul zaifani haqorat qilmoqqa, qarg‘amoqqa tushdilar. “Buzuq” ham dedilar, “jalab” ham... Uchchavlon bo‘lub Nayimni oxtarurmiz deng, nishonini topmaymiz. Fikrimcha, o‘zini tirizadan tashlab, qochgan ko‘rinadur, betamiz. Juvonning rangi-ro‘yi uchib ketgan, bir suxan demas, qalt-qalt larzon erdi. Ayolim birla kelinim shukrki, ul zaifaga ko‘l ko‘tarmadilar, lokinda shavqun solib, la’nat qilmoqdan tin olmas erdilar.


    “Vay, qaranglar, dedi bir mahal kelinim yig‘lab, mani tillo zebigardonimni o‘ynoshiga keltirib beribdur, nokas! Oxtarmagan joyim qolmagan erdi. Axmoq! Ko‘rnamak!”


    Ul bo‘yunga toqadurg‘on zabigardonni olib, boz bir nimarsalarni darak qildi. “Shu tillo uzukni ham mani erim olib bergan, dedi va ani olib kissasiga soldi. “Qo‘yung, u o‘zumniki, eringiz olib bergani yo‘q, dedi, juvon ko‘z yosh birla, birinchi bora zabonga kirib. “Namoqul qilibsan, san buzuqi, mana shu halqani ham o‘sha olib bergan” dedi kelin va ani ham qo‘lga oldi. “Joyiga qo‘yung, insofingiz bormu, dedi zaifa zorlanib, alar o‘zumniki.” “Insof, dedingmi, jahlga mindi Jamila, san biravning erini yo‘ldan ursang, bu insofdanmi, g‘ar?! Yuzing qursun sani!


    Badazon ul juvon avoz qo‘yub, dard birla yig‘ladi. “Olinglar, olinglar, mayli borini olinglar,” dedi iddao va alam birla.


    Biz bisyor xafagarchilik birla o‘yga qaytdik. Bir-birimizdan hijolat chekar erdikki, cheki yo‘qdur. Shu bois gapurmas erdik. Dehaga kirar mahal kelin dedi: “Man bu zaifani taniydurman, Ul avvol bog‘chada Marjonaning tarbiyachisi erdi. Hozir u joyda ishlamaydur.


    Marjona, bu – nevaramiz. Demakki, o‘g‘lumiz ul zanak birla o‘sha zamonlar shinos o‘lgan. Padarla’nat! Ota o‘g‘ul! Bu – xudoning manga bergan jazosi! Moskovda qilg‘on zino ishlarimni javobi, fikr qildim o‘zumcha.


    Nayimbek paydo bo‘lmadi. Vaqti shom Murod muallimga tilfon qilib, daragini so‘radim. Dediki: “Bu joyda qaravullik qiladur”. Andak xotirjamlik topdim. Ammo zaifalarimiz hamon g‘azab og‘ushida erdilar.


    Ekki kun o‘tub, qahrim andak sustlik topgach, dacha tamon ravona o‘ldum. Nayimbek qaravulxonala o‘lturur erdi. Hijolat tortur erdiki, oncha bor. Man so‘roq aylamay, o‘zini oqlamoqqa tushdi. “Ul zaifa Marjonaning tarbiyagari erdi va ekki oylik pulini bermaganim bois borgan erdim.” “Namoqulni nonini yebsan, javob ayladim, undoq bo‘lsa ne sabab chiqib qochding.” “Sizdan qo‘rqdum” “ “Gapur: ul zaifa kim?” so‘roq ayladim yakchand daqiqa sukut tutgach. O‘g‘lumizning behad xavotir va andesha birla bergan javoblaridan ayon o‘ldiki, ul juvonning ismu sharifi Safiya bo‘lub, padari Kattaqo‘rg‘ondan ekan. Volidasini totorka dedi. Juvonning bir o‘g‘li bo‘lib, bobo va momosi birla zindagonlik qilarkan. Zaifa qaybiram maktabda saboq berib, boz o‘qurkan ham. Eri mundan o‘n yil avvol Portugaliya otlig‘ yurtga ish oxtarib ketganligini ayon qildi. Xorijda oshpazlik qilibdur va qachanki o‘z korxonasini ochmoq tashvishiga tushgan mahali, o‘sha yurt fuqaroligini olmoq zarurligini ta’kid qilibdurlar. Sho‘rlik shundoq yo‘l tutubdur. Emdi O‘zbakistonga qaytmog‘i bisyor dushvor kechur emish. Mirshablar xorij fuqarosi, deb qadamda aqcha talab eturkanlar. Bundoq bandani salkam sotqinga barobar bilib, ish ham bermas va bisyor qiynoqqa solur erkanlar. Shu bois kelmas emish. Zavjasini ul yurtga chorlarkan, lokinda zaifa bormoqqa rozi bo‘lmabdur.


    “Degin, so‘roq ayladim o‘g‘limni, zebigardondan digar biror tillolik savg‘o etdungmi” “Baraks, u manga yakchand liboslar taqdim qildi”dedi. “Sani guldak kelinchaging, qizing bor, ro‘zg‘oring buzulishidan qo‘rqmaydursanmi, nomard?!” “U joyga emdi ayog‘imni qo‘ymayman, dada!” “Qasam ich!” Ul nokas xudoni araga qo‘yub qasam ham ichdi. Biz boz sukutga cho‘mduk.“Gap endi bundoq, diqqat qil, dedim badazon. San qarzimni eltgan erdim, deb yalg‘on gapurding. Ammo ekov xotuning birla biyingni shu gapga ishontirmog‘imiz zarur. Digar iloj yo‘q. Man san taraf o‘tub, suxaningni tasdiq etadurman, shul gapda mahkam tur! Shundoq yo‘l tutaylikki, bu gapni isi chiqmasun. Zurriyotimiz birla badnom bulurmiz, bala! Ro‘zg‘oring vayron bo‘lmog‘idan bisyor qo‘rqadurman.


    O‘yga kelib, xotun birla kelinni chorladim. Dedimki: “Kecha biz qahr -g‘azab ustida andak oshirib yuborganga o‘xshaydurmiz. Nayimbek ekki oylik aqcha qarzdor ekan, vedomusni ko‘zum birla ko‘rdum. Fikri ko‘tohimcha, shu pulni olib borgan. Niyatbuzuqlik bo‘lganmi, yo‘qmi – xudo biladur. Anga bisyor zug‘um etmayluk”. “ Mani zebigardonimchi?” so‘roq ayladi kelin va dard birla yig‘lab yubordi. “Kelinjon, vazmin bo‘lmoq zarur, muloyim gapurdim. Muning ham tagiga yetgandakman. Ul zaifa tilloshunos ermish: ko‘rsatmoqqa eltgan. Tilloni ham, toshni ham toza narsa, debdu va bugun narxi falon aqchaga oshganligini aytibdur.


    Bu o‘ydurmalarimga kelinim ko‘proq, zavjam kamroq bovar qildi. Lokinda shuning o‘zi kifoya erdi. Ro‘zg‘orga savuqlik tushishi, gap tarqalishini imkon qadar cheklagan erdim. “Emdi, kelinjon yig‘lamoqdan tin oling va ul zaifani buyumlarini chiqorib bering. O‘zum eltib topshirurman. Bizga harom muyum kerak yo‘q!


    Ertasi boz vaqti shom, xavotir aralash ul juvonning eshigini qoqdim. “ Man Nayimbekning dadasi bo‘lurman, dedim muloyim avoz birla, kecha tillolaringizni nohaq olg‘on ekanmiz, kelturdim.” Ul zaifa eshik ochdi. Fikrimcha ko‘p yig‘lagan erdi, qaboqlarida shish ko‘rundi. Rahmim keldi. “Dedimki, biz kecha jahl birla andak badqahrlik qilduk. Man muyumlaringizni keturdum. Oling!”


    Shundoq deb, anga tagdan nazar tashladim. Ul xushqomat, xushro‘, oqbadan erdi va qiyofasida ovrupocha va osiyocha rangu shamoyillar jobajo bo‘lub, bisyor zeboliq topg‘on erdi. Bir mahal ko‘zum aning ayoqlariga tushdi va beixtiyor Maryamxonni yodga oldim. Aning ham ayoqlari shundoq bo‘luq, appoq, sonlari larzon erdi, Mehr, shavq va ehtiros birla alarni silar erdim.


    Shu fursat nogoh fahmlab qoldimki, chap yelkamdagi shayton mani fikrimni buzmoq niyatindadur. Anga hay berdim va xayr-xush qilib, chiqib ketdim.


    Yo‘lda davom berur ekanman, xotirimga Moskov bozorida baxtu taxtimdan fol ochgan jo‘gi zanak tushdi. “Agar bir rubl bersang, bisyor hikmatli gap ayturman, degan erdi ul. Hangomatalablik ila kaftiga bir so‘m qo‘ydum. Ul dedi: “Begona zaifa birla tanishmoqdan ko‘ra, andin ajrashmoq mushkul kechur. Xotunlar bisyor makkor kelurlur. Ogoh bo‘l!”


    Emdi padarla’nat Nayimbekimizni mana shu nozanindan ajratib olmoq oson kechmas. Ul hangi qasamdan andesha qilmay, bu ohanraboli dargohga muqarrar qaytib keladur.


    Qandoq qilmoq kerakki, bu tashrifning isi chiqmasun.


    Lokin insof birla gapurganda, shu appoq va bo‘luq ayoqlar, bejirim, larsildoq sonlarni, boz aniqrog‘i, navqiron, xushro‘ juvonni, loaqal bir kechaga ham yalg‘uz qoldirmoqlik, gunohi azimdur.

    Xotiringiz pand bermasa, degan erdimki, qismat degan shumshuk ko‘rguluk vujudingga bigizini bot-bot suqib olmoqni xush ko‘radur. Gohida noarzanda ya’nekim zarraday xushbaxtlik ato etib, evaziga katta dilsiyahlikka ro‘baro‘ etadur.


    Nachora: har nimarsa uchun javob bermoq kerak – tohatto nogahoniy sarxushliklar uchun ham.


    Yakshanba dachada ekinlarni sug‘orar mahalim eshik ochilib, Mariya apa kirib keldi va badazon ko‘zoynak toqqan, bisyor ozoda libos kiygan, xushtakalluf, ammo zohiran hurkak mardak namoyon bo‘ldi. Bu odam Fidel Arabov bo‘lg‘onin bozud fahmladim. Alar kamina birla qo‘l berib ko‘rushdilar. Badaz holpurslik, er-xotun gul-u, ekinlar aralab, gulgashtlik qilib yurdilar va insholloh, mamnunliq topdilar. Bu holdin kamina ham bisyor sarxushlik topdim, alarga ehtiromlar namoyon etib, o‘turub hordiq chiqarmoqlari niyatinda joy tayyor qildim, alma, olbolu terdim, qissa ko‘toh dillarini topmoq tashvishiga tushdum.


    Lokinda harchan qilsam xamki, mardak o‘turushga xohish bermadi. Man mevalarni alarning moshinlariga soldim. Boz dedimki: “Ertaga Nayimbek o‘ylaringga kartoshka birla pamidor eltib beradur.”


    Badazon bu beozor, lokinda tabiati jumboq mardak xususida bot-bot fikr yuritadurg‘on bo‘ldum. Fikri ojizimcha, bul banda o‘z yumushini xush ko‘radurg‘on, sidqidil, halol bajaradurg‘on, xub odam. Ammo atrofdagilarga esh bo‘lmaydurg‘on, ulfatchilikka ko‘nikma qilmagan, yalg‘uz kishidur. Ul shundoq muhitda, ya’ne detdomda tarbiya topgoni, xotun ham urus ( aslan nemisligini yodovar etg‘on erdim) bo‘lg‘oni bois hamma urfu taomillari g‘ayrichadur. Xudo alarni farzanddan ham qisganligini bilur erdim. Aslan bala-chaqa mahalla, bog‘cha, maktab bois kishini digarlar birla vobasta qiladurg‘on, uzlatdan tortadurg‘on zanjirdur.


    Qissa ko‘toh, bir kun Nayimbek dediki, Fidel amakini vazifadan ozod etibdurlar. Ushbu axbordan bisyor ranj topdim. Boisi: umri daroz bir idorada xizmat etgan va bunga dildan ko‘nukkan, digan biror yumushi, ulfat, hangomaga sohib bo‘lmagan mardakning qismatidan tashvish tortur erdim. Murod muallim birla guftigu qilib, iste’fosi sabablarining ham tagiga yetdim.


    Toshkanda katta arboblardan biri nutq irod qilib debdiki: “Davlat tilini joriy etgonimizga falon sana bo‘ldi. Lokinda bir xel nobaror amaldorlar to hanuz hujjatlarni urus zabonida biturlar.” Misol tariqasi yakchand aybdorlar ismu sharifini tilga olibdur. Noomadlikni ko‘rungki, bular arasida “Fidel Arabov” ham bor ekan.


    Madomiki, shundoq boobro‘ arbob bu suxanni aytgon ekan, zero chora ko‘rmoq ham qarz, ham farzdur. Boisi: yuqoriga alar qoniqadurg‘on javob yo‘llamoq joyiz. Fidel Arabovga debdilarki: “Sizni vaqtincha bo‘shaturmiz, bad arqasi savusa, boz vazifangizga o‘tqazurmiz.”


    Shu tariqa yumushidan judo bo‘libdur. Emdilikda kunaro dachaga keladurg‘on bo‘ldi. Domda tang bo‘lmog‘i aniq, boz ustiga digar boradurg‘on joyi bo‘lmagach nima ham qilsun. Man ko‘rdumki, bul bechora mardak ro‘zba-ro‘z diltang-u, dilg‘ash bo‘lur, yakkalik sezur, o‘zum e’tibor ko‘rsatmoqqa jazm qildim. Nomini aytmoq andak noravo bo‘lg‘oni bois anga “taqsir” deb murojaat qiladurg‘on bo‘ldum. Tavozelar namoyon qilib, bo miqdor bisyorroq muloqot qilmoq niyatida bo‘lur erdim. Shu tariqa kamina birlan dil ochib suhbat quradurg‘on o‘ldi. Bad anga dedimki: “Taqsir, bul joyda Murod muallimning qaravulxonasi mavjud. Anda hurfikr bandalar, xushfe’l ulfatlar jam bo‘lurlar va istar erdimki tashrif qilsangiz.” Ul badaz bisyor mulohazalar rozi bo‘ldi. Qaravulxonadagi bandalarni ham ogoh qildim: “Bisyor nozik mehmon keltirurman. Ul zotning ismu sharifini, qay joydanligi, zotu zuryodi, xizmat joyini so‘ramoq nojoyiz. Diliga qattiq olur. Boisi, shundoq, shundoq. O‘zi bisyor boodob banda, shu bois nojoyiz va haqorat gaplar bo‘lmasun.


    Umri daroz guzarga chiqmagan, choyxona ko‘rmagan, ulfatchilikdan yiroq bandaning holatini tasavvur qilmoq qiyin emas erdi. Ul sukut saqlab o‘ltirur va digarlar ham andesha birla nima demoqni bilmas erdilar. Mehmonga takalluf birla may uzotdilar. Lokinda rad etdi. Bashqalar andak qonni qizitdilar va gapzanonlar, buhsu munozaralar avjiga chiqdi. Murod muallim hukumatdan shikoyat qildi, Samandar Yalta shahrinda Mariya nomli nozanin urus ayolni qo‘lga kiritgonni ezmalik birla gapurdi, man davrani odobga chorlash niyatinda bugun juma namozida imom xatibimizning amru ma’rufini gapurdim, ammo lokin bularning birortasi mehmonning diliga zarra ham o‘turishmadi. Odob bilan turmoqqa ruxsat so‘radi. Man bohamro chiqib, xayr-xush qildim. Fikr qildimki, ehtimol bu odam haqdur va bizlar ma’nan buzulgan, odob chorcho‘pasidan chiqqan gunohkorlardurmiz. Shu bois qavushmoq mushkul kechur.


    Aradan yakchand oylar o‘tsada, hamkasblar ani biror yumushga taklif qilmadilar, yoddan faromush qildilar. Zero millatimiz ziyolilarining qismati ham andaki, aksarida mehr-oqibat oqsoq, anchagina xudbindurlar. Mani taqsirim bo‘lsa ro‘zba ro‘z siqilar, ozor tortardi.


    Va hamkasblardan umedini kanda qilib, xususiy natarius idorasi ochmoqqa jazm qildi.. Idorama-idora bisyor avora bo‘lub, ruxsat olgan mahal o‘sha go‘dakligida norasidagi ta’qib qilgan shamshak qismat bu joyga ham hozir bo‘ldi. Ya’nekim, hukumat xususiy notariuslarni man qildi.


    Magaram e’tibor qaratgan bo‘lsangiz, sho‘rolar zamonida bir xel ziyolilar yuz ko‘rsatdilar. Alar urusi fikr yuritur, ro‘zg‘orda shu zabonda suxan qilur erdilar. Yakchandlarining zaifalari ham g‘ayridin bo‘lub, balalari bizning zabonni bilmas erdi. Taassufki, bundoq toifalarga omad bot-bot dastpanjasini uzotur va alar baland lavozim-u amallarga oson erishur erdilar.


    Aslan, Fidel ham shu toifaga mansub erdi. Lokinda tafovut bundaki, bu g‘arib banda dunyoga kelgan fursatidan e’tiboran qismat ta’qibiga ro‘baro‘ erdi.


    Man fikrimning poyoniga yetmas erdim. Xush. Bu bandada ne gunoh? Noshud ota-ona uni dunyoga kelturgan va shu zahoti nomardlik ila bechoradan voz kechgan. Bala yetimxonada tarbiya topgan va qismatga qasdma-qasd kurash olib borgan, sabot birla o‘qugan, ishlagan, o‘ylangan. Halol xizmat qilgan. Dunyoga kelib, ko‘z ochgan zahoti noshud ota-ona voz kechgan bandadan bugun jamiyatning, boz aniq aytadurg‘on bo‘lsak hamkorlar-u, hamkasblar ham voz kechmog‘i bedodlik emasmu?! Taassuflarkim, bul begunoh banda tabiatan yalg‘uz erdi, dag‘e borliq chap qo‘lini uzotdi va yakkalik bag‘riga havola etdi. Anga rahmim kelur, madad ko‘rsatmoq ilinjida rejalar tuzur erdim.


    Shul arada hadisda ibratbaxsh gap o‘qub qoldim.


    “ Dilida xudoni jo qilmagan har qandoq banda yalg‘uzlik azobin tortur”!


    Illo, bota’sir va haq gap! Har bir banda Xudoni tanimog‘i zarur! Busiz aning zindagonligi do‘zaxga aylanmog‘i muqarar! Yaratganning o‘zigina bandasidan zinhor va zinhor voz kechmagan, ani yalg‘uzlik azobiga giriftor etmagay!


    Shul daqiqadan e’tiboran man o‘ziga vobasta bo‘lmagan holda, tiriklik chorrahalarida andak adashib qolgan bu mardakning diliga nuri munavvarni jo etmoqqa kamarbasta bo‘ldum.


    Kun o‘tub, tilifon qildim, Mariya apa ko‘tardi. “Singiljon, dedim, man taqsirimni bir joyga ziyoratga eltur niyatindaman, bemalol bo‘lsa, tayyor bo‘lsunlar.” “Boradur, dedi zaifasi, bu joyda ziq bo‘lub, nima qilmoqni bilmay o‘tiribdur.” “Matiz”ni o‘zum haydab bordum. Tushub, salom-alek qildik va ehtirom ila eshik ochdim. Bir suxan demay yonimga o‘turdi. To‘g‘ri Xo‘ja Ahrori Vali hazratlarining ziyoratgohlari tamon haydadim.


    O‘zum bu aziz joydagi machitga oyiga bir-ekki bor namozi jumani o‘qugani keladurman. Va har safar kaminani botuniy va zohiriy salobat bosadur, hayajonim jo‘sh uradur, e’tiqodim chandon oshadur. Havliga kirmog‘ingiz birla osmonrang gumbazlar, koshinkor peshtoqlar, yakchand asrni ko‘rgan chinorlar hayratingizga hayrat qo‘shadur. Bu joydagi qadima machit ham salobatnok bo‘lub, ustunlari batamom o‘ymakorlik. Chapda Afg‘on podshosining boqiy xobgohi.( Bir zamonlar bu odam qabrini Xo‘ja ahrori Vali hazratlarining poylariga qo‘ymoqlarini vasiyat qilgan.) Badazon hazratning va xesh-aqrabolarining qabrlari. Chan asr pesh toshga mayda harflar ila arabilab, naqshinkor qilib, bu zoti bobarakot xususida batafsil bitganlar. Bu maskanda tabiat ham digargun. Mudom shabboda esib turadur. Daraxtlar va parrandalarning hisobiga bormaydursan.


    Taassuf birla muni ko‘rungki, barodari azizimiz Fidel bir chaqirim qiblagohda yarim asr ro‘zgurzonlik qilib, bu muqaddas joyga qadamranjida etmagan ekan. Shu bois har qadamda pushmonlik qilar va hayrat-nadomati oshar erdi. Machit ustunlari, chinorlarni quchoqqa olar, tosh va koshinlarga bitilgan gullar va xatlarga tikilmoqdan charchamas, alarning mazmun-mohiyatini chaqmoq orzusida bo‘lurdi.


    “Taqsir, dedim siz tamosho qilib turung, man ekki rakat namoz o‘qub chiqay.” Rohba roh fikr qildim, bu odamni asta sekinlik birla namozxonlar safiga tortmog‘im lozimdur.


    Farzi muslimni ado etib chiqsam, hamrohim havuz bo‘yidagi do‘konchadan kitob xarib qilib turgan ekan. “ “Sultonlarga ta’kidlarim” degan mana bu kitobchani Xo‘ja Ahrori Valining o‘zlari yozgan ekanlar. Bunisi ul zoti bobarokatning tarjimai hollari, hayotlari xususida. Muni Boturxon Valixo‘jaev bitgan ekanlar”, dedi zavq birla. Andagi mamnunlik kaminaga ham yuqdi va sarafrozlik ila o‘yiga eltib qo‘ydum.


    Kun o‘tub, og‘oyi Fidel manga sim qoqdi. Bu aning kaminaga ilk bor tilifon qilmog‘i erdi. “Akoi Kalvak, dedi, man hazratning kitoblarini o‘qub chiqdim. Bul ta’kidlar bugungi sultonlarga ham ravo va taalluqlidur. Quloq tuting: alarga nimani ta’kid kiladurlar: ”Magar san sulton bo‘lgan zamonda biror banda nohaq jazo topsa, qozi emas san aybdorsan! Magar san sulton bo‘lgan zamonda biror zaifani g‘ulom qilib sotsalar, gunohi saning gardaningdadur!” Shu tariqa yakchand sahifani shavq-u-zavq birla berilib o‘qidi. Badazon so‘roqlar berdi. “Ne bois podsholar bu zotga in qadar bosh egkanlar?” “Chunki, dedim, mardum eng avvalo podshogamas, ul muhtaram zotga ergashgan. Boisi: martaba shu daraja g‘ani bo‘lgan. Bundoq allomalar podsholarga nisbat Yaratganga ancha yaqin turadurlar.” Shu tariqa yakchand daqiqa savol-javob qildik.


    Tuni daroz uyqum kelmadi. Bir mo‘minning diliga sochgan donning nish urmog‘igap guvoh bo‘lmoq bisyor mamnunliq erdi, albat. Bu gal ukaxonimizni Ismoil al Buxoriy ziyoratgohlariga eltishni dilga tugdim. Kun o‘tub, vaqti shom boz tilifon qildi. “Aka, dedi, man Xo‘ja Ahrori Vali ziyoratgohlariga boz bir bor borib keldim. Bu gal ham mulloni chorlab, qabrlari qarshisida duo o‘qutdim. Ul do‘konda yakchand kitoblar ko‘rgan edim. Alarni xarid etdim. Nadomat bo‘lsunkim, Xo‘ja Ahrori vali tojikilab yozgan erkanlar, tishim o‘tmay turubdur.” “O‘zbekiga og‘darilganlari manda bor, mamnun etdim ani, sizga yetkazurman”.


    Ismoil Buxoriy ziyoratgohlariga borar mahalimiz, o‘zini kaminaga bisyor yaqin tutdi. Roh-baroh dildan beg‘ubor so‘hbatlar qurduk. Aning suxanlari purmazmun, o‘zini tutmog‘i ibratbaxsh bo‘lub, zukkolik birla xokisorlik jamuljam-u jobajo erdi. To hatto fikr qildimki, bu bandani mardumdan judo qilib turgan narsa aynan aning aqli bisyorligidur. Vaholanki, bundoq insonni bor mehr ila yaxshi ko‘rmaslik mumkin emas erdi! “Tushumda akamni ko‘rubman. Ani bisyor axtarib, emdi topgan mahalim kuchuklar galasi paydo bo‘lub bizni g‘ajibdur...” dedi bechora.


    Rosti gapki, ul ko‘rgan tush dilimga o‘turishmadi. Ta’biri qandoq bo‘ldi ekan, deb hayol ham surdim. Ehtimol, qaybiram maskanda akasi, ukasi bordur, jigarini daraklab yurgandur. “Inson zoti bir-birining jigaridur,” deydilar Sa’diy hazratlari. Rostmi yalg‘onmi, ul zoti bobarakotning ush bu suxanlari Birlashgan Millatlar Tashkiloti idorasi peshtoqiga ham ham bitilgan deyurlar. Zero insoniyat Odam Ato va Momo Havo zurriyotlaridur. Madomiki, bul xushfe’l, begunoh odam kaminani “Aka” deb zorlangan ekan, ul maning ukam, jonu jahonimdur.


    Bul ziyoratgohdan ham ukamiz katta taassurot oldi.


    Kun o‘tub, mayda chuyda xarid qilib, o‘yiga bordum. Er-xotun bisyor ham sarafroz bo‘ldilar. “Aka, dedi hayajon birla man Buxoriy hazratlari hadislarini o‘qub turibman. Hayratim besarhaddur. Ammo sizdan digar iltimosim bor. Kaminaga yakchand duolar yozib bering, aziz joylarga borgan mahal, domlo daraklab avora bo‘lmayin.”


    Vodarig‘-o! Vodarig‘-o! Vodarig‘! Qismat beshafqat bigizini naq yurakni mo‘ljal qilmay suqsa ne qilur erdi?!


    Peshin namozidan turgan mahalim erdi. Mariya apa tilifon qildi va yig‘lab dediki:: “Akoi Kalvak, bozud keling, Fidel Arabovichdan judo bo‘lduk”. Rosti gapki, dilu jigarim uzulgandak bo‘ldi. Sarosima birla yetib borsam, eshik oldinda yakchan kishilar xomush turubdilar. Ichkari kirdim, Mariya apa yelkamga bosh qo‘yib yig‘ladi, o‘zumning ham diydalarim shashqator bo‘ldi. Ayon o‘ldiki, barodari azizim, Shohi Zinda ziyoratiga borib, aning zinalaridan chopib chiqibdi va o‘sha joyda yiqilib, bandalikni bajo kelturibdi.


    Dilim hasrat-u, nadomatga to‘lub ketdi. Bu qandoq qismat, qandoq bedodlik?!


    Mariya apa dediki: “Akoi Kalvak, iltimos qiladurman, marakaga bosh-qosh bo‘lub turung, odami yo‘q demasunlar. Fidel Arabovich odamlarga ko‘p yaxshiliklar qilgan.” “Dedimki: “Ul maning ukam erdi.”


    Chiqib mahalla oqsaqoli birla qiziqdim. Tilifonda gapurib turgan mardak tamon imladilar. “...Jo‘q jo‘q, borolmayman, davom berardi u, bittasi o‘lib qopti. O‘ris amas, detdomskiy. Guzarga bir tiyinnik poydasi tiymas edi, aralashmasdi ham. O‘zim bo‘masam bo‘maydi! Hali morgda. Odami jo‘q!”


    Oqsaqolning befahmona gaplaridan qahrga mindim. Bu odam dashtdan ko‘chib kelganligi, u joyda ferma mudir bo‘lg‘onligini aytdilar.


    Man bilgan aksar oqsaqollar borki, shunoqa kalondimog‘! Borisi mardum alarga bosh egib, qaltirab turmog‘ini istaydurlar va go‘yo alarsiz o‘luk ko‘milmay qoladurg‘onday. Jahlimni jilavlab, uning nazdiga bordim. “Taqsir, dedim odami jo‘q demang, man ukasi bo‘ladurman. Radnoy. Zarur yumushingiz bo‘lsa, bormog‘ingiz mumkin”. Po‘sti g‘asf ekan, befarasot, to‘qumtabiatning, suxanim ta’sir ham qilmadi. Badazon o‘g‘ullarimni chorladim, dedimki, bu joyda turub bel bog‘laydurmiz. “Amakijonim”, deb, dilxunlik ila faryod chekasanlar. Mahalladagi barodarlarni ham chorladim, birini go‘rkobga, dag‘e birini murdasho‘ga yubordim, o‘zum kafanliklarni muhayyo qildim. Morgdan o‘lukni keltirib, vaqti janozani e’lon etdim.


    Mariya apa chorlab dediki: “Xarajotlarni o‘zum to‘laydurman”. Dedimki, zarur bo‘lsa aytarman, hozircha o‘zumda bor.


    Tobutkash kam bo‘ladurmi deb xavotirim bor erdi, shukrki undoq bo‘lmadi. Idorasidan, mahalladan, marhumdan xubliklar ko‘rganlar, inchunin tanish- bilishlar keldilar. Bir sipo odam ( bad bilsam prokuror ekan) mani chekkaga chorlab dediki, “Neki zarurat bo‘lsa, manga ayting muhayyo eturman.” Anga qulluq qildim, tavoze namoyon etdim. Janoza o‘qur mahali, domullo marhumning qavmini so‘ramog‘i birla Nayimbek anga nazdik bo‘ldi va taomilga ozor bermay, kallajummonlik qilib turdi. Tobutni ko‘tarmoqlari birla peshkashlik qilib, avoz berib yo‘lga tushduk.


    “Go‘rga kim kiradur, dedi u joydan tufroqqa botib chiqqan go‘rkob. “Man, kirurman, javob berdim va chaqqonlik birla pastga tushdum. Badazon lahatga kirib, marhumni beozor tizzamga oldim, boshini qibla tamonga qo‘yub, bosh va ayoq tamondagi belbog‘larni chechdim. Bore yumushlarni risoladagidak uddalab, lahatdan go‘rning ayvoniga chiqdim-u, o‘pkam to‘lub ketdi. Jame alam-u, sitamlar jamul-jam va sarbasar bo‘lub, vujudim va ruhimni mavh etgan erdi. Nogoh aqlu vujudimni idora etolmay, falaj bir holatda qabr devoriga takya qilib qoldim.


    Shakkokligimni o‘zi kechirgan bo‘lsin, hazoron va hazoron tavba, tazarru qiladurman. Lokinda bu beayb va zukko insonni dunyoga kelturgan ota-ona ham, hamzamin-u, hamzamonlar ham andin voz kechgan mahal, oxirgi najot deb, Parvardigor tamon yugursa-yu, Alloh ham anga o‘ng qo‘lini uzotmay, Azroilni yuborsa, bu behisob bedodlik, adolatsizlik emasmu axir?!


    Nima bois bundoq bo‘lishi kerak, nimaga, nima uchun?! Kemasi nogoh g‘arqob bo‘lgan yoxud botqoqqa bug‘zi qadar botgan bandaday jame umedlarim barbod o‘lub, bu dunyoyi bebaqodan ko‘z yumgim keldi. Bor avozimni qo‘yib faryod chekmoqqa kirishdim.”Vo, jigare-em! Vo jigare-em! Vo jigare-em!” Aka-uka emdi topishganimiz mahal kuchuklar g‘ajimay tursa nima bo‘lur erdi?! Vo jigare-em! Vo jigare-em!”


    Bu zabun va bisyor tushkun holimdin yuqori turgan o‘g‘limiz Nayimbek qo‘rqub ketdi chamasi, “Dada, dada” deb chorladi va chaqqon yonimga tushdi. Bad qo‘ltug‘imdan olib ko‘tardi. Balanddagilar dastpanjalarimdan tutub tortdilar. Vujudim bo‘shashib ketgan, falajlangan erdi va bo in sabab tuproq ustida o‘turib faryod tortar erdim: “Vo jigare-em! Vo jigare-em! Vo jigare-em!”


    Tuproqni tortib bo‘ldilar. Qaytar mahal ekki o‘g‘lum ekki tamonimga kirib, qo‘ltug‘imdan takyagohlik etdilar, xavotir ila shakarguftorliklar qildilar. O‘lukxonaga yetar mahali Nayimbekka savol ayladim. “ Go‘rkob birla mulloni rozi qidingmi?” “Rozi qildim, dadajon,” hozijavoblik qildi o‘g‘limiz.


    Ertasi ham vaqti sahar o‘g‘ullar birla qabr boshiga bordik, duoyi fotiha qildik va to vaqti shom bel bog‘lab, tashrif etganlarga ta’zim bajo etib turduk.


    Begohi se halqqa osh berdik, yigirma, qirqiga ham o‘zum saru-bar bo‘ldum. Bu arada Nayimbek moshini birla Mariya apaning yumushlarini uddalab turdi.


    Bul dilsiyahliklardan taxmin ekki oylar o‘tub, Mariya apa Nayimbek ekkimizni chorladi. Dastarxon yoydi, ehtiromlar namoyon etdi. Fikr qildimki, zarur suxani bor. Qissa ko‘toh, ko‘zga yosh olib dediki: “ Man emdi keturman. Qazoqda bir apam ro‘zgurzonlik qilur erdi. Ul joydan Girmonga ko‘chdi. Emdi mani jonu holimga qo‘ymay taklif etur.O‘sha joyga keturman. Bu o‘yda Fidelsiz zindagonlik qilmog‘im mushkul. O‘yni soturman. Dachani Nayimjonga savg‘o qilurman. Boisi: katta xarajot qildilaring.”


    Bundoq gap-u, raftordan umedvor bo‘lmagan erdik. Va magaram, Sho‘ro bobo bog‘idan yer olmoq yakchand sanalik orzuyi muddaomiz bo‘lsa hamki, daf’atan shod bo‘lmadik. Boisi, bu bizning Fidel bois tortgan jameki g‘ussa-yu, musibatlarimiz, xarajotlarimiz sabab berilgan bamisli haq erdiki, kamina ham, o‘g‘limiz Nayimbek ham bundoq manfaatni fikrlamagan erdik. Nima demoqni bilmay, sukut tutduk.


    “Boz picha pul qoldirurman, davom berdi zaifa. Vaqti kelib oshsol qilursizlar, qabriga tosh qo‘yursizlar” “Apajon, qahrimizni kelturmang, dedi o‘g‘limiz zorlanib. Shunchasini qildik, buyag‘ini ham uddalarmiz. U kishi jigargo‘shamiz erdi! Sizdan kopeyka ham olmaydurmiz! Bu – bir, ekkinchidan, biz dacha uchun haq to‘laydurmiz. Baraks, darkori yo‘q!” “Xay mayli, kontsoda-kontso, obщiy yazыk toparmiz”, deb munozaraga chek qo‘ydi Mariya apa vazminlik ila..


    Aradan yakchand sana o‘tub, vaqti saraton butun ro‘zg‘orimiz vakzalga chiqdik va qavmimizga aylanib qolgan, bisyor saxovatpesha, dono bu zaifani shashqator diydalar birla kuzotib qo‘yduk.


    Iloho, Xudo ani o‘z panohida asragan bo‘lsun!

    Qizimiz Suxaylo maktabni tamom qildi va ro‘zg‘or boshiga ani dag‘e o‘qutmoq tashvishi bor erdi. O‘turub mashvarat qilduk. “Issiq jonni isitmasi bor, hammadan pesh suxan boshladi, zavjamiz, o‘zumni ham bot-bot issig‘im oshadur, biqinim og‘riydur. Umed qilur erdimki, o‘yda bir duxtur bo‘lsa, dori bersa, ukol qilsa.” “Medkallejga kiritmoq bir yarim ming dollar turadur”, dedi anga javoban Nayimbek. “Vahima etmoqni bisyor xush ko‘radursan”, e’tiroz qildim gapiga. “Ha endi bilurmanda. Sali guzashta bir ming ekki yuz erdi. Bu yil andak oshadur. Xotirimda turubdur, bultur shu mahal dashtdan kelgan bir amak moshinimga minib, medtexnikomga elt, dedi. Aning darvozasidan kirmog‘imiz barobari, ekki-uch chaqqon shitob birla yurib keldilar. “Amak, nima xizmat bor, nima xizmat”, savol ayladilar alar.” “Qizni o‘qutmoq...”, dedi amak xavotir birla. “Madad ko‘rsaturmiz”, “Xizmat qiladurmiz”, dedilar alar suxan taloshib. Hojatbarorlarning biri birla savdo qilduk va ming dollarga to‘xtaduk. Ul korchallon birla shinos bo‘lub qolganman. Ko‘cha-ko‘yda bot-bot salomlashib tururmiz. O‘zi mayda amaldor – degani rost bo‘lsa, sardorning muovuni bo‘lib ishlaydur.”


    “Manga qara, dedim zarda birla, har bir banda arqasiga bir chekist qo‘yulgan, deyursan. Nima bois o‘sha chekistlar ul haromxo‘rlarning hiqildog‘idan tutmaydur.” “Alar bore hamtaboqdurlar”, javob berdi naynavimiz.” Ha emdi nima ham deyurmiz. Hamma ham o‘z qarichi birla o‘lchak-chinak qiladur.


    Masalaga ravshanlik kiritmoq umedi birla ul ilmgoh sori ravona bo‘ldum. Xaloyiq bisyor va nechundir diltang erdi. Papka tutgan qizlar, volidalar, muallimlar... Allohu a’lam, alar kimlarnidur nafrat va haqorat qilur erdilar. Boisi: bu joyga faqat ekki kun hujjat olibdurlar va farmoyish bo‘libdurki, emdi to‘xtatsunlar, toki balalar bashqa kallejlarga ham borsunlar, digar hunarlarni ham o‘rgansunlar.


    O‘zumning ham kayfim andak taroq bo‘ldi. Buncha bandani oftob tig‘iga jizg‘anak qilmoq, inshoolloh, gunohi azim deb fikr qildim. Ketar mahal bu joyda nogoh, Jonsarak birgadni ko‘rdum. Qizini o‘qutmoq ilinji birla bir bedavoga ko‘kidan cho‘zib qo‘ygan ersada, to hanuz dakumentlarni suporish qilmabdurlar.


    Mashoyixlar demishlarkim, noumed – shayton. Saharlikni o‘qub, Suxaylo, Nayimbek uchchav boz o‘sha tamon ravona bo‘lduk. Ota-onalar, muallimlar hamda papka ko‘targan qizlar ekki hissa ko‘p erdilar. Gap yurur erdiki, bugun soat to‘qquzdan boshlab dakument olur emishar. Illo rost ekan, bir joyda qabul qilmoqni boshladilar. Lek ko‘p o‘tmay to‘palang, shavqun ko‘pdi, bor mardum o‘sha darcha tamon ot soldi. Zaifa iddao va qahr birla eshikni yopdi va chiqib ketdi. Shu mahal Nayimbek bir mardak birla bohamro paydo bo‘ldi va o‘g‘limiz kaminaga o‘qdurdiki, o‘sha degan shinosi buturur va illo miyonaravlik qilib, madad ko‘rsatur. Panaga o‘tub guftigo‘ qilduk. Ul mardak avvol qizimizning shahodatnomasini bisyor diqqat qilib ko‘rdi va bore baholar “a’lo” bo‘lg‘onligidan sarafrozlik namoyon qildi. Muddaoga o‘tduk. Dedi: ” Bu yil bisyor mushkul kechur. Har sol mingdan ziyod talaba olur erdik, emdi uch yuztaga ruxsat bo‘ldi. Alar ham test birla kirurlar. Bahoni Toshkan qo‘yur. Lokinda man koyish qilurman, zora imkon paydo bo‘lsa. Badaz qabul ming dollar berursizlar,” dedi.


    Mundan yakchand oy pesh Mariya apamizga bermoq umedi birla Yangiariqdagi yerni uch ming dollarga sotgan erdik. Ammo apamiz pulni olmoqqa zarra xohish etmadi. Lokinda zoru-tavallo birla yarmini tutqazdik. Bir yarim ming dollarga tomni yopmoq yoxud yangi inkubator olmoq ilinji birla xotunga berib qo‘ygan erdim. Tom bilan inkubator qochib ketmas, qiz o‘qusun, deb rozi bo‘ldum.


    Badaz rozi rizolik ul mardak Suxayloning papkasini olib ketdi. Intiq va diltang bo‘lub o‘turduk. Taxmin ekki soatlardan o‘tub, paydo bo‘ldi. Dediki: “Ul joyda begona mardak hozirdur. Ehtimol esenbedan bo‘lsa. Bo in bois, sizlar ketaveringlar man imkon topib topshirurman.


    Boz saharmardon paydo bo‘lduk. Ul miyonarav sar xam qilib dediki, : ”Mani tushununglar va avf etinglar, iloj bo‘lmadi. Bugun, albat hujjat qabul qilurlar, o‘zlaring unnab ko‘runglar. Topshursa va nasib o‘lsa, imtihonga ko‘mak ko‘rsaturman.


    Shundoq qilib, to tush mahali oftob tagida tik turduk. Har zamon shaqildoq zaifa paydo bo‘lub, qo‘lidagi qog‘ozga qarab, bir-ekki talabgorning ism-sharifini tilga olar va alarning hujjatlarini olib jo‘nar erdi. Bu erkatoylar amaldorlarga yo katta aqcha cho‘zgan xudobexabarlarga tegish ekanligini fahm qilib, nohaqlikdan qahrimiz battar ziyoda bo‘lur erdi. Xudo qisgan bu manzilda na biror daraxt yoinki o‘turadurgon joy, ichadurg‘on suv yo‘q erdi, to hattoki hojatxona eshigiga ham qulf erdilar, nokaslar! Olomonning qahru g‘azabi jo‘sh urar va bu ko‘rgulikka qaysi padarla’nat sababligini bilmoq dushvor kechurdi. Mardaklar allakimlarni sukmoqdan, zaifalar esa qarg‘amoqdan tin olmas erdilar.


    Peshin mahali erdi. Joni halqumiga kelgan bir mardak balandroq joyga chiqib, darg‘azab alamonga dedi. “Birodarlar! Tokay bundoq azoblar, haqsizlikka bardosh berurmiz?! Jam bo‘lub yurunglar, yuqoriga borurmiz! Adolat va haqiqat talab qilurmiz!” Odamlar yakchand daqiqa sukut tutdilar, badazon yakdil bo‘lub avoz ko‘tardilar. “Davay! Davay! Ketduk!”


    Jam bo‘lib va shavqun avoz berib katta ko‘chaga chiqduk va avvol yo‘lni to‘sduk. Ekki tamondagi moshinlar avoz berar, shofirlar baqirar erdi. Qo‘limizdan ish kelganini ko‘rub, bu joyda bir lahza mamnun tin olduk. Va borimiz ko‘zimiz to‘rt bo‘lib, holigi sardorning nogahoniy da’vatiga intizor bo‘lduk. Shu mahal yakchand harbiy moshinlar boshitob kelib to‘xtadi, alardan betiga niqob kiygan, qo‘liga rezin qamchi tutgan, ( alar dubinka deyurlar) savutdor askarlar tushub, bizni halqa qilib o‘radilar. Pajarniy moshinlar ham avoz berib hozir bo‘ldilar.


    Tilvizorda xuddi shundoq libos kiygan ko‘ppak mirshablar odamlarni urib, sudraganlarini, alav o‘churadurgon moshinlar xalqqa suv sepganini ko‘rgan erdim. Dilimda vahm o‘yg‘ondi. Suxayloning ko‘z o‘ngida kaminani do‘pposlasalar, qizim qo‘rqub ketishini fikr qildim. “Manga qara, dedim anga, qari shumtol daraxti tagiga eltib, san bu joydan ketmay tur, man keladurman.” “Dadajon ketmang, ular sizni uradurlar”, dedi zorlanib. “Onajon, qo‘rqma, alar mani urmaydurlar, o, man nima gunoh qildim?” Badazon yakkakift bo‘lub, pesh qatorga o‘tdum. Bul joyda bir zaifa avoz ko‘tarib, amaldorlarni la’nat qilur erdi. “Bu nima bedodlik? Qirq yil muallima bo‘ldum! Shumi erishganim? Xor qildilar, kazzoblar! Inson balasiga quloq tutmaydurgon, quloq tutmoqni istamaydurgon...”


    Nogoh mirshablardan biri zaifaga xezlanib, uning gapini bo‘ldi. Qahru-g‘azabim halqumimga keldi: magaram muallimani ursa, iflosning boshini yoradurman, deb tosh oxtardim. Qo‘lumga oftobda qizib ketgan asfalt parchasi ilindi. Yaqin bormog‘im bilan holigi muallima zarra tap tortmay, mirshabga ro‘baro‘ bo‘ldi: ”Ur! Ur! dedi, man sani onang bo‘laman, ko‘rnamak, ur!” G‘ala-g‘avur avjga chiqqan mahal, yakchand, sipo mardaklar yuz ko‘rsatdilar. Alardan biri askarlarning moshiniga minib, karnay birla gap boshladi: “Muhtaram, aziz birodarlar!.. “


    Mana, emdi muhtaram-u aziz bo‘lub qoldikmu, fikr qilur erdim. Vo sani sigirning yeliniga o‘xshagan basharangga ayog‘im! Oftobda jizg‘anak qilding-ku, xunosa! ”Tartib saqlanglar, davom berardi ul fosiq, andak tushunmavchilik bo‘lganga o‘xshaydur. Hujjat olmoq boshlandi, To‘rt joyda! Bugun hamma topshiradur, biror kimsa qolmaydur! Tez bo‘lunglar, arqaga qaytinglar!!”


    Fikr qilur erdimki, isyonkor bandalarga, harqandoy sharoitda ham aqli zukko sarkardalar darkor. Boisi, bu to‘dani boshqarmoqning mas’uliyati cheksiz. G‘azabga mingan alamon dushman izlaydur va alarga bu ko‘rguliklarga falon millat yoki ana u do‘konchilar yo digar deb xitob qilinsa bas, o‘shanga tashlanadurlar! Taassufki, bizning millat qo‘liga yalav emas, tosh olmoqni maqbul biladur va bu aning qosirligidur! Bu illat hali bisyor sana aning xalq bo‘lib shakllanmog‘iga monelik qilmog‘i muqarrar! Aslida, qahriga sohib, hamma narsaga sohibdur!


    Magaram qahr-g‘azablari chandon ziyod bo‘lsa hamki, xaloyiq asta-sekinlik birla arqaga qaytdi va borimiz ekki soat ichida urunmay-surunmay, ja’me qog‘ozlarni topshurdik.


    Shoirning: “Xalq dengizdur, xalq to‘lqindur, xalq kuchdur”degan she’ri, dag‘e digarining “Kishan kiyma, bo‘yun egma, ki san ham hur tug‘ilg‘onsan”, degan isyonkor gapi yodimga tushdi va qadimgi qalam ahlining sherdilligiga tasannolar dedim. Bugun ana shu toifadagi sheryurak shoirlar – anqoning urug‘iday gap. Zero Behbudiy hazratlari deydilarki: “Haq berilmaydur, u olinadur.” Biz haqimizni olmoqqa erishganimizdan sarafroz bo‘lduk. Amaldorlar raiyatning ana shu andak bosh ko‘tarmog‘imizdan vahmga tushganlari, magaram bu gap Toshkanga yetib borsa, sho‘rliklar kursisidan judo bo‘lmog‘i muqarrarligi bois, ne bo‘lsa hamki, mardumni xotirjam qilmoqlari zarur erdi.


    Qissa ko‘toh, boz holigi miyonarav mardak paydo bo‘ldi va dediki, “Emdi imkon bo‘ladur va ko‘mak ko‘rsaturman. Faqat aqchani avvol qo‘lga kiritmog‘im zarur, toki mas’ullarning tamog‘ini ho‘llayin”. Chahorshanba o‘tub, ro‘zi payshanba ming bir andesha birla besh yuz dollar keltirib tutqardim: Dedimki: “Ukajon, baqiyasini badaz qabul olursiz. Bizda lafz bitta, namozxonmiz”.


    Kamina avvol yakchand taxmin-u xavotirlar birla, xususan qiz balaning odobi doiradan chiqmog‘idan cho‘chub, Suxayloga qo‘l tilifonidan foydalanmoqqa monelik qilgan erdim. Bo in bois andin foydalanmas erdi. Bu holdan Nayimbekning shinosi andak ranj topbi. Dediki: “Bo zud tilifon olib beringlar, imtihon mahali ul vositasida muloqot qilurmiz va jame so‘roqlarga javob qaytarurmiz.”


    Shundoq yo‘l tutduk. Hafta ichi ul miyonarav qizimizga tilifondan foydalanmoqning yakchand yo‘llarini uqdurdi. Ammo-lokin imtihon kuni nazoratchi zanak qizimizning tilifonini tortib olibdur va bechora Suxaylomiz nochor qolib, bore so‘roqlarga kallasidan chiqorib javob beribdur. Bu holdan bisyor ranj-u pushmonliq topduk. Buni qarangki, dag‘e ekki hafta o‘tub, ani qabul bo‘lg‘oni ayon o‘ldi. Xonadonda id bo‘lib ketdi. Bechora Jamila sarafrozlikdan bisyor yig‘ladi ham. Badazon holigi miyonaravni ko‘rub dedimki, “Jo‘ra, emdi aqchani qaytarursiz, qizim o‘z quvvati birla kirdi. Kamina ayolmandman va pulni bisyor azob birla paydo qilurman.” Ul nokas baland kelib dediki: “Bu dargohga biror kimsa o‘z kuchi birla kirolmaydur. Man madad ko‘rsatdim va ul qabul bo‘ldi”. Jahlim chiqdi, dedimki: “Barodari aziz, man shahar ko‘rgan echkiman. Ya’ni yak chand muddat Moskovda xizmat qilganman. Pastu balandning fahmiga yeturman. Siz madadingizni isbot qiling, aqchaning qolganini ham tutqazmagan nomard!” Mashmasha avjiga chiqdi, andak avoz ko‘tarmog‘im birla noiloj dediki: “Ro‘zi chahorshanba keling, amonatingizni qaytarurman.” Chahorshanba katta-kichik amaldorlardan birovi ham paydo bo‘lmadi. Ayon o‘ldiki, alar Toshkant ketibdurlar. Yuzdan ziyod kishidan sarmoyani olib qo‘ygan nafsi o‘pqonlar, yangi o‘run olmoq ilinji birla pulni belga bog‘lab, vazirlik tamon yo‘l olgan ekanlar.


    Haftalar o‘tsa hamki na boshluq va na aning muovun-u, shotirlari qarolarini namoyon qilmas erdilar. Pul cho‘zib, noumed bo‘lub qolgan yuzdan ziyod ota-ona alarga intizor erdilar. Alar arasida aqchalarini allaqandoq firebgarga tutqozib, chuv tushgan davdirlar ham muhayyo erdi.


    Taxmin o‘n kunlar o‘tub, holigi muttahamni havlida ko‘rub qoldim va tariqcha andesha qilmay, qahr birla giribonidan tutdum. “Pulni cho‘z, onag‘ar!”dedim. U sharmanda bo‘lmoqdin bisyor qurqub, atrofga xavotir birla boqdi va o‘sha zahoti kissasidan amonatimni chiqorib berdi. Pulni sanar mahalim nechundur vazirni haqorat qildi. Fikri ojizimcha, yangi vazir bu haromxo‘rlarga imkor bermagan ko‘rinadur. “Amak, dedi xayr-xush qilmoq oldidan, bo‘yinbog‘ini ebga keltirur ekan, kim aytadur sizni namozxon deb, odamlar arasida birovning giribonidan tutush, uni haqorat qilish uvolku! Do‘zax azobidan qo‘rqmaysizmu? “ Kechiring, dedim, mandan o‘tdi, badfellik qildim”. “Hay, hay, hay,” dedi javoban nadomat birla.


    Murod muallimning choyxonasiga borganimda, bu voqelikni bayon etgan erdim, alar rosa bahs-u munozara qildilar.


    “Test imtihoni faqat ekki-uch yil ishladi, dedi Jamil domlo,- o‘shanda adolat yuz ko‘rsatdi-yu, bilimli balalar o‘qushga kirdilar. Bora-bora qalloblar, kazzob-u korchallonlar testning amonat joylari, teshuklarini topdilar va ani dollar topadurg‘on xazinabonga aylanturdilar. O‘zum ishlaydurg‘on institutda dastlab bilimli balalarning bari kirar erdi. Yil o‘tub o‘ndan to‘qquz, so‘g‘un sakkiz, yettisi kiradurg‘on bo‘lgandi. Aniq biladurman, hozir bilimli tolibi ilmlarning o‘ndan biri kiradur, bashqasi dollar cho‘zmoqqa majbur.” “Aytingchi, aning so‘zini bo‘ldi, Murod muallim Sho‘rolar zamoni qishloqdan kelgan kallali talaba, harholda o‘qishga kiraolur erdi. Mana, o‘zum ham bir tin cho‘zmay qabul bo‘lganman. Hozirchi?” “Hozir kirolmaydur, andak ishonch bilan javob berdi domlo, birinchidan institutga kiradurg‘onlar bir-ikki yil repetitordan ta’lim olmog‘i zarur. Qishloqda unaqa repetitorlar bo‘lmaydur. Yurfak, ekonomfak, stomfak kibi fakultalarga har qandoq repetitorda ta’lim olganlar ham kirolmaydur. Talab, ya’ne konkurs katta.” “Demakki, biz arqaga ketibmizda” savol berdilar. “Sho‘rolar davri maorif sistemasi mustahkam siyosiy poydevor ustida erdi. Ibrat olsa arzirdi. Uzoq qishloqlarda yangi maktablar qurildi va Urussiyadan yosh rus , tatar qizlar balalarga ta’lim bermoq uchun kelur erdi. Alar sho‘rolar siyosati birla jadid bir ma’rifat, madaniyat ham kelturdilar. Shu bois o‘ris zabonini o‘rgandik va jahonga chiqduk”. “Davom etaveringlar, kaltabin, sho‘rpeshona sho‘roparastlar” kinoya qildi Samandar.


    “Hozir oliy maktablarda jinoiy guruhlar resha otgan, davom berdi Murod muallim. Bular arasinda huquqni himoya qiladurg‘onlar, domlolar, katta amaldorlar muhayyo. Har bir guruhda taxmin o‘n-o‘n hamtabaq jam bo‘lgan. Alar avvol imtihon javoblarini Toshkantdan keltirib, sotar erdilar. Hozir bunga imkon yo‘q: darcha berkildi. Emdilikda bu kimsalar har talabaning ota-onasidan sakkiz-o‘n ming dollar oladurlar. Kiruvchini qo‘l tilifoni birla ta’min etib, rosa mashq qiladurlar. Savollarni suratini olib jo‘natmoq yoxud tilifonda muloqot qilmoq yo‘llarini obdon o‘rgatadurlar. Alarda lyuboy imtihonga kirib-chiqmoq uchun ruxsatnoma bor. Zarur bo‘lsa, tap tortmay, tayyor javobni kiritib berurlar. Guruh eng bilimdon domlolorni yollaydurlar va alar bore savollarga javob tayyorlaydurlar. Bundan bag‘arz ham yakchand yo‘llari bir. Az in jumla, nazorat qiladurg‘on kishining ko‘zini shamg‘alat qilib yoki tamog‘ini yog‘lab, besavod, lakalav bala o‘rniga bilimdonni kiritish ham oson kechadur.Bu yil ana shu korchallonlar to‘dasi har bir oliygohga qirq-ellik kishini joyladilar. Albat, rektor, mas’ul kotib ham besh o‘ndan kishini o‘qushga joylaydurlar. Jilla joy ko‘ydurmoq hisobiga, ko‘kidan sakkiz-o‘n ming kelib tursa, andin yuz o‘girmoq nodonlik bo‘lur erdi. Hokimiyatdan, vazirlikdan, manfatdor idoralardan ham tilifonlar bo‘ladur, boisi, alarning ham qavmlari bor. Shu bilan berilgan o‘run to‘lub, iqtidorli talaba arqaga qaytmoqqa majbur bo‘ladur. Bularning bori emdilikda test imtihoni yaroqsiz bo‘lib qolgonidan dalolatdur.”


    “Hoy, shahar bedarvozami?, jim o‘turmadi Samandar,- Bu joyga o‘turub fol ochmoq chikora. Oliygohlarga esenbening yakchand odamlari yuradur. Alar zinhor va zinhor bundoq rasvolikka yo‘l qo‘ymaslar. Hukumat...” “Fol ochmadim, jiyanim hujjat topshirgan erdi, arqasidan borib, ko‘zum birla ko‘rdum, dedi Murod muallim. Pul berib, ani ololmay yurganlar qancha. Tuppa-tuzuk ziyolilar pora olmoq va bermoqdan or etmaydurg‘on bo‘ldilar. Mani o‘zumdan Alisher Navoiyning axloq-odob borasidagi kitoblaridan dars beradurg‘on juvon, saksonga kirgan bir professor pora ta’ma qildilar va bu holdin bisyor diltang bo‘ldim. Uyot degan narsani yo‘qolishi oxir-oqibat qimmatga tushadur.”


    “Aslida pul cho‘zmoq ham jinoyat va boriga ana shu pora beruvchilar aybdordurlar, dedi Samandar. Eng avvol alarni jazolamoq lozim. Mana siz namozxon odam, kaminaga yuzlandi Samandar nogoh, qizingiz o‘z iqtidori birla kiradurg‘on ekan, nechun aqcha cho‘zdingiz. Bundoq yo‘l tutmoq uvol-ku”?


    Javoban bir nimarsa deyolmadim. Boisi – ul haq erdi. Davra ahli tarafkashlik qiladur, degan umedda erdim, lokinda alar ham ko‘ndalang qo‘yilgan so‘roqqa javob bermoqdan ojiz qoldilar. Ehtimolki, bu borada adolat va haqiqatga ishonchimiz so‘ngani bois, pul cho‘zmoqqa moyil bo‘lub qolgandurmiz, fikr yurutdim o‘zumcha.


    “Kim nima desa desun, bilimi bor talaba hozir ham kiradur. Mana bu kishining qizi kiribdi-ku!”dedi Samandar bo‘sh kelmasdan. “Bahs etmoq chikora, sukut qilmadi Jamil domlo, har yak o‘quv dargohidan grant bilan kirgan o‘ntadan balani olib, adolatpesha komissiya qayta imtihon qilsun - masalaga ravshanlik kiradur. Yuz foiz ishonib ayturmanki, alarning o‘ndan bir yoki ekkisi va ul ham faqat shartnoma bilan o‘qushga ilinmog‘i mumkin. Bu gaplarni “Fergana RU”da yozishdi, “Bi-bi-si”da ham aytishdi. Harholda, Samarqandda ayni zamon ahvol shu tariqadur! Man bunga komildurman!”


    Samandar andak jahl bilan avoz ko‘tardi: ”Sanlar xorijdagi dilsiyah, g‘irrom siyosatchilarning to‘riga tushgan laqqa baliqsanlar!” Andak sukutdan keyin Murod muallim fikr aytdi: “Jahlga minib, avozingni ko‘tarayabsan, demak san nohaqsan”!


    Davra bahsu-munozaraga barham bermoqni lozim deb bildi.

    Vaqti nonushta erdi, jufti halolimiz Jamila kaminaga zohiriy istehzo va yoshirin sarafrozlik ila nigoh tashlab, tagma’nolik ila so‘roq ayladi: “Dadasi, erta - o‘ninchi avgust, qanoqa kun?” Zavjamizning odati shunoqa, nogahoniy so‘roq birla kaminani gangitmoq, hijolat etmoqni xush ko‘radur. Balalardan birortasining tug‘ilgan kuni bo‘lsa lozim, deb fikr qildim, ammo bir suxan deyolmay, lallayib turdim. “Maxsumzodasiz, davom berdi ayolimiz, andak zarda birla. Doim faromush qiladursiz. Erta to‘yimiz bo‘lgan kunga yigirma besh yil to‘ladur.” “Ey jonidan...”dedim, mehr va pushmonlik ila jilla sarosima bo‘lub, san tillo zaifasan, farishtasan!” Achosh qilib olmoq istadim-u, o‘g‘ullardan andeshaga borib, o‘zumni tutdim.


    Zarur sanalarni yodda tutmoq, alarni nishon etmoqni, avvol-azaldan Jamila o‘z gardaniga olgani bois, kamina aning umedida beparvo bo‘lganman. “Emdi bundoq qiladurmiz, davom berdi zavjamiz, siz mana bu ro‘yxatni olib, bozor boring, ushbu ne’matlarni muhayyo qiling. Begohi ham iftor qiladurmiz, ham yubiley. Ro‘zg‘or davrasida. Man borib kelinni keltirurman,” dedi ishonch birla.


    Kamina mamnulik ila sar xam qilib, bozor tamon yo‘l oldim, Jamila shaxdam yurub, kelinnikiga ketdi.


    Gap bundoqki, Nayimbekning holigi betamizligi, ya’nekim o‘ynosh ziyod qilgani oshkor bo‘lgan sanada, kelinimiz rashk-u alamga tob bermay, qahr birla balani ko‘tarib, dadasinikiga ketgan erdi. Arqasidan Nayimbek ekki bor bordi, ammo kelinimiz solom-alek qilmoqni ham ravo ko‘rmaganligi ayon bo‘ldi. O‘zum ham bisyor diltang bo‘ldum, boz alarni sog‘indim. Shu bois mayda-chuyda xarid qilib, qudonikiga yo‘l oldim.


    Qudomiz borasida avvol gapurgan erdim. Kasbi-kori, bozorda quruq meva sotmoqdur. Lokinda machitda tanishib qolganmiz. Bisyor xokisor va ko‘ngli bo‘sh odam. Xotirangizda bo‘lsa, imom-xatibning amru-ma’rufi jilla ta’sirli chiqsa ham ko‘z yosh qiladur, degan erdim.


    O‘ylarida kelin balasi birla qolgan ekan. Bu emin-erkin gaplashmoq uchun ayni muddao erdi. Bir mahal nabiram mani ko‘rib, “Bobojon” deb istiqbolimga chopdi. Ko‘zumga yosh keldi, ani bag‘rimga oldim.


    U bisyor gapdon va dono qizcha. Hali to‘rt yoshga to‘lgani yo‘q, lokinda “R” harfini burro talaffuz qiladur, she’rlar aytadur, qo‘shuq xirgoyi qiladur.


    Qissa ko‘toh, kelin birla baqamti mehribon ohangda, nasihatomuz gaplashdim, ro‘zg‘orni barbod etmaslik, ani asrab qolmoq uchun ekki tamon ham kurashmog‘i, buning uchun kechirmoqni bilmog‘i zarurligini, bu dunyoda barvaqt beva bo‘lib qolmoq bebaxtlik ekanligini ancha ezmalik ila gapurdim. “Bala katta bo‘lsa, dadam qani, degan savol tosh dilni ham larzaga solib yuboradur”, dedim oxirida. Lokinda xudoning zorini qilsam ham tuzuk javob ololmadim. Faqat bir narsadan mamnunlik va yupanch topganimni tan olmog‘im joyiz. Kelinimiz arazlab kelganining asl boisi, ya’ni erining xiyonatini o‘yidagilarga oshkor qilmagan ekan. Buni qudomiz kelgandan keyin aning gapidan fahmladim. “ Ayb qizimda, takror etardi u, bilmadim, ani qaybir shayton yo‘ldan urdi,” dedi diydalarini artib, birorta sabab yo‘q, lokinda bormayman” deydi. Ro‘zg‘ori buzilmog‘idan bisyor tashvish tortaman. Holi ukalarini ham o‘y-joyli qilmog‘im kerak.”


    Shu tariqa, noumed qaytdim. Ammo bugun farishtam - Jamila dangal gapurdi. U bo‘lsa, aytganini qiladurg‘on, uddalaydurg‘on zaifa.


    Badaz namozi peshin ayolim tutqazgan ro‘yxatga qarab bozor qildim. Boz ustiga baliq, nishallo ham xarid qilib, andak xavotir, umedvorlik va hayajon ila arqaga qaytdim. Darvozadan kirmog‘im birla, kelinga ko‘zum tushdi va dilim hapriqdi. Ul ham bamisli hech nimarsa bo‘lmagan yanglig‘, havli supurar erdi. Salom bermog‘i birla kamina ham o‘zumni sokin tutub, bamaylixotir farmoyish berdim. “Kelin, man baliq kelturdim. Luqmai halol. Iftorlikka qavurib qo‘yarsiz.” Uchoq boshida Jamilani ko‘rib, ani alqab qo‘ydum. “Qoyilman! Man birla Nayimbek uddalolmagan problemani san hal qilding.” “O, tomirimda sizning xuningiz oqadurda” ul ham kaminani sifatlab qo‘ydi.


    Bir kitobda shundoq gap o‘qugan erdim: “Odamning o‘pkasida bir pufakcha bor, maqtav o‘sha pufakchani shundoq huzurbaxsh qitiqlaydiki, halovatdan entikib ketursan. Jamilaning ta’rifidan sarafrozligim chandon oshdi. Ammo bu o‘runda: ”Tomirimda sizning xuningiz oqadur” degan iboraga andak sharh bermog‘im zarurga o‘xshaydur.


    Bu - o‘n yetti yil avvol sodir bo‘lgan hodisot. Jufti halolimiz og‘irayoq erdi o‘sha mahal va naq yangi yil kechasi sho‘rlikni dard tutdi. Zudlik birla roddomga eltduk. Bu joyda hamshiralar, sanitarlar qolgan bo‘lub, alar ham bayramni nishonlamoqda edilar. Navbatchi duxturning kayfi baland erdi. Man jon havuchlab o‘turdum. Bir mahal hamshira chiqib dediki: “Bala chappa keldi. Buni biz udda qilolmaymiz.” “Qandoq qilay?” umed birla anga boqdim. “Kan degan kareys duxtur zanak bor, Olga apa deymiz. O‘shani topib keltirmoq kerak.” Darhol manzilni yozib oldim va taksi tutub, o‘sha tamon ravona bo‘ldum. Mikrorayonda, to‘rtinchi qavatda turar ekan. Vahima birla hansirab, balandga chiqdim. Ahli ro‘zg‘ori birla yangi yilga peshvoz bo‘lub o‘turgan ekanlar. Kamina, avozim larzon bo‘lub, urusi gap boshlagan erdim, u o‘zbekilab so‘roq berdi: “Bala ayog‘i birla kelganmi yoki arqasi birlan?” “Bilmadim, alar chappa dedilar, javob berdim va sizni rozi qiladurman”, dedim... Sadag‘ang ketay ayol, gapimni eshitib, injilmadi, ekkilanmadi va bozud libosini kiyib chiqdi. Yo‘l-yo‘lakay xotunim kecha, bugun nima yumush birla band bo‘lganini so‘radi. “Bayramga tayyorlik ko‘rdi, xonalarni tozaladi, kir yuvdi.” “Homilador zaifa bundoq vaqtda faqat dam olmog‘i zarurligini bilmas erdimi?” dedi boshini sarak-sarak qilib.” Man yelka qisdim.


    Yetib kelmog‘imiz birla u sarosima bo‘lub ichkari kirdi. Kamina zina yonida qolib, bot-bot xudoga nola etardim, shafqat va maxfirat ko‘rsatmog‘ini iltijo qilur erdim. Bir mahal mani ichkariga taklif qildilar. Apa dediki: “Ayolingizni qornini kesmoqdan digar iloj yo‘q. Xavotir qilmang, bu qiyin kechmaydur.” Bu gapdan og‘ir xayolga botdim va: “Zavjamni sizga, sizni xudoga topshurdim,” dedim yig‘lamsirab. Soatlar o‘tub, balani, ya’ne qizimiz Suxayloni sog‘ amon olganlari ma’lum bo‘ldi. “Xush, zavjamizning o‘zi qandoq, ahvoli tuzukmi,” betoqat so‘roqqa tutdum hamshirani. Qizgina andak dudmal javob qildi va bundan xavotirim chandon ziyod bo‘ldi. Bilsam, digar ko‘rguluk yuz ko‘rsatibdur, ya’ne Jamilani qoni qotmasdan, oqishda davom etib, duxturlarni vahmga solibdur.


    Yuqori chiqdim. Olga apaning ham kayfi uchib ketgan erdi. U diltang bo‘lub, mutasaddilarga sim qoqar, ammo bayram kechasi bo‘lgani boismi yoki digar sababmi, xun topmoq mushkul kechar erdi. Bir mahal, qo‘ling dard ko‘rmagur apamiz kaminadan so‘roq ayladi: “Qoningniz sifatlikmu? Dedim: “Illo, shundoq!” “Keling.” Bir mahal kaminani jarroh xonasiga olib kirdilar. Jamila cho‘zilib yotur va bechora behush erdi. Buni ko‘rub, yig‘lamoqdin beri bo‘ldum. Xaloskorimizning farmoyishi birla mani zavjamning yoniga cho‘zulturub yotquzdilar. Badazon duxtur qon tomirimni Jamilanikiga uladi. “Ey Xudo zorlanardim yaratganga, mayli mani jonimni ol, Jamila balalarim boshiga amon qolsun!” Yuragim har bora tepganda, rishtayi jonimdagi qon aning vujudiga oqib kirmog‘ini his qilar va umedvorligim ustivor bo‘lur erdi. Bechora Olga apaning xavotir va hayajoni manikidan chandon baland erdi. Aning peshonasidan marjon-marjon ter oqar, o‘zi bisyor tajanglik, asabiylik birla mandan ahvol so‘rar, ayolimning qon bosimi birla qiziqar erdi.


    Allamahal o‘tub, xaloskorimiz bilinar-bilinmas tabassum qildi. Badazon “Xarasho!” dedi, peshona teri va ko‘z yoshlarini artib. Bildimki, Jamilaning qoni andak qotdi va oqmoqdan tin oldi. So‘g‘un kaminaning tomirimdan ham ignani sug‘urib oldilar.


    Hafta o‘tub, xotunim tuzoldi. Go‘dakni roddomdan chiqarmoqdan avvol, bir dasta gul birla yuz dollarcha pul olib, andeshalar birla apaning o‘yiga borib, eshigini qoqdim. “Gulni olurman, dedi, lokinda pulning hojati yo‘q. Bu holdan bisyor diltang bo‘lub, anga xudoning zorini qildim. Lokinda, baribir rozi bo‘lmadi. Bu holdan qoniqmadim. Olganida tuzuk bo‘lur erdi...


    Jamila birla chaqaloqni roddomdan olib chiqmoq mahali, qo‘lumga och echkidak termulib turgan sanitar, navbatchi duxtur, farroshlarni, az in jumla moshinim tegrasida hazoro‘spand dudlab yurgan yakchand mo‘ltoni zaifalarni rozi qildim. Magaram, g‘ayridin bo‘lsa hamki, kareys apa bu to‘dadan ma’nan chandon ustun turmog‘ini fikrladim.


    Qarang emdi, nemis ayoli - Mariya apa eng kami qirq ming dollar turadurg‘on dachani teginga in’om qilib ketdi. Olga apaning yaxshiligini esa bahosi osmon qadardur! Xudo ul xaloskorimni paydo qilmaganda, yo qizim, yo xotunimdan muqarar judo bo‘lur erdim.


    Boringki, Fidel ukamizning mazoriga qaro tosh qo‘yub, boz xalqqa osh berib, Mariya apaning qarzidan picha ozod bo‘lmog‘im mumkin. Kareys apamdanchi? Andan qarzni qandoq qilib uzadurman?


    Roh-baroh fikrlab, o‘zumga taskinlar paydo etdim. Har bayram gul va shakalod eltmoq, moshin birla xizmatlarini bajarmoq, o‘yiga meva-cheva olib bormoqni niyat etdim. Inchunin, tanish kareyslarni bir-bir ko‘z o‘ngumda namoyon qilib, alarning boridan yaxshiliklar ko‘rganimni xotirga oldim. Bu millatning bisyor mehnatdo‘stligi, halolligi, odamshavandaligi, rostgo‘yligiga tan berdim. Sa’diy hazratlarining “Inson zoti bir-birining jigaridur”, degan hikmatlari naqadar rostligiga imon kelturdim.


    Bu emdi, o‘n yetti yillik gap. Ammo Jamila hamon, jon rishtalarida kaminaning xuni oqmoqligini tan olib va ta’kid etib, mani sarafroz etadur.


    Qissa ko‘toh, vaqti namozshom dastarxon tegrasidan joy olduk va noz-ne’matga boqib, og‘iz ochar mahaliga intizor bo‘lduk. Birimiz qo‘yub, dag‘e birimiz bot-bot soatga boqsak va botinan bisyor xotirjam ko‘runsak hamki, zohiran dilimizda tug‘yonlar, ginalar, dardlar jamuljam va jobajo erdi. Taxminimcha, kelinimiz, erining qilmishidan bisyor ranj topgan bo‘lsa hamki, ota dargohida uncha tinchini topmagani, o‘zi ham qizaloq ham bizni qumsaganini fikr qilar, Nayimbegimiz qilmishidan nadomatlar tortar, Jamila kelinni olib kelmoqni uddalaganidan mamnunligini yoshirolmas erdi. Kamina esa zohiran xudoga nola qilar erdim. “Ey, Allohu A’lam! Avf et, biz gunohkor bandalaringni! Maxfirat et, toki chumchuqning ham ro‘zg‘ori buzilmasin. Kelinsiz, nabirasiz o‘tgan kunlar xonadonimizda kulgu nimaligini faromush qildik, dilimiza botiniy g‘ussa hukmron erdi. Ey, o‘n sakkiz ming olam Parvardigori! Bizni sandan bo‘lak sig‘inadurg‘on takyagohimiz yo‘qdur! Gunohlarimizni kechir”! Kechir!


    “Dada, dedi maktabxon o‘g‘limiz Sardor, biyim birla sizni tabrik qiladurmiz! Yigirma besh yillik birla. Sizlar kitob o‘qumoqni xush ko‘radursizlar. Ukam Sarvar birla yakchand kitob kelturduk.” “Ibi, tuzuk. Yangilik,” alqab qo‘ydi alarni. Muqovalariga ko‘z yugurtirdim. “O‘zbek xalq ertaklari”, “Mahmudxo‘ja Behbudiy” “Chorak asr hamnafas” va digar. Bisyor sarafroz o‘ldum. Keyingi yakchand yil biror mo‘min kaminaga kitob in’om etmagani va bu an’ana qariyb faromush bo‘lganini xotirlab, nadomat tortdim. Bundoq fikr yurutsam, o‘zum ham tiriklik tashvishlari sabab, kitob o‘qumoqdan andak yiroq tushgan ekanman. Bir zamonlar charoq yorug‘ida Sa’diy, Xayyom, Muqimiy, Abdullo Qodiriy, Sadriddin Ayniy va digar buzurglarning kitoblarini o‘quganim, gohida alarning ta’sirida diydamga yosh kelgani yoki uyqum uchib ketganini xotirga oldim. Kichik o‘g‘ullarimning farosati va zakovati rivoj topganligi, alarning mutolaasi va tarbiyasini nazorat qilmog‘im zarurligini fikrdan o‘tkazdim.


    Yotar mahali, erkakcha umed ya’nekim, ehtiroslarni qondirmoq niyati birla obdon yuvunib, Jamila yotgan xona tirizasiga bosh suqdum. “ Yotibsanmu, jonidan?” “Yo‘q”. “Nayimbek birla kelin kirib yotdilar. Bir to‘shakka...” “Tuzuk”. “Dunyoda aksar er-xotunlar bir to‘shakda yoturlar, faqat biz ayro-ayro.” U sukut tutdi. Man davom etdim: “Yarim soatdan so‘g‘un darvozani tambalab keladurman”. Javoban zaifamiz qah-qah otib kuldi. Behad sarafrozligidan aning ham intiqligini fahmladim va javobini betoqat kutdim. “Maxsumzodasizda, dedi badazon, o havlining bir tamoni ochiq – devol yo‘q-ku...Tamba qo‘ymoqqa balo bormi?” ”Baribir, tamba bosadurman”, dedim.


    Jufti halolimiz boz sukut saqladi.


    Mashoyixlar demishlarki: “Sukut – alomati rizo.”


    Alarning sadag‘asi ketsang arzir!

    Tan oladurman, kaminani ba’zi davralarda Kalvak cho‘ja, ham deyurlar. Buning boisi shundaki, inkubatorda cho‘ja ochmoq, ani boqmoq va shu tariqa pul topmoq birla, bu xususida ko‘p, gohida ezmalik birla gapiradurg‘on, ya’nekim, yaxshi niyat birla targ‘ib qiladurg‘on odatim bor.


    O‘zingiz fikrlang: inkubatorga 100 dona tuxum bostirsangiz, naq 21 kunda andin cho‘ja chiqib, qo‘ygan sarmoyangiz naq ekki baravarga oshadur. 200 yoki 500 dona tuxum bostirsangiz-chi? Haroratni kuzatib borsangiz, umuman, nazorat etib tursangiz – bas, Digar yumush yo‘q.


    Bu – masalaning bir tamoni. Faraz qilaylik, sizning inkubatoringiz ham, sarmoyangiz ham yo‘q, proletarsiz. Bu holda inkubatordan chiqqan 100ta jo‘jani nasiyaga olib, naq 20 kun boqsangiz ham boyagi qarzdan qutulib, o‘sha miqdor foyda oladursiz. 200 yoki 500 jo‘ja boqsangizchi.


    Shu tariqa targ‘ib qilib, mahallaliklardan yakchan kishini inkubatorli qildim yoki cho‘ja berdim. Tan oladurman, halbo degan birla, og‘iz shirin bo‘lmaydi. Yakchand hamqishloqlar ishni boshladi-yu, qunt qilmadi yoki digar sabab bo‘lub, bu yumushni uddalolmadi. Ammo sidqidil ahd qilgan bandaga parranda boqmoq, yetti xazinaning biridur.


    Xotiringiz pand bermasa, targ‘ibot idorasida xizmat qiladurg‘on Alibek degan hamqishlog‘imiz xususida so‘z yuritgan erdim. Oti asli Aliqul erdi, Alibek deb digargun qildi va Mahallada ko‘plar anga ergashdilar. Alibek deganimiz xaloyiqni to‘p qilib, hukumatga, viloyat va tuman rahbarlariga hamdu sano aytar, alarni alqar erdi. Xotiramda, bir kun choyxonamizda ham vaz aytdi. “Bugun milliy g‘oya va milliy mafkura xususida gapiradurmiz”, dedi va salkam bir soat vaysadi. Lokinda biror nimarsa tushungan bo‘lsam, itingiz bo‘lay. Xup, deylik kamina omidurman. Lokinda bashqalar birla gaplashsam ham yodlarida hech vaqo qolmabdur. Zarurmi anga, fikr qilar erdim, o‘zining ham, bandalarni ham tiriklikdan qoldurib, vaqtini o‘g‘irlamoq.


    Mardum arasinda, oti ulug‘ sufrasi quruq degan naql yuradur. Aslida Alibekninng ro‘zg‘ori nochor, boz aniqroq deydurgon bo‘lsam, mahallada qashshog‘i erdi. Bir kun pahluyimga chorlab, dedim: “Otajon, sanga yuzta cho‘ja padarka qiladurman. Bir oy boq, xaridorini ham o‘zum topib beradurman.” U boz shaldiroq javoblar qildi, ya’nekim fuqarolarning real daromadlari falon, yalpi mahsulot ishlab chiqarmoq falon foizga oshganligi gapurdi. Aniqroq desam, tumanimiz gazitida chiqadurg‘on maqolani o‘qugandak bo‘ldim. Va oxir-oqibat, bu havoyi bala cho‘ja boqmoqdin or etmog‘ini yoshurmadi.


    Buni ko‘rungki, bechora Alibekni shu noarzanda vazifadan ham chet qildilar. Badazon sho‘rlikni o‘ttiz ekki deb ataladurg‘on ochofat mani pahlo‘yimga yetaklab keldi.


    Cho‘ja in’om etmoqdan avval, o‘yiga borib, joy tayyorlamoqqa ko‘mak berdim. Simto‘r topib, taxmin yuz cho‘ja sig‘aydurg‘on katak bunyod qilduk.


    Cho‘janing omuxta yemi andak noyob mato. Ani bug‘doy, makkayi, soya kunjorasi, ohaktosh va digar vitaminlar, doru darmonlarni yanchib, alarning aralashmasidan tayyorlaydurlar. Bu yemni Samarqandda faqat bir joydan – Gagarin ko‘chasidagi Ulug‘bek otlig‘ tadbirkorning vetdorixonasidan xarid qilish mumkin.


    Alibekning o‘tinchi birla yem xarid qilmoq uchun ani shu joyga olib bordim.


    Bu dargohga kirsak, mironqullik Chori chatoq do‘kondagi balalarga anekdot aytar va alar qah-qah otib kulur erdilar.


    Emdi bu barodarim xususida suxan yuritadurgon bo‘lsam, ta’kid etmog‘im zarurki, asli shaharlik bo‘lub, sho‘rolar zamonida zoovetexnikom degan maktabda hamrohlikda tahsil olgan erdik. Tez fahm qildikki, turgan-bitgani aldam-qaldamdur. Paxtaga borgan mahalimiz fartugini tarozudan olib, telejkaga qattiq havola qilur erdi va paxta nari tamonga borib tushgan zahoti, boz kelturib taroziga qo‘yur erdi. Yo bo‘lmasa fartukning bog‘ichini yerga tegadurg‘on miqdorda uzun qilib qo‘yar va bir ayog‘i birla ani bosib, hannotlik qilur erdi. Muallim baho qo‘ymasa, uchinchi qabatga chiqib olib, bu joydan o‘zumni otaruman, deb po‘pisa qilur va anga zudlik birla baho qo‘yur erdilar. Shu bois anga Chori chatoq deb laqab qo‘yulgon erdi.


    Boz shu gapni ham ta’kidlab qo‘ymog‘im joizki, Chori chatoq deganimiz har qandoq davraga tushsa, zud o‘tmay, odamlarni og‘ziga qaratmoqni uddalaydurg‘on, yangi-yangi latifalar, sarguzashtlarni gapurib, o‘zi ham xandon otib kuladurg‘on xushchaqchaq ulfatdur.


    Aslan, har qandoq zamonda ham bundoq toifalarga omad o‘ng qo‘lini bot-bot cho‘zib turadur. Texnikomni tamomlab, vet labaratoriya degan joyga ishga kirdi va shu bilan birga sirtdan o‘qudi. Naq to‘rt yil o‘tib, shu idoraga amaldor qilib tayinladilar. Boz uch yil o‘tub, obkomga ishga oldilar. Bardor-bardor qilib, qishloq xo‘jalik bo‘yicha kotib bo‘ldi. Obkomlar barham topmog‘i birla boz avvolgi joyiga bosh amaldor bo‘lub qaytdi. Boy yashaydur. Yakchand havli, chorcharxa va digar mulk sohibidur. Az in jumla, xususiy parranda fabrikasi bor va anda tabaka bo‘ladurg‘on broyler cho‘jalar yetishtiradi. Shunga qaramay birovga tiyinni ham ravo ko‘rmaydur, xorijdan tez voyaga yetadurg‘on jo‘ja yo aning tuxumini keltiradur, ammo bashqalarga bermaydur.


    Man ham burchakda turub, hangomaga hamroh bo‘ldim. “Sara hammomga cho‘milayotgan mahal eshik qung‘irog‘i avoz beribdur, davom berdi Chori chatoq, shundoq xalatiga chala-chulpa o‘ralib chiqsa, hamsoyasi Abram turubdur. Qo‘lida bir dasta pul. “Jonidan debdu, Abram, qo‘lumda uch yuz dollar bor – xalatni shundoq ochsang, bore pul sanga. Bermagan nomard. Sara u tamon, bu tamonga qarab olib, xalatini bir lahza ochibdur. Badazon, aqchani kissaga solib, ekkinchi qavatga chiqsa, eri debdi: “Abram keluvdimi? “Ha” “Kaminadan uch yuz dollar qarzi bor erdi – kelturdimi?”


    Badaz qah-qaha u davom berdi. “ Mahallalikdan so‘rabdurlar: siyosiy latifalar uchun qandoq jazo berilur? “Avvol qamoq erdi, emdi xorijga qochmoq”, javob beribdi ul. Boz handa bo‘ldi. “Mahallalikni o‘g‘li dorixonaga kirib, og‘riqni to‘xtadadurg‘on doru so‘rabdi. “Qaering og‘riydur” savol aylabdi dorifuro‘sh. “Hech joyim, javob aylabdi bala, dadamni maktabga chaqirdilar...” Dag‘e kuldik. ” Buqamni axta qildim,” debdi mahallalik. “Undoq bo‘lsa ne bois g‘unojinu navvoslar arasida yuribdur” so‘roq aylabdurlar. “Hozir maslahatchi, degan vazifa joriy etilgan. Bizning buqa ham shu vazifada,” javob aylabdi u.


    Bir mahal Chori chatoq kaminani ko‘rub qoldi va jilla hijolat chekmay, o‘sha ohangda davom berdi: “ Mana shu jo‘ram ham Mahallaning kindigida yashaydur. Bir qarich pastinda deb xayol qilmanglar.”


    Odamlar qah-qah otib kuldilar.


    Badazon tashqari chiqduk va daraxt tagida o‘turub gapzanon qildik. Kamina Alibekka ishora qilib, muddaoyimni tushuntirdim. Targ‘ibot idorasidan ketib, tavuq boqmoqni ixtiyor etganini gapurdim.


    “Chumchuq semirib, botmos bo‘lmas, dedi Chori chatoq, bu balaga man yuz dona broyler cho‘ja beradurman. Birovga ko‘mak ko‘rsatadurg‘on bo‘lsang, baliq berma, qarmoq ber, deydi uruslar. Umrim bino bo‘lub, gadoga ham pul bermagan odamman. Pulini bir oy ichi bersa, marhamat! Yamon ko‘rganim lektor birla shoir. Kissalarida shimildiriq ham yo‘q-u, lokinda osmoni falakda yuradurlar. Bu bala pastga tushib, to‘g‘ri yo‘l tutibdur. Shu bois saxovat qiladurman.”


    Kamina shuni biladurmanki, odamlar bisyor tabakaxo‘r bo‘lmoqdalar va shu bois, broyler cho‘jaga talab katta. O‘zum ham alarning tuxumini rosa daraklab, qo‘lga kiritolmaganman.


    “O‘zungiz ham, akoi Kalvak, davom berdi Chori chatoq, inkubatorga broyler tuxumi bostirmoqqa o‘tung. Foyda-yu farqini bir oyda ko‘radursiz.” “Xo‘p undoq bo‘lsa, kaminaga ham saxovat qiling”, tilidan tutdim chatoqning. Bizda qolib ketmaydur. Puli naq!”


    U sukut qildi. Demakki, emdi inkor etmaydur.


    Biz Alibek birla mamnun bo‘ldik va yo‘l-yo‘lakay bisyor rejalar tuzib, o‘yga qaytdik.


    


    


    

  


  
    UCHINCHI QISM


    


    Asarni yangi qismdan boshlashimga xolis bir kitobxonning fikri turtki bo‘lganligini ta’kidlashim zarur. U mazkur “nomalardan” mamnunligi va e’tiroflarini ta’kidlagach, kaminani o‘zbek adabiy tili qoidalariniga ko‘proq rioya qilishga chorlaganday bo‘ldi.


    Aslida, Abdulla Qodiriy qahramonlarini tiriltirish va uni o‘z zabonida, ya’ni eski o‘zbek tilida so‘zlatishda bir qusur bo‘lmasa kerak. Ammo fikrlab ko‘rsam, qadimiy til ko‘proq satira va yumor talablariga javob beradiganday.


    Mening qoralamalarim esa tobora jiddiy tus olayabdi va bundan keyin (boshimni kundaga qo‘yib bo‘lsa hamki) publitsistik ruhni kuchaytirish, aniq shaxslar, bo‘lib o‘tgan voqealar, rasmiy raqamlardan foydalanish niyatidaman. Jiddiy masalani yoritish uchun esa jiddiy va ustivor zabon kerak.


    Asarning davomi haqida javobim bitta:


    Muallif

    Kechki ovqatdan keyin o‘g‘illarim Sardor bilan Sarvarni yonimga taklif etdim.


    – Telefonlaringni o‘chiringlar, quloqlaringdagi simni olib qo‘yinglar,- dedim buyruq ohangida.


    Ular itoatkorlik bilan ijro etishdi.


    – Sizlarga ertak aytib bermoqchiman,-dedim.


    Bolalar ajablanishdi. Chunki, hali biror bor ularni hech kim ertak aytib berish uchun chorlamagandi.


    – Bir bor ekan, bir yo‘q ekan, bo‘ri bakovul ekan, tulki yasovul ekan, qarg‘a qaqimchi ekan, chumchuq chaqimchi ekan, toshbaqa tarozibon ekan, qurbaqa undan qarzdor ekan.


    Rahmati buvim shu gaplarni aytishlari bilan qulog‘imiz ding bo‘lib, e’tiborni oshirardik. Ammo o‘g‘illarim bu daromad gapdan keyin ajablanib, tirjayib qo‘yishdi.


    Men davom etdim.


    – Juda qadim zamonda, uzoq bir mamlakatda badavlat kishi ro‘zgurzonlik qilar ekan. Uning yaylov-yaylov qo‘ylari, qanchadan-qancha malaylari, cho‘ponlari bor ekan. Boyning xotini nuqul o‘g‘il tug‘arkan. U bir kuni xudoga iltijo qilib, birorta qiz ato etishini so‘rabdi. Ammo xotini bu gal ham o‘g‘il tug‘ibdi. Shunda u xudoga shak keltirib, “ Namozingni o‘qiyabman, zakotingni to‘layabman-ku,” deb iddao qilibdi.


    Nihoyat to‘qqiz o‘g‘ildan keyin xotini qiz tug‘ibdi. Boy quvonib, xaloyiqqa yetti kechayu-etti kunduz to‘y beribdi.


    Ammo chaqaloq g‘alati ekan. Burni qirg‘iynikidek ilgakli bo‘lib, qoziq tishlari og‘zidan chiqib turgan ekan. U juda badnafs bo‘lib, nuqul go‘sht berishlarini talab qilarkan. To hatto, bir kuni jahl bilan onasining mammasini ham tishlab uzib, yeb qo‘yibdi.


    Bir kuni kenja o‘g‘il qo‘ylarni qo‘riqlab yotsa, sharaqlagan ovoz eshitilibdi. Qarasa chaqaloq beshigi bilan kelib, bir qo‘yni tutib olibdi va o‘sha yerning o‘zida yeb qo‘yibdi. Kenja o‘g‘il singlisi yalmog‘uz bo‘lib tug‘ilganini fahmlab, juda ham xafa bo‘libdi. Keyin o‘ylab-o‘ylab, bu manzildan bosh olib ketishga qaror qilibdi. Otini minib, itini ergashtirib, uzoq yo‘l yuribdi, yo‘l yursa ham mo‘l yuribdi. Bir manzilni tanlab, ro‘zgurzonlik qilishda davom etibdi.


    Oradan yillar o‘tib, bir kuni tushiga ota-onasi kiribdi va ularni juda ko‘rgisi kelibdi. Qadrdon otini minib, sodiq itini uyda qorovullikka qoldirib, kindik qoni to‘kilgan yurtiga qarab, “Yo rabbiy!” deb yo‘l olibdi. Yo‘l yuribdi, yo‘l yursa ham mo‘l yuribdi. Qishlog‘iga yetib kelsa, hammayoq xaroba, tirik jondan esa nishona ham yo‘q emish. U hovlisi tomon shoshilibdi. Otini daraxtga bog‘lab, ichkari kirib qarasa, badbashara bir kampir o‘tirgan ekan. “Assalomalaykum” debdi unga ehtirom bilan. “Assaloming bo‘lmasa, ikki yamlab bir yutardim”, debdi kampir. U qo‘rqib o‘zini tanishtiribdi. Yalmog‘iz esa darhol yog‘ dog‘lashga tushibdi.


    Bir mahal kampir tashqariga chiqib kelib, unga savol beribdi. “Aka, otingni oyog‘i to‘rttamidi yoki uchta” Bu ochofat qadrdon otining bir oyog‘ini yeb qo‘yganligidan juda o‘ksigan bo‘lsa hamki, qo‘rqqanidan: “Uchta edi” debdi. Yalmog‘iz kampir zum o‘tmay tag‘in tashqariga chiqib kelibdi va ukasidan so‘rabdi. “ Aka, otingni oyog‘i uchtamidi yoki ikkita?” “Ikkita edi,” javob beribdi kenja o‘g‘il. Bu gal singlisi chiqib kelishi bilan:”Otimning oyog‘i bitta edi,” debdi. Nihoyat yalmog‘iz “Seni oting bormidi yoki yo‘qmidi”? deb so‘rabdi. “ Otim yo‘q edi”, deb javob beribdi akasi.


    Shu payt bir sichqon paydo bo‘libdi va unga: “Bu joylarda mendan o‘zga birorta tirik jon qolmagan. Sen ham zudlik bilan qochib qol! U yog‘ni seni qovurib yeyish uchun dog‘layabdi, debdi. “Qanday qilib,” qo‘rqibgina so‘rabdi kenja o‘g‘il. “Men dutor chertib o‘tiraman,” deb tomga chiq. Dutorni men tingillatib turaman, sen qochib qolasan. Etigingni qumga to‘ldirib, tomning labiga ilib qo‘y. Uni ko‘rib, xotirjam bo‘ladi.


    Mehmon xaloskori aytganlarini bajarib, jo‘nashi oldidan sichqon bir dona taroq, qayroqtosh va kuzgu beribdi va magaram yalmog‘iz kampir uni quvib yetay deganda, ularni birma-bir orqaga tashlab yuborishni maslahat beribdi.


    Yalmog‘iz kampir yog‘ni obdon dog‘lagach: “ Aka, endi pastga tush!”, debdi buyruq ohangida. Ammo sado bo‘lmabdi. Yalmog‘iz takroran talab qilsa ham javob bo‘lmabdi. Shunda u qahrga minib, akasining etigini zarb bilan siltab tortibdi va ko‘zlari qumga to‘libdi. U ko‘zlarini shosha-pisha tozalab olgach, jahl bilan akasining ortidan quvishga tushibdi. Ko‘p o‘tmay, o‘ljasiga yaqinlashib ham qolibdi. Shunda ukasi taroqni tashlab yuboribdi. Ortda sarhadsiz to‘qay paydo bo‘libdi, Nari tarafda qolgan yalmog‘iz: “To‘qayni kemirib o‘taman”, deb na’ra solibdi va ukasi unchalik uzoqqa ketmayoq, tikanzorni kemirib, o‘ziga yo‘l ochibdi. Yalmog‘iz bu gal yaqinlashganda, qayroq toshni tashlab yuboribdi. Oraliqda o‘lkan tog‘ paydo bo‘libdi. “Tog‘ni teshib o‘taman”, debdi yalmog‘iz. Darhaqiqat ukasi uncha uzoqqa bormay tog‘ni teshib o‘tibdi. Bu gal ukasi kuzguni otib yuboribdi. O‘rtada dengiz paydo bo‘libdi. “Dengizni ichib o‘taman,” debdi yalmog‘iz va zum o‘tmay uni quritib, akasiga yaqinlashib qolibdi...


    Ertak shu yerga kelganda birdan tin oldim va bolalarning nigohlariga qaradim. Ular tashnalik bilan davomini kutishardi.


    - Ayting, ayting, - deyishdi ilhaq bo‘lib.


    - Aytmayman,- javob berdim ancha keskin. Mana shu sizlar sovg‘a etgan “O‘zbek xalq ertaklari” kitobida davomi bor. O‘zlaring o‘qinglar.


    Ular kitobni shoshibgina qo‘lga olishdi va mazkur ertakni topib, faqat o‘shaning davomini o‘qishdi. Ammo men boshqa bir holatdan umidvor edim. Ular kitobdagi qolgan shavqovar matallarni ham ishtiyoq bilan o‘qishga kirishadi, deb o‘ylagandim. Afsuski, unday bo‘lmadi. Avvalgiday, tag‘in o‘sha qo‘l telefonlariga yopishib olishdi. Men zohiriy nadomat chekdim. Bularday o‘smir paytimda “Robinzon Kruzo”, “O‘n besh yoshli kapitan” degan kitoblarni bir o‘tirishda o‘qib tugatganim yodimda. Qishlog‘imiz kutubxonasiga borib,”O‘tkan kunlar”ni so‘raganimda, o‘n besh kishi navbatda turganligini aytishgandi va taxminan ekki oylardan keyin olib o‘qigandim. Keyin “Farg‘ona tong otguncha”ni bir tanishimdan yalinib –yolvorib olgandim.


    Nahotki kelajagimiz sohiblarining kitobdan yuz o‘girishiga shu mitti matoh sabab bo‘lsa.


    Bu xususda bosh qotirib yurgan kunlarimning birida Rossiya TVsida mazkur mavzuga bag‘ishlangan bahs-munozaraga guvoh bo‘lib qoldim. Keksa yozuvchi bilan yosh faylasuf olim bir-birini inkor etib, nuqul o‘zinikini ma’qullardi.


    “Dialektika qonunlariga binoan, derdi olim, boshlangan har qanday jarayon oxiriga yetishi kerak. Bir zamonlar inson kitobni kashf etgan. Endilikda uning umri tugab borayabdi. Inkorni inkor qonuniga binoan u o‘zi yaratgan TV va internetga kursisini bo‘shatib bermoqda. Buni to‘g‘ri tushunmoq va qabul qilmoq kerak...” “Insoniyatning kitob o‘qimoqdan to‘xtashi, tag‘in g‘orlarga qaytishi degan gap,” yengil jahlga minib, uning so‘zini bo‘lardi adib! Internet hech qachon kitob o‘rnini bosolmaydi, buni hayot ko‘rsatdi. Chunki, o‘rgimchak to‘rida o‘quvchini chalg‘itadigan omillar bisyor. “Sichqoncha”ning yelkasiga nuqib qo‘yishingiz bilan dunyo yangiliklari, latifalar, to‘hmatlar, nimluch ayollar, dilxush qo‘shiqlardan bahramand bo‘lish mumkin. Bunday vaziyatda fikrni jamlab asar o‘qish mumkin emas! Kitob sodiq hamroq ham: uni istagan joyingizga olib yurishingiz mumkin.”


    “Hozir kompyuter, TV va qo‘l telefonining birlashish jarayoni boshlandi, javob berdi olim. Endilikda qo‘l telefon Internetga bog‘landi va unda istagan narsangiz muhayyo. Pushkinni yoki Tolstoyni o‘qiysizmi, latifaga xushingiz bormi, tarixiy savolga javob izlaysizmi – marhamat. O‘zingiz tasavvur qiling: bu insoniyatning naqadar mislsiz kashfiyoti! Eng muhimi, mobil telefonni olib yurish, kitobdan ko‘ra o‘ng‘ay ham. Tan olmoq kerak, bu progressni hech qanday kuch to‘xtatolmaydi. Insoniyat qo‘l telefoniga batamom bog‘lanib qoladi.” “Oqibatichi?”, qoniqmadi yozuvchi. “ Vahimaga hojat yo‘q, e’tiroz bildirdi raqibi, odamlar ja’mi axborot va ma’naviy oziqni telefon orqali tez va sifatli oladi va tabiiyki, shu tariqa o‘lkan taraqqiyotga erishadi. Lekin kitob ham yo‘qolib ketmaydi. Bir zamonlar chiroq kashf etilganda, endi shamga hojat yo‘q deb hisoblashgan, elektr lampa paydo bo‘lganda esa, insoniyat chiroqdan batamom voz kechadi, deb o‘ylashgan. Ammo ko‘rib turibsizki, sham ham, chiroq ham kerak bo‘layabdi.,” “Siz o‘z-o‘zingizni inkor etayabsiz,” qo‘shilmadi adib, hozirgina dialektik qonunlarni pesh qilib, kishilik dunyosi kitobdan voz kechadi, deb da’vo qilgandingiz. Endi esa.. Men, baribir, fikrimda qolaman, qo‘shilmadi yozuvchi. Kitob javonimda eng qadimiy “Bibliya”, rus armiyasining mug‘ul-tatar bosqinchilariga qarshi kurashishi kundaliklari, Chexovning X1X asrda chop etilgan kitoblari bor. Men bu muqaddas kitoblarni bot-bot olib varaqlayman va dilim faxru-g‘ururga to‘ladi. Hech qanaqa qo‘l telefoni yoki Internet bu ezgu va shavqovar missiyani bajarolmaydi! Bugun har bir musulmonning uyida “Quroni Karim” bor. Gurji qizning bisotlari orasida Shota Rustaveli kitoblari bo‘lmasa, noxush gap ko‘payib ketadi. Tojiklar “Tadjiki” degan kitobi bo‘lmagan millatdoshlarini xunasaga chiqarishadi. Ishonchim komilki, boshqa millat va elatlarda ham muqaddas hisoblangan ana shunday kitoblar yo‘q emas!”...


    Uzoq davom etgan bu mubohasalardan keyin ham fikrimni jamlab, aniq bir to‘xtamga kelolmadim.


    Murod mualimning qorovulxonasiga borganimda, u yerdagi “donishmand”larni qo‘zg‘ab qo‘yib, munozarani davom ettirishni ko‘nglimga tugim qo‘ydim.

    Bugun – 2011 yilning 25 sentyabri. Yakshanba.


    Ertalabdanoq Pastdarg‘omga - Suxayloni ko‘rgani borishga taraddud ko‘raboshladik. Uning paxta terimiga ketganiga o‘n besh kundan oshdi. Nayimbek mashinaga benzin to‘ldirib keldi. Jo‘nash oldidan kattaroq qozonda osh damlab, laganga solib oldik. Bir oz pul ham oldim. Chunki, Suxayloni olib keladigan bo‘lsak, “paxta puli”ni berish kerakligini aytishgandi.


    Kollejni safarbarlikka e’lon qilishganda ham, atigi 200 dollar bilan terimdan qoldirish mumkinligi ayon bo‘lgandi. Garchand buncha mablag‘ uyda bo‘lmasa hamki, topishim qiyin kechmasdi. Ammo Suxaylo, dugonalaridan chetda qolmaslikni zorlanib so‘ragach, oyisi ikkalamiz ko‘nib qo‘yaqoldik. Yuklarini mashinaga ortib, chiqarib kuzatib ham qo‘ydik va qizimiz o‘sha kuniyoq, kechki mahal telefon qilib, Pastdarg‘omdagi bir maktabga joylashtirishganini, kayfiyati yaxshiligini bildirdi. Biz xotirjam bo‘ldik.


    Undan keyin u deyarli har kuni telefon qilib turdi. Norma – 70 kilogramm ekanligini, ammo u 50 kilodan oshirolmayotganidan noliganini hisobga olmasak, boshqasi joyida edi.


    Bugun u bilan bog‘lanib, ko‘rgani borayotganimizni ma’lum qilganimizda, kech soat yettigacha dalada bo‘lishlarini bildirdi va shu sabab ko‘p ham barvaqt kelmasligimizni tayinladi.


    Samarqanddan chiqishimiz bilan faqat shahar emas, uning atroflari ham juda obod bo‘lganligiga guvoh bo‘lardi kishi. Pastdarg‘omga keta-ketguncha ikki tomonlama ko‘cha bunyod etishibdi, uning atrofida shunday muhtasham binolar qad ko‘targanki, qoyil qolmay ilojingiz yo‘q.


    


    Bu ko‘chalardan avallari ham o‘tganman. Yo‘llar uydim-chuqur, atrofda, aksar holda paxsadan tiklangan pastak uylar bo‘lardi. Endilikda tekis, keng asfalt ko‘chada mashinalar bir-biri bilan poyga o‘ynayotgandek, shiddat bilan o‘tib ketardi. Ularning deyarli bari o‘z yurtimizda ishlab chiqarilganini tuyish dilingga g‘urur ato etardi. Shu payt rulda go‘zal kelinchak o‘tirgan “Spark” ham bizni ortda qoldirdi.


    - O‘zbechkalardan ham shoferlar ko‘payib qoldi a,- qo‘zg‘ab qo‘ydim xotinim bilan o‘g‘limni.


    - Ha, ayniqsa, so‘nggi uch yilda ko‘paydi, gapimni tasdiqladi Nayimbek.


    - Lekin yarashadi,- dedim.


    - Mana shu qurilishlar ham keyingi uch yilda qad ko‘tardi,- davom etdi Nayimbek. Hazil emas!


    Hademay paxtazorlar ham boshlandi. G‘o‘zalar pastak bo‘lsa hamki, oppoq bo‘lib ochilgandi. Uzoqda hasharchi bolalar ko‘zga tashlanardi. Jamilaning bahri-dili ochilib ketdi.


    - Voy, bu paxtalarni qarang: oppoq bo‘lib ochilibdi. Tezroq terib olish kerak. Yomg‘ir-pomg‘ir yog‘masdan...


    - Endi, bolalarga terdirmaslik kerak-da, - noroziligimni yashirmadim. - O‘zlari terishsin, avvalgiday mashinalarni ishga solishsin.


    - Hech balo urmaydi,- fikrimga qo‘shilmadi xotinim. - Bu kurort-ku. Musofirlikni ko‘radi, chiniqadi...O‘zimizni ham ikki oylab olib ketishardi. Sovuqlarda qolib ketardik. Bir joyimiz kam bo‘lmadi.


    - U sho‘rolar zamoni edi,- men ham uni inkor etdim. Endilikda bolalar o‘qishi kerak, Men bundan noroziman, yuqoriga yozaman,- dedim, uni tergab qo‘yish ilinjida, hazil-chin aralash.


    - Faqat shu ishingiz qoluvdi,- kinoya qildi Jamila. Koshki o‘zingiz beayb bo‘lsangiz?! Xatolaringizni topishadi-yu, qamab yuborishadi.


    – Xo‘sh, mening nima gunohim bor, juda qamab yuboradigan ish qilmagandirman,- chinakamiga qiziqib so‘radim.


    - Bor...


    - Masalan?


    - Masalan, bir yildan beri svetni o‘g‘irlaysiz. Inkubatorga. Bu – bir. Ikkinchidan, ota-bola moshin bilan kira ishlaysizlar, ammo nalog berishdan qochib yurasizlar.


    Bu gapdan keyin Nayimbek, negadir qah-qah otib kuldi. Men andak hijolat chekib, sukut saqladim.


    Tuman markazidan o‘tib ham ancha yo‘l bosdik va nihoyat chap tomonga burildik. Sho‘rolar davrida yotqizilgan asfalt yo‘l o‘ydim-chuqur bo‘lib qolganligi sababli o‘g‘limiz tezlikni susaytirib, ularni ehtiyotkorona chetlab o‘tish payida bo‘lardi. Keyin ilma-teshik asfalt tugab, tosh to‘shalgan yo‘l paydo bo‘ldi. Tag‘in ikki-uch kilometrdan so‘ng u ham oxiriga yetib, tuproq ko‘cha boshlandi. Ayrim joylarda tuproq qalinligi bir qarichdan past emasdi. Har qancha sust haydasak ham ortimizda quyuq chang qolaboshladi. Shu payt qarshimizda traktor paydo bo‘ldi. Uning telejkasiga paxta ortilgandi. Traktor o‘tib ketgach, allamahalgacha havoda muallaq bo‘lib osilib qolgan changning tarqalib ketishini kutishga to‘g‘ri keldi.


    Nihoyat manzilga ham yetib keldik. Peshtoqiga qizil harflar bilan “Paxta shtabi” deb yozilgan maktabning yo‘liga tosh to‘shalgan, suv sepilgan edi. Yordamchilar shu maktab sinflariga joylashtirilgan ekan. Keyinroq menga ayon bo‘lishicha, bu yerda ayni paytda faqat to‘rtinchi sinfgacha bo‘lgan bolalar o‘qisharkan. Qolganlar terimga safarbar etilgan ekan.


    Birinchi uchrashgan kishimiz oshpaz ayol bo‘ldi


    - Sizlar birinchi kursdagi Suxayloning odamlarimi,- quvonib so‘rashdi biz bilan. – Qizlaringiz juda odobli, yaxshi tarbiyalagansizlar. Menga yordamchi bo‘l, dedim - ko‘nmadi. Terimga chiqib ketdi.


    Opa kechki ovqat uchun makaron sho‘rva pishirayotgan ekan. Bizni takalluf bilan stolga taklif etib, oldimizga choy qo‘ydi. Dilimizda unga nisbatan iliq mehr o‘yg‘ondi. U kishi sho‘rolar davrida ham shu dargohga oshpaz bo‘lib ishlaganini aytdi. Bu yerda shogirdlari bilan o‘quvchilarga ovqat tayyorlarkan. Shuningdek, direktorini sifatlab qo‘yishni ham unutmadi.


    - Qizlarimizning oyog‘iga tikan ham kirmasin, deydi. Qo‘shni kollejlarning direktorlari paxta sotib olib, mukofotlarga ega bo‘lishadi. Hokimiyatdan tazyiq qilishadi-da. Bu kishi unaqamas. Mayli, gap eshitsak ham, bizga keyingi o‘rin bo‘laveradi, deydi.


    - Paxta sotib olish hali ham bor ekan-da,- qiziqib, tergab qo‘yaman.


    - Ha, o‘g‘lim institutda o‘qiydi. Ularda norma sakson kilo. Bajarmasang, sotib ol, deyisharkan. Har o‘n kunda yuz ming ketayabdi. Uchinchi kursdan bir student domlasini pichoqlab tashlabdi. Zulm qilgan bo‘lsa kerak.


    Soat yettidan oshib, qorong‘u tushdi, ammo bolalardan hamon darak yo‘q edi.


    - Bugun uzoqqa olib ketishgan,- dedi opa. - Yo‘lda bir soat vaqtlari ketadi. Avval soldatlar keladi, keyin ular. Sho‘rlik askarlarga qiyin – normalari yuz kilo. Uddalamaganini zolim komandirlar har baloga giriftor qilishadi.


    Ayon bo‘lishicha, qo‘shni dalada askarlar ham paxta terishayotgan ekan.


    Hademay, qorong‘ulikdan qadam tovushlari eshitildi va chang, tuproq orasidan yelkalariga fartuk taqib olgan, horg‘in askarlar safi ko‘rindi. Ular yorug‘likka, tosh to‘shalgan yo‘lga chiqqach, sergak tortib, birgalikda qo‘shiq boshlashdi.


    “ Olg‘a bos, olg‘a bos, ey o‘rtoq, Biz uchun muqaddas bu tuproq...”


    Askarlar o‘tib ketgach, chang orasidan qizlar safi ko‘rindi. Ularning oldida askar libosidagi sarbon ham bor edi. Kuni bilan paxta terib, shuncha yo‘ldan piyoda kelayotgan yoshgina-yoshgina qizlarga daf’atan achinib ketdim, beixtiyor qahrim keldi. Bir tarixiy film ko‘rgan edim: oldinda va orqada miltiq ko‘targan soqchilar nazoratida saf tortgan mahbusalar mahzungina qadam bosishardi. Ularning orasida yosh qizlar ham bor edi va taqdirga tan berib, tizzagacha loy kechgan holda orqaga qolmaslikka harakat qilishardi. Shuni eslab, mushtimni tuygan mahalim, xotinim avzoyimdagi o‘zgarishni sezdi.


    – Tag‘in sariqligingiz tutayabdi-a? Hech balo urmaydi, qaytamga chiniqadi. Ko‘pga kelgan to‘y...


    Ayon bo‘lishicha, bular - ikkinchi kurs qizlari ekan. Ular o‘tib ketgach, yodimga urgutlik bir tanish shoirning she’ri tushdi.


    O‘zbekiston!


    Asra bolalaringni.


    Ular ulg‘ayishar


    Va davolashar


    Sening ko‘p yillik


    Yaralaringni!


    O‘zbekiston!


    Dardingni olay!


    Asragin,


    Asragin,


    Bolalaringni...


    Suxayloni ko‘rib, noxush xayollarim o‘z-o‘zidan tarqalib ketdi. U “Dadajon” deb bag‘rimga otildi. Qizimiz quyoshda andak qoraygan, kayfiyati yaxshi edi. Yotoqlarini ko‘rdik. Eshik, derazalar ichkaridan ilgakladi. Ozoda...


    - Kechki ovqatga borib yurma,- dedi oyisi, osh damlab kelganmiz. Dugonalaringni ham chaqir.


    Hademay radiokarnay xirilladi va gapga kirdi. “Muhtaram o‘quvchilar! Mustaqilligimizning yigirma yilligiga yigirma tonna paxta terish majburiyatini olgan ikkinchi “B” bugun marraga yetib keldi. Ularni muborakbod etamiz! Bu azamatlar vatan xirmoniga yigirma tonna “oq oltin” bo‘shatdilar. Ana shu vatanparvar qizlar mavsum oxirigacha tag‘in yigirma tonna paxta terishga so‘z berdilar. Ikkinchi “B”dan ibrat olinglar!. Shuningdek...”


    Suxayloning dugonalari bilan birga o‘tirib, osh yedik. Ularning aksari shaharlik o‘zbek, tojik qizlar edi. Qizlarning o‘zini tutishi, odobi dilimizga o‘tirishdi va bu holdan ham taskin topdik..


    - Biz seni olib ketmoqchimiz,- dedim, qizimizga, dasturxonni yig‘ishtirgach.


    - Men bormayman,- dedi Suxaylo, andak sukunatdan keyin, allaqanday xavotirlik bilan – Oxirigacha teraman!


    - Nega?


    - Ketsam, dugonalarimga qiyin bo‘ladi,- dedi va negadir ko‘zida yosh aylandi. - Terganimiz hali o‘n besh tonnaga ham yetgani yo‘q.


    Biz uni ortiqcha qistovga olmadik.


    Paxtazordan kech qaytdik.

    Jamila biqin og‘rig‘idan bot-bot shikoyat qilgani bois, uni mashinaga mindirib, doktorga olib bordim. “O‘txalta shamollaganga o‘xshaydi”, dedi xotinimni obdon tekshirib ko‘rgan vrach. Uch-to‘rt kun yotsin, otday qilib yuboramiz.”


    Bu shifoxonani “vniik” deyishadi. Gap shundaki, sho‘rolar zamonida Butunittifoq qorako‘lchilik ilmiy-tadqiqot instituti shu to‘rt qavatli binoda joylashgandi. ( VNIIK – Vsesoyuznыy nauchno-issledovatelskiy institut karakulevodstvo). Mustaqillik e’lon qilingandan keyin olimlar bir muddat maoshsiz qolib, bu yerga kelmay qo‘ydilar va shahardagi eski binolariga qatnayboshladilar. U payt tumanimiz hokimasi Rahima Hakimova degan, tutganini qo‘ymaydigan, uddaburro ayol edi. Deputatlik mavqeidan foydalanib, Toshkentdagi kazo-kazolar ruxsati bilan binoni tuman tasarrufiga o‘tkazdi va markaziy shifoxonaga aylantirdi.


    


    Bu – hokimaning eng katta va ezgu xizmati edi! Opaning bo‘shalib ketganiga ko‘p yil bo‘ldi. Ammo odamlar uning aynan shu xizmatini bot-bot e’tirof etib turadilar.


    Xullas, tushdan keyin Jamilani shu yerga yotqizib uyga qaytdim. Ammo biror soat o‘tar-o‘tmas allanimamni yo‘qotib qo‘ygandan, parishon holga tushaboshladim. Kechqurun tag‘in bordim. U kaminani koyigan bo‘ldi. “Kelaverasizmi endi. Bundan ko‘ra jo‘jalarga qarasangiz bo‘lardi. Men sog‘-salomatman , bu yerdagilar bilan ham qanday muomala qilishni bilaman, haqimni yegizmayman,” dedi. Bunday deyishining boisi bor. Jamila sho‘rolar zamonida meditsina texnikumini bitirib, bir muddat hamshira bo‘lib ishlagan edi. Ammo farzand ko‘rgandan keyin ro‘zg‘or yumushlariga o‘ralashib qoldi. Zero uning o‘sha paytlarda oladigan maoshi yo‘l kirasi bilan tushligiga ham yetmay qolgandi. “Zerikdim, shunchaki gaplashgani keldim” dedim va allamahalgacha shirin xotiralarni titkilab o‘tirdik.


    Ertalab doktor aytgan dori-darmonlar bilan issiq non, qaymoq olib bordim. Kechqurun tag‘in...


    Har gal borganimda Jamila, albatta yangi gap topib qo‘yar, gohida qiziq latifalar aytar yoki yoshligimizdagi xotiralarni eslab meni quvontirardi.


    Bu gal manti olib borgan edim, taklif kiritib qoldi.


    - Qo‘shni palatada bir ayol kasal o‘g‘li bilan yotibdi. O‘zi Tojikistondan notinchlik yillari kelib qolgan. Bu yerda odami yo‘qqa o‘xshaydi. Yo‘q demasangiz, shu mantining yarmini ularga olib kirardik.


    - Ixtiyoring,- dedim, olib kir.


    - Siz ham yuring, endi. Juda yaxshi ayol. Gohida oldimga keladi – gaplashib o‘tiramiz. Dushanbedagi opamni ham tanirkan...


    Ayolning yoshi o‘tib qolgan bo‘lsa hamki, xushbichim, xushtavozeligi o‘ziga yarashardi. Karovatda majolsizgina bo‘lib yotgan yigitchaning rangi siniqqan, oriqlagan edi. Uning yagona farzand ekanligini va jigari og‘riganligi aytishdi.


    – Asta-asta tuzalayabdi, ovqat yeyabdi,- dedi ayol shirin umidlar bilan.


    Biz ko‘p gaplashmadik, Bemor yigitchaning bu tariqa behol va madadga muhtoj bo‘lib yotishi dilimni siqaboshladi. Aniqrog‘i, ayolga achinib ketdim. Bu dunyodagi yagona umidi bo‘lgan rishtai jonining mahzun holiga qarab o‘tirish ona uchun juda og‘irligini fahmlash qiyin emasdi.


    Xotinim ruhiyatimdagi noxush holatni sezdi va biz xayrlashdik.


    - Men sizga bitta she’r beraman,- dedi Jamila tashqari chiqqach, Shu ayolga bag‘ishlab yozilgan. Bu yerda bir qizdan ko‘chirib oldim. O‘qing, juda ta’sirli.. U ham birovdan ko‘chirib olgan. Kimning she’ri ekanligini bilolmadik.


    Palatasiga kirganimizdan keyin o‘quvchilar daftaridan yirtib olib, o‘z qo‘li bilan ko‘chilgan she’rni uzatdi. Uni o‘sha yerdayoq o‘qishga kirishdim.


    


    Mayli uyga to‘lsin tamaki isi,


    Mayli, may ichsang ham, bo‘za ichsang ham,


    Mayli, men kampirga rahming kelmasin,


    Faqat tezroq sog‘ay, sog‘aygin, bolam!


    


    Mayli olis yurtga chiqib ket uydan,


    Menga u tomondan xatlar yozmagin.


    Mayli, qaysi qizni xohlasang uylan


    Va bevalar bilan bilganingni qil!


    


    Ardoqlab o‘sdirdim seni g‘unchadek,


    Ko‘ksim haroratin berdim bir olam.


    Mayli ich, la’nati tamakini chek,


    Faqat tezroq sog‘ay, sog‘aygin, bolam.


    


    She’r menga ham daf’atan ta’sir qildi. Ko‘zimga yosh keldi. So‘nggi yillar davomi, aynan she’riyatdan bunchalik ta’sirlanmagan edim. Umumun, she’r o‘qimay qo‘yganman. Gapning rosti, har kuni gazetalarda chop etilayotgan, TVda o‘qilayotgan va Murod muallimning ta’biri bilan aytganda: “Vatan haqidagi shaldiroq she’rlar” badimga tekkandi.


    “Bunday varsaqi tizmalarni vatan bilan davlat tushunchasining farqiga bormaydigan dovdirlar yozishadi”, degan edi muallim kinoya aralash. Nazarimda u haq. Qaysi kuni birinchi kanaldan xalq shoiri chiqish qildi. Uning qo‘llarini serpab, jazavaga tushib o‘qigan she’rida vatanparvarlikdn ko‘ra hukumatparvarlik serobroq edi.


    Nachora, saroy shoirlari hamma zamonlarda ham podsholikka yaltoqlanib kun ko‘rishgan.


    Men mazkur she’rning muallifini aniqlash, uning kitoblarini topib o‘qishni dilimga tugib qo‘ydim.


    Ayolim azbaroi meni quvontirish uchun shu she’rni yozib olganligini tuyishning o‘zi xushbaxtlik edi. “Har kun kelavermang, jo‘jalarga qarang, bolalarni nazorat qiling, ularga ish buyuring”, deb tayinladi. Ammo ertalabgacha toqatim toq bo‘ldi. Mayda-chuyda xarid qilib, mashina rulini tag‘in vniik tomon burdim.


    Kecha palatada bir o‘zi edi. Bugun yon karavotda o‘rta yoshlardagi ko‘zlari quv bir ayol yotardi. Ostona hatlaganimdan keyin, o‘rnidan turib salom berdi. Farosatli ekan: o‘zimni erkin tutishim, xotinim bilan gaplashib olishim uchun, bizni xoli qoldirib, chiqib ketdi.


    - Biqinimdagi og‘riq to‘xtadi,- dedi ayolim, hafta oxirida javob berishsa kerak.


    - Har qalay senga sherik berishibdi, endi zerikmaysan,- dedim.


    U ma’qulladi va negadir sirli kuldi.


    - Nima bo‘lgan, bu ayolga?


    - So‘ramang,- dedi kulgisi battar qistab.


    Mening esa hangomatalabligim oshib, yakravlik bilan uning og‘zini poylab turaverdim.


    - Qochib kelgan, eridan.


    - Zolim ekanmi?


    - Yo‘q, dedi va sharaqlab kulib davom etdi, joni-holiga qo‘ymas ekan. Kechasi uch martagacha o‘yg‘otib, haligi ishni qilarkan. Kunduzi ham uch-to‘rt bor... Molga qarayabdimi, kir yuvayabdimi, qat’iy nazar, uyga sudrab kirarkan. Bu ayol kelinidan juda hijolat bo‘larkan.


    Ikkalamiz ham beg‘ubor kuldi.


    - Borib turgan hangi ekan-da,- dedim.


    - Erim kelib qolsa, chiqib ketmang,- deb iltimos qildi. U yaramas shu yerda ham menga yopishib qolishi hech gap emas.


    Biz tag‘in kuldik.


    - Shukurki, siz bunaqa emassiz..,- dedi xotinim, xayrlasharkanmiz, miyig‘ida kulib..


    Jamila bo‘lmasa, ro‘zg‘orimda tartib-qoidalar, taomillar xullas, hamma-hammasi bunchalik tez izdan chiqadi, deb o‘ylamagandim. O‘tgan shu to‘rta kun davomida hammomda kirlar uyulib ketdi, supurilmagan hovlida fayz qolmadi. Buning ustiga Suxaylo ham paxtada edi. Biz to‘rt erkak hatto qozon-tovoq yuvishni ham eplolmas ekanmiz. Parishonxotirlikdan bo‘lsa kerak, bu orada machitga ham chala-chulpa qatnadim. Kayfi uchgan odamning oti ham yaxshi chopmaydi, deganlaridek, hatto qafasdagi jo‘jalarim ham o‘z-o‘zidan yo‘qoladigan bo‘lib qoldi.


    Gap shundaki, veterinariya aptekasida uchrashgan haligi birodarimdan broyler tuxumlar olib, inkubatorga qo‘ygan edim. Undan chiqqan jo‘jalar odatdagidan ancha yirik bo‘lganligi bois xaridorlar talashib olib ketishdi. Kelajakda nasl olish umidida naq yigirmatasini boqishga qo‘ygandim. Ertalab qarasam, allaqachon ikkitasi gumdon bo‘libdi. Ertasi tag‘in... Ularni birov o‘g‘irlashi yoki mushuk ilib ketishi mumkin emasdi. Chunki katakning to‘rt tomoni simto‘r bilan o‘ralgandi.


    Bu gal shifoxonaga borganimda, ayolimga, eng avvalo shularni arz-dod qildim.


    - Jo‘janing dushmani juda ko‘p,- dedi xotinim. Masalan, ilon.


    - Yo‘q, bu jo‘jalar ilonning og‘ziga sig‘maydi, katta.


    - Ilonning og‘zi, qorni juda cho‘zilib ketadi. Bundan tashqari, tagdan kalamush, yuqoridan boyqush kirishi mumkin Ular ham o‘zidan ikki hissa yirik o‘ljalarni ovlashadi. Yuqori ochiq edi, bugunoq borib berkiting, pastda teshik-peshiklar qolgan bo‘lsa, loylang!


    - Yo‘q, sani bu yerdan olmasdan ketmayman,-dedim qat’iy qilib, biz hisob-kitobimizni, aniqrog‘i surobimizni yo‘qotib qo‘ydik.


    - Unday bo‘lsa, vrachga kirib ayting,- dedi u.


    Vrach ko‘p tarxashlik qilmadi. Tag‘in hafta davomida dorilarni ichirib turishni, og‘ir ishdan ozod etishni tayinladi. Men jufti halolimni yonimga o‘tqazib, o‘zgacha bir surur bilan uyga olib keldim.


    Kechqurun uni ko‘rgani qo‘shnilar, qavmlar kirdilar. Jamila ertasi kallai saharlab ishga shung‘ib ketdi. Bizni ham jonu-holimizga qo‘ymay, safarbar qildi.


    O‘sha kuniyoq kataklarning ustiga simto‘r yopdim, pastini berkitdim. Shu-shu jo‘jalar kamaymaydigan bo‘ldi.


    Ro‘zg‘orim hayoti azaliy iziga tushdi.


    Xudoga shukur!


    


    


    NOMA № 4


    


    “Ayol kulib turib o‘lishi mumkin,” deb yozgan edi bir shoira. Garchand, Jamila nimtabassum qilib turgan bo‘lsa hamki, dilining mahzunligini, ruhiyatini allaqanday dard timdalayotganligini sezib olish qiyin emasdi.


    – Biqining tag‘in og‘riyabdimi,- so‘radim mehribon ohangda.


    – Yo‘q, hammasi joyida,- javob berdi u.


    Keyin esa kart ustidagi konvertga ko‘zim tushib qoldi. Demak, Dushanbedagi opasidan maktub olgan, ehtimol, u noxushroq gapdan voqif etgandir, o‘yladim o‘zimcha.


    Jamilaning opasi sho‘rolar davrida Dushanbega to‘y bo‘lib ketgan, aniqrog‘i, uni bir qarindoshlari kelin qilgan ekan. O‘zim aniq eslayman: u zamonlar Samarqanddan Dushanbega har soatda samolyot uchib turar, bileti ham arzon edi. Opa gohida ertalab mehmon bo‘lib kelib, kechki reysda jo‘nab ketardi. Mustaqillik e’lon qilingandan keyin...


    Bir aylanib kelib, xatni qo‘lga oldim. Opa maktubiga odatdagidek, “Sog‘inchilik salom” deb sarlavha qo‘ygan va kaminaga, singlisiga, qizim, o‘g‘illarimga nomma-nom salom yo‘llagandi. Har galgidek, mustaqillikni la’natlagan, Gorbachevni qarg‘ashni unutmagan edi. Maktub oxirida esa keksayib, “bir oyog‘i go‘rda”ligini, qon bosimi oshib ketayotganligi bir kunmas-bir kun o‘lib qolishini izhori dil etgandi. Shu bilan birga, xat so‘ngida: “O‘lsam, Samarqandga eltib, dadam bilan biyimning yonlariga ko‘minglar” deb o‘zicha vasiyat ham qilgandi.


    Jamila bunday paytda opasini juda qumsar, uni borib ko‘rish, hol- ahvol so‘rashga juda xohishmand bo‘lardi, albatta. Ammo Tojikistonga borish, Amerikaga borishdan ham qiyinligini hisobga olib, istagini oshkor etmasdi.


    Bundan olti yil avval opasining eri, ya’ni bojamiz bandachilikni bajo keltirib qo‘ydi. U kishi saksondan oshgan bo‘lib, bir umr bosmaxonada harf teruvchi bo‘lib ishlagan, qobil-mo‘min inson edi. Xullas, bormasak bo‘lmasdi. Ammo telegramma bilan chegaradan o‘tkazishmasligini bilardim. Sabil qolgur vizani qo‘lga kiritish uchun esa kamida besh-olti kun kerakligini aytishdi. Shunda, Tojikistondagi akasinikiga bot-bot borib turadigan mahallamiz oqsoqoli Ilhom milisa maslahat berib qoldi. “Sariosiyoda Cho‘nqaymish degan qishloq bor. Shu yerdan ot bilan o‘tkazib qo‘yishadi. Samarqanddan o‘sha qishloqqacha taksi olib boradi. Bu kirakashlar Cho‘ponota turishadi.”


    Endi, o‘shanda Tojikistonga borib-kelishimning tafsilotini eshiting.


    Ertalab shoshilinch Cho‘ponotaga yo‘l oldim. “Men Termezga borayapman, dedi, ilk ro‘para bo‘lgan shoferim, siz huv anovi rijiy bilan gaplashing”. Bu odam bilan tez til topishdik va savdolashdik. “O‘zim cho‘nqaymishlikman, dedi u, radnoy amakimga olib boraman, o‘tkazib qo‘yadi.” Uyga kelib, Jamilani oldik va qaydasan Sariosiyo deb yo‘lga tushdik.


    Yo‘l olis edi. Taxti Qarocha dovonidan oshganimizdan keyin shofer bilan gapimiz avj olaboshladi.


    - Chegaradan o‘tadigan joyda soldatlar yo‘qmi, mina qo‘yilmaganmi,- xavotirlanib so‘radim.


    - Askar ham bor, mina ham qo‘yilgan,- dedi u va batafsil hikoya qilishga tushdi.


    Uning aytishicha, chegara bir soylikdan o‘tgan bo‘lib, Cho‘nqaymish bu tomonda, tojiklarning Voroshilov degan qishlog‘i nari tomonda qolib ketibdi. Lekin azal-azaldan, ikkala qishloqda qiz olib, qiz berish odat bo‘lgan ekan, bordi-keldi qilib turisharkan. Chegaraga mina qo‘yilgandan keyin ahvol taranglashibdi. O‘tishning iloji bo‘lmasa hamki, u yoki bu qishloqning jarchilari toqqa chiqib, bor ovozlari bilan to‘y yo janozadan xabar berishni kanda qilishmabdi. Ammo bu hol ikki tomonni ham joniga tegib, ilojini izlashibdi. Izlagan – topadi, deganlaridek, tojiklar toqqa chiqib, soylikka tosh yumalatishibdi. Ancha-muncha minalar portlabdi. Keyin cho‘nqaymishliklar ham shunday yo‘l tutishibdi. Shu tariqa uch-to‘rt joydan yo‘l ochib, pinhona bordi-keldi yo‘lga qo‘yilibdi. Ammo chegarachilarning sardori qahrga minib, bu yerga bir qatiqqo‘l mayorni boshliq qilib tayinlabdi. Bu galvars ishga kelgan kuniyoq: “Chegarani kim buzsa, ayovsiz otinglar!” deb farmoyish beribdi, degan gap tarqaldi.. Baxtga qarshi deng, Said polvon deganimizning o‘g‘li tojikistonlik bir studentni olib o‘tayotganda, askarlar ularni o‘qqa tutishibdi. Student qochibdi, ammo polvonning o‘g‘li o‘sha yerda nobud bo‘ldi.


    “Suxsurdan yigitcha edi,- davom etardi shofer. Ta’ziyaga ko‘p joydan odam keldi. Bolani tuproqqa topshirdik. Biz nima ham qilaolardik, bu yog‘i davlatning siyosati bo‘lsa. Oradan desangiz bir oy o‘tmay, juda yomon gap bo‘ldi: haligi mayorni otib ketishdi. Cho‘chqa o‘q kallasidan tekkan ekan, o‘sha zahoti o‘libdi. Hammayoq tus-to‘polon bo‘lib ketdi. Toshkentdan, Termezdan kazo-kazolar kelishdi. Eng avval, Said polvonni uyini bosib, tintuv qilishdi. Yo‘q, miltiq-miltiq chiqmadi.. Buni qarang-ki, polvonning o‘zi Yakkaboqqa kurashga ketgan ekan. O‘sha yoqdan ushlashibdi-yu, kegebening yerto‘lasiga tashlab rosa qiynoqqa solishibdi. Ammo polvon, xudoni o‘rtaga qo‘yib, qasam icharkan. Nuqul: “Bu gapdan xabarim yo‘q”, deb zorlanarkan


    Ikki kundan keyin milisalar uning uyiga tag‘in tintuvga kelishibdi. Polvonning xotini – tatarkalardan. Lokinda o‘zbeklashib ketgan. Ota-onasi sho‘rolar davrida muallim bo‘lib kelib, Cho‘nqaymishda qolib ketganlardan. Ayol xavfsirab, tekshirib ko‘rsa, milisalar ko‘rpaning qatiga nasha qo‘yib ketgan ekan. Olasolib, tandirga tashlabdi. Haligilar qayta kelib ko‘rishsa, hech vaqo yo‘q. “Yanga, debdi, tintuvchilarning sardori, siz bizdan ham zo‘rroq chekist ekansiz”. Shundan keyin, Said polvonni chiqarib yuborishdi. Isbotlasholmadi. Mayorni nari tomondagi tog‘dan turib, tojiklar snayper bilan otgan, degan xulosaga kelishgan ekan. Bu ishni polvonning o‘sha yerdagi jo‘ralaridan birortasi qilgan bo‘lishi mumkin. Ammo ularni chaqirib, tergov qilib bo‘lmas ekan-ku”.


    Nohaq otilgan yigitchaga ham, mayorga ham rahmim keldi. Ularning ham bu dunyodan umidlari ko‘p bo‘lgan, yashashga daxldor odamlar bo‘lgan-ku! Sho‘rlilar...


    - Keyin yangi komandir keldi,- davom etardi haydovchimiz. – Bunisi: “O‘taveringlar, faqat begonalarga yo‘l bermanglar”, debdi. Qayda, deysiz, Endi Cho‘nqaymishda hamma yo‘lovchilarni o‘tkazish hisobiga kun ko‘rayabdi. Ko‘plar ot, eshak sotib oldi. Qishloqda ish yo‘q. Yoshlarning ko‘pi Rossiyaga ketib qolgan.


    – Chegarada askarlar hozir ham turadimi,- qiziqaman ichki bir xavotirlik bilan.


    - Turadi, ammo birovga ishi yo‘q. Gohi-gohida pasportlarni ko‘zdan kechiradi, xolos.


    - U tomoda hayot og‘ir, deyishadi-ku,- so‘rayman.


    – Ha, yaxshimas: qishda svetlari ertalab bir soat, kechqurun bir soat bo‘ladi.


    – Sizlarda tuzukmi?


    – Bizda ham xuddi shunday. U tomonda erkaklar Rossiyaga ketib qolgan. Voroshilovda bojam yashaydi. Men unga Sariosiyodan gaz balon eltib beraman. Ularda bunaqa gaz yo‘q. “Rog‘un ishga tushsa, bizda svet pastayanni bo‘ladi, deydi bojam. Sizga bitta liniya tortib beraman.”


    - Rog‘un xavfli emish-ku?


    – Ha, xavfli...Televizorda ham aytishdi.


    Yoz oxirlab qolgan bo‘lsa ham havo juda issiq edi va Surxandaryoga kirganimizdan keyin haroratning tag‘in ham oshganligini his etdik. Garmsel nafasni qisar, yonbag‘irdagi giyohlar allaqachon qovjirab bo‘lgan, toshlar olov purkayotgandek bo‘lib tuyulardi.


    Men jimgina o‘tirgan Jamiladan holpurslik qildim va bakalashkadagi suvni unga uzatdim.


    - Akamning o‘g‘li minaga duch kelib, o‘ldi,- davom etardi haydovchi. O‘ninchini bitirgan kuni jo‘ralari bilan toqqa chiqqan. Aslida mina borligini yozib ham qo‘yishgan, ammo ularni o‘t bosib ketgan, ko‘rinmaydi. Bir jo‘rasi bilan lola terayotganda portlagan. O‘likni olish apasni ekan, ertasi Toshkentdan odam kelib, olib berdi. Hamsoya qishloqning podachisi uxlab qolib, mollar chegaradan o‘tib ketgan. Birnechta qo‘y, sigir minaga duch kelgan, qolgani nariga o‘tgan. Ammo tojiklar mollarni qaytarib berishmadi. Taqsimlab olishgan, noinsoflar. Shu yil bahorda bir chegarachi askarimiz u tomondagi qo‘yni olaman deb, minaga portlab ketdi.


    - Endi nachora,- dedim shunday qilmasa ham bo‘lmas. Nasha, qurol olib o‘tishlari mumkin-ku.


    – Ha, mumkin,- qo‘shildi fikrimga. Ammo hali birorta shunaqa shumqadam portlab ketganini eshitmadim. U dayuslar qaerdan o‘tishni yaxshi bilishadi, chamasi.


    Sariosiyodan o‘tib ham ancha yo‘l bosdik va ung tomondagi sho‘rolar zamonida asfalt yotqizilgan, ammo o‘ydim chuqur bo‘lib qolgan yo‘lda davom etdik. Mashinamiz zo‘r berib, balandlik tomon o‘rlayboshladi.


    Cho‘nqaymish deganlari odatdagi tog‘ qishlog‘i bo‘lib, uylar pastak, bundan qirq-ellik yil avval o‘tqazilgan simyog‘ochlar quyosh va yomg‘ir ta’sirida qorayib, qiyshayib, qolgandi, har yer-har yerda giyoh izlab yurgan qoramollarning oriqligi sezilib turardi.


    Shofer bizni o‘z hovlisiga olib bordi. Ammo hovli keng va saramjon-sarishta bo‘lib, zichlab olma o‘tqazilgandi.


    - Ikki yildan beri suv tanqis. Soy mayning oxiridayoq qurib qolgan edi. Chashmadan suv tashiymiz. Bog‘larni sug‘orolmadik - hosil oz.


    Haydovchining ayoli biz bilan salomlashgach, dasturxon yoydi; choy, non keltirdi.


    - Sizlar o‘tirib turinglar, men hal qilib kelaman,- dedi uning o‘zi.


    - Ukajon, dedim o‘tinch ohangida, tezroq bo‘ling, janozaga yetib borishim kerak.


    Ko‘p o‘tmay, bir mo‘ylovli otliq paydo bo‘ldi, uning ortidan o‘smir yigitcha ham otda keldi. Salomlashdik. Hol-ahvol so‘ragach, haydovchi bizni tanishtirgan bo‘ldi.


    Yangi tanishim mendan jilla yoshroq bo‘lib, bu joylarda Eshim tog‘begi deyisharkan.


    - Mehmon, avval ot minganmisiz,- savol berdi u.


    - Ha, yoshligimda...


    - Mana bu samanga kelin ikkovlaring minasizlar. Bu juda yuvosh. Men bunisi bilan oldinda yuraman,- dedi u.


    Men-ku osongina egarga chiqib oldim, ammo Jamila qiynaldi. Uy bekasi kelib, ko‘tarib qo‘ygandan keyingina, minib oldi va xavotirona belimdan mahkam quchdi. Biz yo‘lga tushdik.


    Eshim tog‘begi deganlari juda kamgap ekan. Bizdan o‘n to‘rt- o‘n besh qadam oldinga o‘tib, otini haydab ketaverdi. Bizning saman itoatkorona uning ortidan ergashdi. Avval ancha balandlikka ko‘tarildik. Qurg‘oqchilik bo‘lishiga qaramay tog‘ning yuqori qismida yashil butalar serob edi, ancha balandlikda archalar ko‘rinar va qovjiragan olam ichra yashillik ko‘zni quvontirardi.


    - Bu yerda yovvoyi hayvonlar ko‘pdir,- savol berdim sherigimga, ovozimni andak ko‘tarib.


    - Mehmon, yaramni yangilamang,- dedi u javoban ancha sukut saqlagach.


    Men noo‘rin savol berganimni his etib, hijolat tortdim. Keyin pastlikka tushaboshladik. Ehtiyotkorlikni oshiriib, egarning boshini mahkam tutdim. Jamilaning xavotiri oshib, meni qattiqroq quchoqladi.


    Xotinimning belimdan mahkam quchib olishi dilimga allaqaday qoniqish ato etardi. Bu dunyoda, uyim-joyim, ro‘zg‘orim degan, ana shu jonso‘z ayolning mendan o‘zga yaqin kishisi yo‘qligini his etishning o‘zi dilga quvvat berardi. Zero, bu dunyoda mening ham undan ko‘ra yaqin va g‘amxo‘r kishim yo‘q edi. U menga farzandlar ato etdi, og‘ir damlarimda meni ovutdi, madadkor bo‘ldi. Aslida: er-xotin qo‘sh ho‘kiz, deganlari bejiz emas. Har bir kishining ro‘zg‘or qurishi - ochilmagan qo‘riq. Bu qo‘riqni o‘zlashtirish uchun omochni babbaravar tortadigan quvvat kerak. Yaxshi ayolga uylangan erkakkina bu borada baxtli bo‘lishi mumkin, degan xulosaga kelganman.


    Bir mahal askarlar ko‘rindi. Dilimda xavotir paydo bo‘ldi. Ular Eshim tog‘begiga xayrixoq bosh tepratib qo‘ygandan keyingina ancha tinchlandim.


    Soyga bir arava o‘tadigan yo‘lak qilingandi. “Ogoh bo‘ling, mina” degan yozuvga qaraganda, avval ajal urug‘i shu yerga ko‘milgan. O‘zbek bilan tojikning do‘stligi bu yaramas quroldan, aniqrog‘i, nobop raftordan ustun kelib, uning ustiga tosh yumalatishgan.


    Negadir, tog‘ sayriga chiqib, minaga uchgan o‘smirni, qo‘yning ortidan quvib, ajalga yuzma-yuz bo‘lgan askarni esladim, to‘rt rakaat namozni ularning ruhi-arvohiga bag‘ishlashni ko‘nglimga tugdim.


    Bizning jami toat-ibodatlarimiz, ya’nikim o‘rinli-o‘rinsiz jonso‘zliklarimiz, islohotlarimiz insonning bir tomchi qoniga arzimasligiga imon keltirdim.


    Keyin balandlikka ko‘tarildik va tekis yo‘lga tushdik. Buyog‘i endi Tojikiston edi. Eshim tog‘begi bizni kirakash mashinalar turgan bekatga olib keldi.


    - Bular sizni Dushanbega eltishadi, dedi.


    - Xizmatingizga qancha beray ,- so‘radim otdan tushgach.


    - O‘zingiz bilasiz,- dedi sovuqqina qilib.


    Uning hijolat chekkanini sezdim. Xizmat haqini uzatgach, qo‘shib qo‘ydim.


    - Kechirasiz, boya noo‘rin savol berib qo‘ydim, chamasi...


    - Mehmon, noto‘g‘ri gapirganingiz yo‘q,- dedi negadir o‘ksibgina. Bu yer avval lesxozga qarardi. Tog‘larda ayiq, arxarlar ko‘p edi. Yovvoyi cho‘chqalar to‘da-to‘da bo‘lib yurardi. Bari minaga yo‘liqib, o‘lib ketdi..


    U shunday dedi-yu, juda yaqin kishisidan judo bo‘lgandek, ruhi tushib ketdi. Mo‘ylovi shalvirab, labi-lunjini pastga osiltirgandan bo‘lib qoldi. Bechoraga juda achindim.


    Xayrlasharkanmiz, ogohlantirgan bo‘ldi.


    - Mehmon, tojikchani bilasizmi?


    – Bilaman, bilaman...


    – Ha, unday bo‘lsa yaxshi. Bularning taksichilari bilan milisalari jilla millatchi keladi...


    Shukurki, janozaga yetib bordik va bojamning tobutiga yelka tutolganim uchun Allohga behad shukurlar qildim.


    Biz ertasiyoq qaytdik. Bojamning bir o‘g‘li harbiyda ishlarkan. U hujjatlarni rasmiylashtirdi (ehtimol, qalbakilashtirgandir) va postdan o‘tkazib qo‘ydi.


    Biz Tojikistonning chegara postidan osongina o‘tdik. Ammo sherigimiz O‘zbekiston chegara postida uzoq qolib ketdi.


    Men bu yerda juda ko‘ngilsiz bir holning guvohi bo‘ldimki, eslasam, hamon vujudim zirqirab ketadi.


    Bizdan atigi to‘rt-besh qadam narida bir tojik juvon dod deb baqirar, nola-yu faryodi tosh dilni ham o‘rtantirardi. Ayon bo‘lishicha, u onasi bilan Samarqanddan Dushanbega mehmon bo‘lib kelgan ekan. Ular avval Tojikistonda yashashgan va notinch yillarda o‘z ona shaharlariga ko‘chishga to‘g‘ri kelibdi. Ammo yillar o‘tsa ham boyaqishlarga O‘zbekiston fuqaroligini berishmabdi. Dilsiyalikni ko‘ringki, bular bari yetmagandek, bechora onasi Dushanbeda - mehmondorchilikda bandachilikni bajo keltirib qo‘yibdi. Chegara posbonlari esa Tojikiston fuqarosi bo‘lgani bois marhumni o‘tkazishga ijozat berishmayotgan ekan. Xudoning zorini qilsa, istagancha pul to‘lashga roziligini aytsa ham yakrovlik, toshbag‘irlik qilishibdi!


    Ehtimol, ularni ayblash gunohi azimdir. Komandirning gapini o‘z qulog‘im bilan eshitdim. “Birodarlar, iltimos qilmanglar! Tushuninglar, axir! Qoidada shunday deb yozilgan bo‘lsa nima qilay?! Mening ham bola-chaqam bor!”


    Bu shavqatsizlik yuraklarni ezib yubordi. Boisi, juvonnning ko‘z yoshlari, faryodlari tosh dilni ham eritadigan darajada edi.


    Yovvoyi hayvonlar minaga duch kelib, qirilib ketganidan dardi dilida to‘planib yurgan Eshim tog‘begiga juda rahmim kelgandi , Ammo bunisi undan chandon oshib tushdi. Ko‘plar ko‘ziga yosh oldi. Eng yomoni, bu gapdan Jamila ham xabardor bo‘ldi va “Opam o‘lib qolsa, vasiyatini uddalolmas ekanman-da” degan dard dilida tugun bo‘ldi.


    Ey, falak! Qismatlaring buncha mo‘l va rango-rang bo‘lmasa!


    Biz O‘zbekiston hududiga o‘tib, daf’atan yengil tortdik.


    Takror aytaman, bular bari olti yilcha avvalgi gap.


    Bu yil endi viza olib, qonuniy yo‘l bilan borishga bel bog‘lagan edim. Buning uchun biladiganlardan yo‘l-yo‘riqni obdon so‘rab oldim. Ruslarning iborasi bilan aytganda, Jamilaga “syurpriz” qilish uchun bildirmay pasportini oldim va shaharga borib, chet elga chiqish uchun OVR degan tashkilotdan ikkala pasportga ham muhr bosdirdim.


    Aslida bu ham unchalik oson kechgani yo‘q. Hujjatlarni topshirish uchun tushgacha navbatda turishga to‘g‘ri keldi. To‘rtinchi kuni borgan edim, arzimas pul evaziga muhr bosib berishdi. Endi Toshkentga borib Tojikiston elchixonasidan ruxsat olishim kerak ekan. Bu yumush sal murakkabroq va qimmatroq bo‘ldi. Toshkentda mehmonxonalar haddan tashqari qimmatligi uchun ikki-uch bor Samarqandga qatnashga to‘g‘ri keldi. Viza degan sabil qolgurni qo‘lga kiritgach, hayajonimni jilovlab, muhr bosilgan pasportlarni xotinimga uzatdim.


    “Tayyorligingni ko‘r, indin Dushanbega jo‘naymiz, dedim, bosiqlik bilan. Qo‘rqma, bu gal tog‘dan oshmaymiz”. Bechora gapimga ishonmaydi, deng. Uning xursandchiligini ko‘rib o‘zim ham dilxush bo‘lib ketdim.


    Ba gal yo‘lovchi mashina bizni to‘g‘ridan-to‘g‘ri Sariosiyo postiga olib bordi. Shu yerga kelganda dilimda noxush vahm o‘yg‘ondi. Hujjatlarimdan biror qusur topib, ko‘nglimni xufton qilishmasin, deb xavotir tortdim. Boisi: bu yerda navbatda turgan aksar odamlarning yuzi, ko‘zida go‘yoki vatanini yov bosgan yoki tabiiy ofat yuz berib, duch kelgan tomonga qochayotgan jabrdiyda qochoqlarga o‘xshardi. Zero ular, inson bolasiga quloq tutmaydigan, quloq tutishni istamaydigan chegara kodeksining daqqoq va sangdil nozirlariga yuzma-yuz bo‘lishga mahkum etilgan musofirlar edilar. Bu shavqatsiz darbonlarning ixtiyorida “mumkin emas” degan mash’um cho‘qmor bor edi va istagan paytda o‘sha bilan boshingizga tushirishi hech gap emasdi! Odamlar bir-biri bilan hazillashmas, ko‘lishmas, faqat jimgina navbat kutishardi. Xotinimning ham rangi-quvi uchib ketdi.


    Navbatimiz kelganda, O‘zbekiston tomondan avval bir yigit bilan ayol hujjatlarimiz, yuklarimizni obdon ko‘zdan kechirdi. Undan keyin tag‘in ikki joyda xuddi shu tariqa ezmalik bilan savollar berishdi, kiyimlarimiz orasini erinmay titkilashdi.


    Oraliqda 500-600 metr keladigan daxlsiz zona bo‘lib, bu joydan faqatgina piyoda o‘tish talab qilinardi. Bir rus juvoni chap qo‘lida bolasi, o‘ng qo‘lida og‘irgina jomadonini ko‘tarib ketardi. Jamilaning rahmi keldi va yugurib borib: “ Qizchani menga bering, yukingiz og‘ir ekan,” dedi, ruschalab. Ammo ayol ko‘nmadi. Zero, inson insonga bo‘riga aylangan bunday muhitda birovga ishonish mumkinmi?! Lekin ayolimning ko‘ziga qarab olgach, unda nekbinlik, mehr ko‘rdi, shekilli, bolasini berdi. Juvon oldinda yurar va bot-bot xavotirona o‘girilib, bolasiga qarab qo‘yardi. U har gal o‘girilganda, Jamila bolaning yuzidan o‘par va shirinsuxanlik qilib qo‘yardi. “Bu qizchaning qobilligini qarang”, “Chiroyli, odobli qizaloq ekan-da”. Tojikiston postiga yetib kelganimizdan keyin, ayol bolasini qo‘liga oldi va xotinimga qarab, nimtabassum bilan bola tilidan shakarguftorlik qildi: “ Tyotenka milaya, ya ne devochka, ya - malchik”.


    Men ovozimni baralla qo‘yib, qah-qaha otdim. Atrofdagilar menga ajablanib qaradilar.


    Bu postda ham avvalgi hol takrorlandi. Uch joyda obdon tekshirib, o‘tkazib yuborishdi.


    Men ikkala postda ham pul ta’ma qilishganiga guvoh bo‘ldim. Ammo, ehtiyotkorlik bilan sinashta bo‘lgan, ya’ni avval o‘tib yurganlardan olisharkan. Demak, pora berib, istagan narsani, xohlagan miqdorda o‘tkazish mumkin, degan xulosaga keldim. Boya bizni olib kelgan shoferning, narkotik yoki qurol olib o‘tuvchilar haqida: “U dayuslar qaerdan o‘tishni yaxshi bilishadi, chamasi,” degan gapi yodimga tushdi.


    Murod muallimning qorovulxonasida bo‘lgan bir suhbat yodimga tushdi. O‘shanda Jamil domla: “Dialektika qonunlariga binoan boshlangan har qanday narsa oxiriga yetadi. Demak, kelajakda davlatlar barham topadi, chegaralar bekor qilinadi”, degan edi.


    Kelajak avlod chegara postlarida bobo va momolarining huquqlari xoru-xasday paymol bo‘lganligini o‘qib, ajablanishsa ne ajab.


    Qisqasi, baridan eson-omon o‘tganimizdan keyin chehramiz ochildi, Jamila hazil-mutoyibalar ham qildi. Biz Dushanbegacha mashina yolladik.


    Bu yerdagi qavmlar bizni ko‘rib, behad va behad quvonishdiki, bu holni tasvirlashga qalam ojiz. Jamilaning opasi quvonganidan nuqul yig‘ladi deng. O‘g‘illari koyib berishiga qaramay, ayol mustaqillik bilan Gorbachevni la’natladi.


    Shaharga olib chiqishdi. Dushanbe xuddi o‘zimizning Toshkent, Samarqandday Yevropa shaharlaridan qolishmaydigan bo‘libdi. Ko‘p oshiyonli binolar, turarjoylar qad ko‘taribdi, stadionlar qurilibdi.


    Kaminaning tasavurimda, negadir, bu yerdagilar ancha qashshoq yashashadi degan fikr o‘rnashib qolgan edi. Ammo qaysi xonadonga mehmon bo‘lsak, hovlida bir yoki ikkita chet el mashinasi turganligini ko‘rdik. Bozor-u-do‘konlar ham farovon., arzonchilik. Maosh va nafaqalari bilan qiziqdim - biznikidan kam emas.


    Siyosat haqida ham bahs-munozaralar bo‘ldi. Ammo men jim o‘tirdim. Ilhom milisaning: “Ular bizning fuqarolarni shpion deb o‘ylashadi. Shuning uchun tilingizni tishlab o‘tiring”, degan gapi yodimda edi. Ammo ayrim mezbonlarning fikrlari dilimga o‘tirishganini tan olishim kerak.


    “Kichik baliqlar nuqul katta baliqlarga yem bo‘lganidek, kuchli davlatlar qudratsizlarini bosib olishgan. Endilikda unday qilib bo‘lmaydi. Shuning uchun kichik mamlakatlarga yordam berish kerak. O‘zbekiston bizga yordam berdi. Ocharchilik paytlari non bilan ta’minladi! Qanchadan-qancha qarzlarini kechib yubordi. Ammo ular sarhadlarga mina qo‘yishganidan keyin, munosabatlarga darz ketdi. Har ikkala tomondan minglab begunoh odamlar minaga yem bo‘ldi! Hay-hay-hay! Yigirma birinchi asrda-ya!”


    “Tojikistonga Afrikadan biror negr kelsa, kaftlariga ko‘tarib mehmon qilishadi, ammo O‘zbekistondan kelsa, ayg‘oqchi deb o‘ylashadi.”


    “Ularning milisalari ham bizning odamlarni istagancha xo‘rlashadi-ku!”


    Ikki kun yuramiz, deb chamalagan edik, ammo bir haftaga qolib ketdik. Zo‘rg‘a javob berishdi va oxirgi kun chegaragacha kuzatib qo‘yishdi. Tojikiston chegara postidan qiynalmay o‘tdik, ammo o‘zimizning posbonlar o‘n dollarlikdan ortiqcha narsa o‘tkazish mumkin emasligini aytishdi. Chamalab ko‘rishsa, bizga berilgan sovg‘a- salomlarning o‘zi ham yuz dollarlikdan oshib qolgan ekan. Nozirlarning och echkiday nigohlaridan: “Yarmini bizga qoldirsangiz, biz ham insof qilamiz,” degan ta’mani uqib olish qiyin emasdi. Ammo bunday qilgim kelmadi: barini bizni kuzatishga chiqqan qavmlarga qaytarib berdim.


    O‘zbekiston hududiga o‘tib, Samarqandgacha mashina yolladik.


    


    


    NOMA № 5


    


    Televizorimiz buzilib qoldi va uni ustaga eltib berdim. “Zangori quti”ga juda ham o‘rganib qolgan ekanmiz, kechqurunlari ne yumush bilan band bo‘lishni bilmay, garangsib qoldik. Shunda, beixtiyor kitob o‘qishga kirishdik.


    Gagarin ko‘chasidagi vet dorixona haqida gapirgandim. Bir necha yildan beri ulardan omixta yem va dori-darmon olaman. Dorixona boshlig‘i (Ulug‘bek degan yigit) “Jo‘jalarni parvarish qilish” degan kitobcha bergan edi. Jamila shu kitobni topib, o‘qishga kirishdi. Men esa o‘g‘illarim sovg‘a etgan “Mahmudxo‘ja Behbudiy” degan kitobni qo‘lga oldim.


    Endi ishtiyoq bilan o‘qiga kirishgan zahotim, Jamila diqqatimni bo‘ldi.


    - Xo‘jayin, bu broyler jo‘jalarning yemi boshqacha bo‘larkan-ku! Mana bu yerga yozib qo‘yibdi. Tag‘in, bu jo‘jalarning svetini kechasi o‘chirmaslik kerak, deb yozishibdi. Siz bo‘lsangiz...


    - Mayli, keyin hal qilamiz...


    - Yo‘q, hozir Ulug‘bekka telefon qilib, aniqlik kiriting, dedi yakravlik ila. Keyin esdan chiqib ketadi.


    Dastlab o‘zimning ham qaysarlik qilgim keldi-yu, ammo bu gaplarni bilib qo‘yishim zarurligini his etib, telefon qildim.


    - Kalvak aka, kitobni berganimga olti oy bo‘ldi,- dedi. Endi o‘qiyabsizmi?


    - Ha, vaqt bo‘lmadi...


    - O‘sha yerda yozilganlarni to‘la bajaring,- dedi buyruq ohangida.


    Unga minnatdorchilik bildirib, tag‘in o‘qishga kirishdim va Jamiladan meni qayta chalg‘itmasligini so‘radim.


    Kitobning bir necha varog‘ini o‘qib, hozirgacha Behbudiy va jadidlar to‘g‘risida juda yuzaki ma’lumotga ega ekanligimni his etdim.


    Shahrimizda shunday buyuk zotlar yashab o‘tganligi va ulardan bexabarligimdan nadomatlar chekdim.


    “Ulug‘ oktyabr revolyutsiyasidan keyin Turkistonda shaxsan dohiy Leninning rahnamoligida maktablar, universitetlar qurildi, muallimlar yuborildi,” deb o‘rgatishgandi bizga. Vaholanki jadid bobolar ungacha o‘z hisoblaridan maktablar qurib, darsliklar yozib, dunyoviy fanlarni o‘rgatishga kirishgan ekanlar.


    Inqilobdan keyin hukumat Behbudiyga yuksak hurmat ko‘rsatib, ul zotni Turkiston maorif vaziri qilib tayinlagan ekan. Ammo bolsheviklarning raftori diliga o‘tirishmagani bois, mufti hazratlari vazirlikdan voz kechgan ekanlar.


    Vazirlikdan-a...Umrim bino bo‘lib, vazir nari tursin, birorta hokimcha yoki kichik amaldor ham o‘z vazifasidan voz kechganligini eshitmaganman.


    Zero, buning uchun faqat buyuk Navoiy yoki Behbudiydek ashraf bo‘lmoq talab etiladi. “Bot-bot mukofotdan voz kechib tur”, deb yozadilar daholardan biri - ibn Sino. Ehtimol, sarbaland bo‘lib qolmoq uchun shunday yo‘l tutish kerakdir. Buning uchun esa, eng avvalo jur’at, jasorat va g‘urur kerak bo‘ladi!


    Eng yomon illat – jaholat! Behbudiy va u kishi safdoshlarining afkor ommaga qarata “o‘qi” degani uchun o‘ldirishganini tarix kechirmasligi kerak. Shunday xulosaga keldimki, u kishini 1919 yili Qarshida qatl etmaganlarida ham 1937 yilga kelib, “xalq dushmani”ga chiqarishlarir muqarrar ekan. Darhaqiqat, aynan shu yilga kelib, u kishini “burjua millatchisi” deb atashibdi. Uch tilda gazeta va jurnal chiqargan, “To‘rt tilni bilmoq zarur” deb yozgan marhum baynalminal-ma’rifatparvarga shunday tuhmatlar yog‘dirish mumkinmi axir?!


    Behbudiy hazratlari uch bor haj safarida bo‘lgan ekanlar. Va safar xotiralarini kunma-kun yozib qoldirganlar. Mazkur kundaliklar, xuddi “Boburnoma”dek, o‘sha davr muhiti, odamlari, urf-odatlari va tabiati haqida o‘ziga xos hujjatdir. U kishining Turkmanistonning Marv shahridan olgan taassurotlarini o‘qishning o‘zi kifoya.


    “Marvda aholi aksariyat ila rus, arman va eron ta’balaridur. Atrof xalqi turkman bo‘lub, shahariy bo‘lganlari yo‘q. Hanuz qaro uy-chodirlarig‘a tirikchilik qiladurlar. Marvda uzoqdan rus kalisosining qubbasi ko‘rinur. Atrofdagi yuz minglar ila “musulmon”ni masjidi ko‘rinmaydur.


    Yo‘l ustundagi turkmanlarning boshindagi uzunligi uch yarim qarich, eni yarim qarichdan ziyoda telpagidan bashqa ko‘rgu yeri yo‘q. Faqat hanuz belida aksariyat ila xanjari bordur. Ammo alar xanjar o‘rnig‘a qalam tutish zamoni kelganini bilmaydurlar...”


    Behbudiy hazratlarining xudoga etgan iltijolarini yozib, yodlab oldim:


    “Iloho, u aziz va faol bandalaring hurmatig‘a bizga basirat et! Eshitar quloq anglar aql ber...Ey Ollohi azim ush-shon! Bu magar sening g‘azabingmidur. Avf et, biz insonlarni! Hidoyat et. Yer yuzinda sulh va silohi umumiy ato ayla. Insonlarga insoniyat ber. Zolimlarni qahr et, mahv bo‘lsun zulm. Yashasun adolat va haqqoniyat! Omin...”


    Bolsheviklar bu zoti bobarakning mavqeidan andisha qilishganmi yoki hurmatlari balandmi, haytovur Qarshi shahrining o‘n yillar davomida Behbudiy nomi bilan atalishining boisi menga qorong‘u.


    Mahmudxo‘ja Behbudiy vasiyatlarini o‘qib, diydamga yosh to‘ldi. Odatda kishi o‘limi oldidan o‘z bola-chaqasi, zuryodlarini o‘ylaydi. U kishi: “ Maorif yo‘linda ishlaydurg‘on muallimlarning boshini silanglar. Turkiston bolalarini ilmsiz qoldirmanglar!” deb zorlanadilar.


    Bizning viloyatda kolxozlarning sobiq raislari, partkomlari va turfa amaldorlarga o‘rnatilgan haykallar bor. Ammo Behbudiy hazratlarining haykallari yo‘q ekan. Bir savobtalab ijodkor Gagarin ko‘chasida o‘z mablag‘i hisobiga bu buyuk zotga haykal o‘rnatganini eshitdim. Shuningdek, Qo‘shhovuz mahallasida u kishining nevara, evaralari ro‘zgurzonlik qilishini aytishdi.


    Haykallari poyiga gul qo‘yish, u zoti oliyning qavmlari bilan tanishib olishni ko‘nglimga tugdim.


    


    


    NOMA № 6


    


    Shanba kuni, kechqurun dasturxonga fotiha tortilgach, Jamila odatdagidek, hammamizning diqqatimizni tortdi.


    - Ertaga yakshanba – dam olish kuni. Lekin, dam olish yo‘q. Yumushlar to‘planib qolgan. Hademay, qish keladi. Shuning uchun, ertalabdan jomakorni kiyib chiqasizlar. Jo‘jalarning katagini bu yerdan dachaga ko‘chirmasak, bo‘lmaydi. Chunki badbo‘y hidi chiqib qoldi, pashsha ham ko‘paydi. Ikkinchidan, yerni tozalash, ag‘darish kerak. Kechki ko‘kat ekadigan payt keldi. Bultur qishda ko‘kat sotdik. Bir tomonimizni ko‘tardi...


    - Men ikkita mardikor olib kelaman,- dedi Nayimbek hozirjavoblik bilan.


    - Yo‘q, mardikor kerak emas.- dedi xotinim. Shukur, to‘rt erkaksizlar. Ikkita mardikor o‘ttiz mingdan kam olmaydi, buning ustiga soat beshgacha ishlaydi, xolos. Nima qilasizlar, sinashta bo‘lmagan, begona odamni dargohga kiritib?!


    - Endi sen ham nuqul hukmingni o‘tkazishga zo‘r berma,- oila sardori sifatida oraga kirgim keldi. Mayli, ikkita emas-u, bitta mardikor olib kelamiz. O‘zimiz ham ishlaymiz, albatta. Chunki ish ko‘lami kattaga o‘xshayabdi. Jonidan...


    Jamila sukut saqladi va men “Matiz” rulini mardikor bozor tomon burdim.


    Mardikorlar turadigan joyni “Betonka” deyishadi. U Samarqand va Tayloq tumanlarini ajratib turadigan ko‘cha bo‘yida joylashgan. Bizning tuman milisalari xarxasha qilishsa nari tomonda o‘tishadi, Tayloq mentlari aralaydigan bo‘lsa, ko‘cha kesib, jon saqlashadi.


    Mashinamni avval ayol mardikorlar o‘rab oldi. Ularning orasidan yakkakift bo‘lib, erkaklar tomon o‘tdim va nogoh Hikmat piyonni ko‘rib qoldim.


    - Ish bormi,- so‘radi u.


    - Ketdik.


    Bu odamni olib kelganimni ko‘rib, Jamilaning avzoyi andak buzildi, aniqrog‘i unga bu raftorim o‘tirishmadi. Ammo indamay qo‘yaqoldi.


    Endilikda Hikmat deganlari to‘g‘risida batafsilroq gapirmasam, o‘quvchi ham diltang bo‘lishi mumkinga o‘xshab qoldi.


    Hikmat deganimiz o‘zimizning Mahalladan. U bilan o‘rta maktabda birga o‘qiganmiz. Rahmatli ota-onasi qishloqning anchayin badavlat, peshqadam kishilari edilar. Dadasi quruq meva tayyorlash bilan shug‘ullanardi. U zamonlar faqat shu kishida “GAZ-21” degan mashina bo‘lardi.


    Hikmat asrandi o‘g‘il edi. O‘sha davr iborasi bilan aytganda, uni “detdom”dan olishgandi. U bilan ilk bor maktabda tanishgandim. To‘rtinchi yoki beshinchi sinfda o‘qirdik o‘shanda. Direktorning o‘zi sochlari sap-sariq, ko‘zlari ko‘k bolani sinfga olib kirganda, uni rus deb o‘ylaganmiz. Keyin do‘stlashib ketdik. Hikmatning velosipedi bor edi va baxillik yoki tarxashlik qilmay, bizga ham berib turardi. Ammo o‘qishi haminqadar edi. Shunga qaramay, muallimlar unga nuqul “to‘rt”-“besh” qo‘yishardi. Hikmat universitetga o‘qishga kirdi. Aniqrog‘i, kiritib qo‘yishdi. Bu bolada pul hamisha serob bo‘lardi va o‘zi ham ulfatchilik, maishatning gadosi edi. O‘sha yili uni uylantirishdi. Do‘stimiz o‘zlariga munosib boy-badavlat bir oilaga kuyov bo‘ldi. Boshqalardan farqli o‘laroq, xalqqa bir necha kun davomida to‘y berishdi. Men mushakbozlikni ilk bor uning to‘yida ko‘rib, hayratga tushgandim.


    Hikmat to‘rtinchi kursda o‘qiyotganda, restoranda bir ulfati bilan gapga borib qoladi. Uning beandisha jo‘rasi Hikmatng izzat-nafsiga tegadigan gap qiladi. “Sening ota-onang aslida o‘ris. O‘ris bo‘lganda ham ichib yuradigan alkashlardan! Sening gening o‘shalarga ketgan!”deydi. Hikmat bu haqoratga chidolmay, sixkabob tig‘ini uning qorniga suqib oladi. Garchand haligi jabrdiyda tirik qolgan va Xikmatning dadasi zarur joylarga keragicha pul to‘kkan bo‘lsa hamki, uni universitetdan haydashdi va qamoqqa olishdi.


    Hikmat bir necha yil yotib chiqdi. Ammo u yaxshi tomonga o‘zgarmagandi. Otasi yaxshi joylarga ishga qo‘yar, u esa ko‘p o‘tmay, juftakni rostlab qolardi. Bundan ko‘ra otasining mol-mulkini sovurib yashashni afzal bilardi u. Tag‘in ulfatchiliklar, bazmlar, restoranlar uning sevgan maskaniga aylandi.


    Shunda bir mu’jiza ro‘y berdiki, bu ibratlidir va mushohada qilib ko‘radigan holdir.


    Dadasining bir xudojo‘y birodari: “Bu bolani faqat machit davolaydi, uni mening ixtiyorimda bering” debdi. Ota, jon deb rozi bo‘libdi, albatta. Shunday qilib. Hikmat ko‘z o‘ngimizda machitga qatnaydign bo‘ldi. Darhaqiqat, ichishni tashladi, oradan ko‘p o‘tmay soqol qo‘ydi, yaktak kiydi, salla o‘radi.


    Eng muhimi, bizlardek o‘rtacha namozxon bo‘lib qolmadi. “Qur’oni Karim” uning qo‘lidan tushmas, kitobning yakchand suralarini yodlab olgandi. Uchrashib qolganingizda, hadislardan eng ibratlilarini aytib berar va uning bu raftori ko‘pchilika ma’qul edi. Hikmat, shuningdek diniy farzlar va maqomotlarni yaxshi o‘zlashtirdi. Uni bilib-bilmay, buzib qo‘yganlarga odob va tavoze bilan erinmay tushuntirardi. Hikmatning bir kuni muazzinga bildirgan e’tirozini o‘zim ham eshitib qolgan edim. “Azon va iqomat qoidalarini o‘rganing. Bomdod namozi azonida “Hayya alal falah”dan so‘ngra ikki marotaba “Assalotu xoyrum minannavm” deyishni unutmang”, degan edi. Tahorat yoki g‘usl taomillari haqida soatlab gapirardi. Hikmat tasbeh qaytarib: “Subhonalloh, alhamdulliloh, Allohu akbar”ni bot-bot takrorlaganda, vujuding va ruhiyatingda mavhum va farahbaxsh bir halovat paydo bo‘lur erdi.


    Biz u bilan juma namozi kunlari goh Ismoil al Buxoriy, goh Xo‘ja Ahrori vali yoki Shohi Zinda maschitlarida uchrashib qolardik. Bu machitlardagi imom-xatiblar unga “taqsir” deb ehtirom ko‘rsatishar, hisoblashishar, hurmat qilishardi. Nazarimda Hikmat ularning juz’iy va nozik qusurlarini ilg‘ab olgan; peshvolar buni oshkor etilishidan xavotir tortishardi.


    Bora-bora Hikmat piyon mullo Hikmat bo‘ldi va boshqalardan farqli o‘laroq, sajdaga devonalarcha qattiq berildi. Masalan ro‘za kunlari o‘qiladigan Tarovix namozida yigirma-o‘ttiz rakaat o‘qirdi. Ro‘za muddati tugagandan keyin ham oylab, kunduz kunlari og‘ziga taom olmay yurardi..


    Keyin Hikmat nogahonda birdan ko‘rinmay qoldi. Uning chillaga o‘tirgani, ya’ni qirq kun davomida qazo, ya’ni umri davomida qolib ketgan rakkatlarni o‘qiyotgani ayon bo‘ldi.


    Oradan ko‘p o‘tmay, “Mullo Hikmatning dami o‘tkir ekan, u duo bilan jinnilarni davolayotgan emish”, degan gap tarqaldi. Bu gapda jon bor edi, albatta. Eshigi oldidan o‘tayotganimda, anchayin yengil mashinalar turganligini, ular orasida boshqa viloyatlardan kelganlarini ham ilg‘ash qiyin emasdi.


    Hikmatning xotini qo‘shni chol-kampirga kvartira olib berib, ularning hovlisini qo‘shib oldi, chet el mashinasi xarib qildi. Ammo shu orada falokat ro‘y berdi.


    O‘sha kuni Hikmat bir jinnini duo qilayotganda, bemor nogahonda unga tashlanib qoladi. Hikmat jinnining changalidan chiqib qochadi. Jinni uning orqasidan quvadi. Jon vahimasida qochayotgan Hikmatning qo‘liga cho‘yan oftoba ilinadi va uni raqibiga qarab uloqtiradi. Oftoba uning boshiga tegadi va yiqiladi. Jabrdiydaning otasi yordamga keladi va uni shifoxonaga olib boradilar. Bosh suyak darz ketgan ekan deng, u uch kungacha hushiga kelmaydi va to‘rtinchi kuni olamdan o‘tadi.


    Hikmatni tag‘in qamoqqa olishdi va bu gal uzoq muddatga kesib yuborishdi.


    Hikmat qamoqdan kelganda, ota-onasi bandalikni bajo keltirgan, xotini undan rasman ajralgan edi. Eng yomoni, u mullo Hikmat bo‘lib emas, tag‘in Hikmat piyon bo‘lib qaytgandi. Ayoli uni uyiga kiritmadi o‘shanda. Shunda mahalla faollari oraga kirib, bir vaqtlar chol-kampirdan sotib olingan qo‘shni hovliga kiritishdi.


    Hikmat ichmagan paytlari xushfe’l, xushgap bo‘lar, odamlarday ro‘zgurzonlik qilish, tag‘in machitga qatnashni orzu qilar, bu haqda gapirar, ammo har gal ichkilik bunga monelik qilar, aniqrog‘i irodasi bo‘shlik qilardi.


    U ichib olganda, batamom johil, badfe’l kishiga aylanar, odamlar bilan dahanaki jang qilishni xush ko‘rardi. Xudojo‘y namozxonlarni ko‘rganda, tahorat, g‘usl taomillarini, so‘rar va ularning javoblaridan qoniqmay, bechoralarni izza qilardi. “Eng katta imom-xatibingni olib kel, bir cho‘qishda qochiraman”, derdi garillab. Boshqalarning ham bir vaqtlar yo‘l qo‘ygan xatolarini yuziga solishdan qaytmasdi.


    Aniqrog‘i, o‘zining amalga oshmagan orzu-armonlari, istiqbollari alami, o‘chini duch kelgan kishidan olish payida bo‘lardi. U zabun holatidan or qilar va buning aybini araqdan emas, atrofdagilardan ko‘rardi.


    Bu xunuk qiliqlari uchun bir-ikki bor tutib, do‘pposlashdi ham. Ammo foydasi bo‘lmadi.


    Hikmat piyon endilikda mardikor bozorga chiqadi. Bir kun ishlab topgani unga bir haftaga yetadi. Keyin aroqqa bo‘lgan toqat qilib bo‘lmas tashnalik uni tag‘in mardikor bozorga yetaklaydi.


    Bundan uch yillar muqaddam Hikmat mardikor bozorda bir ayol bilan tanishib, unga uylandi ham. Xotini - tog‘dan kelgan, go‘l va befahmgina ayol. U avvalgi eridan farzand ko‘rmagan ekan. Hikmatdan esa o‘g‘il ko‘rdi. Shuning uchun bo‘lsa kerak, erini o‘lguday yaxshi ko‘radi. Uni juda donishmand odam deb hisoblaydi. Ayol odamlarning xizmatini qiladi: kimningdir kirini yuvadi, boshqa birovning tomorqasini o‘toq qiladi. Topgan puliga eriga aroq olib keladi. Bu galvars bo‘lsa, mast bo‘lib, bechora ayolni do‘pposlaydi.


    Xullas, shunaqa gaplar.


    Hikmat ish boshlashdan oldin bizga maslahatlar bergan bo‘ldi.”Dachada jo‘jalarni mushuk ilib ketmasligi uchun setkani baland qilish kerak. Bu setkalaring pastlik qiladi.”


    O‘ylab qarasak, u haq. Biz simto‘rning ikkitasini birlashtiradigan bo‘ldik. Dachaga borganimizdan keyin eshik qulfiga imlab, tag‘in maslahat berdi. “Bu qulf yarmaydi. Arablar uni buzib, jo‘jalarni ko‘tarib ketishi hech gap emas!”


    Uning bu maslahati ham ma’qul tushdi. Tushlik oldidan andak sirli, do‘stona ohangda davom etdi.


    - Menga qara, sen bilan birga o‘qiganmiz. Necha yillik do‘stmiz. To‘g‘rimi?


    – To‘g‘ri.


    Unday bo‘lsa, tomog‘imni taqillatma...


    - Uyda araq yo‘q, dedim. Bizda hech kim ichmaydi.


    - Mayli o‘z hisobimdan yuz grammga pul berib tur, men bufetga borib kelaman.


    Men Jamila sezib qolishidan xavotir tortib, istamaygina unga pul uzatdim.


    - Xotiningdan qo‘rqayabsan-a. Yaxshimas...


    U ko‘p hayallamadi. Ammo endi raftori o‘zgacha, gaplari katta va nopisand edi. Araq uni sherga aylantiraboshlagandi. Ishining ham barakasi uchaboshladi. Ishlashdan ko‘ra ko‘proq aql o‘rgatishga o‘taboshladi.


    - Er degani buzoq bo‘lmasligi kerak! Ya’nekim, xotin qaerga qoqib qo‘ysa, o‘sha yerdan ketmaydigan. Men xotinimni qulochkashlab solaman. Joyidan turib: ”Mayli, uring, uring” deyaveradi. Keyin urmayman. Xotinim barlos urug‘idan. “Men o‘zbek emas, turkman,” deydi. “Sanga kim qo‘yibdi, garillashni”, deyman.


    Bu gaplarni menga sha’ma qilib aytayotganini fahmlasam ham indamadim. Ammo uning bu beandisha valdirashini o‘g‘illarim, xotinim eshitishidan xavotir tortaboshladim.


    - Zonada ham namozxonlar ko‘p edi. Bari orqamda turib, itoatkorlik bilan sajdaga bosh qo‘yardi. Ammo meni shayton yo‘ldan urdi: ichib qo‘ydim. U yerda Yemel degani bor edi. Shohona yashardi. Istagan paytida shahar aylanib kelardi. Meni juda hurmat qilardi. Xullas, u bilan yaqinlashib qoldim. Bir bor meni ham zonadan olib chiqdi. Toza liboslar kiydim, keyin restoranga kirdik. Nimluch bo‘lib, raqs tushayotgan qizga: “Kel, buning tizzasiga o‘tir”dedi. Keyin haligi qiz kelib, tizzamga o‘tirdi.


    Uning bahayolarcha valdirashidan xotinim, o‘g‘illarim oldida noo‘ng‘aylik sezaboshladim.


    Bu galgisi esa undan ham oshib tushdi:


    - Menga qara, nega sen svetni o‘g‘irlaysan. Vijdoning bormi? Men davlatning bir tiyiniga ham xiyonat qilmaganman! Har oyning oxirida o‘zim eltib beraman.


    U aslida haq edi. Shuning uchun biror nimarsa deyolmadim. Lekin mana bu davosi suyak-suyagimdan o‘tib ketdi.


    - Prokuror o‘lganda, go‘riga kirgan eding, juda kuyunganding. Shuning evaziga xotini dachasini sanga qoldirib ketdi.


    Uning bu badbo‘y gapidan: ”Sen aynan, uning dachasini qo‘lga kiritish uchun o‘zingni sadoqatli qilib ko‘rsatganding,” degan haqoratomuz tuhmatni uqib olish qiyin emasdi. G‘azabimni zo‘rg‘a jilovlab turganimda, Jamila ruhiyatimdagi o‘zgarishni sezib qoldi.


    - Ha, tag‘in sariqligingiz tutayabdimi, - dedi menga ro‘para bo‘lib. Endi bu alkashga siliqqina javob bering, toki, dilsiyohlik qilmasin!


    - Hikmat,- dedim shundan keyin, qahrimni bosib, mana buni ol-u, uyinga jo‘na! Qolganini o‘zimiz qilamiz.


    - Men pulni sanamayman – senga ishonaman. Sen do‘stimsan,- dedi va ketish oldidan xotinimga murojaat qildi.


    - Yanga, yana xizmatlar bo‘lsa, pulni begona qilmanglar! Biz xizmatga tayyor!


    - Xo‘p, xo‘p,- dedi xotinim undan tezroq xalos bo‘lish ilinjida.


    - Biz Kalvak bilan birga o‘qiganmiz. Do‘stmiz.


    - Yaxshi, yaxshi.


    - Mening xotinimni taniysiz-a?


    - Ha, ha...


    - Tog‘lik barloslardan. “Men o‘zbek emas, turkman”, deydi kallavaram.


    U chiqib ketgach, Jamila meni jiddiy koyidi.


    - Shu dardisarni olib kelasizmi? Nimaga kerak edi?! Nimaga?!


    Men ancha sukut saqlagach, o‘zimni oqlasha kirishdim.


    - Qadimgi rim oqsuyaklari bir nechta qulga rosa may ichirib, sahnaga chiqarisharkan. Keyin bu badmastlarning xurmacha qiliqlarini miriqib tomosha qilishgan. Nega bunday yo‘l tutishganini bilasanmi? Odamlar, ichkilib nimaga olib kelishini ko‘rsin, fikrlasin, saboq chiqarsin, deb shunday qilishgan, albatta. Men ham o‘g‘illarim mushohada etsin, birni ko‘rib shukr, birni ko‘rib fikr qilsin, deb uni olib kelgan edim, dedim.


    Jamila bu gapimga ishondi. So‘ng Nayimbek tomon o‘girilib, unga ham ko‘rsatma berdim.


    - Ertaga montyorni topib kel, simni schetchikdan o‘tkazsin. Duch kelgan hardamxayol aybimizni yuzimizga solishi yaxshi emas!


    U ma’qul ishorasida bosh tebratib qo‘ydi.


    


    


    NOMA № 7


    


    Musofir bo‘lmagan, musulmon bo‘lmas, deyishadi. Jamila ikkalamiz bir yilcha musofirlik jabridan ham benasib qolmaganmiz. U kunlarni eslasam: “Voy, bechora jonim,” degim keladi. Darhaqiqat, mashaqqatli yillar edi.


    Bizda yangi ro‘zg‘or sohiblarini “navro‘zg‘or” deyishadi. Bu yoshlar, kattalar madadiga, ayniqsa, kambag‘alroq bo‘lsa, moddiy jihatdan qo‘llab-quvvatlashga juda muhtoj bo‘lishadi. Harholda, Jamila ikkalamiz juda ham zoriqqanmiz o‘shanda.


    Saxovatpesha kishilar, eng avvalo ana shunday navro‘zg‘orlarga madad qo‘lini cho‘zishsa, juda ezgu ish bo‘lardi va ular bu yaxshilikni bir umr yodlaridan chiqarishmaydi. Bu borada o‘zim Kengisbay degan qozoq choldan bir umr minnatdorman va undan ibrat olib, keyinchalik bir necha navro‘zg‘orlarga bepul jo‘ja berganman.


    Men Jamilaga sho‘rolar davrida uylangan edim. Ishdan ketib, kamxarj, hattoki ancha-muncha qarzdor bo‘lib yurgan paytlarim edi o‘shanda. Otam olamdan o‘tgan, oyim ham kasalvand edi. Akam tuman gazetasida ishlardi. U o‘qimishli, halol, insofli, lekin arzimas maosh hisobiga kun kechirardi. Ammo uning maqsadi bor edi, ya’ni partiyaga (kommunistik, albatta) o‘tish orzusida yashardi. Lokinda men uning xotini, ya’ni yangam bilan salomlashmay qo‘ygandim. U bir bor oyimga hurmatsizlik qilgani bois ko‘nglim qolib ketgan edi.


    O‘sha yili akam orzusiga erishdi – partiyaga qabul qilishdi va redaktor o‘rinbosari vazifasiga ko‘tarildi. Bu holdan u behad quvonganiga guvoh bo‘lganman.. Rahbarlarga anchayin yaqinlashdi, shekilli, tomarqa yeri ham berishdi. Yangam meni o‘sha yoqqa imorat qilib chiqishim tarafdori bo‘lsa hamki, akam bunga ko‘nmadi. “Taomil bo‘yicha, katta o‘g‘il ko‘chib chiqishi kerak”, deb o‘zi qurilishni boshlab yubordi. Men ham qarab o‘tirmadim: erta bahordandoq, o‘sha yerga borib, loy qoridim, beton quydim. Imoratning devorini tiklagach, akam kamxarjligi sabab, tom yopishni kelasi yilga qoldirdi. Shu bilan birga menga ham g‘amxo‘rlik qildi – mutaxassisligim ( vettexnik) bo‘yicha ish topdi.


    - Qizilqumga borasan,- dedi, u yerda “Partiya XXP s’ezdi” sovxozi bor. Qorako‘lchilik bilan shug‘ullanadi. Rayon markazigacha avtobus bilan boriladi. Sovxozga tag‘in boshqa avtobus borarkan. Bosh vetvrach Muxtorov degan kishi. Biz u bilan birga o‘qiganmiz. Men gaplashdim: seni ishga oladigan bo‘ldi. Sharoit og‘ir shekilli, ammo ishlab tur, tag‘in bir gap bo‘lar. U yerda partiyaga tez qabul qilisharkan. O‘tib olsang, uyog‘i ro‘shnolik.


    Harholda qo‘ychilik men uchun yangilik emasdi: esimni taniganimdan beri hovlimizda to‘rt-beshta, gohida o‘ntagacha qo‘y boqqanmiz. Avallari ertalab, kechqurun ularni o‘tlatib kelardim, Keyin atrofda imoratlar qad ko‘tardi, o‘tloqlar tugadi va qo‘ylar ham kamaydi.


    Texnikumda o‘qiganimda, bir bor Nurotadagi qorako‘lchilik sovxoziga amaliyotga ham olib borishgandi. Sahroda ishlash har kimning qo‘lidan kelmasligini o‘shanda obdon his qilganman.Ammo, ayni mahal oilamni tiklash uchun har qanday sinovga shay edim. “Partiyaga o‘tish” masalasi esa men uchun mavhum istak edi, xolos. Ammo bir oz pul topib, eskiroq bo‘lsa hamki, inkubator sotib olishni ko‘nglimga tukkan edim.


    Bir vaqtlar parrandachilik fabrikasining inkubator bo‘limida ishlaganimni aytgan edim, O‘shanda inkubatorni obdon o‘rgangan va kichikrog‘ini xarid qilib, pul topishni orzu qilgandim.


    Muxtorov deganliri akam tengi bo‘lib, o‘zi pakanaroq bulsa hamki, bu yerdagilardan kiyinishi, o‘zini tutishi bilan farqlanardi. Ammo o‘zgalarga nisbatan nopisandligi ham manaman deb turardi. Bu yerda u bilan hisoblashib ishlashlarini fahmlash qiyin emasdi.


    Men anchayin xavotir aralash akamning salomini yetkazdim, muddaomni tushuntirdim. U oilaviy sharoitim, qaerda ishlaganimni so‘radi.


    - Ammo, aytib qo‘yay bu yerda ishlash oson emas. Bir hafta ishlab, qochib qolganlar anchagina bo‘lgan.


    U amaldorlarga xos ohangda ancha gap uqtirdi. Men yengil tavoze bilan ma’qullab turdim.


    - Sen shoshmay tur, men qog‘ozlarga qo‘l qo‘yay, o‘zim olib boraman,- dedi oxirida.


    Tag‘in biror soatlardan keyin uning mashinasi bilan yo‘lga tushdik.


    –Men seni bir qozoq boboyning otariga birkitib qo‘yaman, o‘sha bilan ishlaysan,-dedi.


    Biz yo‘l yurdik, yo‘l yursak ham mo‘l yurdik. Saksovul va isiriqlar o‘sib yotgan, keta-ketguncha qum barxanlari yastangan yaylovdan o‘tib, bir o‘tovga yetib bordik. O‘tovning old qismida loydan uy ham qurilgandi. Bir nechta cho‘pon itlari bir tomon vovullab yugurib kelishdi. Ammo Muxtorovni ko‘rib, dumlarini likillatishdi. Eng avvalo diqqatimni tortgan narsa – quduqdan suv tortayotgan tuya bo‘ldi. Qariyb ellik metrcha keladigan arqonning bir uchi quduqdagi katta chelakka birkitilgan bo‘lib, nari uchi jonivorning bo‘yniga bog‘langandi. Tuya so‘qmoq bo‘ylab ohista yurar va chelak tashqari chiqib, suvi beton oxurga to‘kilishi bilan orqaga qaytardi. Paqir tag‘in quduqqa tushardi.


    O‘tovdan ko‘zlari qisiq pakana, cho‘qqi soqoli siyrak muysafid chiqdi. Sherigim bilan qozoqchalab allanimalarni gaplashdi. Muxtorov meni tomon imlab, nimalarnidir uqdirdi. Ular bir-birini “sen-sen”lab gaplashishi menga g‘alati tuyuldi, aniqrog‘i, dilimga o‘tirishmadi. Keyin sherigim men tomon o‘girildi.


    - Shu odam bilan ishlaysan. Nima ish qilishni o‘zi buyuradi. Otdeleniedan bu yerga qatnashing kerak. Yur, endi men yotog‘ingni ko‘rsataman.


    Biz orqaga qaytdik. Bo‘lim deganlari o‘nga yaqin idora va xonadonlardan iborat jo‘ngina qishloq edi. Tan olmoq kerak, bu yer juda fayzsiz bo‘lib, loaqal birorta daraxt yoki ko‘kat ko‘zga tashlanmasdi, Idora oldida qobirg‘asi bo‘rtib turgan qoramollar, qo‘ylar o‘tlab yurardi.


    Biz peshtoqiga “Vetpunkt” deb yozilgan bino qarshisida to‘xtadik. Muxtorov cho‘ntagidan kalit chiqarib, eshikni ochdi. Ichkaridan kreolin deb ataladigan badbo‘y dori hidi dimog‘imga urdi. Chap tomondagi xonachaga kirdik. Bu yerda krovat, stol stuldan tashqari veterinariya dori darmonlari ham qalashib yotardi.


    - Mana shu xonada yashaysan. Umuman punktning xo‘jayini o‘zing. Men raisga aytib qo‘yaman: sharoitingni sozlab beradi. Sendan ilgari bir bola kelib, olti oy ishladi-yu, qochib qoldi. Yaxshi bola edi. Ammo xotinini olib kelgandan keyin ayoli uni yo‘ldan urdi. Shuning uchun xotiningni olib kelishni maslahat bermayman Bu sharoitga faqat erkaklar bilan qozoqning ayoli tob beraoladi.


    Muxtorov chiqib ketgach, yolg‘iz qolib, dilim o‘ksidi. Mendan oldin kelib, olti oydan so‘ng qochib qolgan bola ko‘z o‘ngimga keldi. Beixtiyor, Jamilani o‘yladim. Bu sharoitni ko‘rsa, menga achinib ketar, sho‘rlik...


    Xonamdagi dori darmonlarni boshqa yoqqa ko‘chirdim. Idora oldidagi tsisternadan suv keltirdim, hul latta bilan deraza, pollarni artib chiqdim. Keyin do‘kondan yegulikar olib keldim. Kechga yaqin meni rais, ya’ni bo‘lim boshlig‘i yo‘qlayotganini aytishdi.


    Bu odam ellik yoshlar atrofidagi, to‘ladan kelgan o‘zbek bo‘lib, meni iliq kutib oldi. Tanishib olganimizdan keyin, mehribon ohangda:


    “Muxtorov sen haqingda gapirdi, dedi. Nima kerak bo‘lsa, tortinma. Sharoitingni yaxshilab beramiz. Shu Kengisbayning qo‘ylariga qarasang bo‘ldi. Mototsikl ham topib beramiz.


    Shu tariqa faoliyatimni ham boshlab yubordim. Ertalab o‘tovga boraman, Ishning esa hisobi yo‘q. Dastlabki bir hafta davomida qo‘tir qo‘ylarni ajratib, dori surtib chiqdim, keyin yuqumli kasalliklarga qarshi vaktsinalash boshlandi. Shu orada raisninng topshirig‘i bilan tuman markaziga borib, “Zoovetsnab” degan idoradan qo‘ylarning qo‘log‘iga taqadigan nomerli halqalar bilan gelmintlarga qarshi preparatlar olib keldim.


    Kengisbay ota haqida gipiradigan bo‘lsam, u kampiri va yollanma cho‘liq bola bilan tirikchilik qilardi. Ikki o‘g‘li Qozog‘istonga ishga ketganligi, ulardan biri juda boyligini aytishdi. Hafta-o‘n kunda qozoqchani tushunadigan, oz-moz gapiradigan ham bo‘ldim.


    Tushlik va kechki ovqatni birga qilardik. Dasturxonda qo‘y go‘shti va nondan bo‘lak narsa qo‘yilmasdi. Kengisbay ota deganimiz yetmishdan oshgan bo‘lishiga qaramay, araq ham ichar va bunday paytda ko‘p gapirar, johilligi ham, mehribonligi ham chandon oshib ketardi. Qozon va dasturxon atrofida itlar davra bo‘lib olishar va muruvvvat kutishardi. Ularning olg‘irroqlari tap tortmay dasturxon ustidagi non yoki go‘shtni ilib ketishdan ham toyishmasdi.


    Muxtorovning o‘zi ham, shu jumladan, rais, partkom ham Kengisbay otaning jahlidan andisha qilishar, u bilan ehtiyokorona muomalada bo‘lishardi.


    Ikki oylardan keyin Muxtorov bilan raisdan ruxsat so‘rab, uyga borib keladigan bo‘ldim. Eh, Samarkand zamini! Jannatmakon o‘lka. Toza suv, mu’tadil havo, istagan meva-chevang muhayyo! Buning ustiga, qadrdon odamlaring orasidasan. Ammo bu yerdagilarga sharoitimdan nolimadim, Zero buning foydasi yo‘q edi. Ammo Jamila: “Er qaerda bo‘lsa, ayoli ham o‘sha joyda bo‘lishi zarur – siz bilan boraman”, degandan keyin, bor gapni bo‘yamay-bejamay gapirdim. Ichadigan suvning sho‘rtamligi, meva-chevadan nishon yo‘qligi, issiq garmsel va tinimsiz ko‘chib yuradigan qumlarga urg‘u berdim. Shunda ham u fikridan qaytmadi. Noiloj qolib, bu gal kelganimda olib ketishga so‘z berdim.


    Bu gal kelganimda Jamila shay bo‘lib turgan ekan. O‘zim ham sevimli jufti halolimsiz hayotim kemtik bo‘lishiga ishonch hosil qilgan edim, Tabiiyki, u hali kelinchak edi va bunday paytda ko‘ngli, shaharning serhasham do‘konlarni kezish, tomosha va kontsertlarga borishni kumsardi. Bu hol meni o‘ksitardi


    Men ertalab ketib, bir mahal qaytganimda, avval mehr bilan bag‘riga bosar, so‘ng dasturxon yoyardi. Shoirning: “Insonga juda ko‘p narsa kerakmas, Uni uyda kimdir kutib tursa bas” degan misralarini eslardim bunday paytda.


    Shu orada qo‘ylarda noxush kasallik paydo bo‘ldi. Tuppa-tuzuk o‘tlab yurgan qo‘y turgan joyida uch-to‘rt bor aylanib yiqilardi-yu, o‘lib qolardi. “Buni duxturlar “vertushka”, deydi tushuntirdi Kengisbay ota, miyasida qurt paydo bo‘lgan. Qolganlarini ham ukol qilish kerak!


    Men yeng shimarib, profilaktikani boshladim. Ertasi otarga Muxtorov kelib qoldi. Kasallik haqida gapirganimda, eng avvalo, nechta qo‘y nobud bo‘lganligini so‘radi. “Kechadan beri uchtasi o‘ldi” javob berdim. “Akt tuzdingmi” so‘radi u. “Yo‘q” “Bugunoq o‘n beshta qo‘yga akt tuz”, buyurdi u.


    Shu orada Jamila og‘iroyoq bo‘lib qoldi. Biz ikkalamiz bundan behad quvondik va shu bilan birga xavotir va mas’uliyatimiz ham chandon oshdi. Uni Samarqandga eltib qo‘ymoqchi bo‘lganimda, tag‘in rozi bo‘lmadi.


    Mening yumushlarim ko‘paygandan ko‘payar, kechquran holdan toyib qaytardim. Bir kuni Jamila pomidorga ko‘ngli ketganini izhor etib qoldi. Men Abdulla Qahhorning “ Anor” degan hikoyasini o‘qigandim va ayol boshqorong‘u bo‘lsa, uni topib berish ham qarz, ham farz ekanligini tushunardim. Shuning uchun ishga bormay, qariyb yuz kilometr uzoqlikdagi markazga yo‘l oldim. Bozordan pomidordan tashqari, meva-cheva xarid qilib, xonamga qaytdim. Jamila bu mehribonchiligimdan iyib ketdi.


    Ertasi ishga borganimda, Muxtorov dag‘dag‘asini boshladi.


    - Menga qara, hoy jipiriq, dedi. Nega joyingda yo‘qsan? Xotiningni olib kelma, deb tayinlagan edim-ku! Mana man o‘n yildan beri bir o‘zim yashayman! Balo urgani yo‘q! Xotin, bola-chaqam shaharda.


    Men indamay qo‘yaqoldim.


    Tag‘in ishga ko‘milib ketdim. Su’niy qochirish mavsumi boshlandi va bu mashaqqatli yumush madorimni olardi. U paytlarda sovliqlarga SJK preparati ukol qilinardi. Natijada sovliq bir o‘rniga, ikki-uchtadan qo‘zi berardi. Ularning bari terisi uchun so‘yilardi ham. Ana shu preparatni qo‘llash ham mening zimmamga yuklatilgandi.


    Bir kuni Kengisbay ota savol berib qoldi. “Muxtorov senga pul berdimi?” “Yo‘q!” “Padariga la’nat bu amaldorlarni”, dedi qahr bilan, barining nafsi o‘pqon. O‘sha sen akt qilgan qo‘ylarning yarmi saniki. To‘xtab tur, o‘zim olib beraman.” “Qo‘yaqoling”, dedim bosh vetvrach bilan munosabatimiz battar chigallanmasligidan cho‘chib.


    Sovuq kunlar boshlandi. Bu yerning yozi ham qishi ham qattol. Uychamizga pech o‘rnatdim, idoradan saksovul berishdi.


    Bir kuni ishdan kelsam, Jamilaning rangi uchgan, kayfiyati noxush. “Ha, tinchlikmi” so‘radim xavotir aralash. “Meni duxturga elting, qon kelayabdi”dedi u. Zudlik bilan mototsiklning orqa o‘rindig‘iga mindirib, sovxoz markazidagi med punktga olib bordim. Ammo bu yerda ayol doktor yoki hamshira yo‘qligi uchun Jamila orqaga qaytishimizni so‘radi. O‘sha tunda ma’shum hol ro‘y berdi: uning bolasi tushdi. Ikkalamiz ham uxlamadik. Bechora juda azob chekdi. Unga rahmim kelib, o‘zim ham diydalarimni tiyolmadim.


    - Azizim, bu do‘zaxdan ketamiz! Menga partiya bileti ham, pul ham kerak emas! O‘sha yerda ham kunimiz o‘tadi, dedim.


    Ertasi Kengisboy ota bilan hayrlashgani borganimda, u nadomat chekdi.


    - To‘xta, dedi oxirida, men Muxtorovdan pulingni undirib qo‘ygan edim, Shuni ol!


    Yo‘l-yo‘lakay u bergan pulni chamalab ko‘rsam, inkubator olishga yetadigan. Bu holdan juda quvondim.


    Biz o‘sha kuniyoq ko‘ch-ko‘lonni ko‘tardik.


    


    


    NOMA № 8


    


    Murod muallimning qorovulxonasiga o‘tmaganimga bir oydan oshib qoldi va ularning suhbatlarini anchayin qumsagandim. Kechki mahal uning eshigini qoqdim. Bu yerda muallimdan tashqari Jamil domla bilan Samandar ham kelishgan ekan. Bu gal araq ichishmadi, karta, narda yoki shaxmat ham o‘ynashmadi. Baqamti gaplashib o‘tirdik.


    Samandar, me’mor bo‘lganligi bois, O‘zbekistonning yetti mu’jizasini aniqlash komissiyasida a’zo bo‘lgan ekan. Tag‘in shu haqda hikoya qildi


    


    Lekin bundan ham qizig‘i, Jamil domlaning hikoyasi bo‘ldi. Uning ilk muhabbati sardaftarini sukut saqlab tingladik. Bu maroqli sarguzashtni uning o‘z nomidan hikoya qilmoqchiman.


    “U vaqtlar dadam bizni tashlab ketgan va shahardagi ko‘p qavatli uyda oyim, singlim uchchalamiz yashardik. Men universitetga o‘qishga kirdim va uni bitirganimdan keyin Forish tumaniga ishga yo‘llanma berishdi. U zamonlar taomil va talab shunaqa edi – yuborilgan joyga borib, ikki yil ishlash talab etilardi. Forishdagi maktabda tarixdan dars berganman.va bu hayotimdagi bag‘oyat muhim sahifadir.


    Rayon markazidagilar: “Balloson qishlog‘iga borasiz, o‘sha yerdagi maktabga muallim kerak,” deyishdi. Keyin qishloqqa borib, do‘mga uchrashishimni maslahat berishdi. Bu otaxonni sifatlashdi, avval do‘m bo‘lganligini, Tog‘ay turk, kapitalist, chavandoz deb atalishini ham qisdirib o‘tishdi.


    Otaxon saksonlarni qoralagan bo‘lib, moshguruch soqoli o‘ziga yarashgan, sipo va xudojo‘y odam ekan. U kishi qishloq oqsoqoli bo‘lib, hurmat qilishar, hisoblashishar ekan. Tog‘ay bobo o‘sha kuniyoq menga o‘z uyidan xona ajratib berdi.


    Bu ro‘zg‘or haqida so‘z yuritadigan bo‘lsam, ular oila bekasi, ikki o‘g‘il, ularning xotinlari, bir qiz va bola-chaqalar, ya’ni nabiralardan iborat edi. Sho‘rolar davri bo‘lsa hamki, xizmatkorlar, cho‘ponlar yollashgandi. Otaxonning o‘zi astma kasaliga uchragan bo‘lib, ko‘p yo‘talar, nafasi qisilar, o‘zini ehtiyot qilar, dori yutib yurardi.


    Dastlab menga ayon bo‘lgan tag‘in bir haqiqat haqida ham so‘z yuritmoqchiman. Ballosonlarning shevalari o‘zgacha - tojikchaga yaqinroq edi. Ular o‘zlarini turk, deb hisoblashishardi.


    Keyinroq menga ayon bo‘lishicha, otaxonning o‘g‘illari avvalgi xotinidan bo‘lib, faqat qizi - Qorasoch bu ayolidan ekan.


    Do‘m bobo bu muzofotdagi obro‘li inson bo‘lishi bilan birga boy ham edi. U tog‘ yonbag‘rida katta tokzor, bog‘ barpo qilgandi, qoramol, qo‘ylari ham bir poda bo‘lar, ertalab ularni haydab ketib, qorong‘u tushganda olib kelishardi.


    Otaxonning o‘g‘illari – ishining unchalik tayini bo‘lmagan, anchayin loqayd, beg‘am kishilar bo‘lsa hamki, qizi ma’suliyatni his qiladigan, hushyor, foyda-zararning farqiga boradigan edi. Shuning uchun bo‘lsa kerak, u otaxonning o‘ng qo‘liga aylanib qolgandi. Qorasoch xizmatkorlarga ish taqsimlash, uning sifatini nazorat qilish singari talay yumushlarni bajarar, kuni bilan tinim bilmasdi.


    Men borgan paytlar uzum uzish mavsumi boshlangan edi. Shuning uchun Qorasoch asosiy vaqtini tokzorda o‘tkazardi. Bir kuni maktab direktori mendan bolalarni o‘sha yerga uzum uzishga olib borishni so‘radi.


    Tog‘ yonbag‘ridagi lalmi joyda shunday tokzor va bog‘ barpo qilish mumkinligini, hatto, biror joyda o‘qimagan ham edim. Tasavvur qiling, tevarak atrofda qaqrab yotgan yalang‘och qirlar, bu yerda esa shovullab yotgan bog‘. Ta’kidlab o‘taman, batamom suvsiz qiyalikda. Agar O‘zbekistonda yalang‘och yonbag‘irlarning yuzdan, hatto mingdan biri shunaqa bog‘ yoki tokzorga aylatirilganda bormi...Mayli, bu boshqa mavzu.


    O‘quvchilar bilan sap-sariq kishmish boshlari chosh qilib qo‘yilgan mayizjoy boshida tin oldik. Bolalar beixtiyor, uzum boshlarini olib yeyaboshlashdi. Men andishaga borib turdim. “Muallim, siz nechun uzum yemayabsiz,” so‘rab qoldi, qaerdandir paydo bo‘lgan Qorasoch. Men bir bosh uzumni olib, chayqadim. U juda shirin edi.


    Sim bilan o‘ralgan tokzorda o‘nlab ayol-u, erkak uzum uzish bilan band edilar. Ular chumolidan betinim ishlashar, uzumga to‘ldirilgan qutilarni keltirib chosh ustiga to‘kishar va zudlik bilan orqaga qaytishar, bu yerda esa erkaklar hosilni xivichdan to‘qilgan idishlarga solib, qaynab turgan sodali suvga botirib olishardi. Tag‘in bir necha erkak ularni mayizjoyga eltib yoyardi. Mehnat davomli, og‘ir edi. Biror nuqtada uzilish ro‘y bo‘lsa, butun jarayon to‘xtab qolardi. Shuning uchun bo‘lsa kerak, Qorasoch goh tokzorda, goh mayizjoyda paydo bo‘lib, ishning bir maromda davom etishi uchun jonbozlik ko‘rsatardi.


    Shunda men his qilgan haqiqat shu bo‘ldiki, qaqroq yonbag‘irlarni jannatday fayzli qilgan, uzum donalarini shakarga aylantirgan narsa, eng avvalo, ana shu odamlarning tinimsiz mehnati ekan. Albatta, ularni harakatga solgan kuch Tog‘ay boboning cho‘ntagidagi pul edi. O‘ttiz ikki majbur qilgani bois, bu odamlar ana shu og‘ir qutilarni ko‘tarib, xuddi chumoliday ishlashga ko‘nikkan edilar.


    Biz Qorasoch bilan beixtiyor gaplashib qoldik. “ Bilasizmi, gap boshladi u, dadam sizni sifatlab qo‘yadigan bo‘lgan. Aslida, u kishi hech kimni maqtamaydi. Meni-ku tanqid qilib, ko‘zimni ochirmay qo‘ygan.” Bu gapdan mamnun bo‘ldim va oqsoqolga qaysi xislatim ma’qul tushgani bilan qiziqdim. “Fahmli, farosotli bola ekan”, dedilar, qisqa qildi qiz.


    Qorasoch shunday dedi-yu, shoshilinch o‘rnidan turdi. “Qariyb unutib qo‘ygan ekanman: Bugun vetvrach kelishi kerak edi, sigirlarni emlash uchun.. Kalit esa cho‘ntagimda.“ U cho‘ntagidan bir dasta kalitni sharaqlatganicha chiqarib ko‘rsatdi va jo‘nab ketdi.


    Dilimda g‘alati tuyg‘ular uyg‘onib qoldi.


    Men oila a’zolari bilan birga ovqatlanardim. Ammo bu yerda tartib-taomil g‘alati edi. Ertalab Qorasoch yangalari bilan xontaxta ustidagi dasturxonni bezatib qo‘yishar va har kim vaqtiga qarab nonushta qilib ketardi.


    Do‘m boboning o‘zi saharlab bomdodni o‘qigach, choy ichib ishiga ketardi, men kelganimda asosan o‘g‘illar nonushta qilayotgan bo‘lishardi. Ayollar hammadan keyin o‘tirishardi.


    Dastlabki paytlar bu yerda tekin ovqatlanayotganimdan hijolat ham tortganman. Keyin qarasam, qishloqqa kelib, bir necha kun yashaydigan vetvrach, geolog, montyor va turli idoralar xodimlarining nasibalari ham dasturxonda ekan. Shunga qaramay, hijolatdan chiqish uchun Qorasochga ko‘maklashadigan, gohida o‘quvchilarni olib kelib ishlatadigan bo‘ldim.


    Tog‘ay bobo uzoqni ko‘radigan, tadbirkor kishi ekanligini aytgan edim. Ammo shu bilan birga ancha badjahl, baqiroq ham edi. U intizomni yaxshi ko‘rar, izmidan chiqqanlarni ayab o‘tirmasdi.


    Bir kuni darsdan kelsam, Qorasoch yig‘lab o‘tiribdi, Birinchi bor bu qizni shunday noxush holda uchratdigan edim. Unga achinib ketdim. Allaqanday xato uchun otasi urishib berganligi ayon edi. Nima deb ovutish, qanday dalda berishni bilmay dovdirab qoldim. U esa o‘pkasi to‘lib, yelkalari silkinib-silkinib yig‘lardi. Ma’lum bo‘lishicha, echkilar og‘ildan chiqib ketib, bog‘ning panjarasidan oshibdi va bir nechta olma daraxlarining po‘stini kemirib qo‘yibdi. Otaxon jahl va zarda bilan bor echkilarni so‘yishni buyurib, aybni Qorasochga to‘nkabdi.


    Birozdan keyin Qorasoch yuzlarini yuvib olgach, unga dalda berdim. “Qo‘ying, uyat bo‘ladi, bu xafa bo‘lishga arzimaydigan gap. Dadangiz yomon niyatda urishmaganlar, albatta. U kishini ham tushunish kerakdir.”


    U allamahalgacha sukut saqlab, tinglab turdi. So‘ng xayrixohlik ila so‘z boshladi. “Jamil aka, odamga alam qiladi. Tushuning: mening zarra gunohim yo‘q.” “Gunohingiz shuki, siz ko‘p ishlaysiz. Ko‘p ishlagan odam, hamisha ko‘p gap ham eshitadi”, dedim kulib. Gapim ma’qul bo‘ldi, shekilli, u tabassum qildi. Biz emin-erkin suhbatlashib ketdik.


    Shunda birinchi bor unga havasim keldi, mehrim chandon oshdi. “Shunga uylansam, nima bo‘lar ekan” degan fikr keldi boshimga. Aslida bu xususda avval ham chala-chulpa fikrlaganman. Ammo har gal aniq bir to‘xtamga kelolmaganman. Chunki taroziga solib ko‘rsam, to‘g‘ri kelmaydigan tomonlar anchaginaday. Birinchisi, milliy masala. Men tojikman va oyim o‘zbek qizga uylaniga monelik qilishi mumkin. Ikkinchidan, men shaharda, to‘rtinchi qavatdagi torgina uyda yashayman. Bular esa juda boy, Otaxon qizini menga bermasligi ham aniq. Qorasochning o‘zi-chi? Dala-dashtda ohuday kun ko‘rgan qiz domga ko‘nikarmikin? Umuman, ko‘ngli bormikin menda?


    Odatda, biz tomonlarda hosilni yig‘ishtirib olgach, dehqon-u, bog‘bonlar xotirjam bo‘lishadi, dam olishadi. Ballosonda esa bunday emas ekan. Novda chilpish, tok ko‘mish boshlandi..Keyin har bir daraxtning ostini chuqur yumshatib chiqishdi.


    Qishli-qirovli kunlar boshlandi. Yodimda: birinchi qor yoqqan kunning ertasi, bog‘bonlar bilan “qor to‘plash”ga chiqqanman. Bundan tadbir haqida hatto eshitmagan ham edim. O‘sha qor yoqqan kun otaxon Qorasochga tayinladi. “Ayol-u erkakni xabar qil. Kechqurun pullarini naq sanab ber!.”


    Ertalab belkurak ko‘targan kishilar to‘da-to‘da bo‘lib yonbag‘irga otlandilar. Qorasoch menga ham bel topib berdi. Har bir kishiga daraxtlar sanab, taqsimlandi va ishga kirishib ketdik. Odamlar atrofdagi qorlarni kurab, daraxt tagiga to‘playboshlashdi. Men ham ulardan o‘rganib, g‘ayrat bilan ishladim.


    Hasharchilar tushlikka pastga tushdilar. Bu yumush to‘rt kuncha davom etdi. Qorasoch har kun odamlarga ish taqsimlab berar, kuni bilan ishlarini nazorat qilar va kechqurun haqlarini to‘lardi. “Muallim, murojaat qilardi gohida menga u, hazil-chin aralash, keling haqingizni oling, Sizga dvaynoy to‘layman.” “Menga shu gapingizning o‘zi yetarli”, javob berardim.,


    Daraxtlarni tugatib, toklarning ostiga qor to‘plash ishlari boshlangan kunlar edi.. Kechga yaqin otaxonning o‘zi ishdan xabar olgani chiqdi. Qorasoch u kishini koyigan bo‘ldi. “Bekor chiqibsiz, havo salqin”. “Qo‘rqma, tomog‘imni o‘rab olganman”, dedi u kishi bo‘ynini ko‘rsatib. Lekin salqin havo otaxonga ta’sir qilgan ekan, shekilli, ertasi yotib qoldi.


    Ikki kundan keyin u kishini ko‘rgani kirganimda, uyning o‘rtasida ko‘rpalarga o‘ralib yotardi. Qarshisida turli dori-darmonlar uyilib ketgan edi. Hol-ahvol so‘radim,uyoq-buyoqdan gaplashgan bo‘ldik.


    “Muallim, dedi, ketar mahalim, o‘tiring, gapim bor. Men andak xavotir tortib, qaytadan o‘tirdim. Ikkalamiz ham allamahalgacha sukut saqladik. “Qarib qoldim, dedi g‘amzada ovozda, bu astma degan bedavo dard qaybir kun meni olib ketishi aniq. Xudodan umidim katta. Ammo rosti gapki, mendan keyin nima bo‘ladi, deb o‘ylab qolaman. O‘g‘illarim uquvsizroq chiqishdi. Men bolalarimning taqdirini, bog‘ni uylayman, tokni o‘ylayman. Xudo mehribon-u, ammo mendan so‘ng bari xarob bo‘lishidan qo‘rqaman. Bir odobli, o‘qimishli kishi bo‘lsa, tirikligimda Qorasochni o‘shanga uzatsam deyman. Faqat qizim barini saqlab qolishi mumkin”.


    Bahorda tuyimiz bo‘ldi. Oyim dastlab bunga andak monelik qilgan bo‘lsa hamki, oxir-oqibat ko‘ndirdim.


    Oradan olti oylar o‘tib, otaxon bandalikni bajo keltirdi. O‘sha kuni bir piyola sovuq suv ichibdi-yu, nafas yo‘li qisilib qolibdi.


    Qishloqda yig‘lamagan odam qolmadi, desam ishonavering.O‘zim guvoh bo‘ldim – go‘rkovning ishidan xabar olgani borsam, o‘sha ham yig‘lab ketmon urardi. Qorasochning faryodlarini esa aytmay qo‘yaqolay. Janozada odam juda ko‘p bo‘ldi. Hatto qirqigacha qo‘shni qishloqlardan odamlar kelib turdilar. Bechora Qorasoch juda ham kuyundi.


    Bu yerdagi hayot dastlab avvalgidek osuda davom etaverdi. Xo‘jalik yumushlari batamom Qorasoch zimmasida bo‘lib, har bir masalada akalari bilan maslahatlashib turardi. Ammo ikki-uch oydan keyin vaziyat o‘zgaraboshladi. Yangalar, ya’ni akalarining xotinlari Qorasochga nopisandlik, xarxasha qilishni boshladilar. Kechqurunlari buning sabablarini o‘ylab, bir to‘xtamga kelolmasdik. Keyin akalarning ham munosabatlari o‘zgardi. Bularning bari noxush bir holat, ya’ni meros talashish boshlanganidan dalolat berardi.


    Bu gal Qorasoch akalarini chaqirib, obdon gaplashdi. Men birinchi bor ularning nigohlarida begonisirashdek noxush bir holatni ko‘rdim. Xullas, bog‘, tokzor va mollar uchga teng taqsimlanadigan bo‘ldi.


    Ammo ertasi, aynan taqsimot mahali tag‘in dilsiyohliklar boshlandi. Yangalar ovozlarini ko‘tarib, ko‘proq haq talab qilaboshladilar. Qo‘ylar teng taqsimlandi, ammo o‘n uch qoramoldan bizga atigi uchtasi tegdi. “Mayli, tortishma, dedim Qorasochga biz tag‘in topamiz.” Ammo bog‘ bilan tok masalasidagi nohaqlikdan Qorasochning fig‘oni chiqib ketdi. Bizga uch qator tok bilan uch qator bog‘ tegadigan bo‘ldi. Bu bor merosning o‘ndan biri ham emasdi. Ular birlashgan edilar va Qorasochning o‘gayligiga sha’ma qilishdan ham tortishmasdi.


    “Nega kuyinasan, yolg‘iz qolganda ovutdim Qorasochni. Yaxshi qarasak, shu yog‘i ham bizni boqadi. Molni ko‘paytirish, bog‘-tokzorlarni kengaytirish qo‘limizdan keladi. Eng muhimi, munosabatlarni buzib qo‘ymaslik kerak.”


    Aynan shu maqsadda, qavmlarni yig‘ib, ziyofat ham berdik. Qorasochning katta akasi otaning ruhini qaqshatmaslik uchun ahil bo‘lishimiz zarurligini gapirdi va bundan biz mamnun bo‘ldik. Ammo amalda, munosabatlarga darz ketib bo‘lgan ekan. Ko‘p o‘tmay yangalar tag‘in nopisandlik va xarxashalarini boshladilar. Bir kuni katta yanga: “Qizilcha qani, qizilcha”, deb dag‘dag‘a qilgandan keyingina, muddaolarini tushundik. Ular, otalaridan ancha-muncha oltin qolgan, uni Qorasoch yashirayabdi, degan noxush va noo‘rin fikrga kelishgandi. Oltin vasvasasi esa jaholat va ochko‘zlikka esh bo‘ladi. Bu holdan o‘zim ham cho‘chib ketdim. Xotinim endilikda xudoni o‘rtaga qo‘yib qasam ichsa hamki, ishonmasliklariga imon keltirdim.


    Bir kuni janjal avjiga chiqdi va ular Qorasochdan ro‘yi-rost pul va tillo talab qilaboshladilar. Shu payt qaerdan ham katta aka paydo bo‘ldi. Uning kayfi bor edi. “Hoy, tirmizak, o‘dag‘ayladi u Qorasochga qarab, nima otamning tillosi endi tojikka qoladimi?”


    Bu gap garchand menga qarata aytilgan bo‘lsa hamki, Qorasochni o‘rtantirib yubordi. U nogahon akasini quchoqlab, zorlanishga tushdi. “Akajon, bu gapni bekorga aytdim, bilmay aytdim deng. Xudo ursin, tillo yo‘q, akajon! Ro‘zg‘orimni buzmang, akajon!” U hungrab yig‘lashga tushdi.


    Kechqurun men ham o‘zimning so‘nggi qarorimni aytdim. “Qorasoch, endi men bu yerda qololmayman! Ertagayoq qoram o‘chadi!


    Homilador xotinimning shashqator ko‘z yoshlariga qaramay, yuklarimni yig‘ishtirdim va Samarqandga keldim.


    Ammo, kutganimdek, o‘n kunlardan keyin Qorasoch ham onasini ergashtirib keldi. U juda ko‘p yig‘lagan, oriqlagan edi. Biz oyimning qishlog‘idan eskiroq hovli xarid qildik. Keyin qurilishlar qilib, o‘sha yerga ko‘chdik.


    Qorasoch bir yildan keyin qishloq xo‘jalik institutiga o‘qishga kirdi. Keyin o‘sha yerda aspiranturani bitirdi. Hozir menga o‘xshab - dotsent.


    Men Ballosonga qaytib bormadim. Milliy tuyg‘umga tegadigan kishilarni kechirgim yo‘q! Ammo Qorasoch bot-bot borib - keladi. Bir-ikki jiyanlarini Samarqandda o‘qishlariga ham ko‘maklashdi. Aytishlaricha, o‘sha bog‘ va tokzorlardan nishon ham qolmagan, hatto kundalarigacha qazib, o‘tin qilishgan ekan.


    Akalarining o‘g‘illari Rossiyada mardikorlik qilisharkan. Oilalari shu hisobdan kun ko‘risharkan.”


    


    


    NOMA № 9


    


    Har o‘n ikki oyda kelar bir tanob,


    O‘zgalarga rohat-u, menga azob...


    deydilar mavlono Muqimiy,


    Hozir, ya’ni 2011 yilning dekabr oyida men shu ahvoldaman, Nazarimda, o‘zgalar o‘ziga tinch, men esa azobdaman.


    Yo‘q, hech qanaqa tanobchi yoki soliqchidan ozor chekkanim ham yo‘q. Gap shundaki, tadbirkorlik va umuman tirikchilik masalasida qator muammolar bilan yuzma-yuz bo‘lib turibman.


    O‘tgan yillar davomida tabiiy gaz tanqisligiga asta-asta ko‘nikaborgan edik. Uch yildan buyon gaz faqat yozda berilar, qishda esa o‘tin, ko‘mir yoqishga moslashgan edik. Bu yilga kelib, yozda ham gaz bo‘lmadi.


    Bunisiga chidasa bo‘ladi. Elektr ta’minoti masalasi ham oqsab qoldi. Xudo buni ham qisdi. Endilikda elektr lampalarimiz ertalab uch, kechqurun uch soat yonadi. Tirikchiligimiz, ya’ni biznesimiz omili bo‘lgan inkubator uchun esa doimiy tok kerak. Aks holda, tuxumlar palag‘da bo‘lib qolaveradi.


    To‘g‘ri, benzin bilan ishlaydigan generatorim ham bor. Ammo shaharda, ishonasizmi-yo‘qmi, benzin – anqoning urug‘i.. Yo‘q va yo‘q! Tamom, vasallom! Buning ustiga, mashinamiz bilan kirakashlik qilish ham qiyinlashdi. O‘g‘limiz – Nayimbek yoqilg‘i quyish shoxobchasida kechasi bilan navbatda turib, zo‘rg‘a o‘n-yigirma litr benzin oladi.


    Shundan keyin ham fig‘oningiz ko‘kka o‘rlamasinmi?


    Xotinim esa nuqul mendan xavotirda. Qahr ustida kattalar sha’niga nojo‘ya gap aytmasin deb, meni ovutgani ovutgan. “Shukur qilish kerak! Zamon tinch, To‘ylarni qarang, uylarni qarang! Mana men rassiyskiy sham olib keldim” va hakozo.


    Kechqurun choyxonaga chorlashdi. Televizorda hokim bilan muloqot bo‘larmish, savol yo shikoyatlar bo‘lsa, aytish kerak emish.


    Bu yerda ancha-muncha odam to‘plangandi. Menga o‘xshab tajang bo‘lib turganlar ham oz emasdi. Ularning aksari hokimga gaz, elektr ta’minoti, ko‘chalar masalasini ko‘ndalang qilib qo‘yishga shaylanishgandi. Jumladan, Murod muallimning barimizga ta’kidlab aytgan gapi menga ma’qul bo‘ldi. “Amaldorlar juda pixini yorgan bo‘ladi. Hokimning o‘zi ham ahvol anchayin nochorligini yaxshi biladi, ammo qaltis savoldan qochaboshlaydi. Shuning uchun ham uning to‘g‘ridan-to‘g‘ri muloqot qilishiga ishonmay turibman. Harqalay, uni nozik joyidan tutish, gangitib qo‘yadigan savollar berish kerak. Masalan, gaz masalasida u bor aybni odamlarning o‘ziga to‘nkashi ya’ni, qarzlaring falon so‘m bo‘lgan, shuni to‘lasalaring, gazni olasizlar, deyishi mumkin. Shunda biz qo‘shni Qo‘shmachit qishlog‘ini misol qilib ko‘rsatamiz. Bular gaz idorasi bilan kelishib, avval jami qarzlarni to‘lashdi va katta mablag‘ evaziga bosh magistraldan alohida quvur tortib kelishdi. Bir yildan keyin u yerda ham gaz berish to‘xtatildi. Qani, bunga nima deb javob berarkan. Elektr masalasida ham aybni o‘zimizga ag‘darsa, xush unday bo‘lsa nechun shifoxona, bolalar bog‘chalarida svet yo‘q, bemorni sham nurida operatsiya qilishganiga o‘zimiz guvoh, deymiz. Yoki ko‘chalar masalasini olaylik. Ko‘cha haqini hamma to‘lashga majbur - buni benzin narxi ustiga qo‘yishgan. Xo‘sh, nega unday bo‘lsa bizning ko‘chalar bomba tushgandek bo‘lib yotibdi, deymiz.”


    Bu gaplardan mahallamiz oqsoqoli Ilhom milisaning xavotiri oshdi. “Siyosat bilan o‘ynashmanglar, dedi, boriga shukur qilish kerak. Tirikchiliklaring yomon emas. Hamma uyda mashina bor, imoratlar...”


    Nihoyat suxandon o‘rta bo‘yli tepakal kishi tomon ishora qilib, hokim xalq bilan bevosita muloqot qilmoqchi, joylardagi ahvolni bilmoqchi, qobilida gap qildi. Shu bilan birga telefon nomerlarini ham ayon etdi.


    Viloyat rahbari anchayin bosiqlik bilan gap boshlab, avval respublikamiz, so‘ng viloyatimizda qo‘lga kiritilgan yutuqlarni birma-bir sanayboshladi. O‘tgan yillardan ko‘ra elektrlashtirish falon, yo‘llar ta’miri falon, umrning uzunligi falon foizga oshganligini; paxta, chorva, sanoat mahsulotalir ishlab chiqish esa ikki-uch hissa ko‘payganligini ta’kidladi.


    Tezda bu statistik raqamvozlikdan zerikaboshladik, boisi: dardimizni aytishga shoshilardik.


    Savollarni qizlar telefon orqali yozib olib, hokimga beraboshlashdi. Lekin nafsilambirini aytganda, bu unchalik ham bevosita muloqot emasdi. Boshliq, asosan, o‘ng‘ayroq savollarga javob qaytarardi. Biz ham shosha-pisha boyagi talablarimizni yo‘llashga shoshildik. Ammo telefonlar band edi. Shunga qaramay, ayrim dardlarimizni aytishga ulgurdik. U esa faqat yo‘llar haqidagi savolimizga javob qaytardi. “Mahallaliklar ko‘chalarimizning ahvoli xarob, debdi. Hamma o‘z ko‘chasiga qarab xulosa chiqarmasligi kerak. Shahar ko‘chalarini ko‘ring, magistral yo‘llarni qarang! Bularning bari ikki uch yilda bo‘ldi. Qolganlari ham asta sekin bo‘ladi.”


    Faqat gaz ta’minoti masalasida hokim haqiqatga andak yaqinlashganga o‘xshadi. “ Bu yildan e’tiboran, dedi u, qishki mavsumda issiqxonalar, g‘isht zavodlari, oshxonalarga tabiiy gaz berilmaydi. Shaharning falon va falon mahallalari ham ko‘mir sotib olsin. Gaz yo‘q!”


    


    Ammo buning sabablari haqida og‘iz ochmadi.


    Muloqotdan keyin bir muysafidga so‘z berishdi. Otaxon o‘tgan zamonda chekkan uqubatlarini hikoya qildi. O‘n bola bitta sandali atrofida katta bo‘lishgani, non kartochkasini yo‘qotib qo‘yib, azob chekkani, sho‘rolar davrida ko‘rgan adolatsizliklarni sanadi. Barimizni shukur qilishga, sabr-toqatli bo‘lishga chorladi. “Televizorni ko‘ring, dedi u, bir mamlakatni suv bosayabdi, boshqasida yer qimirlayabdi, uchinchisida aka bilan uka bir-biriga miltiq o‘qtalayabdi. Biz esa andak yetishmovchilik qarshisida harxil noxush fikrlarga boradigan bo‘lganmiz. Uyat bo‘ladi-ya!”


    Men uyga o‘zgacha kayfiyat bilan qaytdim. Shu otaxon, Ilhom milisa, qolaversa, xotinim mening dushmanim emas-ku! Shular, boshni xam qilib, shakrona aytib yurishga da’vat etishayotgan ekan, demak, bir gap bor!


    Mavlono Muqimiyning she’rlarini o‘zgacha ohangda kuylayboshladim.


    Har o‘n ikki oyda kelar bir tanob,


    O‘zgalarga rohat-u, menga kabob!


    


    


    NOMA № 10


    


    Umrimda birinchi bor shunday kutilmagan, noxush holatga tushgan edim. Miyam falajlanib, idrokimga itoat qilmay qo‘ygandi, sodir bo‘layotgan voqelikning fahmiga yetmay qolgandim.


    Havo sovuq bo‘lishiga qaramay, tashqarida, ichki kiyimimda, to‘ntarib qo‘yilgan paqir ustiga o‘tirib olganimning boisini bilgim kelardi. Qizim – Suxaylo faryod chekib, dilxun bo‘lib yig‘lar, men esa o‘zimcha uni urishardim: “Nimaga baqirasan, tentak?” O‘g‘lim meni bag‘riga bosib, dil to‘la dard bilan baqirganini ham tushimmi, o‘ngimmi ekanligini idrok etishga quvvai-hofizam ojizlik qilardi.


    Bir mahal hovlida mahalla oqsoqoli - Ilhom milisaning ovozi eshitildi. “Saharlab nima qilib yuribdi bu xumpar, mening hovlimda” o‘ylardim o‘zimcha, alg‘ov-dalg‘ov fikrlarimni yig‘ib olishga harakat qilib. “Bugun chiqarishimiz kerak”, dedi mahalla sardori g‘ala-g‘ovurlardan keyin. U nimani nazarda tutayotganligini fikrlayotganimda, akamning keskin javobini eshitdim: “Ertaga qoldirishimiz kerak! Dushanbeda opasi bor – kelishini kutmasak bo‘lmaydi!” “Yo‘q baribir, chiqarish zarur”, dedi oqsoqol. “Nima, yigirma besh yil siqqan dargohga tag‘in bir kecha sig‘maydimi?”


    Bu dahanaki jangning mohiyatini chaqish uchun xayolimni jamlab, jilovlab olishim kerak edi. Beixtiyor, sodir bo‘lgan voqealar zanjirini ko‘z oldimga keltirishga unnab ko‘rdim.


    - Yangani olib keting, aka,- dedi tanish doktor kecha kechqurun. U kishi otday sog‘lom bo‘ldilar. Darhaqiqat, Jamila tuppa-tuzuk kulib turar, rangi-ro‘yi joyida edi. Uning o‘zi kiyim-kechaklarini ko‘tarib chiqdi, men bilan hazil-mutoyib qildi. Men doktorni rozi qildim, hatto sanitarlar, hamshiralarga ham pul berdim. Kechqurun uyga uni ko‘rgani qo‘shnilar, qavmlar kirdilar, ular bilan gaplashib o‘tirdi va allamahalda kirib uxladi.


    Bomdodni o‘qib, xotinimning xonasiga kirdim. Jamilam hamon shirin uyquda bo‘lib, ikki oyog‘ining panjalari ko‘rpadan tashqarida edi. Uni mehribonlik bilan o‘yg‘otmoqchi bo‘lib, oyog‘ini siladim. Uyg‘onavermagach, barmoqlarini yengilgina qitiqladim, Zavjam qilt ham etmadi. Shunda nogoh meni vahima bosdi va ikki oyog‘ini ikkala hovuchimga olib, avval asta, keyin esa qattiq qisdim. Og‘riqdan dod deb yuborishini kutgan edim. Ammo sado bo‘lmadi. Shunda bir lahza qotib qoldim va uning o‘rniga o‘zim dod deb yubordik. “Kim bor? Meni xudo urib qo‘ydi!!”


    Ayolimning sovub ketgan ikkala tovonini yuzimga bosib, dil to‘la dard bilan yig‘lashga tushdim. Meni kim tashqariga olib chiqib, to‘ntarilgan paqirga o‘tqazib qo‘yganini esa sira eslolmaymn.


    Ha, meni xudo urib qo‘ygan edi! O‘zim g‘aribdan ham g‘arib, gulday bolalarim esa yetim bo‘lib qolganini o‘ylashning o‘zi dahshatli edi va bu fojianing zilday yukini ko‘tarishni tasavvur qilib ham bo‘lmasdi! Endi qanday yashayman, kimga suyanaman, deb o‘ylardim va dilimni behudud vahima bosardi. Bo‘g‘zigacha botqoqqa botgan, hayotdan batamom umini uzgan, noumid bir bebaxtga aylangandim. Yig‘layverib, ko‘z yoshlarim ham tugagandi.


    Jamila mendan besh yosh kichik, ya’ni qirq to‘qqizda edi va ortga o‘girilib qarasam, men bilan bo‘lgan yigirma besh yil davomida hayoti tashvish, taqdirning nogahoniy zarbalaridan xavotirlik, har bir tiyinni tejash, har bir daqiqaning qadriga borish, faqat farzandlarni emas, meni ham yo‘lga solish, tarbiyalash, ovutish bilan o‘tganligiga tan berish kerak bo‘lardi va buni o‘ylashning o‘zi ozurda dilimni o‘rtantirib yuborardi.


    Aslida u o‘lguncha men o‘lsam, adolatli bo‘lardi, Chunki Jamila bolalarimga mendan ko‘ra donoroq, tadbirkorroq, mehribonroq rahnamo bo‘laolardi. Faqat bolalarimni emas, endi o‘zimning hayotim ham do‘zaxga aylanishi turgan gap! Chunki men uning madadi va dakki-dashnomlarisiz hatto choyimni ham damlab ichishni uddalolmaydigan noshud bandaman!


    Ey dunyoyi kajraftor, ey bebaqo falak! U yillar osha men beburdni yo‘lga soldi, bolalarini ketini yuvdi, lekin ularning zarra rohatini ko‘rmay o‘lib ketayabdi. U bo‘lajak kuyovining peshonidan o‘pish va kelinlariga tilla zanjir taqib qo‘yishni orzu qilgan edi-ku! Yoki bunga haqqi yo‘qmidi?! Bu ne sitam, ne ko‘rgilik?!


    Kuy- mahalla, qo‘ni-qo‘shni paydo bo‘ldi. Oqsoqol kimnidir murdashuvga, tag‘in birovni go‘rkovga yubordi. Cho‘ntak telefonlari bilan uzoq-yaqindagilarni janozaga xabar qilishdi. Biz - baxti qarolar bemajolgina bel bog‘ladik.


    Aslida bu dahshatli hol nogahonda yuz bergani yo‘q. O‘shanda, Jamilaning tag‘in tobi qochganda, tuman shifoxonasiga olib bormoqchi bo‘ldim. Avval xabar olish, tanish doktorni ko‘rib, u zarur deb bilsa, hafta-o‘n kun yotqizishni mo‘ljallagan edim. Binoga kirishim bilanoq, bu yerda gaz yo‘qligini his qilish mumkin edi. Koridor tashqaridan ham sovuq edi, hamma palto kiyib yurardi. Doktor uchinchi qavatdagi palatadagi bemorlarni ko‘rayotganligini aytishdi. Yuqoriga ko‘tarilib, uning chiqishini kutib o‘tirdim.


    Bu o‘rinda shuni ta’kidlashim zarurki, ikki oy ilgari Jamilani olib kelganimda, bu odam biz bilan xushmuomalada bo‘lgan, madadini ayamagan edi. O‘zi insofli odam - bergan pulingizni sanab ham ko‘rmay, cho‘ntagiga solib qo‘yadi. Vazmin, kamgap...


    Ammo bugun uning avzoyi buzuq edi: sanitar va medhamshiralarga baqirar va negadir barmoqlari asabiy qaltirardi.


    - Shaharga olib boring, dedi, menga ham sovuqqina qilib, bu yerda bemorning dardi battar bo‘ladi. Gaz yo‘q, svet ham o‘chib qolayabdi.


    Men bir lahza xayolga borib qoldim. Boisi, shaharga qaysi shifoxonaga olib borib, kimga murojaat qilishni bilmasdim. Rosti gapki, ishim tushmagandi. Suhbatdoshim buni his etdi.


    - Pastga tushib turing, ishimni tugatay, o‘zim ko‘maklashaman,- dedi, ahvolimni tushunib.


    Nayimbek ikkalamiz mavhum bir umidvorlik bilan birinchi qavatdagi foyega tushib, televizor qarshisidagi divandan joy oldik. Ekranda esa Toshkentda o‘tkazilayotgan umumjahon sog‘likni saqlash tashkilotining tantanali anjumani namoyish etilayotgandi. Bu tashkilot boshlig‘i ko‘zi qisiqroq ayol ekan, U xorij tilida nutq irod etar va aytganlarini peshma-pesh tarjima qilishardi.


    “Mamlakatlaring meditsina sohasida misli ko‘rilmagan darajada yuksaklikka ko‘tarildi, dedi u, biz o‘zbek modulini butun dunyoga targ‘ib etishimiz zarur”.


    Shu payt tok o‘chib qoldi va hamdu-sanolarning davomini eshitolmadik.


    Ko‘p o‘tmay, doktorimiz pastga tushdi va nadomat bilan shahardagi shifoxonalarning aksarida gaz hamda elektr ta’minoti oqsoqligini gapirdi. Keyin mulohaza qilib ko‘rib, o‘zicha Xavosi ko‘chasidagi yetti qavatli shifoxonani ma’qul deb topdi va u yerdagi tanishiga sim qoqdi. Gapning raftoriga qaraganda, tanishi bizni kutadigan bo‘ldi. So‘ng bir varoq qog‘ozga uning ismu-sharifi, telefonini yozib berdi.


    Nadomatlar bo‘lg‘aykim, bu yerda janjalning ustidan chiqib qoldik. O‘rta yoshlardagi arabbashara kishi bir vrachni giribonidan olib, uni muttahamlikda ayblar, kimlarnidir boloxonador qilib so‘kardi. Keyin bizga ayon bo‘lishicha, bu odam otasini operatsiya qilish uchun shu doktorga besh yuz dollar bergan ekan. Ammo baxtga qarshi, jarrohlik payti chiroq o‘chib qolibdi va bemor olamdan o‘tibdi. Xirurg pulning yarmini qaytarib, qolganini berishdan bosh tortayotgan ekan. Biz o‘tib ketdik va mojaro nima bilan tugaganligini bilolmay qoldik.


    Bizni kutib olgan doktor ham xushmuomala, xushfe’l yigit ekan. U Jamilaning kasallik tarixidan olingan nusxalar, rengen tasvirlarini obdon ko‘zdan kechirgach, bemorni olib kelishni buyurdi va Jamilani o‘sha kuniyoq uch kishilik palatga yotqizishga ko‘maklashdi. Shukurki, palata sovuq emasdi. O‘sha damda hatto elektr ham ishlab turardi. Onasi o‘ksimasligi uchun allamahalgacha uning yonida bo‘ldik va zarur narsalarni topib bergach, uyga qaytdik.


    Ertasi kechqurun vrachimiz Jamilani operatsiya qilish zarurligini aytdi. “O‘txalta yallig‘langan yoki unda tosh bor” dedi u anchayin dudmal qilib va qo‘shib qo‘ydi: “Lekin ko‘rmaganday bo‘lib ketadi. Hozir bu juda oson.”


    Men xayolga borib qolgan edim. Bu gapni Jamilaga uqdirishni, uni ko‘ndirishni va xarajatlar uchun kimdandir qarz ko‘tarishim zarurligini hamda bu sohani biladiganlar bilan maslahatlashib olishni fikrlardim. “Darddan batamom forig‘ bo‘ladigan bo‘lsa, rozi bo‘lish kerak”, dedi akam. Bu bilan qanoatlanmay kechqurun Ilhom milisaning eshigini qoqdim. Unda pul borligini va qarz so‘rash mumkinligini ham hisobga olgan edim. “ Pul berib turaman, dedi mahallamiz oqsoqoli, ammo doktorlar atayin operatsiya qiladi, deb ham eshitganman. Ya’ni pul uchun. Balki avval davolab ko‘rish kerakdir”.


    Ammo shu orada doktorlarning xulosasi o‘zgarib qoldi. Professor xotinim kasalligining tahlillarini ko‘zdan kechirib, jarrohlikni to‘xtatib turishni, avval onkologik dispanserga ko‘rsatib, ularning fikrini ham olishni tavsiya etibdi.


    Onkologiya shifoxonasida bizni o‘zim tengi xushchaqchak, gapga chechan kishi qarshi oldi. Hujjatlar va doktorlarning xulosalarini sinchiklab ko‘zdan kechirgach. “Aka, dedi menga yuzlanib, dilkashlik bilan, yangani qoldirib keting, nima bo‘lishini ertaga aytaman.”


    Bu yerda ham uch kishilik palataga joylashtirishdi. Afsuski, shifoxonada ayni chog‘da gaz yo‘q ekan. Biz tashqaridagi do‘kondan elektr pech keltirib berdik. Uning vilkasi suqiladigan rozetka kuyib ketgani bois, Nayimbek, yangisini olib keldi va o‘rnatib berdi. Ketish oldidan doktorga pul uzatdim.” Bu xamir uchidan patir” dedim, umidvor ohangda.


    - Operatsiya qilmaymiz, ximiya qilamiz”, dedi ertasi borganimda haligi odam. Yangani naq o‘n besh kunda otday sog‘lom qilib, qo‘lingizga tutqazaman!


    Naqadar umidbaxsh mujda! Barimiz xursand bo‘ldik. Oilamizda kulgi yangramay qolgan edi, bu xushxabardan keyin tag‘in xushchaqchaq kayfiyat kirib keldi.


    Ammo bechora Jamila ko‘z o‘ngimda kundan-kun ishtahasi bug‘ilib, madorsizlanib borardi. Taxminan ikki haftalardan keyin esa vaziyat o‘zgardi: Jamila tuzalaboshladi. U o‘rnidan dadil turadigan, keltirgan ovqatlarimizni ishtaha bilan yeydigan, gohida hazillashib, latifa aytadigan bo‘ldi. Eh, quvonchli edi bularning bari!


    Xotinimni olib ketishdan oldin Ilhom milisadan olgan pulning qolgan-qutganini ham ulashib berdim. O‘sha kuni Jamila kech uxladi.


    Qolgan mudhish gaplar esa o‘zingizga ayon.


    


    * * *


    


    Xudo meni urib qo‘ydi!


    Eng og‘ir damlarda dilimga dalda beradigan, ovutadigan, jahlimdan tushiradigan yigirma besh yillik madadkorim, maslahatgo‘yim, habibim va tabibimdan judo bo‘ldim! Ey falak! Qismatlaring shuncha ham qattolmi?


    Hademay mash’um tobutni olib kelishdi. Tashqarida olomon odam, ichkarida qiy-chuv, faryod!


    Xudo hech kimga bu qismatni ravo ko‘rmasin!


    Odamlar talashib tobutga yelka tutishdi. Ularning ustida lapanglaganicha ketayotgan to‘rt oyoqli cho‘pin otda sadoqatli umr yo‘ldoshim men baxti qaroni tark etib, sovuq qabr tomon shoshilardi...


    Bu ayol menga tegib nimani ham ko‘rdi, o‘ylardim bot-bot. Bir umr xavotir, yo‘qchilik, uqubat... Men notavon unga nima yaxshilik qiloldim?


    Xayolimga nogahoniy fikr keldi. Tobutga yelka qo‘yib, uni hech kimga bermay, qabristongacha ko‘tarib borsam gunohlarimni yengillashtirarmikanman? Men yugurib oldinga o‘tdim va tobut dastasini qo‘lga oldim. Boshqalarga imkon bermay , yo‘lda davom etaverdim. Shu payt tag‘in ro‘paramda o‘sha qaysar Ilhom milisa paydo bo‘ldi: “Aka, uyat bo‘ladi. O‘zingizni og‘ir tuting! Boshqalarni savobdan benasib qoldirmang!”


    Hamma joyda tartib saqlanishini yaxshi ko‘radigan sobiq mirshab shunda ustakorlik bilan kuch ishlatishga o‘tdi. Oldimda tushib meni orqaga suraboshladi va tobutga yelka qo‘ydi. Bo‘yi mendan uzun bo‘lgani sabab, tashqari chiqib qoldim. Ammo men ham osonlik bilan jon beradiganlardan emasdim. Tobutning orqa dastasiga yelka qo‘ydim. Ilhom milisa bu yerga ham yetib keldi va meni chiqarib yubordi.


    Qabrga qo‘yishda o‘zim tushaman deb mo‘ljallagan edim, ammo meni u yerdan qaytib chiqarish qiyin bo‘lishidan xavotir tortdi chamasi, oqsoqol bunga ham monelik qildi. Nayimbekka imladi va u mendan oldin qabrga tushdi.


    Jamiki umidlarim, kuch-quvvatim, idrok-u, tasavvurim, qo‘yingki, budu-shudimdan judo bo‘lib, holsizlanib qolgan edim. Shu bois, qaytishda yig‘idan ko‘zlari qizarib ketgan ikki kichik o‘g‘lim ikkala qo‘ltig‘imga kirib, menga madadkor bo‘lishdi


    Odamlar shoshilinch oldinga intilishar, biz esa ko‘lmaklar ustidagi yupqa muzlarni birin-ketin sindirib, asta-sekin qadam bosardik.


    Bu dunyoda hech kimga ishonmay qo‘ygan edim. Faqatgina Yaratganga ishonish va faqat unga, uning o‘ziga sig‘inish muqaddas burchim ekanligiga dildan imon keltirardim! Endilikda ro‘zg‘or deb ataladigan og‘ir aravaning yukini yakka o‘zim tortishim, bolalarimni boshini silab voyaga yetkazishim zarurligini, buning uchun esa faqat Ollohgagina tayanishim mumkinligini o‘ylardim.


    Odamlardan ortda qolib ketmaslik uchun qadamimni tezlashtirdim.


    Tamom

